ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ದೇಸಿಯೊಳ್ ಪುಗುವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ‘ಕನ್ನಡ ಸಂಸ್ಕೃತಿ’ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್ ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು’ ಎಂಬ ಮಾತು ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಮೂಲತಃ ಸಮಾಜವೊಂದು ಸ್ವ-ರೂಪ, ಸ್ವ-ಭಾವ ವಿಶಿಷ್ಟವಾಗಿರುತ್ತದೆ. ಹೀಗಿದ್ದೂ ಅದು ತನ್ನಷ್ಟಕ್ಕೆ ತಾನು ಪ್ರತ್ಯೇಕವಾಗಿ ನಿಲ್ಲದೆ, ಅನ್ಯ ಸಂಸ್ಕೃತಿಗಳನ್ನು ಸ್ವೀಕರಿಸುತ್ತ, ನಿರಾಕರಿಸುತ್ತ ಒಮ್ಮೊಮ್ಮೆ ತಿರಸ್ಕರಿಸುತ್ತ ಮುಂದುವರೆಯುತ್ತದೆ. ಪ್ರಧಾನವಾಗಿ ಆರ್ಯ ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕುಮಾಡಿದೆ. ಹಿಂದಿನದು ಕನ್ನಡ – ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ – ಇಂಗ್ಲಿಷ್ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲಿಷ್ ಬೆಳಕಾಗುತ್ತಲೇ ಬೆಂಕಿಯಾಗಬಹುದೇ? ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ, ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶೀ ಚಳುವಳಿ’ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಕೃತಿಯ ಸಾಗರದಲ್ಲಿ ಮುಳುಗಿಯೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ ‘ಸ್ವದೇಶೀ ಸತ್ಯ’ಗಳನ್ನು ಶೋಧಿಸುವುದು; ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವುದು; ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅತ್ಯ ಸಂಸ್ಕೃತಿಯಿಂದ ಎಚ್ಚರ ವಹಿಸಿ ತುಂಬಿಕೊಳ್ಳುವುದು. ಒಟ್ಟಾರೆ ಅನ್ಯ ಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡವ ಕನ್ನಡಿಸುತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಬದುಕಿಸಬೇಕಾಗಿದೆ, ಬೆಳಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವವನ್ನು ನಾಶ ಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕ ವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವುದ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ “ಎಂದೆಂದಿಗೂ ನೀ ಕನ್ನಡವಾಗಿರು” ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ – ಚಿಂತನೆಗಳನ್ನು ದಾಖಲಿಸಬೇಕೆಂಬ ಮತ್ತು ಸಂವಹನಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವಿವಿದ್ಯಾಲಯ ‘ಪ್ರಸಾರಾಂಗ’ ಹೆಸರಿನ ಪ್ರಸಾರ ಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿವಹಿಸಿದೆ. ಆಂತರಿಕ ಸತ್ವ, ಬಾಹ್ಯ ಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕ ಸಂಸ್ಕೃತಿ’ಯನ್ನು ಅಸ್ತಿತ್ವಕ್ಕೆ ತರುತ್ತಲಿರುವ ಈ ಪ್ರಸಾರಾಂಗದ ಇತ್ತೀಚಿನ ಪುಸ್ತಕ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ: ಕೊಪ್ಪಳ’.
ವಿಶ್ವವಿದ್ಯಾಲಯವೆನ್ನುವುದು ಕೇವಲ ಸಿದ್ಧಾಂತಗಳನ್ನು ಲಿಖಿತ ಆಕರಗಳಿಂದ ಶೋಧಿಸುವ ವಿದ್ಯಾಸಂಸ್ಥೆಯಲ್ಲ. ಕ್ಷೇತ್ರ ಕಾರ್ಯದ ಮೂಲಕ ಜನವರ್ಗವನ್ನು ಅಧ್ಯಯನಕ್ಕೆ ಅಳವಡಿಸಿಕೊಂಡು ಹೊಸ ಸಿದ್ಧಾಂತವನ್ನು ಶೋಧಿಸುವ – ರೂಪಿಸುವ ಕೆಲಸವನ್ನು ಅದು ಮಾಡಬೇಕಾಗುತ್ತದೆ. ಈ ದೃಷ್ಟಿಕೋನದಿಂದ ದುಡಿಯುತ್ತಿರುವ ‘ಅಭಿವೃದ್ಧಿ ಅಧ್ಯಯನ ವಿಭಾಗ’ ಕರ್ನಾಟಕದ ಏಳು ಹೊಸ ಜಿಲ್ಲೆಗಳ ಅಧ್ಯಯನವನ್ನು ಕೈಗೆತ್ತಿಕೊಂಡು ಶ್ರಮ ಶ್ರದ್ಧೆಗಳಿಂದ ರಚಿಸಿದ ಈ ಕೃತಿಗಾಗಿ ಮುಖ್ಯಸ್ಥರಾದ ಟಿ. ಆರ್. ಚಂದ್ರಶೇಖರ ಅವರಿಗೂ ವಿಭಾಗದ ಎಲ್ಲ ಸದಸ್ಯರಿಗೂ ನನ್ನ ಅಭಿನಂದನೆಗಳು ಸಲ್ಲುತ್ತವೆ.
ಎಂ. ಎಂ. ಕಲಬುರ್ಗಿ,
ಕುಲಪತಿಗಳು
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ಅರಿಕೆ
ಕರ್ನಾಟಕದ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎನ್ನುವುದು ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗವು ಪ್ರಾರಂಭಿಸಿರುವ ಮಹತ್ವಾಕಾಂಕ್ಷೆಯ ಅಧ್ಯಯನ ಯೋಜನೆ. ಈ ಬಗೆಯ ಅಧ್ಯಯನವನ್ನು ಕೈಗೊಳ್ಳಲು ನಮ್ಮ ಪ್ರೀತಿಯ ಕುಲಪತಿಗಳಾದ ಡಾ. ಎಂ. ಎಂ. ಕಲಬುರ್ಗಿ ಅವರು ಪ್ರೇರಣೆ ನೀಡಿದ್ದಾರೆ. ಈ ಅಧ್ಯಯನದ ಒಂದು ಉಪ ಯೋಜನೆಗಾಗಿ ಕರ್ನಾಟಕದ ೨೭ ಜಿಲ್ಲೆಗಳನ್ನು ಒಳಗೊಂಡ ಮಾಹಿತಿ ಕೋಶವನ್ನು ಸಿದ್ಧಪಡಿಸಿದ್ದೇವೆ. ಈ ಅಧ್ಯಯನದ ಮುಖ್ಯ ಉದ್ದೇಶವೇನೆಂದರೆ ಜಿಲ್ಲಾ ಮಟ್ಟದಲ್ಲಿ ಸಾಧ್ಯವಾದರೆ ಅದಕ್ಕಿಂತಲೂ ಕೆಳಮಟ್ಟದಲ್ಲಿ ಅಭಿವೃದ್ಧಿ ಪ್ರಕ್ರಿಯೆಯ ಎಲ್ಲ ಹಂತಗಳಲ್ಲೂ ಜನರು ಸಹಭಾಗಿಗಳಾಗಬೇಕಾದರೆ ಇಂತಹ ಸಂಕಥನ – ಸಂವಾದದ ಅಗತ್ಯವಿದೆ. ಈ ಕಾರಣಕ್ಕೆ ಪ್ರಸ್ತುತ ಅಧ್ಯಯನವು ಲಿಂಗ ಸಂಬಂಧಗಳ ಬಗ್ಗೆ ಹೆಚ್ಚಿನ ಒಲವು ತೋರಿಸಿದೆ. ಅಭಿವೃದ್ಧಿಯ ಖಂಡ ಸ್ವರೂಪದ ಬಗ್ಗೆ ಹೆಚ್ಚಿನ ಅವಧಾರಣೆ ನೀಡಿದೆ.
ಈ ಅಧ್ಯಯನ ಯೋಜನೆಯನ್ನು ಸಿದ್ಧಪಡಿಸುವಾಗ ನಮ್ಮ ವಿಭಾಗದ ಎಲ್ಲ ಸಹೋದ್ಯೋಗಿ ಮಿತ್ರರೂ ಭಾಗಿಗಳಾಗಿದ್ದಾರೆ. ಇದೊಂದು ವಿಭಾಗದ ಉತ್ಪನ್ನವಾಗಿದೆ. ಈ ಸಂದರ್ಭದಲ್ಲಿ ನನ್ನ ಸಹೋದ್ಯೋಗಿ ಮಿತ್ರರೆಲ್ಲರಿಗೂ ಕೃತಜ್ಞತೆ ಸಲ್ಲಿಸಬೇಕಾದುದು ನನ್ನ ಕರ್ತವ್ಯವಾಗಿದೆ. ನಮ್ಮ ವಿಭಾಗದ ಸಂಶೋಧನ ವಿದ್ಯಾರ್ಥಿಗಳು ಅತ್ಯಂತ ಕ್ರಿಯಾಶೀಲರಾಗಿ ನಮ್ಮ ಅಧ್ಯಯನ ಯೋಜನೆಯಲ್ಲಿ ತೊಡಗಿಕೊಂಡಿದ್ದಾರೆ. ಅವರ ನೆರವನ್ನು ನೆನೆಯಬೇಕಾದುದು ನನ್ನ ಕರ್ತವ್ಯವಾಗಿದೆ.
ಡಾ. ಬಿ. ಶೇಷಾದ್ರಿ ಅವರು ನಮ್ಮ ವಿಭಾಗವನ್ನು ಕಟ್ಟಿ ಬೆಳೆಸಿದವರು. ಅವರು ಕನ್ನಡ ವಿಶ್ವವಿದ್ಯಾಲಯದ ಪ್ರಾಧ್ಯಾಪಕ ವೃತ್ತಿಯಿಂದ ನಿವೃತ್ತರಾದರೂ ಅಧ್ಯಯನ ಪ್ರವೃತ್ತಿಯಿಂದ ನಿವೃತ್ತರಾಗಿಲ್ಲ. ನಮ್ಮ ಅಧ್ಯಯನ ಯೋಜನೆಗಳನ್ನು ರೂಪಿಸುವಾಗ ಅವರ ಸಲಹೆ ಮಾರ್ಗದರ್ಶನ ಇದ್ದೇ ಇರುತ್ತದೆ. ಅವರಿಗೆ ನಾನು ಈ ಸಂದರ್ಭದಲ್ಲಿ ವಂದನೆ ಸಲ್ಲಿಸಬೇಕಾದುದು ನನ್ನ ಜವಾಬ್ದಾರಿ. ಕುಲಸಚಿವರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ, ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಎ.ವಿ. ನಾವಡ, ಅಕ್ಷರ ಜೋಡಣೆ, ಪುಟ ವಿನ್ಯಾಸ, ಕರಡು ತಿದ್ದಿಕೆ ಮುಂತಾದ ಕೆಲಸಗಳಲ್ಲಿ ನೆರವಾದ ಶ್ರೀ ಸುಜ್ಞಾನಮೂರ್ತಿ, ಮುಖ ಪುಟವನ್ನು ರೂಪಿಸಿಕೊಟ್ಟ ಕೆ. ಕೆ. ಮಕಾಳಿ, ಗ್ರಂಥಪಾಲಕರಾದ ಶ್ರೀ ಜೆ. ಆರ್. ರಾಮಮೂರ್ತಿ ಇವರೆಲ್ಲರಿಗೂ ನನ್ನ ಕೃತಜ್ಞತೆಗಳು.
ಈ ಅಧ್ಯಯನ ಗ್ರಂಥದ ಪ್ರಕಟಣೆಗೆ ನೆರವು ನೀಡಿದ ಕೊಪ್ಪಳದ ಜಿಲ್ಲಾಧಿಕಾರಿಗಳಾದ ಶ್ರೀ ಡಿ. ಎಸ್. ಅಶ್ವಥ್ ಮತ್ತು ಕೊಪ್ಪಳ ಜಿಲ್ಲಾ ಪಂಚಾಯತಿಯ ಉಪಕಾರ್ಯದರ್ಶಿಗಳಾದ ಶ್ರೀ ಕೆ. ಮಲ್ಲಿನಾಥ ಅವರಿಗೆ ನಾವು ಆಭಾರಿಯಾಗಿದ್ದೇವೆ.
ವಿದ್ಯಾರಣ್ಯ
ಟಿ. ಆರ್. ಚಂದ್ರಶೇಖರ
	ವಿಶೇಷ ಕೃತಜ್ಞತೆಗಳು ಈ ಅಧ್ಯಯನದ ಪ್ರಕಟಣೆಗೆ ಹಣಕಾಸು ನೆರವು ನೀಡಿದ ಕೊಪ್ಪಳ ಜಿಲ್ಲಾ ಪಂಚಾಯತ್‌ನ ಮುಖ್ಯಸ್ಥರು ಹಾಗೂ ಸದಸ್ಯರಿಗೆ ಕನ್ನಡ ವಿಶ್ವವಿದ್ಯಾಲಯವು ಕೃತಜ್ಞವಾಗಿದೆ.

೨.೧      ತಾಲ್ಲೂಕುವಾರು ವಿಸ್ತೀರ್ಣ.
೩.೧      ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ: ತಾಲ್ಲೂಕುವಾರು. ೧೯೮೧ – ೯೧.
೩.೨      ಸಾಕ್ಷರತೆ, ಮಹಿಳೆಯರ ಸಾಕ್ಷರತೆ ಮತ್ತು ಜನಸಂಖ್ಯೆಯ ಬೆಳವಣಿಗೆ: ವಿಭಾಗವಾರು: ೧೯೮೧ – ೧೯೯೧.
೩.೩      ಜನಸಂಖ್ಯೆಯ ಬೆಳವಣಿಗೆ, ಸಾಕ್ಷರತೆ ಮತ್ತು ಮಹಿಳೆಯರ ವಿವಾಹದ ವಯಸ್ಸು: ವಿಭಾಗವಾರು.
೩.೪      ಆರೋಗ್ಯ ಸೂಚಿಗಳು ೧೯೯೧: ರಾಯಚೂರು ಜಿಲ್ಲೆ .
೩.೫      ಶಿಶು ಹಾಗೂ ಮಕ್ಕಳ ಮರಣ ಪ್ರಮಾಣ ೧೯೯೧.
೩.೬      ಆರೋಗ್ಯ – ವೈದ್ಯಕೀಯ ಸೌಲಭ್ಯಗಳು.
೪.೧      ಕೊಪ್ಪಳ ಜಿಲ್ಲೆಯ ದುಡಿಮೆಗಾರ ವರ್ಗ ೧೯೯೧.
೪.೨      ಜನಸಂಖ್ಯೆ, ದುಡಿಮೆಗಾರ ವರ್ಗ ಮತ್ತು ಕೃಷಿ ಕಾರ್ಮಿಕರು.
೪.೩      ದುಡಿಮೆಯಲ್ಲಿ ಸಹಭಾಗಿತ್ವ ಪ್ರಮಾಣ ೧೯೯೧.
೪.೪      ಜನಸಂಖ್ಯೆಯಲ್ಲಿ ಪರಿಶಿಷ್ಟರು.
೫.೧      ಆರ್ಥಿಕ ರಚನೆ: ೧೯೯೧.
೫.೨      ಆರ್ಥಿಕ ರಚನೆ: ೧೯೮೧.
೬.೧      ಜಿಲ್ಲೆಯಲ್ಲಿ ಅಕ್ಷರಸ್ಥರು ಮತ್ತು ಅನಕ್ಷರಸ್ಥರು.
೬.೨      ಸಾಕ್ಷರತೆ – ೧೯೬೧ ಮತ್ತು ೧೯೯೧.
೬.೩      ಸಾಕ್ಷರತೆ – ೧೯೬೧ ಮತ್ತು ೧೯೯೧.
೬.೪      ಸಾಕ್ಷರತೆ: ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಪಂಗಡ.
೬.೫      ಸಾಕ್ಷರತೆ: ಶಿಷ್ಟರು ಮತ್ತು ಪರಿಶಿಷ್ಟರು.
೬.೬      ಮಕ್ಕಳ ದಾಖಲಾತಿ: ೧೯೯೮ – ೯೯.
೬.೭      ಮಕ್ಕಳ ದಾಖಲಾತಿಯ ಸಾಮಾಜಿಕ ಸ್ವರೂಪ.
೬.೮      ಪ್ರಾಥಮಿಕ ಶಾಲೆಗಳಲ್ಲಿ ಮಕ್ಕಳು: ಸಾಮಾಜಿಕ ಸ್ವರೂಪ.
೬.೯      ದಾಖಲಾತಿ – ಹಾಜರಾತಿ ಪರಿಮಾಣ.
೬.೧೦   ಪ್ರಾಥಮಿಕ ಶಾಲೆಗಳಲ್ಲಿ ಶಿಕ್ಷಕರ ಸಂಖ್ಯೆ.
೭.೧      ಬೆಳೆ ಪದ್ಧತಿ.
೭.೨      ಭೂಮಿಯ ಬಳಕೆ.
೭.೩      ಭೂ ಮಾಲಿಕತ್ವ.
೮.೧      ಕೊಪ್ಪಳ ಜಿಲ್ಲೆಯ ಕೈಗಾರಿಕಾ ರಂಗ.
೮.೨      ಹೊಸ ಜಿಲ್ಲೆಗಳಲ್ಲಿ ಸಣ್ಣ, ಮಧ್ಯಮ ಮತ್ತು ದೊಡ್ಡ ಉದ್ದಿಮೆಗಳ ಸಂಖ್ಯೆ.
೯.೧      ಕರ್ನಾಟಕದಲ್ಲಿ ರಸ್ತೆಗಳ ಉದ್ದ.
೯.೨      ಹೊಸ ಜಿಲ್ಲೆಗಳಲ್ಲಿ ರಸ್ತೆಗಳ ಉದ್ದ.
೯.೩      ಹೊಸ ಜಿಲ್ಲೆಗಳಲ್ಲಿ ರಸ್ತೆಗಳ ಸ್ಥಾನಮಾನ.
೯.೪      ಜಿಲ್ಲೆಯಲ್ಲಿ ಹಣಕಾಸು ಮತ್ತು ಬ್ಯಾಂಕಿಂಗ್ ವ್ಯವಸ್ಥೆ.
೯.೫      ೧೯೯೮ – ೯೯: ವಾರ್ಷಿಕ ಸಾಲ ಕ್ರಿಯಾ ಯೋಜನೆ.
ಕೋಷ್ಟಕಗಳಆಕರಗಳು
ಕೋಷ್ಟಕಗಳ ಸಂಖ್ಯೆ: ೨.೧ ರಿಂದ ೬.೫ವರೆಗೆ
Census of India 1991. Series – 11 Karnataka. Part – 1B(i) Primary Census Abstract. General Population
Census of India 1991. Series – 11, Karnataka Part 1B(ii) Primary census Abstract Scheduled Castes and Scheduled tribes.
ಕೋಷ್ಟಕಗಳ ಸಂಖ್ಯೆ: ೬.೬ ರಿಂದ ೬.೧೦
Karnataka 20 Points Programme
Progress Report, September 1998. Department of Public Instruction Bangalore, Karnataka.
ಕೋಷ್ಟಗಳ ಸಂಖ್ಯೆ: ೭.೧ ರಿಂದ ೮.೨
ರಾಯಚೂರು ಜಿಲ್ಲಾ ಅಂಕಿ – ಅಂಶಗಳ ನೋಟ ೧೯೯೯ – ೯೭
ಜಿಲ್ಲಾ ಸಂಖ್ಯಾಸಂಗ್ರಹಣಾಧಿಕಾರಿಗಳ ಕಚೇರಿ, ರಾಯಚೂರು
ಕೋಷ್ಟಕಗಳ ಸಂಖ್ಯೆ: ೯.೧ ರಿಂದ ೯.೩
ಕರ್ನಾಟಕ ರಾಜ್ಯದಲ್ಲಿನ ರಸ್ತೆಗಳ ಅಂಕಿ – ಅಂಶಗಳು. ಲೋಕೋಪಯೋಗಿ ಇಲಾಖೆ.
ಬೆಂಗಳೂರು, ಕರ್ನಾಟಕ.
ಕೋಷ್ಟಕಗಳ ಸಂಖ್ಯೆ: ೯.೪ ರಿಂದ ೯.೫
ಕೊಪ್ಪಳ ಜಿಲ್ಲಾ ಸಾಲ ಕ್ರಿಯಾ ಯೋಜನೆ, ಜಿಲ್ಲಾ ಪಂಚಾಯತಿ, ಕೊಪ್ಪಳ.
[image: ಕೊಪ್ಪಳ ಜಿಲ್ಲೆ]
ಕೊಪ್ಪಳ ಜಿಲ್ಲೆ

ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ಪ್ರಸ್ತಾವನೆ (೧)
ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗವು “ಜಿಲ್ಲಾ ಅಭಿವೃದ್ಧಿ ಅಧ್ಯಯನ” ಎಂಬ ಯೋಜನೆಯನ್ನು ೧೯೯೮ರಲ್ಲಿ ಪ್ರಾರಂಭಿಸಿದೆ. ಜಿಲ್ಲಾ ಅಭಿವೃದ್ಧಿ ಅಧ್ಯಯನವೆಂದರೇನು? ಅದರ ವ್ಯಾಪ್ತಿ, ಉದ್ದೇಶ ಮುಂತಾದವುಗಳನ್ನು ಮುಂದೆ ವಿವರಿಸಿದೆ. ಈ ಅಧ್ಯಯನ ಯೋಜನೆಯ ಮೊದಲ ಹಂತದಲ್ಲಿ ೧೯೯೭ ರಲ್ಲಿ ಅಸ್ತಿತ್ವಕ್ಕೆ ಬಂದ ಏಳು ಹೊಸ ಜಿಲ್ಲೆಗಳ ಅಭಿವೃದ್ಧಿ ಅಧ್ಯಯನವನ್ನು ವಿಭಾಗವು ಕೈಗೆತ್ತಿಕೊಂಡಿದೆ. ಮುಂದಿನ ಹಂತದಲ್ಲಿ ಉಳಿದ ೨೦ ಜಿಲ್ಲೆಗಳ ಅಭಿವೃದ್ಧಿ ಅಧ್ಯಯನಗಳನ್ನು ಸಿದ್ಧಪಡಿಸಲಾಗುವುದು. ಈಗಾಗಲೇ ಈ ಅಧ್ಯಯನದ ಒಂದು ಭಾಗವಾಗಿ ಕರ್ನಾಟಕದ ೨೭ ಜಿಲ್ಲೆಗಳ ಅಭಿವೃದ್ಧಿ ಸಂಬಂಧಿ ವಿಷಯಗಳನ್ನು ಒಳಗೊಂಡ ‘ಮಾಹಿತಿ ಕೋಶ’ವನ್ನು ವಿಭಾಗವು ಪ್ರಕಟಿಸಿದೆ.
೧೯೬೮ರಲ್ಲಿ ಬೆಂಗಳೂರು ಜಿಲ್ಲೆಯನ್ನು ವಿಭಜಿಸಿ ಬೆಂಗಳೂರು ಮತ್ತು ಬೆಂಗಳೂರು ಗ್ರಾಮಾಂತರ ಎಂಬ ಜಿಲ್ಲೆಗಳನ್ನು ರೂಪಿಸಲಾಯಿತು. ಅದನ್ನು ಬಿಟ್ಟರೆ ರಾಜ್ಯದಲ್ಲಿ ಜಿಲ್ಲೆಗಳ ಪುನರ್ವಿಂಗಡನೆ ನಡೆದಿರಲಿಲ್ಲ. ೧೯೯೭ರಲ್ಲಿ ನಡೆದ ಜಿಲ್ಲೆಗಳ ಪುನರ್ವಿಂಗಡನೆ ಕೆಲಸವು ಅಪೂರ್ಣವಾಗೆ ಉಳಿದಿದೆ. ಜಿಲ್ಲೆಗಳ ಪುನರ್‌ಸಂಘಟನೆಗಾಗಿ ಸಲಹೆ ನೀಡಲು ಅಧ್ಯಯನ ನಡೆಸಲು ಸರ್ಕಾರವು ನೇಮಿಸಿದ್ದ ಸಮಿತಿಯ ಸಲಹೆ – ಶಿಫಾರಸ್ಸುಗಳು ಪೂರ್ಣವಾಗಿ ಅನುಷ್ಠಾನಗೊಂಡಿಲ್ಲ. ಉದಾಹರಣೆಗೆ ಕರ್ನಾಟಕದ ಜಿಲ್ಲೆಗಳು ಮತ್ತು ತಾಲ್ಲೂಕುಗಳ ಪುನರ್‌ಸಂಘಟನೆಗಾಗಿ ನೇಮಿಸಿದ್ದ ವಾಸುದೇವರಾವ್ ಏಕ ಸದಸ್ಯ ಸಮಿತಿಯು ನೀಡಿದ್ದ ಸಲಹೆಗಳು ಜಾರಿಗೊಂಡಿಲ್ಲ. ಆ ಸಮಿತಿಯು ಕೇವಲ ಎರಡು ಹಂತಗಳಲ್ಲಿ ಜಿಲ್ಲೆಗಳನ್ನು ರಚಿಸಲು ಸಲಹೆ ನೀಡಿತ್ತು. ತಾಲ್ಲೂಕುಗಳಿಗೆ ಸಂಬಂಧಿಸಿದಂತೆ ಕೂಡಾ ಸಮಿತಿಯು ಅನೇಕ ಬದಲಾವಣೆಗಳನ್ನು ಸಲಹೆ ಮಾಡಿತ್ತು. ಆದರೆ ಅವುಗಳು ಯಾವುವೂ ಜಾರಿಗೆ ಬಂದಿಲ್ಲ. ರಾವ್ ಸಮಿತಿಯು ಸಲಹೆ ಮಾಡಿದ್ದ ಎರಡು ಹೊಸ ಜಿಲ್ಲೆಗಳು ಗದಗ ಮತ್ತು ಶಹಪುರ. ಧಾರವಾಡ ಜಿಲ್ಲೆಯನ್ನು ವಿಭಜಿಸಿ ಗದಗವನ್ನು ಜಿಲ್ಲೆಯಾಗಿ ನಿರ್ಮಾಣ ಮಾಡಲಾಗಿದೆ. ಆದರೆ ಗುಲಬರ್ಗಾ ಜಿಲ್ಲೆಯನ್ನು ವಿಭಜಿಸಿ ಜಿಲ್ಲೆಯೊಂದನ್ನು ರೂಪಿಸುವ ಕೆಲಸ ಇನ್ನೂ ನಡೆದಿಲ್ಲ. ಗುಲಬರ್ಗಾಕ್ಕೆ ಸಂಬಂಧಿಸಿದ ಹೊಸ ಜಿಲ್ಲೆಯ ಕೇಂದ್ರ ಯಾವುದಿರಬೇಕು ಎಂಬುದರ ಬಗ್ಗೆ ಒಮ್ಮತದ ತೀರ್ಪು ಸಾಧ್ಯವಾಗಿಲ್ಲ. ಸದ್ಯ ಈ ವಿಷಯ ನೆನೆಗುದಿಗೆ ಬಿದ್ದಿದೆ.
ಜಿಲ್ಲಾ ಪುನರ್ವಿಂಗಡಣೆಗೆ ಯಾವುದು ಮಾನದಂಡ?
೧೯೯೭ರಲ್ಲಿ ಕರ್ನಾಟಕ ಸರ್ಕಾರವು ಏಳು ಹೊಸ ಜಿಲ್ಲೆಗಳನ್ನು ರೂಪಿಸಿತು. ಅವುಗಳಲ್ಲಿ ನಾಲ್ಕು ಉತ್ತರ ಕರ್ನಾಟಕ ಪ್ರದೇಶದಲ್ಲಿವೆ. ದಕ್ಷಿಣ ಕನ್ನಡ, ಬಿಜಾಪುರ, ಮೈಸೂರು ಮತ್ತು ರಾಯಚೂರು ಜಿಲ್ಲೆಗಳನ್ನು ವಿಭಜಿಸಿ ಕ್ರಮವಾಗಿ ಉಡುಪಿ, ಬಾಗಲಕೋಟೆ, ಚಾಮರಾಜ ನಗರ ಮತ್ತು ಕೊಪ್ಪಳ ಎಂಬ ಹೊಸ ಜಿಲ್ಲೆಗಳನ್ನು ರಚಿಸಲಾಗಿದೆ. ಅಯಂತ ದೊಡ್ಡ ಜಿಲ್ಲೆಯಾಗಿದ್ದ ಧಾರವಾಡ ಜಿಲ್ಲೆಯನ್ನು ವಿಭಜಿಸಿ ಗದಗ ಮತ್ತು ಹಾವೇರಿ ಎಂಬ ಎರಡು ಹೊಸ ಜಿಲ್ಲೆಗಳನ್ನು ನಿರ್ಮಿಸಲಾಗಿದೆ. ಚಿತ್ರದುರ್ಗ ಜಿಲ್ಲೆಯ ಮೂರು ತಾಲ್ಲೂಕುಗಳನ್ನು (ಜಗಳೂರು, ದಾವಣಗೆರೆ ಮತ್ತು ಹರಿಹರ) ಶಿವಮೊಗ್ಗ ಜಿಲ್ಲೆಯ ಎರಡು ತಾಲ್ಲೂಕುಗಳನ್ನು (ಚನ್ನಗಿರಿ ಮತ್ತು ಹೊನ್ನಾಳಿ) ಮತ್ತು ಬಳ್ಳಾರಿ ಜಿಲ್ಲೆಯ ಒಂದು ತಾಲ್ಲೂಕನ್ನು (ಹರಪನಹಳ್ಳಿ) ಕೂಡಿಸಿ ದಾವಣಗೆರೆ ಜಿಲ್ಲೆಯನ್ನು ಹೊಸದಾಗಿ ರಚಿಸಲಾಗಿದೆ. ಹೀಗೆ ಏಳು ಹೊಸ ಜಿಲ್ಲೆಗಳು ಅಸ್ತಿತ್ವಕ್ಕೆ ಬಂದಿವೆ. ಈ ಏಳು ಜಿಲ್ಲೆಗಳನ್ನು ಹೊಸದಾಗಿ ನಿರ್ಮಾಣ ಮಾಡಿದ್ದರಿಂದ ಅವುಗಳ ಎಂಟು ತಾಯಿ ಜಿಲ್ಲೆಗಳ ವಿಸ್ತೀರ್ಣ ಹಾಗೂ ಜನಸಂಖ್ಯೆ ಪ್ರಮಾಣ ಬದಲಾವಣೆಗೆ ಒಳಗಾಗಿವೆ. ಈಗ ರಾಜ್ಯದಲ್ಲಿ ೨೭ ಜಿಲ್ಲೆಗಳಿವೆ. ತಾಲ್ಲೂಕುಗಳ ಸಂಖ್ಯೆ ೧೭೫. ಹೊಸ ಜಿಲ್ಲೆಗಳು ತಮ್ಮ ಜಿಲ್ಲೆಗಳನ್ನು ಕಟ್ಟುವ ಕೆಲಸ ಪ್ರಾರಂಭಿಸಿವೆ. ೧೯೯೮ ರಲ್ಲಿ ಎಲ್ಲ ಏಳು ಹೊಸ ಜಿಲ್ಲೆಗಳು ತಮ್ಮ ಪ್ರಥಮ ವಾರ್ಷಿಕೋತ್ಸವವನ್ನು ಆಚರಿಸಿವೆ.
ರಾಜ್ಯದಲ್ಲಿ ಜಿಲ್ಲೆಗಳ ಪುನರ್ವಿಂಗಡಣೆಗೆ ಪೂರ್ವದಲ್ಲಿ, ಅಂದರೆ ಜಿಲ್ಲೆಗಳ ಸಂಖ್ಯೆ ೨೦ ಇದ್ದಾಗ ಜಿಲ್ಲೆಗಳ ಸರಾಸರಿ ವಿಸ್ತೀರ್ಣ ೯೫೮೯.೫೫ ಚದರ ಕಿಲೋಮೀಟರ್ (ಚ.ಕಿ.ಮಿ) ಇತ್ತು. ಆಗ ಹತ್ತು ಜಿಲ್ಲೆಗಳ ವಿಸ್ತೀರ್ಣವು ಜಿಲ್ಲೆಗಳ ಸರಾಸರಿ ವಿಸ್ತೀರ್ಣಕ್ಕಿಂತ ಅಧಿಕವಿತ್ತು. ಜಿಲ್ಲೆಗಳ ಪುನರ್ವಿಂಗಡಣೆ ನಂತರ ರಾಜ್ಯದಲ್ಲಿ ಜಿಲ್ಲಾ ಸರಾಸರಿ ವಿಸ್ತೀರ್ಣವು ೭೧೦೩.೩೩ ಚ.ಕಿ.ಮಿ. ಆಗಿದೆ. ಈಗಲೂ ೧೧ ಜಿಲ್ಲೆಗಳ ವಿಸ್ತೀರ್ಣವು ಜಿಲ್ಲಾ ಸರಾಸರಿ ವಿಸ್ತೀರ್ಣಕ್ಕಿಂತ ಅಧಿಕವಾಗಿದೆ. ವಿಸ್ತೀರ್ಣದ ದೃಷ್ಟಿಯಿಂದ ಗುಲಬರ್ಗ (೧೬೨೨೪ ಚ.ಕಿ.ಮಿ) ಮತ್ತು ಬೆಳಗಾವಿ (೧೩೪೧೫ ಚ.ಕಿ.ಮಿ) ಜಿಲ್ಲೆಗಳು ಅತಿ ದೊಡ್ಡ ಜಿಲ್ಲೆಗಳಾಗಿವೆ. ಜನಸಂಖ್ಯೆಯ ದೃಷ್ಟಿಯಿಂದಲೂ ಅವು ಬೃಹತ್ ಜಿಲ್ಲೆಗಳಾಗಿವೆ. ಬೆಳಗಾವಿ ಜಿಲ್ಲೆಯ ಜನಸಂಖ್ಯೆ ೨೩.೮೩ ಲಕ್ಷ ಮತ್ತು ಗುಲಬರ್ಗ ಜಿಲ್ಲೆಯ ಜನಸಂಖ್ಯೆ ೨೫.೮೭ ಲಕ್ಷ. ರಾಜ್ಯದಲ್ಲಿ ಈಗಿರುವ ಜಿಲ್ಲಾ ಸರಾಸರಿ ಜನಸಂಖ್ಯೆ ೧೬.೬೬ ಲಕ್ಷ.
ವಿಸ್ತೀರ್ಣವನ್ನಾಗಲಿ ಅಥವಾ ಜನಸಂಖ್ಯೆಯಲ್ಲಾಗಲಿ ಆಧಾರವಾಗಿಟ್ಟುಕೊಂಡು ಹೊಸ ಜಿಲ್ಲೆಗಳನ್ನು ರೂಪಿಸಿಲ್ಲ ಎಂಬುದು ಮೇಲಿನ ಚರ್ಚೆಯಿಂದ ಸ್ಪಷ್ಟವಾಗುತ್ತದೆ. ಈಗ ರಚಿಸಲಾಗಿರುವ ಹೊಸ ಏಳು ಜಿಲ್ಲೆಗಳ ಸರಾಸರಿ ವಿಸ್ತ್ರೀರ್ಣ ೫೩೦೨ ಚಕಿಮಿ. ಇದು ಈಗಿರುವ ಜಿಲ್ಲಾ ಸರಾಸರಿ ವಿಸ್ತೀರ್ಣಕ್ಕಿಂತ ಕಡಿಮೆಯಾಗಿದೆ. ಬೆಂಗಳೂರು ಜಿಲ್ಲೆಯನ್ನು ‘ಅಪವಾದ’ವೆಂದು ಕೈಬಿಟ್ಟರೆ, ಇಂದು ರಾಜ್ಯದಲ್ಲಿರುವ ಅತ್ಯಂತ ಚಿಕ್ಕ ಜಿಲ್ಲೆಯೆಂದರೆ ಉಡುಪಿ (೩೮೫೧ ಚಕಿಮಿ). ಇದರ ನಂತರ ಕೊಡಗು (೪೨೪೯ ಚಕಿಮಿ) ಮತ್ತು ಧಾರವಾಡ (೪೨೪೯ ಚಕಿಮಿ) ಜಿಲ್ಲೆಗಳು ಬರುತ್ತವೆ. ಅನುಬಂಧದಲ್ಲಿ ನೀಡಿರುವ ಕೋಷ್ಟಕ – ೧.೨ ರಲ್ಲಿ ಕರ್ನಾಟಕದ ೨೭ ಜಿಲ್ಲೆಗಳ ವಿಸ್ತೀರ್ಣ ಹಾಗೂ ಜನಸಂಖ್ಯೆಗಳಿಗೆ ಸಂಬಂಧಿಸಿದ ವಿವರಗಳನ್ನು ನೀಡಲಾಗಿದೆ.
ಕರ್ನಾಟಕದಲ್ಲಿ ಜಿಲ್ಲೆಗಳನ್ನು ಹಾಗೂ ತಾಲ್ಲೂಕುಗಳನ್ನು ಪುನರ್‌ಸಂಘಟಿಸಲು ೧೯೭೩ ರಲ್ಲಿ ಸರ್ಕಾರವು ನೇಮಿಸಿದ್ದ ಏಕ ಸದಸ್ಯ ಸಮಿತಿಯು ‘ಆದರ್ಶ ಜಿಲ್ಲೆ’ ಯೊಂದರ ಗಾತ್ರ ಎಷ್ಟಿರಬೇಕು ಎಂಬ ಪ್ರಶ್ನೆಯನ್ನು ಪರಿಶೀಲಿಸಿದೆ. ಆದರ್ಶ ಜಿಲ್ಲೆಯ ವಿಸ್ತೀರ್ಣ ೪೦೦೦ ಚ.ಕಿ.ಮಿ. ಮತ್ತು ಜನಸಂಖ್ಯೆ ೧೦ ಲಕ್ಷ ಇರಬೇಕು ಎಂಬ ಮಾನದಂಡವನ್ನು ಸಮಿತಿಯು ಪರಿಶೀಲಿಸಿದೆ. ಆದರೆ ಅಂತಿಮವಾಗಿ ಇಂತಹ ಮಾನದಂಡವನ್ನು ಎಲ್ಲ ಪ್ರದೇಶಗಳಿಗೂ ಅನ್ವಯಿಸುವುದು ಸಾಧ್ಯವಿಲ್ಲ ಎಂಬ ತೀರ್ಮಾನಕ್ಕೆ ಸಮಿತಿಯು ಬಂದು ಮುಟ್ಟಿದೆ. ಹೊಸ ಜಿಲ್ಲೆಗಳನ್ನು ರಚಿಸುವಾಗ ನಿರ್ದಿಷ್ಟವಾಗಿ ಯಾವುದೇ ಸಂಗತಿಯನ್ನು ಮಾನದಂಡವಾಗಿ ಬಳಸಿಲ್ಲ ಎಂಬುದನ್ನು ಸ್ಪಷ್ಟವಾಗಿ ಹೇಳಿ ಬಿಡಬಹುದು.
ಜಿಲ್ಲಾ ಆಡಳಿತ – ಒಂದು ಚಾರಿತ್ರಿಕ ನೋಟ
ಜಿಲ್ಲೆಯನ್ನು ಆಡಳಿತದ ಒಂದು ಮೂಲ ಘಟಕವನ್ನಾಗಿ ಬ್ರಿಟಿಷರು ರೂಪಿಸಿದರು. ‘ಜಿಲ್ಲಾಧಿಕಾರಿ’ ಎಂಬ ಪ್ರತಿಷ್ಠಿತ ಹುದ್ದೆಯನ್ನು ೧೭೭೨ ರಲ್ಲಿ ರೂಪಿಸಲಾಯಿತು. ನಮ್ಮಲ್ಲಿ ಈಗಿರುವ ಜಿಲ್ಲಾಡಳಿತ ವ್ಯವಸ್ಥೆಗೆ ಸುಮಾರು ೨೦೦ ವರ್ಷಗಳಿಗೂ ಮಿಕ್ಕು ಇತಿಹಾಸವಿದೆ ಎಂದು ಹೇಳಬಹುದು. ವಸಾಹತುಶಾಹಿ ಕಾಲದಲ್ಲಿ ‘ರೆವಿನ್ಯೂ, ಪೊಲೀಸು ಮತ್ತು ನ್ಯಾಯಾಂಗ’ – ಹೀಗೆ ಮೂರು ಅಧಿಕಾರಗಳನ್ನು ಜಿಲ್ಲಾಧಿಕಾರಿಗೆ ವಹಿಸಿಕೊಡುವ ಪದ್ಧತಿ ಜಾರಿಗೆ ಬಂದಿತು. ಇಂದಿಗೂ ಈ ಪದ್ಧತಿಯು ಮುಂದುವರಿದಿರುವುದನ್ನು ನಾವು ನೋಡಬಹುದಾಗಿದೆ.
ಬ್ರಿಟಿಷರ ಆಳ್ವಿಕೆಯ ಪೂರ್ವದಲ್ಲಿ ಆಡಳಿತ ಘಟಕಗಳು ಇರಲಿಲ್ಲವೆಂದು ಹೇಳಲು ಸಾಧ್ಯವಿಲ್ಲ. ವಾಸ್ತವವಾಗಿ ಅಸ್ತಿತ್ವದಲ್ಲಿದ್ದ ಆಡಳಿತ ಘಟಕಗಳನ್ನು ಆಧರಿಸಿಯೇ ಬ್ರಿಟಿಷರು ಜಿಲ್ಲೆಗಳನ್ನು ರೂಪಿಸಿದ ಜಿಲ್ಲೆಗಳಿಗೆ ಆಡಳಿತ ಘಟಕವೆಂಬ ರೂಪ ಅವು ಜಿಲ್ಲೆಗಳಾಗಿ ರೂಪುಗೊಂಡ ಪೂರ್ವದಲ್ಲೆ ಇತ್ತು ಎಂಬುದನ್ನು ಗುರುತಿಸಬಹುದಾಗಿದೆ. ‘ಜಿಲ್ಲೆ’ ಯೆಂಬ ಹೆಸರು ಬ್ರಿಟಿಷರ ಕಾಲದಲ್ಲಿ ಚಾಲ್ತಿಗೆ ಬಂದಿರಬಹುದು.
೧೯ನೆಯ ಶತಮಾನದ ಮಧ್ಯಭಾಗದಲ್ಲಿ ಭಾರತದಲ್ಲಿ ಬ್ರಿಟಿಷರ ಆಳ್ವಿಕೆಯಲ್ಲಿ ‘ಜಿಲ್ಲಾ ಆಡಳಿತ’ ವೆನ್ನುವುದು ಸುವ್ಯವಸ್ಥಿತ ರೂಪು ತಳೆಯಿತು. ರೆವೆನ್ಯೂ, ಪೊಲೀಸು, ನ್ಯಾಯಾಂಗ, ಜೈಲು, ನೀರಾವರಿ, ಶಿಕ್ಷಣ, ಆರೋಗ್ಯ – ಮುಂತಾದ ಇಲಾಖೆಗಳನ್ನು ಜಿಲ್ಲಾ ಮಟ್ಟದಲ್ಲಿ ೧೮೪೩ – ೫೩ರ ದಶಕದಲ್ಲಿ ಅಸ್ತಿತ್ವಕ್ಕೆ ತರಲಾಯಿತು. ಅಂದು ಅಸ್ತಿತ್ವಕ್ಕೆ ಬಂದ ಜಿಲ್ಲಾ ಆಡಳಿತ ಬಹಳಷ್ಟು ಮಟ್ಟಿಗೆ ಅದೇ ರೂಪದಲ್ಲಿ ಇಂದಿಗೂ ಮುಂದುವರಿದಿದೆ.
ವಸಾಹತುಶಾಹಿ ಕಾಲದಲ್ಲಿ ‘ಜಿಲ್ಲಾಧಿಕಾರಿ’ಯು ಸರ್ಕಾರದ ಪ್ರತಿನಿಧಿಯಾಗಿ ಕೆಲಸ ನಿರ್ವಹಿಸುತ್ತಿದ್ದನು. ಅವನು ಸರ್ಕಾರದ ಕಣ್ಣು – ಕಿವಿಯಾಗಿ ಕಾರ್ಯನಿರ್ವಹಿಸಬೇಕಾಗಿತ್ತು. ಜಿಲ್ಲಾಧಿಕಾರಿಯ ಸಲಹೆ ಸೂಚನೆ ಮೇರೆಗೆ ಸರ್ಕಾರವು ನೀತಿಗಳನ್ನು ರೂಪಿಸುತತಿತ್ತು. ಜಿಲ್ಲೆಯ ‘ದೊರೆ’ – ‘ಪ್ರಭು’ ಎಂಬ ಅಭಿದಾನ ಜಿಲ್ಲಾಧಿಕಾರಿಗಿತ್ತು.
ಜಿಲ್ಲಾ ಆಡಳಿತ – ಸ್ವಾತಂತ್ಯ್ರಾನಂತರ
ಬ್ರಿಟಿಷರು ಯಶಸ್ವಿಯಾಗಿ ಉಪಯೋಗಿಸಿದ್ದ, ಸಮರ್ಥವಾಗಿ ಸಂಘಟಿಸಿದ್ದ ಜಿಲ್ಲಾ ಆಡಳಿತ ವ್ಯವಸ್ಥೆ ಸ್ವಾತಂತ್ಯ್ರಾನಂತರ ಭಾರತದಲ್ಲಿ ಮುಂದುವರಿದಿದೆ. ಸಣ್ಣ – ಪುಟ್ಟ ಕೆಲವು ಬದಲಾವಣೆಗಳಾಗಿರಬಹುದು. ಜಿಲ್ಲಾಧಿಕಾರಿಯೆಂದರೆ ಜಿಲ್ಲೆಯ ‘ಪ್ರಭು – ದೊರೆ’ ಎಂಬ ನಂಬಿಕೆಯೇ ಇಂದಿಗೂ ಮುಂದುವರಿದಿದೆ. ಇಂದಿಗೂ ಜಿಲ್ಲಾಧಿಕಾರಿ ಸರ್ಕಾರದ ‘ಕಣ್ಣು’ – ‘ಕಿವಿ’ ಯಾಗಿದ್ದಾನೆ. ಜಿಲ್ಲೆಯಲ್ಲಿ ಕಾನೂನು – ಶಾಂತಿ – ಸುವ್ಯವಸ್ಥೆ ಕಾಪಾಡುವ ಜವಾಬ್ದಾರಿ ಜಿಲ್ಲಾಧಿಕಾರಿಯದಾಗಿದೆ.
ಬ್ರಿಟಿಷರು ಜಿಲ್ಲೆಯನ್ನು ಒಂದು ಆಡಳಿತ ಘಟಕವಾಗಿ ಪರಿಭಾವಿಸಿಕೊಂಡಿದ್ದರು. ಆಡಳಿತದ ಜವಾಬ್ದಾರಿಯನ್ನು ಜಿಲ್ಲಾಧಿಕಾರಿಗೆ ವಹಿಸಿದ್ದರು. ‘ಅಭಿವೃದ್ಧಿ’ಯೆನ್ನುವುದು ವಸಾಹತುಶಾಹಿ ಆಳ್ವಿಕೆಯ ಅಜೆಂಡಾದಲ್ಲಿ ಇರಲಿಲ್ಲ. ಅದೊಂದು ಆನುಷಂಗಿಕ ಸಂಗತಿಯಾಗಿತ್ತು. ಅಭಿವೃದ್ಧಿ ಎನ್ನುವುದು ಸರ್ಕಾರದ ಜವಾಬ್ದಾರಿಯಾಗಿರಲಿಲ್ಲ. ಆರ್ಥಿಕ ಚಟುವಟಿಕೆಗಳಲ್ಲಿ ಸರ್ಕಾರ ಹಸ್ತಕ್ಷೇಪ ಮಾಡಬಾರದು ಎಂಬ ನೀತಿಯನ್ನು ಬ್ರಿಟಿಷರು ಅನುಸರಿಸುತ್ತಿದ್ದರು. ಇದರಿಂದಾಗಿ ಜಿಲ್ಲೆಯ ಮಟ್ಟದಲ್ಲಿ ‘ಆಡಳಿತ’ವೇ ಪ್ರಧಾನವಾಗಿ ‘ಅಭಿವೃದ್ಧಿ’ ಅನುಷಂಗಿಕವಾಗಿತ್ತು.
ಸ್ವಾತಂತ್ರ್ಯಾನಂತರ ಜಿಲ್ಲಾ ಆಡಳಿತಕ್ಕೆ ಸಂಬಂಧಿಸಿದಂತೆ ಬದಲಾವಣೆಗಳಾದವು. ಜಿಲ್ಲಾ ಆಡಳಿತವನ್ನು ಅಭಿವೃದ್ಧಿ ಮುಖಿಯನ್ನಾಗಿಸುವ ಪ್ರಯತ್ನ – ಪ್ರಯೋಗ ನಡೆಯಿತು. ಈ ಪ್ರಯೋಗ – ಪ್ರಯತ್ನ ಸಂಪೂರ್ಣವಾಗಿ ಯಶಸ್ವಿಯಾಗಿದೆ ಎಂದು ಹೇಳಲು ಸಾಧ್ಯವಿಲ್ಲ. ‘ಜನರಿಗೆ – ಪ್ರಜೆಗಳಿಗೆ ಏನೂ ತಿಳಿಯುವುದಿಲ್ಲ. ಆದ್ದರಿಂದ ಅವರನ್ನು ಆಡಳಿತಕ್ಕೆ ಒಳಪಡಿಸಬೇಕು. ಅವರ ಮೇಲೆ ಆಡಳಿತ ನಡೆಸಬೇಕು’. ಈ ಬಗೆಯ ವಸಾಹತುಶಾಹಿ ಮನೋಭಾವ ಇಂದು ಸಂಪೂರ್ಣವಾಗಿ ಮಾಯವಾಗಿದೆ ಎಂದು ಧೈರ್ಯದಿಂದ ಹೇಳಲು ಸಾಧ್ಯವಿಲ್ಲ.
ಸಂವಿಧಾನದ ೭೩ ಮತ್ತು ೭೪ನೆಯ ತಿದ್ದುಪಡಿಗಳು
ಜಿಲ್ಲೆಗಳ ಮಟ್ಟದಲ್ಲಿ ‘ಅಭಿವೃದ್ಧಿ’ಗೆ ಅಗ್ರಸ್ಥಾನ ನೀಡುವ ಒಂದು ಗಂಭೀರ ಪ್ರಯತ್ನ ೧೯೯೦ರ ದಶಕದ ಆರಂಭದಲ್ಲಿ ನಡೆಯಿತು. ಪಂಚಾಯತ್‌ರಾಜ್ ಸಂಸ್ಥೆಗಳಿಗೆ ಇಂದು ಸಂವಿಧಾನಾತ್ಮಕ ಮನ್ನಣೆ ದೊರೆತಿದೆ. ಜಿಲ್ಲೆಗಳ ಮಟ್ಟದಲ್ಲಿ ‘ಆಡಳಿತ – ಅಭಿವೃದ್ಧಿ’ಗಳನ್ನು ಪ್ರತ್ಯೇಕಗೊಳಿಸುವ ಒಂದು ಸಣ್ಣ ಪ್ರಯತ್ನ ನಡೆದಿದೆ. ಈಗ ಆಡಳಿತ ನಿರ್ವಹಣೆಯ ಜವಾಬ್ದಾರಿ ಜಿಲ್ಲಾಧಿಕಾರಿಯದಾಗಿದ್ದರೆ ಅಭಿವೃದ್ಧಿ ನಿರ್ವಹಣೆಯ ಜವಾಬ್ದಾರಿ ಜಿಲ್ಲಾ ಪಂಚಾಯತ್‌ದ್ದಾಗಿದೆ. ವಸಾಹತುಶಾಹಿ ಕಾಲದಲ್ಲಿ ಜಿಲ್ಲಾ ಆಡಳಿತದಲ್ಲಿ ಒಂದು ಅನುಷಂಗಿಕ ಭಾಗವಾಗಿದ್ದ ‘ಅಭಿವೃದ್ಧಿ’ ಕಾರ್ಯಭಾರಕ್ಕೆ ಇಂದು ಪ್ರತ್ಯೇಕ – ಪ್ರತಿಷ್ಠಿತ ಸ್ಥಾನ ದೊರೆತಿದೆ.
ಇಲ್ಲಿ ಒಂದು ಪ್ರಶ್ನೆ ಉದ್ಭವಿಸಬಹುದು. ಅಭಿವೃದ್ಧಿಗೆ ಸಂಬಂಧಿಸಿದಂತೆ ‘ಆಡಳಿತ’ ಅವಶ್ಯಕತೆ ಇಲ್ಲವೆ? ಅಭಿವೃದ್ಧಿ ಕಾರ್ಯಕ್ರಮಗಳ ಆಡಳಿತ ನಡೆಯಬೇಕಲ್ಲ! ಇದು ಸರಿ. ಅಭಿವೃದ್ಧಿ ಕಾರ್ಯಕ್ರಮಗಳಿಗೆ ಸಂಬಂಧಿಸಿದಂತೆ ಆಡಳಿತದ ಅಗತ್ಯವಿದೆ. ಆದರೆ ಇಲ್ಲಿ ಆಡಳಿತವನ್ನು ‘ರೆವೆನ್ಯೂ – ಕಾನೂನು – ಶಾಂತಿ – ಸುವ್ಯವಸ್ಥೆ – ಪೊಲೀಸು’ ಮುಂತಾದವುಗಳ ನಿರ್ವಹಣೆಗೆ ಸೀಮಿತಗೊಳಿಸಿಕೊಳ್ಳಲಾಗಿದೆ. ಆಡಳಿತವೆಂದರೆ ಕಾನೂನು ಶಾಂತಿ ಪಾಲನೆ ಎಂದೂ, ರೆವಿನ್ಯೂ ಜವಾಬ್ದಾರಿ ಎಂದೂ, ಪೊಲೀಸು ವ್ಯವಸ್ಥೆ ಎಂದೂ ತಿಳಿಯಲಾಗಿದೆ.
ಅಭಿವೃದ್ಧಿ ವಿಷಯಕ್ಕೆ ಸಂಬಂಧಿಸಿದಂತೆಯೂ ಆಡಳಿತದ ಅಗತ್ಯವಿದೆ. ‘ಆಡಳಿತ ಯಂತ್ರ’ ವೆನ್ನುವುದು ಅಭಿವೃದ್ಧಿಯ ಅನುಷ್ಠಾನಕ್ಕೆ ಅಗತ್ಯವಾಗಿದೆ. ವಾಸ್ತವವಾಗಿ ‘ಅಭಿವೃದ್ಧಿ ಆಡಳಿತಗಾರರು’ ಎಂಬ ಒಂದು ಪರಿಭಾವನೆಯೇ ರೂಪುಗೊಂಡಿದೆ. ಇಲ್ಲಿ ಆಡಳಿತ ಎಂಬುದನ್ನು ಸೀಮಿತ ನೆಲೆಯಲ್ಲಿ ರೆವಿನ್ಯೂ ವಿಷಯಗಳ ನಿರ್ವಹಣೆಗೆ ಮಾತ್ರ ಪರಿಮಿತ ಗೊಳಿಸಿಕೊಳ್ಳಲಾಗಿದೆ.
ಹೊಸ ಜಿಲ್ಲೆಗಳು: ಆಡಳಿತ ಮತ್ತು ಅಭಿವೃದ್ಧಿ
ಅಭಿವೃದ್ಧಿ ಮತ್ತು ಆಡಳಿತಗಳ ದೃಷ್ಟಿಯಿಂದ ಹೊಸ ಜಿಲ್ಲೆಗಳ ರಚನೆಯು ಮಹತ್ವಪೂರ್ಣ ಸಂಗತಿಯಾಗಿದೆ. ಅಭಿವೃದ್ಧಿ ಮತ್ತು ಆಡಳಿತಗಳಿಗೆ ಸಂಬಂಧಪಟ್ಟ ಸಂಗತಿಗಳೇ ಹೊಸ ಜಿಲ್ಲೆಗಳ ರಚನೆಯ ಹಂದೆ ಚಾಲಕ ಶಕ್ತಿಗಳಾಗಿ ಕೆಲಸ ಮಾಡಿವೆ ಎಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಜಿಲ್ಲೆಗಳ ಗಾತ್ರ ಚಿಕ್ಕದಾಗಿದ್ದರೆ ಅಭಿವೃದ್ಧಿ ಕಾರ್ಯಕ್ರಮಗಳ ಅನುಷ್ಠಾನ ಮತ್ತು ಆಡಳಿತ ನಿರ್ವಹಣೆ ಸುಲಭ ಸಾಧ್ಯ ಎಂದು ತಿಳಿಯಲಾಗಿದೆ. ‘ಪ್ರಜಾವಾಣಿ’ ದಿನಪತ್ರಿಕೆ ಈ ಬಗ್ಗೆ ನಡೆಸಿದ ಒಂದು ಸಮೀಕ್ಷೆ ಸಂದರ್ಭದಲ್ಲಿ ಹಾವೇರಿಯ ಜಿಲ್ಲಾಧಿಕಾರಿ ರಮೇಶ ಝಳಕಿ ಅವರು ಹೀಗೆ ನುಡಿದಿದ್ದಾರೆ: “ಜಿಲ್ಲೆ ಚಿಕ್ಕದಾಗಿರುವುದರಿಂದ ಕಾನೂನು ಸುವ್ಯವಸ್ಥೆ ಮತ್ತು ಆಡಳಿತ ಸುಲಭವಾಗಿದೆ. ಎಲ್ಲಿ ಏನೇ ಘಟನೆ ಸಂಭವಿಸಿದರೂ ಅರ್ಧ ಗಂಟೆಯೊಳಗಾಗಿ ಘಟನೆ ನಡೆದ ಸ್ಥಳ ತಲುಪಿ ಸಂಭವಿಸಬಹುದಾದ ಅನಾಹುತ ತಪ್ಪಿಸಬಹುದಾಗಿದೆ” (ಪ್ರಜಾವಾಣಿ: ೧೧.೦೨.೧೯೯೯) ಆಡಳಿತ ವಿಷಯ ಬಿಟ್ಟು ಅಭಿವೃದ್ಧಿಗೆ ಸಂಬಂಧಿಸಿದಂತೆ ಅವರು ಏನೂ ಹೇಳುವುದಿಲ್ಲ ಎಂಬುದು ಇಲ್ಲಿ ಅಪ್ರಸ್ತುತವಾದರೂ ಗಮನಿಸಬೇಕಾದ ಸಂಗತಿಯಾಗಿದೆ. ಜಿಲ್ಲೆಗಳ ಗಾತ್ರ ಚಿಕ್ಕದಾಗಿರುವುದರಿಂದ ‘ಆಡಳಿತ’ವು ಜನರ ಹತ್ತಿರಕ್ಕೆ ಬರುತ್ತದೆ ಮತ್ತು ಅಭಿವೃದ್ಧಿ ಕಾರ್ಯಕ್ರಮಗಳ ಅನುಷ್ಠಾನದಲ್ಲಿ ಕಾರ್ಯಕ್ಷಮತೆ ಸಾಧ್ಯವಾಗುತ್ತದೆ ಎಂದು ನಂಬಲಾಗಿದೆ. ಜನರ ಹತ್ತಿರಕ್ಕೆ ಬರುವುದರಿಂದ ಆಡಳಿತವು ಹೆಚ್ಚು ಪಾರದರ್ಶಕವೂ ವಿಳಂಬ ರಹಿತವೂ ಆಗುತ್ತದೆ ಎಂದೂ ಹೇಳಲಾಗಿದೆ (ರಾವ್ ೧೯೭೫, ಪು:೫). ಜಿಲ್ಲೆಯ ಗಾತ್ರ ಚಿಕ್ಕದಾಗಿರುವುದರಿಂದ ಅಭಿವೃದ್ಧಿಯು‘ ಜನಸ್ಪಂದಿ’ಯಾಗುತ್ತದೆ ಎಂದು ನಿರೀಕ್ಷಿಸಲಾಗಿದೆ.
ಜಿಲ್ಲೆಯ ವಿಸ್ತೀರ್ಣ – ಗಾತ್ರ ಪರಿಮಿತವಾಗಿದ್ದರೆ ಜಿಲ್ಲೆಯ ಯಾವುದೇ ಮೂಲೆಕಟ್ಟಿನ ಹಳ್ಳಿಯಿಂದಲಾದರು ಜನರು ಜಿಲ್ಲಾ ಕೇಂದ್ರಕ್ಕೆ ಬಂದು ಹೋಗಲು ಸುಲಭವಾಗುತ್ತದೆ. ಜಿಲ್ಲಾ ಮಟ್ಟದ ಸರ್ಕಾರಿ ಇಲಾಖೆಗಳಿಗೆ ಎಡತಾಕುವುದು ಸುಲಭವಾಗುತ್ತದೆ. ಜಿಲ್ಲಾ ಕೇಂದ್ರಕ್ಕೆ ಹಳ್ಳಿಗಳಿಂದ ಬಂದು ಹೋಗಲು ತಗಲುವ ಖರ್ಚು ಕಡಿಮೆಯಾಗುತ್ತದೆ. ಉದಾಹರಣೆಗೆ ಅವಿಭಜಿತ ರಾಯಚೂರು ಜಿಲ್ಲೆಯಲ್ಲಿ ಕೊಪ್ಪಳ ತಾಲ್ಲೂಕಿನ ಮೂಲೆ ಕಟ್ಟಿನ ಕುಗ್ರಾಮವೊಂದರಿಂದ ಜಿಲ್ಲಾ ಕೇಂದ್ರ ರಾಯಚೂರು ಸುಮಾರು ೨೦೦ ಕಿ.ಮೀ. ನಷ್ಟು ದೂರವಿತ್ತು. ಇದರಿಂದಾಗಿ ಎರಡು ರೀತಿಯ ತೊಂದರೆಗಳಿದ್ದವು. ಮೊದಲನೆಯದಾಗಿ ಜಿಲ್ಲಾ ಕೇಂದ್ರವು ಅನೇಕ ಹಳ್ಳಿಗಳಿಂದ ಬಹಳ ದೂರವಿದ್ದುದರಿಂದ ಅಲ್ಲಿಗೆ ಹೋಗಿ ಬರಲು ತಗಲುವ ಪ್ರಯಾಣ ವೆಚ್ಚ ದುಬಾರಿಯಾಗಿತ್ತು. ಬಡ ಕುಟುಂಬಗಳಿಗೆ ಇದನ್ನು ಭರಿಸುವುದು ಸಾಧ್ಯವಿರಲಿಲ್ಲ. ಇದರ ಪರಿಣಾಮವಾಗಿ ಜನರು ಮತ್ತು ಆಡಳಿತಗಳ ನಡುವೆ ಕಂದಕವೇ ಏರ್ಪಟ್ಟಿತ್ತು. ಸಹಜವಾಗಿ ಆಡಳಿತವು ಜನರಿಂದ ದೂರವೇ ಉಳಿದು ಬಿಟ್ಟಿತ್ತು. ಎರಡನೆಯದಾಗಿ ದೂರದ ಹಳ್ಳಿಗಳಿಂದ ಜಿಲ್ಲಾ ಕೇಂದ್ರಕ್ಕೆ ೨೦೦ ಕಿ.ಮೀ. ಪ್ರಯಾಣ ಮಾಡಿ ಸರ್ಕಾರಿ ಇಲಾಖೆಗಳಲ್ಲಿ ಒಂದು ದಿನದಲ್ಲಿ ಕೆಲಸ ಮುಗಿಸಿಕೊಂಡು ಮರಳಿ ತಮ್ಮ ಊರು ಸೇರಿಸಿಕೊಳ್ಳುವುದು ಜನರಿಗೆ ಸಾಧ್ಯವಿದ್ದಿರಲಿಲ್ಲ. ಇದರಿಂದಾಗಿ ಅಭಿವೃದ್ಧಿಯ ‘ಜನವಿಮುಖಿ’ಯಾಗಿತ್ತು.
ಹೊಸ ಜಿಲ್ಲೆಗಳ ರಚನೆಯಿಂದ ಇವೆರಡು ತೊಂದರೆಗಳು ಬಗೆಹರಿದಂತಾಗಿವೆ. ಜಿಲ್ಲೆಯ ಗಾತ್ರವು ಚಿಕ್ಕದಾಗಿರುವುದರಿಂದ ಆಡಳಿತದ ದೃಷ್ಟಿಯಿಂದ ಎಷ್ಟು ಅನುಕೂಲಗಳು ಪ್ರಾಪ್ತವಾಗಿದ್ದಾವೊ ಅಷ್ಟೇ ಅನುಕೂಲಗಳು, ಒಂದು ದೃಷ್ಟಿಯಿಂದ ಅದಕ್ಕಿಂತ ಅಧಿಕ ಪ್ರಮಾಣದ ಅನುಕೂಲಗಳು ಅಭಿವೃದ್ಧಿ ಸಂಗತಿಯಲ್ಲೂ ಪ್ರಾಪ್ರವಾಗಿದ್ದಾವೆ. ಹೊಸ ಜಿಲ್ಲೆಗಳ ರಚನೆಯಿಂದಾಗಿ ಅಲ್ಲಿ ಆಡಳಿತ ಜನರ ಹತ್ತಿರಕ್ಕೆ ಬಂದಿದೆ ಮತ್ತು ಅಭಿವೃದ್ಧಿ ಜನಸ್ಪಂದಿಯಾಗಿದೆ.
ಸಂವಿಧಾನದ ೭೩ ಮತ್ತು ೭೪ನೆಯ ತಿದ್ದುಪಡಿಗಳಿಂದಾಗಿ ಆಡಳಿತ ಮತ್ತು ಅಭಿವೃದ್ಧಿಗಳಿಗೆ ಸಂಬಂಧಿಸಿದಂತೆ ವಿಕೇಂದ್ರೀಕರಣಕ್ಕೆ ಸಂವಿಧಾನ ಬದ್ಧ ಮನ್ನಣೆ ದೊರಕಿದಂತಾಗಿದೆ. ನಿಜವಾದ ಅರ್ಥದಲ್ಲಿ ಜಿನ್ನೆಯು ಈಗ ಅಭಿವೃದ್ಧಿಯ ಘಟಕವಾಗಿ ರೂಪುಗೊಂಡಿದೆ. ಜಿಲ್ಲೆಯ ಆಡಳಿತ ಸೂತ್ರಗಳು – ರೆವಿನ್ಯೂ ವಿಷಯಗಳು, ಕಾನೂನು – ಶಾಂತಿ ಪಾಲನೆ ಜವಾಬ್ದಾರಿಗಳು ಜಿಲ್ಲಾಧಿಕಾರಿಯ, ಕರ್ನಾಟಕದ ಸಂದರ್ಭದಲ್ಲಿ ಡೆಪ್ಯೂಟಿ ಕಮೀಷನರ್ ಅವರ ವಶದಲ್ಲಿ ಇದ್ದರೆ ಜಿಲ್ಲೆಯ ಅಭಿವೃದ್ಧಿ ನಿರ್ವಹಣೆ ಜವಾಬ್ದಾರಿಯು ಜಿಲ್ಲಾ ಪಂಚಾಯತಿಯ ವಶದಲ್ಲಿದೆ. ನಮ್ಮ ರಾಜ್ಯಕ್ಕೆ ಸಂಬಂಧಿಸಿದಂತೆ ಜಿಲ್ಲೆಯಲ್ಲಿ ಜಿಲ್ಲಾಧಿಕಾರಿ ಅಗ್ರಗಣ್ಯ ಅಧಿಕಾರಿಯಾಗಿರಬೇಕೋ ಅಥವಾ ಜಿಲ್ಲಾ ಪಂಚಾಯತಿಯ ಮುಖ್ಯ ಕಾರ್ಯನಿರ್ವಹಣಾಧಿಕಾರಿ ಅಗ್ರಗಣ್ಯರಾಗಿರಬೇಕೋ ಎಂಬುದರ ಚರ್ಚೆ – ಸಂವಾದ ಇನ್ನೂ ನಡೆಯುತ್ತಲೇ ಇದೆ. ವಸಾಹತುಶಾಹಿ ಆಳ್ವಿಕೆಯಲ್ಲಿ ಜಿಲ್ಲಾಧಿಕಾರಿಯು ಜಿಲ್ಲೆಯ ಅಗ್ರಗಣ್ಯ ಅಧಿಕಾರಿಯಾಗಿದ್ದನು. ಆಡಳಿತ ನಿರ್ವಹಣೆಯೊಂದೆ ಅವನ ಏಕೈಕ ಜವಾಬ್ದಾರಿಯಾಗಿತ್ತು. ಅಭಿವೃದ್ಧಿಯು ಆನುಷಂಗಿಕವಾಗಿತ್ತು. ಸ್ವಾತಂತ್ರ್ಯಾನಂತರ ಇದು ಬದಲಾಗಬೇಕಿತ್ತು. ಕಾನೂನಿನ ದೃಷ್ಟಿಯಿಂದ ಅನೇಕ ಬದಲಾವಣೆಗಳಾಗಿವೆ. ಆದರೆ ‘ಆಡಳಿತ ವ್ಯಸನ’ ದಿಂದ ಸರ್ಕಾರ ಮುಕ್ತವಾಗಿದೆ ಎಂದು ಹೇಳಲು ಸಾಧ್ಯವಿಲ್ಲ.
ಸಂವಿಧಾನದ ೭೩ ಮತ್ತು ೭೪ ನೆಯ ತಿದ್ದುಪಡಿಯ ನಂತರ, ವಿಕೇಂದ್ರೀಕರಣ ವ್ಯವಸ್ಥೆ ಅಸ್ತಿತ್ವಕ್ಕೆ ಬಂದ ಮೇಲೆ ಅಧಿಕಾರವು ಜಿಲ್ಲೆಯ, ತಾಲ್ಲೂಕಿನ ಮತ್ತು ಗ್ರಾಮ ಪಂಚಾಯತಿ ಮಟ್ಟಕ್ಕೆ ಹರಿದು ಬಂದಿದ್ದರಿಂದ ವಸಾಹತುಶಾಹಿ ಕಾಲದ ‘ಆಡಳಿತ ವ್ಯಸನ’ದಲ್ಲಿ ಅಲ್ಪಸ್ವಲ್ಪ ಬದಲಾವಣೆ ಉಂಟಾದಂತೆ ಕಾಣುತ್ತದೆ. ಜಿಲ್ಲೆಯ ಮಟ್ಟದಲ್ಲಿ ಅಭಿವೃದ್ಧಿ ಕಾರ್ಯಭಾರಕ್ಕೆ ಆದ್ಯತೆ ನೀಡುವ ಒಂದು ಕ್ರಮ ನಿಧಾನವಾಗಿಯಾದರೂ ದೇಶದಲ್ಲಿ ರೂಪುಗೊಳ್ಳುತ್ತದೆ. ಜಿಲ್ಲಾಧಿಕಾರಿ ಮತ್ತು ಜಿಲ್ಲಾ ಪೊಲೀಸು ವರಿಷ್ಟಾಧಿಕಾರಿ (ಎಸ್. ಪಿ) ಕಚೇರಿಗಳಿಗಿಂತ ಹೆಚ್ಚಿನದಾದ ಪ್ರಾಮುಖ್ಯತೆ ಜಿಲ್ಲಾ ಪಂಚಾಯತಿ ಕಚೇರಿಗೆ ಸಲ್ಲುವಂತಾಗಿದೆ. ಆಡಳಿತಕ್ಕೆ ಸಲ್ಲುತ್ತಿದ್ದ ಅಗ್ರ ಪೂಜೆ ಈಗ ಅಭಿವೃದ್ಧಿಗೆ ಸಲ್ಲುವಂತಾಗಿದೆ. ಆದರೂ ವಸಾಹತುಶಾಹಿ ಕಾಲದಿಂದ ಕಾಡುತ್ತಾ ಬಂದಿರುವ ‘ಆಡಳಿತ ವ್ಯಸನ’ ಪೂರ್ಣವಾಗಿ ಮಾಯವಾಗಲಿಲ್ಲ.
ಹೊಸ ಜಿಲ್ಲೆಗಳಲ್ಲಿ ಏನಾಗಿದೆ?
ವಸಾಹತುಶಾಹಿ ಮನೋಭಾವ, ಆಡಳಿತಕ್ಕೆ ಅಗ್ರಪೂಜೆ ನೀಡುವ ವಾಡಿಕೆ ಪೂರ್ವವಾಗಿ ಮಾಯವಾಗಲಿಲ್ಲ ಎಂಬುದಕ್ಕೆ ಕರ್ನಾಟಕದಲ್ಲಿ ಅಸ್ತಿತ್ವಕ್ಕೆ ಬಂದಿರುವ ಹೊಸ ಜಿಲ್ಲೆಗಳನ್ನು ಸರ್ಕಾರ ನಿರ್ವಹಿಸುತ್ತಿರುವ ಬಗೆಯಿಂದ ತಿಳಿದುಕೊಳ್ಳಬಹುದು. ಆಡಳಿತ ವ್ಯವಸ್ಥೆಯನ್ನು ರೂಪಿಸುವ ಕಾರ್ಯಕ್ಕೆ ಹೊಸ ಜಿಲ್ಲೆಗಳಲ್ಲಿ ಆದ್ಯತೆ ನೀಡಲಾಗಿದೆ. ಇದು ಅನಿವಾರ್ಯ. ಈ ಜಿಲ್ಲೆಗಳಲ್ಲಿ ಜಿಲ್ಲಾಧಿಕಾರಿ ಮತ್ತು ಪೊಲೀಸು ವರಿಷ್ಠಾಧಿಕಾರಿಗಳ ಕಚೇರಿಗಳನ್ನು ಸಂಘಟಿಸುವ ಕಾರ್ಯ ಅತ್ಯಂತ ಮಹತ್ವ ಪಡೆದುಕೊಂಡುಬಿಟ್ಟಿದೆ. ‘ಪ್ರಜಾವಾಣಿ’ ದಿನಪತ್ರಿಕೆ ಹೊಸ ಜಿಲ್ಲೆಗಳ ಬಗ್ಗೆ ನಡೆಸಿದ ಒಂದು ಸಮೀಕ್ಷೆಯಲ್ಲಿ ಹೊಸ ಜಿಲ್ಲೆಯ ಒಬ್ಬ ನಾಗರಿಕ ಹೀಗೆ ಉದ್ಗಾರ ತೆಗೆದಿದ್ದಾನೆ.
“ಜಿಲ್ಲಾಧಿಕಾರಿ ಮತ್ತು ಪೊಲೀಸು ವರಿಷ್ಠಾಧಿಕಾರಿಗಳು
ಮಾತ್ರ ನಮ್ಮ ಸಮೀಪ ಇರುತ್ತಾರೆ. ದೂರದ ಧಾರವಾಡಕ್ಕೆ
ಹೋಗುವ ಬದಲು ಹತ್ತಿರದ ಹಾವೇರಿಗೆ ತೆರತಿ ಮನವಿ
ಸಲ್ಲಿಸಬಹುದಾಗಿದೆ ಎಂಬುದನ್ನು ಬಿಟ್ಟರೆ ಹೆಚ್ಚಿನ ಅನುಕೂಲಗಳು
ಇಂದಿಗೂ ಆಗಿಲ್ಲ” (ಪ್ರಜಾವಾಣಿ. ೧೧.೨.೯೯)
ಆಡಳಿತ ಮತ್ತು ಅಭಿವೃದ್ಧಿಗೆ ಸಂಬಂಧಿಸಿದಂತೆ ಹೊಸ ಜಿಲ್ಲೆಗಳಲ್ಲಿ ಏನು ನಡೆಯತ್ತಿದೆ ಎಂಬುದರ ಪೂರ್ಣ ಚಿತ್ರ ಹಾವೇರಿ ಜಿಲ್ಲೆಗೆ ಸೇರಿದ ನಾಗರಿಕರೊಬ್ಬರ ಮೇಲಿನ ಉದ್ಗಾರದಿಂದ ದೊರೆಯುತ್ತದೆ. ಹೊಸ ಜಿಲ್ಲೆಗಳಲ್ಲಿ ಜಿಲ್ಲಾ ಪಂಚಾಯತಿಯ ಮುಖ್ಯ ಕಾರ್ಯ ನಿರ್ವಹಣಾಧಿಕಾರಿ (ಸಿ.ಈ.ಓ) ಹುದ್ದೆಗಳು ಮೊನ್ನೆ ಮೊನ್ನೆ ಯವರೆಗೆ ಖಾಲಿಇದ್ದವು. ಈ ಹುದ್ದೆಗೆ ಬರಲು ಐ.ಎ.ಎಸ್. ಅಧಿಕಾರಿಗಳು ಸಿದ್ಧರಿಲ್ಲ ಎಂಬ ಮಾತು ಕೇಳಿ ಬರುತ್ತದೆ. ಹೊಸ ಜಿಲ್ಲೆಗಳಲ್ಲಿ ಜಿಲ್ಲಾ ಪಂಚಾಯತಿಯನ್ನು ಸಂಘಟಿಸಲಾಗಿದೆ. ಆದರೆ ಅದರ ಕಾರ್ಯ ಚಟುವಟಿಕೆಗಳು ಆದ್ಯತೆ ಪಡೆದುಕೊಂಡಿಲ್ಲ. ಜಿಲ್ಲೆಗಳ ಮಟ್ಟದಲ್ಲಿ ಆಡಳಿತ ಮತ್ತು ಅಭಿವೃದ್ಧಿಗಳ ನಡುವಿನ ಭಿನ್ನತೆಯನ್ನು ಸರ್ಕಾರವು ಅರ್ಥ ಮಾಡಿಕೊಂಡಂತೆ ಕಾಣಲಿಲ್ಲ. ವಸಾಹತುಶಾಹಿ ಆಳ್ಚಿಕೆ ಕಾಲದಲ್ಲಿ ಆಡಳಿತವು ಪ್ರಧಾನವಾಗಿ ಅಭಿವೃದ್ಧಿಯು ಆನುಷಂಗಿಕವಾಗಿತ್ತು. ಇಂದೂ ಸಹ ಇದೇ ಬಗೆ ಮುಂದುವರಿಯಬೇಕಾಗಿಲ್ಲ. ಇದು ಬದಲಾಗಬೇಕು. ಜಿಲ್ಲೆಗಳು ಮೂಲಭೂತವಾಗಿ ಅಭಿವೃದ್ಧಿಯ ಘಟಕಗಳಾಗಬೇಕು. ಹೊಸ ಜಿಲ್ಲೆಗಳಲ್ಲಿ ಜನರು ಏನನ್ನು ನಿರೀಕ್ಷಿಸುತ್ತಿದ್ದಾರೆ? ‘ಉತ್ತಮ ಕುಡಿಯುವ ನೀರಿನ ಸರಬರಾಜು, ಒಳ ಚರಂಡಿ – ರಸ್ತೆ – ಸಾರಿಗೆ ವ್ಯವಸ್ಥೆ, ಸುಸಜ್ಜಿತ ಆಸ್ಪತ್ರೆ’ – ಇವು ಜನರ ನಿರೀಕ್ಷೆಗಳು ಎಂದು ‘ಪ್ರಜಾವಾಣಿ’ ಸಮೀಕ್ಷೆ ತಿಳಿಸಿದೆ.
ಹೊಸ ಜಿಲ್ಲೆಗಳು ವಾರ್ಷಿಕೋತ್ಸವವನ್ನು ಆಚರಿಸಿಕೊಳ್ಳುತ್ತಿವೆ. ಈ ಸಂದರ್ಭದಲ್ಲಿ ಅವುಗಳ ಅಭಿವೃದ್ಧಿ ಸಂಬಂಧಿ ಸ್ಥಿತಿಗಳೇನು? ಅವುಗಳು ಅಭಿವೃದ್ಧಿ ದೃಷ್ಟಿಯಿಂದ ಯಾವ ಅನುಕೂಲಗಳನ್ನು ಪಡೆದಿವೆ? ಅವುಗಳು ಎದುರಿಸುತ್ತಿರುವ ಅನಾನುಕೂಲ ಸಂಗತಿಗಳು ಯಾವುವು? ಅವುಗಳ ತೀವ್ರಗತಿ ಅಭಿವೃದ್ಧಿಗೆ ಅಗತ್ಯವಾದ ವಾತಾವರಣಗಳನ್ನು ಹೇಗೆ ಸೃಷ್ಟಿಸುವುದು? – ಇವೇ ಮುಂತಾದ ಸಂಗತಿಗಳು ಇಂದು ನಮ್ಮ ಮುಂದಿವೆ. ಇವೇ ಪ್ರಶ್ನೆಗಳು ಹೊಸ ಜಿಲ್ಲೆಗಳ ಜನಪ್ರತಿನಿಧಿಗಳ ಮುಂದಿವೆ.
ಜಿಲ್ಲೆಯ ವೈಶಿಷ್ಟ್ಯ
ಪ್ರತಿಯೊಂದು ಜಿಲ್ಲೆಗೂ ತನ್ನದೇ ಆದ ವಿಶಿಷ್ಟತೆ – ಅನನ್ಯತೆ – ವ್ಯಕ್ತಿತ್ವ ಇರುತ್ತದೆ. ಅದಕ್ಕೊಂದು ಚಾರಿತ್ರಿಕ ಪರಂಪರೆ ಇರುತ್ತದೆ. ಕರ್ನಾಟಕದಲ್ಲಿನ ಜಿಲ್ಲೆಗಳಿಗೆ ಕನಿಷ್ಟ ಪಕ್ಷ ೨೦೦ ವರ್ಷಗಳ ಇತಿಹಾಸವಿದೆ. ಪ್ರತಿಯೊಂದು ಜಿಲ್ಲೆಯು ತನ್ನ ಭೌಗೋಳಿಕ ವ್ಯಾಪ್ತಿಯಲ್ಲಿರುವ ಒಂದಲ್ಲ ಒಂದು ವಿಶಿಷ್ಟತೆಯೊಂದಿಗೆ ತನ್ನನ್ನು ತಾನು ಗುರುತಿಸಿಕೊಳ್ಳುವುದು ರೂಢಿ. ಉದಾಹರಣೆಗೆ ಮೈಸೂರು ಜಿಲ್ಲೆಗೆ ದಸರಾ ಉತ್ಸವ ಇದೆ. ಅರಮನೆ ಇದೆ. ಹಾಸನಕ್ಕೆ ಶ್ರವಣಬೆಳಗೊಳ ಇದೆ. ಬಳ್ಳಾರಿ ಜಿಲ್ಲೆಗೊಂದು ಹಂಪೆ ಇದೆ. ಹೀಗೆ ಪ್ರತಿಯೊಂದು ಜಿಲ್ಲೆಗೂ ವಿಶಿಷ್ಟತೆ ಇರುತ್ತದೆ. ‘ಗುರುತು’ ಇರುತ್ತದೆ. ಇದಕ್ಕೆ ಬಹಳ ಪ್ರಸ್ತುತವಾದ ಉದಾಹರಣೆಯೆಂದರೆ ದಕ್ಷಿಣ ಕನ್ನಡ ಮತ್ತು ಉತ್ತರ ಕನ್ನಡ ಜಿಲ್ಲೆಗಳು. ಕೊಡಗು ಜಿಲ್ಲೆಯು ತನ್ನನ್ನು ತಾನು ‘ಮಿಲಿಟರಿ’ ಜೊತೆ ಸಮೀಕರಿಸಿಕೊಂಡುಬಿಟ್ಟಿದೆ. ಹೊಸ ಜಿಲ್ಲೆಗಳು ಇಂತಹ ವ್ಯಕ್ತಿತ್ವ ಗುರುತು ಪರಂಪರೆಯನ್ನು ಹುಡುಕಿಕೊಳ್ಳಬೇಕಾಗುತ್ತದೆ. ‘ಗುರುತ’ನ್ನು ಹುಡುಕಿಕೊಳ್ಳುವುದರಿಂದ ಅನೇಕ ಅನುಕೂಲಗಳು ಪ್ರಾಪ್ರವಾಗುತ್ತವೆ. ಜನತೆ ತಮ್ಮ ‘ಜಿಲ್ಲೆ’ ಎಂಬ ಅಭಿಮಾನ ಬೆಳೆಸಿಕೊಳ್ಳಬೇಕಾಗುತ್ತದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ
ಕರ್ನಾಟಕದಲ್ಲಿ ೧೯೯೭ರಲ್ಲಿ ಅಸ್ತಿತ್ವಕ್ಕೆ ಬಂದ ಏಳು ಹೊಸ ಜಿಲ್ಲೆಗಳ ಅಭಿವೃದ್ಧಿ ಸ್ವರೂಪವನ್ನು ಗುರುತಿಸುವ ಅಧ್ಯಯನವನ್ನು ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗ ಕೈಗೊಂಡಿದೆ. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವೆಂಬ ಒಂದು ಪ್ರತ್ಯೇಕ ಅಧ್ಯಯನ ನೆಲೆಯನ್ನು ಕಂಡುಕೊಳ್ಳಲು ಇಲ್ಲಿ ಪ್ರಯತ್ನಿಸಲಾಗಿದೆ. ಸಂವಿಧಾನದ ೭೩ ಮತ್ತು ೭೪ನೆಯ ತಿದ್ದುಪಡಿಯ ತರುವಾಯ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ಕ್ಕೆ ವಿಶೇಷ ಮಹತ್ವ ಬಂದಿದೆ. ಆಡಳಿತ ಮತ್ತು ಅಭಿವೃದ್ಧಿಗಳಿಗೆ ಸಂಬಂಧಿಸಿದಂತೆ ವಿಕೇಂದ್ರೀಕರಣಕ್ಕೆ ಸಂವಿಧಾನಬದ್ಧ ಮನ್ನಣೆ ದೊರಕಿದಂತಾಗಿದೆ. ಇಂದು ನಿಜವಾದ ಅರ್ಥದಲ್ಲಿ ಜಿಲ್ಲೆಯು ಅಭಿವೃದ್ಧಿ ಘಟಕವಾಗಿ ರೂಪು ತಳೆದಿದೆ. ಜಿಲ್ಲೆಯನ್ನು ಆಡಳಿತ ಘಟಕವಾಗಿ ಪರಿಭಾವಿಸುವುದು ವಾಡಿಕೆಯಲ್ಲಿತ್ತು. ಆದರೆ ಇಂದು ಜಿಲ್ಲಾ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆಗಳು ಸಿದ್ಧವಾಗಬೇಕಾಗಿದೆ. ಈ ಬದಲಾದ ಸಂದರ್ಭವನ್ನು ಗಮನದಲ್ಲಿಟ್ಟುಕೊಂಡು ನಾವು ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವನ್ನು ರೂಪಿಸಿದ್ದೇವೆ. ಜಿಲ್ಲಾ ಅಭಿವೃದ್ಧಿಯ ಗತಿಶೀಲತೆಯನ್ನು ಶೋಧಿಸುವ ಪರಿಯನ್ನೇ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಎಂದು ಕರೆಯಲಾಗಿದೆ. ಅಭಿವೃದ್ಧಿಯನ್ನು ಕುರಿತಂತೆ ಜಿಲ್ಲೆಯಲ್ಲಿ ಸಂವಾದವನ್ನು ಚರ್ಚೆಯನ್ನು ಹುಟ್ಟು ಹಾಕುವುದು ನಮ್ಮ ಅಧ್ಯಯನದ ಮೂಲ ಉದ್ದೇಶವಾಗಿದೆ.
ಅಭಿವೃದ್ಧಿಯ ನೆಲೆಗಳ ಶೋಧ
‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವನ್ನು ಒಂದು ನಿರ್ದಿಷ್ಟ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಚೌಕಟ್ಟಿನಲ್ಲಿ ರೂಪಿಸಲಾಗಿದೆ. ವರಮಾನ, ಉತ್ಪನ್ನ, ಉಳಿತಾಯ, ಬಂಡವಾಳ ಹೂಡಿಕೆ ಮುಂತಾದ ಗಾತ್ರನಿಷ್ಟ ಆರ್ಥಿಕ ಸೂಚಿಗಳ ನೆಲೆಯಿಂದ ಅಭಿವೃದ್ಧಿಯನ್ನು ಪರಿಭಾವಿಸುವ ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಪ್ರತಿಯಾಗಿ ಇಲ್ಲಿ ನಾವು ಅಭಿವೃದ್ಧಿಯನ್ನು ಅಮರ್ತ್ಯಸೇನ್ ರೂಪಿಸಿರುವ ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ನೆಲೆಯಿಂದ ಪರಿಭಾವಿಸಲು ಪ್ರಯತ್ನಿಸಿದ್ದೇವೆ. ಅಭಿವೃದ್ಧಿಯನ್ನು ವರಮಾನದ ನೆಲೆಯಿಂದ ಪರಿಭಾವಿಸುವ ಪರಿಯೊಂದು ವಾಡಿಕೆಯಲ್ಲಿದೆ. ಇದನ್ನು ‘ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ’ ಎಂದು ಕರೆಯಬಹುದು. ಒಂದು ಆರ್ಥಿಕತೆಯ ರಾಷ್ಟ್ರೀಯ ಉತ್ಪನ್ನದಲ್ಲಿನ ಬೆಳವಣಿಗೆಯ ಗತಿಯನ್ನು ಅಭಿವೃದ್ಧಿ ಎಂದು ನಿರ್ವಚಿಸಲಾಗಿದೆ. ವರಮಾನದ ಏರಿಕೆಯ ಗತಿಯೇ ಅಭಿವೃದ್ಧಿಯನ್ನು ಅಳತೆ ಮಾಡುವ ಮಾನದಂಡ. ಈ ಕಾರಣ ದಿಂದಾಗಿಯೆ ಆರ್ಥಿಕತೆಯ ಉತ್ಪಾದನಾ ಮಟ್ಟವನ್ನು, ಉತ್ಪಾದನಾ ಸಾಮರ್ಥ್ಯವನ್ನು ಉತ್ತಮ ಪಡಿಸುವ ಮಾರ್ಗಗಳ ಶೋಧವೇ ಅಭಿವೃದ್ಧಿ ಅಧ್ಯಯನದ ಮೂಲ ಹೇತುವಾಗಿಬಿಟ್ಟಿತು. ಬಡತನ, ಹಸಿವು, ನಿರುದ್ಯೋಗ – ಹೀಗೆ ಎಲ್ಲ ಬಗೆಯ ದುಸ್ಥಿತಿಗೂ ಕಾರಣವನ್ನು ಉತ್ಪನ್ನದ – ಆಹಾರದ ಕೊರತೆಯಲ್ಲಿ ಗುರುತಿಸಲಾಯಿತು. ಈ ವಿಚಾರ ಪ್ರಣಾಳಿಕೆಯಲ್ಲಿ ಉತ್ಪನ್ನ – ಆಹಾರ ಮುಂತಾದವು ‘ಇರುವುದು’ ಪ್ರಧಾನವಾಗಿ, ಅವು ಜನರಿಗೆ ‘ದೊರೆಗೊಳ್ಳುವುದು’ ಆನುಷಂಗಿಕವಾಗಿ ಬಿಟ್ಟಿತು.
ಈ ಬಗೆಯ ವರಮಾನ ಕೇಂದ್ರಿತ, ಮೌಲ್ಯ ನಿರಪೇಕ್ಷ ಏಕಲಿಂಗಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯು ಇತ್ತೀಚೆಗೆ ತೀವ್ರತರನಾದ ಟೀಕೆ – ವಿಮರ್ಶೆಯನ್ನು – ಸವಾಲುಗಳನ್ನು ಎದುರಿಸುತ್ತಿದೆ. ಅಮರ್ತ್ಯಸೇನ್‌ ಅವರು ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಬಗ್ಗೆ ಅನೇಕ ಸೂಕ್ಷ್ಮ ಪ್ರಶ್ನೆಗಳನ್ನು ಎತ್ತಿದ್ದಾರೆ. ಯುಎನ್‌ಡಿಪಿಯು ಸಿದ್ಧಪಡಿಸುತ್ತಿರುವ ‘ಮಾನವ ಮುಖಿ ಅಭಿವೃದ್ಧಿ ವರದಿ’ಗಳಲ್ಲೀ ವರಮಾನ ಕೇಂದ್ರಿತ ಅಭಿವೃದ್ಧಿ ತಂತ್ರ ಟೀಕೆಯನ್ನು ಎದುರಿಸುತ್ತಿದೆ.
ಅಮರ್ತ್ಯಸೇನ್ ಮತ್ತು ಮೆಹಬೂಬ್ ಉಲ್ ಹಕ್ ಅವರುಗಳು ಸಾಂಪ್ರದಾಯಿಕ ವಿಚಾರ ಪ್ರಣಾಳಿಕೆಯಲ್ಲಿ ಆನುಷಂಗಿಕವಾಗಿದ್ದ ‘ಜನರು’, ‘ಜನರ ಬದುಕು’ ಇವುಗಳನ್ನು ತಮ್ಮ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯ ಹೃದ್ಯಭಾಗವನ್ನಾಗಿ ಮಾಡಿಕೊಂಡಿದ್ದಾರೆ. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ವರಮಾನವು ಅನುಷಂಗಿಕವೆಂದು, ಜನರ ಬದುಕು ಪ್ರಧಾನವೆಂದು ಇವರು ವಾದಿಸಿದರು. ಅಭಿವೃದ್ಧಿ ಪ್ರಕ್ರಿಯೆಯನ್ನು ಸಾಮಾಜಿಕ ನೆಲೆಯಿಂದಲೆ ಪರಿಭಾವಿಸಬೇಕು ಎಂದು ಇವರಿಬ್ಬರು ಪ್ರತಿಪಾದಿಸಿದರು. ಜನರು ಅಭಿವೃದ್ಧೀಯ ‘ಸಾಧನ’ವೂ ಹೌದು ಮತ್ತು ‘ಸಾಧ್ಯ’ವೂ ಹೌದು ಎಂಬುದನ್ನು ಸೇನ್ ಮತ್ತು ಹಕ್ ತೋರಿಸಿಕೊಟ್ಟರು.
ಅಮರ್ತ್ಯಸೇನ್ ಮತ್ತು ಮೆಹಬೂಬ್ ಉಲ್ ಹಕ್ ಅವುಗಳು ರೂಪಿಸಿರುವ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಪ್ರಕಾರ ‘ಜನರ ಬದುಕು ಉತ್ತಮಗೊಳ್ಳುವ ಪರಿಯೇ’ ಅಭಿವೃದ್ಧಿ, ವರಮಾನ, ಉತ್ಪನ್ನ, ಆಹಾರ, ಉದ್ಯೋಗ – ಮುಂತಾದವು ಅಭಿವೃದ್ಧಿಯ ದೃಷ್ಟಿಯಿಂದ ಮುಖ್ಯ. ಆದರೆ ಸೇನ್ ಪ್ರಕಾರ ಅವುಗಳ ಮೇಲೆ ಜನರಿಗಿರುವ ‘ಹಕ್ಕುದಾರಿಕೆ’ ಹೆಚ್ಚು ಮುಖ್ಯ. ಅಮರ್ತ್ಯಸೇನ್ ಅವರು ತಮ್ಮ ಪ್ರಸಿದ್ಧ ಗ್ರಂಥ ‘ಪಾವರ್ಟಿ ಆಂಡ್ ಪ್ರಾಮೈನ್’ನಲ್ಲಿ ಈ ಬಗ್ಗೆ ಹೀಗೆ ನುಡಿದಿದ್ದಾರೆ. (ಸೇನ್ ೧೯೮೧. ಪು.೧)
“Starvation is the characteristic of some people not having enough food to eat. It is not the characteristic of their being not enough food to eat”
ಅಮರ್ತ್ಯಸೇನ್ ಪ್ರಕಾರ ವರಮಾನ – ಉತ್ಪನ್ನ – ಆಹಾರ ಇವುಗಳು ‘ಇರುವುದು’ (their being) ಮುಖ್ಯವಾದರೂ ಸಹ ಅವು ಜನರಿಗೆ ದೊರೆಗೊಳ್ಳುವುದು (having enough) ಹೆಚ್ಚು ನಿರ್ಣಾಯಕವಾದುದು. ಅವು ಜನರಿಗೆ ದೊರೆಗೊಂಡಾಗ ಮಾತ್ರ ಬದುಕು ಉತ್ತಮವಾಗಲು ಸಾಧ್ಯ. ಆದ್ದರಿಂದಲೇ ಮೆಹಬೂಬ್ ಉಲ್ ಹಕ್ ಅವರು ‘ಬದುಕನ್ನು ಉತ್ತಮಪಡಿಸಿಕೊಳ್ಳಲು ಜನರಿಗೆ ಇರುವ ಅವಕಾಶಗಳ ವರ್ಧನೆಯೇ’ ಅಭಿವೃದ್ಧಿ ಎಂದಿದ್ದಾರೆ. ಅವಕಾಶಗಳನ್ನು ದಕ್ಕಿಸಿಕೊಳ್ಳುವ ಸಾಮರ್ಥ್ಯ ಜನರಿಗೆ ಇರಬೇಕು. ಇವರ ಜೊತೆಗೆ ಅವಕಾಶಗಳ ಕೂಟದಲ್ಲಿ ತನಗೆ ಬೇಕಾದುದನ್ನು ಆಯ್ಕೆ ಮಾಡುವ ಸ್ವಾತಂತ್ರ್ಯವಿರಬೇಕು. ಈ ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯಗಳನ್ನು ಸಂಯೋಜಿಸಿ ಅಮರ್ತ್ಯಸೇನ್ ಅವರು ‘ಧಾರಣಶಕ್ತಿ’ ಎಂಬ ಪರಿಭಾವನೆ ರೂಪಿಸಿದ್ದಾರೆ. ಧಾರಣಶಕ್ತಿಯನ್ನು `ability to achieve well being and the freedom to achieve well being’ ಎಂದು ನಿರ್ವಚಿಸಿದ್ದಾರೆ. (ಸೇನ್. ೧೯೯೨)
‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವನ್ನು ಸೇನ್ ಅವರು ರೂಪಿಸಿರುವ ‘ಧಾರಣಶಕ್ತಿ’ ಪರಿಭಾವನೆ ಹಾಗೂ ಯುಎನ್‌ಡಿಪಿ ಮೂಲಕ ಮೆಹಬೂಬ್ – ಉಲ್ – ಹಕ್ ಅವರು ರೂಪಿಸಿರುವ ‘ಮಾನವ ಮುಖಿ ಅಭಿವೃದ್ಧಿ’ ವಿಚಾರ ಪ್ರಣಾಳಿಕೆ ನೆಲೆಯಿಂದ ನಡೆಸುವ ಉದ್ದೇಶವಿದೆ. ಬಡತನ, ಹಸಿವು, ನಿರುದ್ಯೋಗ ಮುಂತಾದ ದುಸ್ಥಿತಿಗಳಿಗೆ ಉತ್ತರವನ್ನು ಆಹಾರೋತ್ಪಾದನೆಯಲ್ಲಿ ಕಂಡುಕೊಳ್ಳುವುದಕ್ಕೆ ಪ್ರತಿಯಾಗಿ ಆಹಾರೋತ್ಪನ್ನದ ಮೇಲೆ ಜನರಿಗಿರುವ ‘ಹಕ್ಕುದಾರಿಕೆ’ (entitlement) ಯಲ್ಲಿ ಕಂಡುಕೊಳ್ಳಲು ಇಲ್ಲಿ ಪ್ರಯತ್ನಿಸಲಾಗಿದೆ. ಅಭಿವೃದ್ಧಿಯ ರಾಜಕೀಯಾರ್ಥಿಕತೆ ನೆಲೆಗಳನ್ನು ಗುರುತಿಸುವ ಉದ್ದೇಶ ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಮೂಲದಲ್ಲಿದೆ. ಆದ್ದರಿಂದಲೇ ಪ್ರಸ್ತುತ ಜಿಲ್ಲಾ ಅಭಿವೃದ್ಧಿ ಅಧ್ಯಯನದಲ್ಲಿ ಜನರ ಅಕ್ಷರ ಸಂಪತ್ತು, ಆರೋಗ್ಯ ಭಾಗ್ಯ, ಬದುಕು – ಸಾವುಗಳ ವಿವರ, ಆಯುರ್ಮಾನ, ದುಡಿಮೆಗಾರರು, ಮಹಿಳಾ ದುಡಿಮೆಗಾರರು – ಮುಂತಾದ ಸಂಗತಿಗಳಿಗೆ ಅಗ್ರಗಣ್ಯಸ್ಥಾನ ನೀಡಲಾಗಿದೆ. ಅಭಿವೃದ್ಧಿಯ ಲಿಂಗ ಸಂಬಂಧಿ ಆಯಾಮಗಳನ್ನು ಗುರುತಿಸುವುದು ಜಿಲ್ಲಾ ಅಧ್ಯಯನದ ಬಹುಮುಖ್ಯ ಪ್ರಣಾಳಿಕೆಯಾಗಿದೆ. ಆದರೆ ಇಲ್ಲಿನ ಅಧ್ಯಯನದಲ್ಲಿ ಔದ್ಯಮಿಕ ರಂಗದ ಪಾತ್ರ – ಗಾತ್ರವನ್ನು ಕಡೆಗಣಿಸಿಲ್ಲ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನವೆಂದರೆ ಕೇವಲ ಅಂಕಿ – ಅಂಶಗಳ ಕೋಶವಲ್ಲ. ಮಾರ್ಗ ದರ್ಶನ ಮಾಡುವುದು. ಇದರ ಕೆಲಸವಲ್ಲ. ಅಭಿವೃದ್ಧಿ ಕುರಿತಂತೆ ಜಿಲ್ಲಾ ಮಟ್ಟದಲ್ಲಿ ಸಂಕಥನವೊಂದನ್ನು ಶುರುಮಾಡುವ ಉದ್ದೇಶ ಜಿಲ್ಲಾ ಅಭಿವೃದ್ಧಿ ಅಧ್ಯಯಯನದ ಮೂಲದಲ್ಲಿದೆ. 
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ಪ್ರಸ್ತಾವನೆ (೨)
ಅಧ್ಯಯನದ ಉದ್ದೇಶಗಳು
ಈಗಾಗಲೇ ಪ್ರಸ್ತಾವನೆಯಲ್ಲಿ ಪ್ರತಿಪಾದಿಸಿರುವಂತೆ ಹೊಸ ಜಿಲ್ಲೆಗಳ ಅಭಿವೃದ್ಧಿ ಸ್ಥಿತಿಗತಿಗಳನ್ನು, ಅದರ ಚಲನಶೀಲತೆಯನ್ನು ಪರಿಶೋಧಿಸುವ ಅಧ್ಯಯನ ಇದಾಗಿದೆ. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬ ದೊಡ್ಡ ಯೋಜನೆಯಡಿಯಲ್ಲಿ ಪ್ರಸ್ತುತ ಅಧ್ಯಯನ ಪ್ರಾರಂಭವಾಗಿದೆ. ಹೊಸ ಜಿಲ್ಲೆಗಳ ಅಭಿವೃದ್ಧಿ ಸ್ವತೂಪ, ಸ್ಥಿತಿಗತಿ, ಅಭಿವೃದ್ಧಿ ಆದ್ಯತೆಗಳು, ಉತ್ಪಾದನಾ ಸಂಬಂಧಗಳು ಮುಂತಾದವುಗಳನ್ನು ಕುರಿತ ಅನುಸಂಧಾನವೇ ಪ್ರಸ್ತುತ ಅಧ್ಯಯನ. ಈ ಬಗೆಯ ಅಧ್ಯಯನವು ಜಿಲ್ಲಾ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆ ರಚಿಸುವಲ್ಲಿ ಸಹಾಯಕವಾಗುತ್ತದೆ ಎಂದು ನಂಬಲಾಗಿದೆ.
ನಿರ್ದಿಷ್ಟವಾಗಿ ಈ ಅಧ್ಯಯನದ ಉದ್ದೇಶಗಳು ಹೀಗಿವೆ
೧. ಮೊದಲನೆಯದಾಗಿ ಹೊಸ ಜಿಲ್ಲೆಗಳಲ್ಲಿ ಅಭಿವೃದ್ಧಿ ಕುರಿತಂತೆ ಸಂವಾದವೊಂದನ್ನು ಸಂಕಥನವೊಂದನ್ನು ಹುಟ್ಟು ಹಾಕುವುದು ಇಲ್ಲಿನ ಬಹುಮುಖ್ಯ ಉದ್ದೇಶವಾಗಿದೆ. ರಾಜ್ಯ ಮಟ್ಟದಲ್ಲಿ, ಪ್ರಾದೇಶಿಕ ಮಟ್ಟದಲ್ಲಿ, ವಿಭಾಗ ಮಟ್ಟದಲ್ಲಿ ಹೊಸ ಜಿಲ್ಲೆ ಯಾವ ಸ್ಥಾನದಲ್ಲಿದೆ ಎಂಬುದನ್ನು ಎಲ್ಲಿ ಗುರುತಿಸಲು ಪ್ರಯತ್ನಿಸಲಾಗಿದೆ.
೨. ಎರಡನೆಯದಾಗಿ ಹೊಸ ಜಿಲ್ಲೆಯ ಜನಸಂಖ್ಯೆಯ ಗಾತ್ರ, ಬೆಳವಣಿಗೆ, ಗುಣಶೀಲತೆ, ಆರೋಗ್ಯ, ಮರಣ ಪ್ರಮಾಣ, ಜನನ ಪ್ರಮಾಣ ಮುಂತಾದವುಗಳನ್ನು ಗುರುತಿಸುವ ಕೆಲಸವು ಇಲ್ಲಿ ನಡೆದಿದೆ.
೩. ಮೂರನೆಯದಾಗಿ ಮತ್ತು ಬಹು ಮುಖ್ಯವಾಗಿ ಹೊಸ ಜಿಲ್ಲೆಯ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ವರೂಪ ಹಾಗೂ ಲಿಂಗ ಸ್ವರೂಪವನ್ನು ಸೂಕ್ಷ್ಮ ವಿಶ್ಲೇಷಣೆಗೆ ಒಳಪಡಿಸುವ ಉದ್ದೇಶವು ಪ್ರಸ್ತುತ ಅಧ್ಯಯನಕ್ಕಿದೆ. ಜನಸಂಖ್ಯೆಯಲ್ಲಿ ದುಡಿಯುವ ವರ್ಗ, ದುಡಿಮೆಗಾರರಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಮುಂತಾದವುಗಳ ಮೂಲಕ ಹೊಸ ಜಿಲ್ಲೆಗಳಲ್ಲಿನ ಬಡತನದ ತೀವ್ರತೆಯನ್ನು ಗುರುತಿಸುವ ಪ್ರಯತ್ನ ಮಾಡಲಾಗಿದೆ.
೪. ನಾಲ್ಕನೆಯದಾಗಿ, ವರಮಾನ ಹಾಗೂ ದುಡಿಮೆಗಾರರು, ಹೊಸ ಜಿಲ್ಲೆಯ ಪ್ರಾಥಮಿಕ ವಲಯ, ದ್ವಿತೀಯ ವಲಯ ಹಾಗೂ ತೃತೀಯ ವಲಯಗಳಲ್ಲಿ ಹೇಗೆ ವಿತರಣೆಯಾಗಿದ್ದಾರೆ ಎಂಬುದನ್ನು ಗುರುತಿಸುವುದರ ಮೂಲಕ ಹೊಸ ಜಿಲ್ಲೆಯ ‘ಆರ್ಥಿಕ ರಚನೆ’ಯನ್ನು ಕಟ್ಟುವ ಉದ್ದೇಶ ಇಲ್ಲಿದೆ.
೫. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಉಪಕರಣವಾದಿ ಹಾಗೂ ಅಂತಸ್ಥವಾಗಿ ಮಹತ್ವಗಳೆರಡನ್ನು ಪಡೆದಿರುವ ಸಾಕ್ಷರತೆ, ಆರೋಗ್ಯ ಮುಂತಾದವುಗಳನ್ನು ವಿವರವಾಗಿ ಪರಿಶೀಲಿಸುವ ಉದ್ದೇಶವಿದೆ. ಸಾಕ್ಷರತೆಗೆ ಸಂಬಂಧಿಸಿದ ವಿವಿಧ ಮುಖಗಳನ್ನು ನೆಲೆಗಳನ್ನು ಇಲ್ಲಿ ಅನುಸಂಧಾನಕ್ಕೆ ಒಳಪಡಿಸಲಾಗಿದೆ. ೬ ರಿಂದ ೧೪ ವಯೋಮಾನದಲ್ಲಿ ಶಾಳೆಗಳಲ್ಲಿರುವ ಮಕ್ಕಳ ಸಂಖ್ಯೆ ಎಷ್ಟು, ಶಾಲೆಯ ಹೊರಗೆ ಉಳಿದ ಹತಭಾಗ್ಯ ಮಕ್ಕಳ ಪ್ರಮಾಣ ಎಷ್ಟು, ಪರಿಶಿಷ್ಟ ಜಾತಿ ಮತ್ತು ಪಂಗಡಗಳ ಜನತೆಯ ಸಾಕ್ಷರತೆಯ ಪ್ರಮಾಣ ಎಷ್ಟು? ಮುಂತಾದ ಸೂಕ್ಷ್ಮ ಸಂಗತಿಗಳನ್ನು ಇಲ್ಲಿ ವಿವರಿಸಲಾಗಿದೆ.
೬. ಕೃಷಿಗೆ ಸಂಬಂಧಿಸಿದಂತೆ ಬೆಳೆ ಬೆಳೆಯುವ ಪ್ರದೇಶ ಎಷ್ಟು? ನೀರಾವರಿ ಪ್ರಮಾಣ ಎಷ್ಟು? ಅರಣ್ಯ ಪ್ರಮಾಣ ಎಷ್ಟಿದೆ? ಬೀಳು ಭೂಮಿ ಎಷ್ಟು? ಮುಂತಾದ ಸಂಗತಿಗಳನ್ನು ಸುಸ್ಥಿರಗತಿ ಬೆಳವಣಿಗೆ ನೆಲೆಯಲ್ಲಿ ನಡೆಸಲು ಉದ್ದೇಶವನ್ನು ಪ್ರಸ್ತುತ ಅಧ್ಯಯನ ಇಟ್ಟುಕೊಂಡಿದೆ.
೭. ರಸ್ತೆಗಳು, ಬ್ಯಾಂಕಿಂಗ್ – ಮುಂತಾದ ಸೇವಾ ವಲಯಕ್ಕೆ ಸಂಬಂಧಿಸಿದಂತೆ ಹೊಸ ಜಿಲ್ಲೆಗಳ ಸ್ಥಾನ ಯಾವುದು? ಎಂಬುದನ್ನು ಗುರುತಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
೮. ಹೊಸ ಜಿಲ್ಲೆಗಳಲ್ಲಿ ಔಧ್ಯಮಿಕರಂಗದ ಸ್ಥಾನಮಾನ ಯಾವುದು? ಔದ್ಯಮಿಕ ರಂಗದಲ್ಲಿ ತೊಡಗಿಸಿರುವ ಬಂಡವಾಳ, ಅಲ್ಲಿ ದುಡಿಮೆಯಲ್ಲಿ ನಿರತವಾಗಿರುವ ಕಾರ್ಮಿಕ ವರ್ಗ ಮುಂತಾದವುಗಳನ್ನು ಗುರುತಿಸುವ ಉದ್ದೇಶವು ಅಧ್ಯಯನಕ್ಕಿದೆ. ಕೈಗಾರಿಕಾ ಬೆಳವಣಿಗೆಯ ಒಂದು ಮುನ್ನೋಟವನ್ನು ನೀಡಲು ಇಲ್ಲಿ ಪ್ರಯತ್ನಿಸಲಾಗಿದೆ.
೯. ಇಡೀ ಅಧ್ಯಯನದ ಒಳನೋಟಗಳಿಂದ ಹೊಸ ಜಿಲ್ಲೆಗಳ ಅಭಿವೃದ್ಧಿಯ ಒಂದು ಮುನ್ನೋವನ್ನು ನೀಡಲು ಇಲ್ಲಿ ಪ್ರಯತ್ನಿಸಲಾಗಿದೆ. ಈ ಜಿಲ್ಲೆಗಳ ಅಭಿವೃದ್ಧಿಯ ಭಾವಿ ಸ್ವರೂಪ ಹೇಗಿರಬಹುದು? ಭವಿಷ್ಯ ಉಜ್ವಲವಾಗಿದೆಯೆ? ಅಥವಾ ನಿರಾಶಾದಾಯಕವಾಗಿದೆಯೆ? ಎಂಬುದನ್ನು ಗುರುತಿಸುವ ಉದ್ದೇಶವೂ ನಮ್ಮ ಅಧ್ಯಯನಕ್ಕಿದೆ.
೧೦. ಈ ಅಧ್ಯಯನದ ಮೂಲಕ ನಾವು ಕರ್ನಾಟಕದ ೨೭ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಒಂದು ಮಾಹಿತಿ ಕೋಶವನ್ನು ಸಿದ್ಧ ಪಡಿಸಿದ್ದೇವೆ. ಹೊಸ ಜಿಲ್ಲೆಗಳು ವಿಭಾಗ ಮಟ್ಟದಲ್ಲಿ, ಪ್ರಾದೇಶಿಕ ಮಟ್ಟದಲ್ಲಿ ಹಾಗೂ ರಾಜ್ಯ ಮಟ್ಟದಲ್ಲಿ ಯಾವ ಸ್ಥಾನದಲ್ಲಿವೆ ಎಂಬುದನ್ನು ಗುರುತಿಸಲು ನಮ್ಮ ಮಾಹಿತಿ ಕೋಶ ನೆರವಾಗುತ್ತದೆ. ಕರ್ನಾಟಕದ ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಮೊದಲ ಹಂತವಾಗಿ ‘ಮಾಹಿತಿ ಕೋಶ’ವನ್ನು ಸಿದ್ಧಪಡಿಸುವ ಉದ್ದೇಶವನ್ನು ಪ್ರಸ್ತುತ ಅಧ್ಯಯನವು ಇಟ್ಟುಕೊಂಡಿದೆ (ಈ ಮಾಹಿತಿ ಕೋಶವು ಈಗಾಗಲೇ ಪ್ರತ್ಯೇಕವಾಗಿ ಪ್ರಕಟಗೊಂಡಿದೆ).
ಅಧ್ಯಯನ ವಿಧಾನ
ಮೂಲಭೂತವಾಗಿ ಇದೊಂದು ಎಂಪರಿಕಲ್ ಸ್ವರೂಪದ ಅಧ್ಯಯನದಂತೆ ಕಂಡರೆ ಆಶ್ಚರ್ಯವಿಲ್ಲ. ನಿಜ, ಎಂಪರಿಕಲ್‌ ಸ್ವರೂಪ ಪ್ರಧಾನವಾಗಿದೆ. ಆದರೆ ಈ ಅಧ್ಯಯನದಲ್ಲಿ ಸೈದ್ಧಾಂತಿಕ ಸಂಗತಿಗಳನ್ನು ಕಡೆಗಣಿಸಿಲ್ಲ. ಅಭಿವೃದ್ಧಿಗೆ ಸಂಬಂಧಿಸಿದ ಸೈದ್ಧಾಂತಿಕ ಸಂಗತಿಗಳು ನಮ್ಮ ಅಧ್ಯಯನದ ಮೂಲದಲ್ಲಿ ಕೆಲಸ ಮಾಡಿದೆ. ಪ್ರಜ್ಞಾಪೂರ್ವಕವಾಗಿ ಅಧ್ಯಯನವನ್ನು ಲಿಂಗ ಸಂವೇದಿಯನ್ನಾಗಿ ಮಾಡಲಾಗಿದೆ. ದುಡಿಮೆಗಾರರ ವರ್ಗ ಹಾಗೂ ವರಮಾನ ಇವುಗಳು ಜಿಲ್ಲೆಯ ಮೂರು ವಲಯಗಳಲ್ಲಿ ಹಂಚಿಕೆಯಾಗಿರುವ ಬಗೆಯನ್ನು ಆಧರಿಸಿ ಜಿಲ್ಲೆಯ ‘ಆರ್ಥಿಕ ರಚನೆ’ಯನ್ನು ಕಟ್ಟಲು ಇಲ್ಲಿ ಪ್ರಯತ್ನಿಸಲಾಗಿದೆ. ವಾಸ್ತವವಾಗಿ ಕರ್ನಾಟಕದ ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ವರಮಾನದ ವಿವರಗಳು ದೊರೆಯುವುದಿಲ್ಲ. ನಮ್ಮ ಅಧ್ಯಯನದ ಅನುಕೂಲಕ್ಕಾಗಿ ಹೊಸ ಜಿಲ್ಲೆಗಳ ನಿವ್ವಳ ಆಂತರಿಕ ಉತ್ಪನ್ನವನ್ನು ಒಂದು ವಿಶೇಷ ವಿಧಾನದಿಂದ ಗಣನೆ ಮಾಡಲಾಗಿದೆ. ಈ ಅಧ್ಯಯನವನ್ನು ಅಮರ್ತ್ಯಸೇನ್‌ರ ಧಾರಣಾಶಕ್ತಿ ಪರಿಭಾವನೆ ಮತ್ತು ಮೆಹಬೂಬ್‌ ಉಲ್‌ಹಕ್ ಅವರ ಮಾನವಮುಖಿ ಅಭಿವೃದ್ಧೀ ವಿಚಾರ ಪ್ರಣಾಳಿಕೆಯನ್ನು ಆಧರಿಸಿ ರಚಿಸಲಾಗಿದೆ.
ಒಟ್ಟಾರೆ ಲಿಂಗ ಸಂಬಂಧಿ ವಿಚಾರಗಳು, ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ, ಪೊಲಿಟಿಕಲ್ ಎಕಾನಮಿ ಪ್ರಶ್ನೆಗಳು ನಮ್ಮ ಅಧ್ಯಯನದ ಹಿಂದೆ ಕ್ರಿಯಾಶೀಲವಾಗಿ ಕೆಲಸ ಮಾಡಿವೆ. ಇದೊಂದು ‘ನೀತಿ – ನಿರೂಪಣಾ ಸಂವೇದಿ’ ಅಧ್ಯಯನವಾಗಿದೆ. ಜಿಲ್ಲೆಯ ಮಟ್ಟದಲ್ಲಿ ಅಭಿವೃದ್ಧಿಯೋಜನೆಯನ್ನು ರೂಪಿಸುವ ಕೆಲಸದಲ್ಲಿ ನಿರತರಾಗಿರುವ ಎಲ್ಲರಿಗೂ ಇದು ಮಾರ್ಗದರ್ಶಿ ಕೈಪಿಡಿಯಾಗಬಲ್ಲದು.
ಮಾಹಿತಿ ಸಂಗ್ರಹ
ಅಧ್ಯಯನಕ್ಕೆ ಅಗತ್ಯವಾದ ಎಲ್ಲ ಮಾಹಿತಿಯನ್ನು ಅನುಷಂಗಿಕ ಮೂಲಗಳಿಂದ ಸಂಗ್ರಹಿಸಿಕೊಳ್ಳಲಾಗಿದೆ. ಜನಗಣತಿ ನಿರ್ದೇಶನಾಲಯ, ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯ, ಸಂಪರ್ಕ ಮತ್ತು ಕಟ್ಟಡಗಳ ಮುಖ್ಯ ಎಂಜಿನೀಯರ್ ಅವರ ಕಚೇರಿ, ಶಿಕ್ಷಣ ಇಲಾಖೆ, ಕೈಗಾರಿಕೆ ಮತ್ತು ವಾಣಿಜ್ಯ ಇಲಾಖೆ – ಹೀಗೆ ಅನೇಕ ಇಲಾಖೆಗಳಿಂದ ಮಾಹಿತಿ ಸಂಗ್ರಹಿಸಿಕೊಂಡಿದ್ದೇವೆ. ಹೊಸ ಜಿಲ್ಲೆಗಳಿಗೆ ಭೇಟಿ ಕೊಟ್ಟು ಜಿಲ್ಲಾ ಪಂಚಾಯತ್ ಮತ್ತು ಜಿಲ್ಲಾಧಿಕಾರಿ ಕಚೇರಿಗಳಿಂದ ಮಾಹಿತಿಯನ್ನು ಸಂಗ್ರಹಿಸಿಕೊಂಡಿದ್ದೇವೆ.
ಮಾಹಿತಿ ಸಂಗ್ರಹದ ಸಂದರ್ಭದಲ್ಲಿ ನಮಗೆ ಎದುರಾದ ಕೆಲವು ತೊಂದರೆಗಳನ್ನು ಇಲ್ಲಿ ದಾಖಲಿಸುವುದು ಅಪ್ರಸ್ತುತವಾಗಲಾರದು. ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಜಿಲ್ಲಾ ಮಟ್ಟದ ಮಾಹಿತಿಯು ಲಭ್ಯವಿಲ್ಲ. ಹೊಸ ಜಿಲ್ಲೆಗಳ ವ್ಯಾಪ್ತಿಯಲ್ಲಿ ಬರುವ ತಾಲ್ಲೂಕುಗಳ ಮಾಹಿತಿಯನ್ನು ಒಟ್ಟುಗೂಡಿಸಿ ಜಿಲ್ಲಾ ಮಟ್ಟದ ಸೂಚಿಗಳನ್ನು ಸಿದ್ಧಪಡಿಸಬೇಕಾಗಿದೆ. ಅಭಿವೃದ್ಧಿಗೆ ಸಂಬಂಧಿಸಿದ ಮಾಹಿತಿಯನ್ನು ಸಂಗ್ರಹಿಸಿ, ಜಿಲ್ಲಾ ಮಟ್ಟದಲ್ಲಿ ನೀಡುವ ಜವಾಬ್ದಾರಿಯನ್ನು ಬೆಂಗಳೂರಿನ ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯವು ಹೊತ್ತಿದೆ. ಆದರೆ ಈ ನಿರ್ದೇಶನಾಲಯವು ಇದುವರೆವಿಗೂ ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಅಂಕಿ – ಅಂಶಗಳನ್ನು ಸಿದ್ಧಪಡಿಸಿಲ್ಲ.
ಹೊಸ ಜಿಲ್ಲೆಗಳ ವಿಸ್ತೀರ್ಣ
ಜಿಲ್ಲಾ ವಿಸ್ತೀರ್ಣಕ್ಕೆ ಸಂಬಂಧಿಸಿದಂತೆ ಬಹು ಮುಖ್ಯವಾದ ತೊಡಕಿದೆ. ಜನಗಣತಿ ವರದಿಗಳಲ್ಲಿ ಜಿಲ್ಲಾವಾರು ಹಾಗೂ ತಾಲ್ಲೂಕುವಾರು ವಿಸ್ತೀರ್ಣದ ವಿವರ ದೊರೆಯುತ್ತದೆ. ಸದರಿ ವರದಿಗಳಲ್ಲಿ ತಿಳಿಸಿರುವಂತೆ ಜಿಲ್ಲೆಗಳ ವಿಸ್ತೀರ್ಣವು ಆ ಜಿಲ್ಲೆಯೆ ತಾಲ್ಲೂಕುಗಳ ವಿಸ್ತೀರ್ಣವನ್ನು ಕೂಡಿಸಿದ ಮೊತ್ತಕ್ಕೆ ಸಮಾನಾಗುವುದಿಲ್ಲ. ಏಕೆಂದರೆ ಇಲ್ಲಿ ಬಳಸಿರುವ ಮಾಹಿತಿ ಮೂಲಗಳು ಬೇರೆ ಬೇರೆಯಾಗಿವೆ. ಜಿಲ್ಲಾ ವಿಸ್ತೀರ್ಣವನ್ನು ಸರ್ವೆ ಇಲಾಖೆಯ ಮಾಹಿತಿ ಆಧಾರದಿಂದ ಗಣನೆ ಮಾಡಿದ್ದರೆ, ತಾಲ್ಲೂಕು ಮಟ್ಟದ ವಿಸ್ತೀರ್ಣವನ್ನು ಗ್ರಾಮ ಹಾಗೂ ತಾಲ್ಲೂಕು ರೆವಿನ್ಯೂ ಇಲಾಖೆಯಿಂದ ಸಂಗ್ರಹಿಸಿ ಕೊಳ್ಳಲಾಗಿದೆ. ಈ ಸಮಸ್ತೆಯನ್ನು ನಿವಾರಿಸಿಕೊಳ್ಳುವಲ್ಲಿ ನಾವು ಸ್ವಲ್ಪ ಮಟ್ಟಿಗೆ ಯಶಸ್ವಿಯಾಗಿದ್ದೇವೆ. ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದ ೩೫ ತಾಲ್ಲೂಕುಗಳ ವಿಸ್ತೀರ್ಣವನ್ನು ಮಾತ್ರ ಇಲ್ಲಿ ಗಣನೆ ಮಾಡಿದ್ದೇವೆ. ಉಳಿದಂತೆ ಜಿಲ್ಲಾ ಮಟ್ಟದ ವಿಸ್ತೀರ್ಣವನ್ನೆ ಗಣನೆ ಮಾಡಿದ್ದೇವೆ. ಇದರಿಂದ ‘ಎರರ್’ನ ಪ್ರಮಾಣ ಕಡಿಮೆಯಾಗಿದೆ.
ಜಿಲ್ಲಾ ನಿವ್ವಳ ಆಂತರಿಕ ವರಮಾನ
ಕರ್ನಾಟಕದಲ್ಲಿ ನಿವ್ವಳ ಆಂತರಿಕ ಉತ್ಪನ್ನದ ವಿವರಗಳು ಜಿಲ್ಲಾ ಮಟ್ಟದಲ್ಲಿ ಮಾತ್ರ ಲಭ್ಯವಾಗುತ್ತಿವೆ. ತಾಲ್ಲೂಕು ಮಟ್ಟದಲ್ಲಿ ಅವು ದೊರೆಯುವುದಿಲ್ಲ. ಈ ಕಾರಣಗಳಿಗಾಗಿ ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದ ವರಮಾನದ ವಿವರ ನಮಗೆ ದೊರೆಯುವುದಿಲ್ಲ. ನಮ್ಮ ಅಧ್ಯಯನದ ಸಲುವಾಗಿ ಹೊಸ ಜಿಲ್ಲೆಗಳ ವರಮಾನವನ್ನು ಒಂದು ವಿಶಿಷ್ಟ ವಿಧಾನವನ್ನು ಅನುಸರಿಸಿ ಗಣನೆ ಮಾಡಿದ್ದೇವೆ. ಅದರ ವಿವರವನ್ನು ಅನುಬಂಧದಲ್ಲಿ ನೀಡಲಾಗಿದೆ. ವರಮಾನಕ್ಕೆ ಸಂಬಂಧಿಸಿದ ಮಾಹಿತಿಯನ್ನು ಹೀಗೆ ಕಂಡುಕೊಂಡಿದ್ದರಿಂದ ಹೊಸ ಜಿಲ್ಲೆಗಳ ವಲಯವಾರು ಆರ್ಥಿಕ ರಚನೆಯನ್ನು ಕಟ್ಟಿಕೊಳ್ಳುವುದು ಇಲ್ಲಿ ಸಾಧ್ಯವಾಗಿದೆ.
ಸಾಕ್ಷರತೆ ವಿವರಗಳು
ಈ ಅಧ್ಯಯನದ ಮೂಲಕ ಪ್ರಥಮ ಬಾರಿಗೆ ಕರ್ನಾಟಕದ ಸಾಕ್ಷರತೆಗೆ ಸಂಬಂಧಿಸಿದ ವಿವರಗಳನ್ನು ನಾವು ಸಿದ್ಧಪಡಿಸಿದ್ದೇವೆ. ಸಾಕ್ಷರತೆ ವಿವರಗಳ ಜೊತೆಗೆ ಅನಕ್ಷರಸ್ಥರ ಪ್ರಮಾಣದ ವಿವರಗಳನ್ನು ಇಲ್ಲಿ ಚರ್ಚಿಸಲಾಗಿದೆ. ಸಾಕ್ಷರತೆಯ ಅಂಕಿ – ಸಂಖ್ಯೆಗಳನ್ನು ನಮ್ಮ ಅಧ್ಯಯನದಲ್ಲಿ ಅತ್ಯಂತ ಸೂಕ್ಷ್ಮ ಅನುಸಂಧಾನಕ್ಕೆ ಒಳಪಡಿಸಲಾಗಿದೆ. ಸಾಕ್ಷರರಲ್ಲಿ ಮಹಿಳೆಯರ ಪಾಲು, ಸಾಕ್ಷರರಲ್ಲಿ ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ವರ್ಗದ ಜನತೆಯ ಪಾಲು ಮುಂತಾದ ಸಂಗತಿಗಳನ್ನು ಪ್ರಸ್ತುತ ಅಧ್ಯಯನಕ್ಕಾಗೆ ಸಿದ್ಧಪಡಿಸಲಾಗಿದೆ. ಸಾಕ್ಷರತೆಯನ್ನು ಕೇವಲ ಶೇಕಡ ಪ್ರಮಾಣದಲ್ಲಿ ವಿಶ್ಲೇಷಿಸುವುದರ ಜೊತೆಗೆ ಪೂರ್ಣ ಅಂಕಿಗಳ ರೂಪದಲ್ಲೂ ವಿಶ್ಲೇಷಿಸಲಾಗಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿ
‘ಅಭಿವೃದ್ಧಿ ವರದಿ’ಗಳನ್ನು ಸಿದ್ಧಪಡಿಸುವ ಪ್ರಕಟಿಸುವ ಒಂದು ವಿಶಿಷ್ಟ ಪದ್ಧತಿ ಪ್ರಚಲಿತದಲ್ಲಿದೆ. ೧೯೯೦ ರಿಂದ ಯುಎನ್‌ಡಿಪಿಯು ‘ಮಾನವಮುಖಿ ಅಭಿವೃದ್ಧಿ ವರದಿ’ಗಳನ್ನು ಪ್ರತಿ ವರ್ಷವೂ ಪ್ರಕಟಿಸುತ್ತಿದೆ. ಇಂದಿರಾಗಾಂಧಿ ಇನ್ಸ್‌ ಟಿಟ್ಯೂಟ್ ಆಫ್ ಡೆವಲಪ್‌ಮೆಂಟ್ ರೀಸರ್ಚ್‌ನ ಕೀರ್ತಿ ಎಸ್. ಪಾರೀಖ್ ಮತ್ತು ಅವರ ಸಹೋದ್ಯೋಗಿಗಳು ಸೇರಿಕೊಂಡು ‘ಇಂಡಿಯಾ ಡೆವಲಪ್‌ಮೆಂಟ್ ರಿಪೋರ್ಟ್‌’ ಪ್ರಕಟಿಸಿದ್ದಾರೆ. ಇದು ‘ಅಭಿವೃದ್ಧಿ ವರದಿ’ಗಳ ಕಾಲ ಇದೇ ಮಾದರಿಯಲ್ಲಿ, ಆದರೆ ಅವುಗಳಿಗಿಂತ ಭಿನ್ನವಾದ ರೀತಿಯಲ್ಲಿ ನಾವು ಕರ್ನಾಟಕಕ್ಕೆ ಸಂಬಂಧಿಸಿದಂತೆ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿ’ಗಳನ್ನು ಸಿದ್ಧಪಡಿಸುತ್ತಿದ್ದೇವೆ. ಸದ್ಯ, ಈ ಯೋಜನೆಯಡಿಯಲ್ಲಿ ೧೯೯೭ ರಲ್ಲಿ ಅಸ್ತಿತ್ವಕ್ಕೆ ಬಂದ ಹೊಸ ಏಳು ಜಿಲ್ಲೆಗಳ ‘ಅಭಿವೃದ್ಧಿ ಅಧ್ಯಯನ ವರದಿ’ಗಳನ್ನು ಪ್ರಕಟಿಸುತ್ತಿದ್ದೇವೆ. ಮೊದಲೇ ತಿಳಿಸಿರುವಂತೆ ನಮ್ಮ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿ’ಯು ಮಾನವಮುಖಿ ಅಭಿವೃದ್ಧಿ ವರದಿಯಂತೆ ನಮ್ಮ ವರದಿಯು ಕೇವಲ ಶಿಕ್ಷಣ, ಸಾಕ್ಷರತೆ, ಆರೋಗ್ಯ ಮುಂತಾದ ಸಾಮಾಜಿಕ ವಲಯಗಳ ಪರಿಶೀಲನೆಗೆ ಮೀಸಲಾಗಿಲ್ಲ. ಇಂಡಿಯಾ ಅಭಿವೃದ್ಧಿ ವರದಿಯಂತೆ ನಮ್ಮ ವರದಿಯು ‘ವಲಯವಾರು’ ಅಧ್ಯಯನವಾಗಿಲ್ಲ. ಇವೆರಡನ್ನು ಸಮನ್ವಯಗೊಳಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
ನಮ್ಮ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿ’ಯಲ್ಲಿ ದುಡಿಯುವ ವರ್ಗದ ಸ್ವರೂಪವನ್ನು ಅತ್ಯಂತ ಸೂಕ್ಷ್ಮವಾಗಿ ಹಾಗೂ ವಿವಿಧ ಆಯಾಮಗಳನ್ನು ಹಿಡಿದಿಡಲು ಪ್ರಯತ್ನಿಸಲಾಗಿದೆ. ದುಡಿಮೆಗಾರರ ವಲಯವಾರು ಹಂಚಿಕೆಯನ್ನು ಗುರುತಿಸುವ ಮೂಲಕ ಆರ್ಥಿಕ ರಚನೆಯನ್ನು ಇಲ್ಲಿ ರೂಪಿಸಿಕೊಳ್ಳಲು ಸಾಧ್ಯವಾಗಿದೆ. ದುಡಿಮೆಗಾರ ವರ್ಗದ ಲಿಂಗ ಸ್ವರೂಪವನ್ನು ಇಲ್ಲಿ ಸೂಕ್ಷ್ಮ ವಿಶ್ಲೇಷಣೆಗೆ ಒಳಪಡಿಸಲಾಗಿದೆ. ಆ ಕಾರಣಗಳಿಂದ ನಮ್ಮ ವರದಿಯು ಮೇಲೆ ತಿಳಿಸಿದ ಅಭಿವೃದ್ಧಿ ವರದಿಗಳಿಗಿಂತ ಗುಣಾತ್ಮಕವಾಗಿ ಭಿನ್ನವಾಗಿದೆ.
ನಮ್ಮ ಅಧ್ಯಯನವರದಿಯು ಅಮರ್ತ್ಯಸೇನ್ ಅವರ ವಿಚಾರಗಳಿಂದ ಹೆಚ್ಚು ಪ್ರಭಾವಿತಗೊಂಡಿದೆ. ಇದು ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಗೆ ಹೆಚ್ಚು ಸಂವೇದಿಯಾಗಿದೆ. ಆದರೆ ನಮ್ಮ ವರದಿ ಅನೇಕ ಇತಿ ಮಿತಿಗಳನ್ನು ಹೊಂದಿದೆ. ನಮ್ಮ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿಗಳನ್ನು ಮಾನವಮುಖಿ ಅಭಿವೃದ್ಧಿ ವರದಿ ಮತ್ತು ಇಂಡಿಯಾ ಅಭಿವೃದ್ಧಿ ವರದಿಗಳಿಗೆ ಹೋಲಿಸುತ್ತಿರುವ ಕ್ರಮವನ್ನು ‘ದಾರ್ಷ್ಟ್ಯತನ’ವೆಂದು ಭಾವಿಸಬೇಕಾಗಿಲ್ಲ. ತಾಂತ್ರಿಕವಾಗಿ ನಮ್ಮ ವರದಿಗಳನ್ನು ಯುಎನ್‌ಡಿಪಿಯ ಅಭಿವೃದ್ಧಿ ವರದಿಗೆ ಹೋಲಿಸಲು ಸಾಧ್ಯವಿಲ್ಲ. ನಮ್ಮ ಅಧ್ಯಯನವು ತನ್ನದೇ ಆದ ಮಹತ್ವ ಪಡೆದಿದೆ ಎಂಬುದನ್ನು ಹೇಳಲು ಹೋಲಿಕೆಗಳನ್ನು ಮಾಡಲಾಗಿದೆ.
ಅಧ್ಯಯನದ ವ್ಯಾಪ್ತಿ
ಈ ಅಧ್ಯಯನವು ಮೊದಲ ಹಂತದಲ್ಲಿ ಕರ್ನಾಟಕದ ೭ ಹೊಸ ಜಿಲ್ಲೆಗಳನ್ನು ಒಳಗೊಂಡಿದೆ. ಈ ಹೊಸ ಏಳು ಜಿಲ್ಲೆಗಳು ಹಳೆಯ ೮ ಜಿಲ್ಲೆಗಳನ್ನು ವಿಭಜಿಸಿ ರಚಿತಗೊಂಡಿವೆ. ಇದರಿಂದಾಗಿ ಕರ್ನಾಟಕದ ೧೫ ಜಿಲ್ಲೆಗಳ ವಿಸ್ತ್ರೀರ್ಣ, ಜನಸಂಖ್ಯೆ, ಗಡಿ ರೇಖೆಗಳು ಬದಲಾವಣೆಗೊಂಡಿವೆ. ಈ ಕಾರಣದಿಂದಾಗಿ ನಮ್ಮ ಅಧ್ಯಯನವು ಕರ್ನಾಕದ ೧೫ ಜಿಲ್ಲೆಗಳನ್ನು – ೭ ಹೊಸ ಜಿಲ್ಲೆಗಳು ಮತ್ತು ಹಳೆಯ ೮ ಜಿಲ್ಲೆಗಳು – ವ್ಯಾಪ್ತಿಯಲ್ಲಿ ಒಳಗೊಂಡಿದೆ. ಈ ಏಳು ಹೊಸ ಜಿಲ್ಲೆಗಳು ಹಾಗೂ ವಿಭಜಿತ ೮ ಜಿಲ್ಲೆಗಳು – ಹೀಗೆ ಒಟ್ಟು ೧೫ ಜಿಲ್ಲೆಗಳು ತಮ್ಮ ತಮ್ಮ ವಿಭಾಗಗಳಲ್ಲಿ ಹಾಗೂ ರಾಜ್ಯ ಮಟ್ಟದಲ್ಲಿ ಯಾವ ಸ್ಥಾನದಲ್ಲಿವೆ ಎಂಬುದನ್ನು ತಿಳಿಯಲು ನಾವು ರಾಜ್ಯದ ಒಟ್ಟು ೨೭ ಜಿಲ್ಲೆಗಳನ್ನು ಪರಿಗಣಿಸಬೇಕಾಯಿತು. ಹೀಗೆ ನಮ್ಮ ಅಭಿವೃದ್ಧಿ ಅಧ್ಯಯನವು ಹೊಸ ಏಳು ಜಿಲ್ಲೆಗಳಿಂದ ಪ್ರಾರಂಭಿಸಿ, ವಿಭಜಿತ ೮ ಜಿಲ್ಲೆಗಳನ್ನು ಸೇರಿಕೊಂಡು ಕೊನೆಗೆ ೨೭ ಜಿಲ್ಲೆಗಳ ಅಧ್ಯಯನವಾಗಿ ರೂಪು ತಳೆದಿದೆ.
ಕಾಲಾವಧಿಯ ದೃಷ್ಟಿಯಿಂದ ಈ ಅಧ್ಯಯನವು ‘೧೯೯೭’ನ್ನು ಮೂಲ ವರ್ಷವನ್ನಾಗಿ ಇಟ್ಟುಕೊಂಡಿದೆ. ಜನಸಂಖ್ಯೆ, ಸಾಕ್ಷರತೆ, ದುಡಿಮೆಗಾರರು ಮುಂತಾದವುಗಳಿಗೆ ಸಂಬಂಧಿಸಿದಂತೆ ೧೯೯೧ ಮೂಲ ವರ್ಷವಾಗಿದೆ. ಇವೆರಡೂ ವರ್ಷಗಳಿಗೆ ಸಂಬಂಧಿಸಿದಂತೆ ಮಾಹಿತಿ ದೊರೆಯದಿದ್ದಾಗ, ಯಾವ ವರ್ಷಕ್ಕೆ ಅದು ಸಂಬಂಧಪಟ್ಟಿದೆ ಎಂಬುದನ್ನು ಸೂಚಿಸಲಾಗಿದೆ.
ಅಧ್ಯಯನದ ಮಹತ್ವ
ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗವು ಆರಂಭಿಸಿರುವ ಮಹತ್ವಾಕಾಂಕ್ಷೆಯ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಅನೇಕ ದೃಷ್ಟಿಯಿಂದ ಮಹತ್ವದ್ದಾಗಿದೆ.
೧. ಈ ಅಧ್ಯಯನದ ಮೂಲಕ ಅಭಿವೃದ್ಧಿ ಅಧ್ಯಯನ ವಿಭಾಗವು ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬ ಹೊಸ ಅಧ್ಯಯನ ಮಾರ್ಗವೊಂದನ್ನು ಆವಿಷ್ಕಾರಗೊಳಿಸಿದೆ. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬುದು ಅಭಿವೃದ್ಧಿ ಅಧ್ಯಯನ ಕ್ಷೇತ್ರಕ್ಕೆ ನಮ್ಮ ವಿಭಾಗವು ನೀಡಿದ ಕಾಣಿಕೆಯಾಗಿದೆ. ಜಿಲ್ಲಾ ಅಭಿವೃದ್ಧಿ ಅಧ್ಯಯನಕ್ಕೆ ಒಂದು ನಿರ್ದಿಷ್ಟ ವ್ಯಾಖ್ಯೆಯನ್ನು ನೀಡಲು ಇಲ್ಲಿ ಪ್ರಯತ್ನಿಸಲಾಗಿದೆ.
೨. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವೆನ್ನುವುದು ಕೇವಲ ಅಂಕಿ – ಅಂಶಗಳ ಕೋಶವಲ್ಲ. ನಾವು ಪರಿಭಾವಿಸಿಕೊಂಡಿರುವ ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ‘ಅನುಸಂಧಾನ’ ಸ್ವರೂಪದ್ದಾಗಿದೆ. ಈ ಅಧ್ಯಯನಗಳನ್ನು ಸಂಕಥನದ ರೂಪದಲ್ಲಿ ಕಟ್ಟಲಾಗಿದೆ. ಈ ಸಂಕಥನ ಸ್ವರೂಪದ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವು ಸಂಬಂಧಿಸಿದ ಜಿಲ್ಲೆಯಲ್ಲಿ ಅಭಿವೃದ್ಧಿಗೆ ಸಂಬಂಧಿಸಿದಂತೆ ‘ಸಂವಾದ’ವೊಂದನ್ನು ಚರ್ಚೆಯೊಂದನ್ನು ಪ್ರಚೋದಿಸಬಲ್ಲುದಾಗಿದೆ. ಈ ಕಾರಣದಿಂದಾಗಿ ಈ ಅಧ್ಯಯನ ಮಹತ್ವದ್ದಾಗಿದೆ.
೩. ಪ್ರತಿಯೊಂದು ಜಿಲ್ಲೆಗೂ ಒಂದು ವಿಶಿಷ್ಟತೆ ಇರುತ್ತದೆ. ಅದಕ್ಕೆ ಅನನ್ಯ ಗುರುತು ಇರುತ್ತದೆ. ಕರ್ನಾಟಕದಲ್ಲಿ ಹೊಸದಾಗಿ ಅಸ್ತಿತ್ವಕ್ಕೆ ಬಂದ ಜಿಲ್ಲೆಗಳು ಇಂತಹ ವ್ಯಕ್ತಿತ್ವ ವಿಶಿಷ್ಟತೆಯನ್ನು ಗುರುತಿಸಿಕೊಳ್ಳಬೇಕಾಗಿದೆ. ಈ ದಿಶೆಯಲ್ಲಿ ನಮ್ಮ ಅಧ್ಯಯನವು ಒಂದು ಪ್ರಯತ್ನವಾಗಿದೆ. ಈ ದೃಷ್ಟಿಯಿಂದ ನಮ್ಮ ಅಧ್ಯಯನವು ‘ಉಪಯೋಗಿ ಮಹತ್ವ’ ಪಡೆದಿದೆ.
೪. ಇದೊಂದು ‘ನೀತಿ – ನಿರೂಪಣಾ ಸಂವೇದಿ’ ಅಧ್ಯಯನವಾಗಿದೆ. ಜಿಲ್ಲೆಯ ಅಭಿವೃದ್ಧಿ ಯೋಜನೆ ರೂಪಿಸಲು ನಮ್ಮ ಅಧ್ಯಯನವು ಮಾರ್ಗದರ್ಶಿ ಕೈಪಿಡಿಯಾಗಬಲ್ಲದು. ಜಿಲ್ಲೆಯ ಒಂದು ನಿರ್ದಿಷ್ಟ ವರ್ಗದ ಹಿತಾಸಕ್ತಿಗಳನ್ನು ‘ಪ್ರಧಾನ’ವೆಂದು ನಮ್ಮ ಅಧ್ಯಯನವು ಘೋಷಿಸಿಕೊಂಡಿರುವುದರಿಂದ ಈ ಅಧ್ಯಯನ ‘ಮೌಲ್ಯ ನಿರಪೇಕ್ಷ’ವಾಗಿರಲು ಸಾಧ್ಯವಿಲ್ಲ. ಆದ್ದರಿಂದ ನಮ್ಮ ಅಧ್ಯಯನ ಮಹತ್ವವನ್ನು ಪಡೆದುಕೊಂಡುಬಿಡುತ್ತದೆ.
೫. ಈ ಅಧ್ಯಯನದಲ್ಲಿ ಜಿಲ್ಲೆಯ ಅಭಿವೃದ್ಧಿ ಮಟ್ಟವನ್ನು ವಿಭಾಗ, ಪ್ರದೇಶ ಹಾಗೂ ರಾಜ್ಯಕ್ಕೆ ಸಾಪೇಕ್ಷವಾಗಿ ಗುರುತಿಸಿರುವುದರಿಂದ ಈ ಅಧ್ಯಯನವು ‘ಪ್ರಾದೇಶಿಕ ಅಧ್ಯಯನ’ ಮಹತ್ವವನ್ನು ಪಡೆದಿದೆ. ಪ್ರಾದೇಶಿಕ ಅಸಮಾನತೆ ಕುರಿತಂತೆ ಆಸಕ್ತಿ ಉಳ್ಳವರಿಗೆ ನಮ್ಮ ಅಧ್ಯಯನವು ಸುಕ್ಷ್ಮ ಒಳನೋಟಗಳನ್ನು ನೀಡಬಲ್ಲುದಾಗಿದೆ.
೬. ಇದೊಂದು ಮೌಲ್ಯ ವಿವೇಚನೆಯುಳ್ಳ ಅಧ್ಯಯನವಾಗಿದೆ ಎಂಬುದನ್ನು ಈಗಾಗಲೆ ಹೇಳಿಯಾಗಿದೆ. ಇದೇ ನೆಲೆಯಲ್ಲಿ ಹೇಳುವುದಾದರೆ ಇದೊಂದು ‘ಲಿಂಗ ಸಂವೇದಿ’ ಅಧ್ಯಯನವಾಗಿದೆ. ಅಭಿವೃದ್ಧಿಯ ಲಿಂಗ ಸಂವೇದಿ ಆಯಾಮಗಳನ್ನು ಗುರುತಿಸಲು ಇಲ್ಲಿ ಆದ್ಯ ಗಮನ ನೀಡಲಾಗಿದೆ. ಈ ದೃಷ್ಟಿಯಿಂದಲೂ ನಮ್ಮ ಅಧ್ಯಯನವು ಉಪಯುಕ್ತವೂ, ಮಹತ್ವವೂ ಆಗಿದೆ.
೭. ಇದೊಂದು ‘ಅಭಿವೃದ್ಧಿ ವಿಶಿಷ್ಟ’ ಅಧ್ಯಯನವಾಗಿದೆ. ಗ್ರಾಮ, ಗ್ರಾಮ ಪಂಚಾಯತಿ, ತಾಲ್ಲೂಕು ಪಂಚಾಯತಿ ಮತ್ತು ಜಿಲ್ಲೆಗಳ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆಗಳನ್ನು ರೂಪಿಸಬೇಕಾದ ಪ್ರಮೇಯ ಈಗ ನಿರ್ಮಾಣವಾಗಿದೆ. ವಿಕೇಂದ್ರೀಕರಣವು ಕೇವಲ ಆಡಳಿತಾತ್ಮಕ ರಾಜಕೀಯ ಪ್ರಾತಿನಿಧ್ಯಕ್ಕೆ ಮೀಸಲಾಗಿದ್ದ ಕಾಲ ಮುಗಿದು ಹೋಗಿದೆ. ಈಗ ಅದು ಅತ್ಯಂತ ಗಂಭೀರವಾದ ರೀತಿಯಲ್ಲಿ ‘ಅಭಿವೃದ್ಧಿ ಮುಖಿ’ಯಾಗುತ್ತಿದೆ. ವಿಕೇಂದ್ರೀಕೃತ ಮತ್ತು ಸಹಭಾಗಿತ್ವವಾಗಿ ಅಭಿವೃದ್ದಿಯು ಪ್ರಚಲಿತದಲ್ಲಿರುವ ಇಂದಿನ ಸಂದರ್ಭದಲ್ಲಿ ನಮ್ಮ ಅಧ್ಯಯನವು ತುಂಬಾ ಮಹತ್ವ ಪಡೆದಿದೆ.
೮. ಅಭಿವೃದ್ಧಿ ಆಡಳಿತಗಾರರಿಗೆ, ಜನ ಪ್ರತಿನಿಧಿಗಳಿಗೆ, ಸಾರ್ವಜನಿಕರಿಗೆ ಮತ್ತು ಮುಖ್ಯವಾಗಿ ಜಿಲ್ಲಾ ಪಂಚಾಯಿತಿ ಸದಸ್ಯರಿಗೆ ಅಧ್ಯಯನವು ತುಂಬಾ ಉಪಯುಕ್ತವಾದ ಮಾಹಿತಿಯನ್ನು ಒದಗಿಸುತ್ತದೆ. ಅಭಿವೃದ್ಧಿ ಕುರಿತಂತೆ ಸಂವಾದಕ್ಕೆ – ಸಂಕಥನಕ್ಕೆ ಒಂದು ನೆಲೆಗಟ್ಟನ್ನು ನಮ್ಮ ಅಧ್ಯಯನವು ಒದಗಿಸುತ್ತದೆ. ಇದರಿಂದಾಗಿ ಇದು ಮಹತ್ದ್ದಾಗಿದೆ.
೯. ಕರ್ನಾಟಕದ ೨೯ ಜಿಲ್ಲೆಗಳಿಗೆ ಸಂಬಂಧಿಸಿದ ವಿಶಿಷ್ಟ ಮಾಹಿತಿ ಕೋಶ ಇಲ್ಲಿದೆ. ಅಭಿವೃದ್ಧಿ ಕುರಿತು ಅಧ್ಯಯನದಲ್ಲಿ ತೊಡಗಿರುವವರಿಗೆ ಇದೊಂದು ಮಾಹಿತಿಯ ಗಣಿಯಾಗಿದೆ. ಹೀಗೆ ನಮ್ಮ ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ಅನೇಕ ಬಗೆಯ ಮಹತ್ವ ಪಡೆದುಕೊಂಡಿದೆ.
ಅಧ್ಯಯನದ ಮಿತಿಗಳು
ಇದೊಂದು ಮಹತ್ವಾಕಾಂಕ್ಷೆಯ ಅಧ್ಯಯನವಾಗಿದೆ. ಈ ಅಧ್ಯಯನವು ನಿರ್ದಿಷ್ಟವಾದ ಸೈದ್ಧಾಂತಿಕ ನೆಲೆಯನ್ನು ಹೊಂದಿದೆ ಮತ್ತು ಸುಸ್ಪಷ್ಟವಾದ ಅಧ್ಯಯನ ವಿಧಾನವನ್ನು ಇಲ್ಲಿ ರೂಪಿಸಿಕೊಂಡಿದ್ದೇವೆ. ಇಂತಹ ಅಧ್ಯಯನಗಳನ್ನು ಕೈಗೊಂಡಾಗ ಕೆಲವು ಮಿತಿಗಳು ಅಂತರ್ಗತಗೊಂಡಿರುತ್ತದೆ. ಈ ಮಿತಿಗಳ ಚೌಕಟ್ಟಿನಲ್ಲಿ ನಮ್ಮ ಅಧ್ಯಯನವನ್ನು ಪರಿಭಾವಿಸಬೇಕಾಗಿದೆ.
ಈ ಅಧ್ಯಯನದ ಬಹು ಮುಖ್ಯವಾದ ಮಿತಿಯೆಂದರೆ ಈ ಅಧ್ಯಯನವು ಸಂಪೂರ್ಣವಾಗಿ ಅನುಷಂಗಿಕ ಮೂಲಗಳಿಂದ ಸಂಗ್ರಹಿಸಿದ ಮಾಹಿತಿಯನ್ನು ಆಧರಿಸಿದೆ. ಪ್ರಾಥಮಿಕ ಮೂಲಗಳಿಂದ ಮಾಹಿತಿಯನ್ನು ಸಂಗ್ರಹಿಸಿಕೊಳ್ಳಲು ಸಾಧ್ಯವಾಗಿಲ್ಲ. ಅದಕ್ಕೆ ಕ್ಷೇತ್ರಕಾರ್ಯ ಕೈಗೊಳ್ಳಬೇಕು. ಸಮಯದ ಅಭಾವದಿಂದ ಅದನ್ನು ಕೈಗೊಳ್ಳಲು ಸಾಧ್ಯವಾಗಿಲ್ಲ. ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ತಾಲ್ಲೂಕು ಮಟ್ಟದಲ್ಲಿ ಸಮಾಜದ ವಿವಿಧ ವರ್ಗಗಳೊಂದಿಗೆ ಚರ್ಚೆ – ಸಂವಾದ – ಸಂದರ್ಶನ ನಡೆಸುವ ಉದ್ದೇಶವಿತ್ತು. ಆದರೆ ಅದು ಕೈಗೂಡಲಿಲ್ಲ. ಮುಂದೆ ಅಂತಹ ‘ಸಮಗ್ರ’ವಾದ ಅಧ್ಯಯನ ಕೈಗೊಳ್ಳುವ ಉದ್ದೇಶ ನಮ್ಮದಾಗಿದೆ. ಈಗ ನಾವು ತಯಾರಿಸಿರುವ ಅಧ್ಯಯನ ವರದಿಯನ್ನು ಪೂರ್ವಭಾವಿ ಪ್ರಯತ್ನವೆಂದರೂ ಸರಿ! ಈ ಅಧ್ಯಯನದ ಉಪ ಉತ್ಪನ್ನವಾಗಿ ಕರ್ನಾಟಕದ ೨೭ ಜಿಲ್ಲೆಗಳನ್ನು ಕುರಿತಂತೆ ಅನುಷಂಗಿಕ ಮೂಲಗಳಿಂದ ಸಂಗ್ರಹಿಸಿದ ಅಂಕಿ – ಅಂಶಗಳನ್ನೆಲ್ಲಾ ಒಪ್ಪಮಾಡಿ ‘ಮಾಹಿತಿ ಕೋಶ’ವೊಂದನ್ನು ಸಿದ್ಧಪಡಿಸಿದ್ದೇವೆ. ನಮ್ಮ ಅಧ್ಯಯನದ ಮೂಲದಲ್ಲಿ ‘ಜಿಲ್ಲಾ’ಮಟ್ಟದಲ್ಲಿ ಅಭಿವೃದ್ಧಿ ಕುರಿತಂತೆ ಸಂವಾದ – ಸಂಕಥನವೊಂದನ್ನು ಹುಟ್ಟು ಹಾಕುವ ಉದ್ದೇಶ ಇತ್ತು. ಈ ದಿಶೆಯಲ್ಲಿ ನಮ್ಮ ಅಧ್ಯಯನ ಯಶಸ್ವಿಯಾಗಿದೆ ಎಂದು ನಾವು ಭಾವಿಸಿದ್ದೇವೆ. ನಮ್ಮ ಅಧ್ಯಯನದ ಇನ್ನೊಂದು ಬಹು ಮುಖ್ಯವಾದ ಮಿತಿಯೆಂದರೆ ಜಿಲ್ಲೆಯ ನಗರ ಪ್ರದೇಶಕ್ಕೆ ಸಂಬಂಧಿಸಿದಂತೆ ಈ ಅಧ್ಯಯನವು ಏನನ್ನು ಹೇಳುವುದಿಲ್ಲ. ಜಿಲ್ಲೆಯ ಗ್ರಾಮೀಣ ಪ್ರದೇಶದ ಅಭಿವೃದ್ಧಿ ಸಂಬಂಧಿ ವಿಷಯವನ್ನು ಮಾತ್ರ ಇಲ್ಲಿ ಅಧ್ಯಯನಕ್ಕೆ ಹಚ್ಚಲಾಗಿದೆ.
ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿ ಅಧ್ಯಯನದ ವರದಿ
ರಾಯಚೂರು ಜಿಲ್ಲೆಯ ನಾಲ್ಕು ತಾಲ್ಲೂಕುಗಳನ್ನು ವಿಭಜಿಸಿ ಕೊಪ್ಪಳ ಜಿಲ್ಲೆಯನ್ನು ರಚಿಸಲಾಗಿದೆ. ಪ್ರಾದೇಶಿಕವಾಗಿ ಕೊಪ್ಪಳವು ‘ಹೈದರಾಬಾದ್ – ಕರ್ನಾಟಕ’ ಪ್ರದೇಶಕ್ಕೆ ಸೇರಿದ ಜಿಲ್ಲೆಯಾಗಿದೆ. ಈ ಪ್ರದೇಶದಲ್ಲಿ ನಾಲ್ಕು ಜಿಲ್ಲೆಗಳಿದ್ದವು. ಇಂದು ಐದನೆಯ ಜಿಲ್ಲೆಯಾಗಿ ಕೊಪ್ಪಳ ರೂಪುಗೊಂಡಿದೆ. ಕರ್ನಾಟಕದಲ್ಲಿ ಪ್ರಾದೇಶಿಕವಾಗಿ ಅತ್ಯಂತ ಹಿಂದುಳಿದ ಪ್ರದೇಶವೆಂಬ ಅಭಿದಾನವನ್ನು ‘ಹೈದರಾಬಾದ್ – ಕರ್ನಾಟಕ’ ಪ್ರದೇಶ ಪಡೆದಿದೆ. ಹೈದರಾಬಾದ್ – ಕರ್ನಾಟಕ ಪ್ರದೇಶದ ಎಲ್ಲ ಲಕ್ಷಣಗಳನ್ನು ಕೊಪ್ಪಳ ಜಿಲ್ಲೆಯು ಪಡೆದಿದೆ. ಕರ್ನಾಟಕದಲ್ಲಿ ೨೦ ಜಿಲ್ಲೆಗಳಿದ್ದಾಗ, ಅನೇಕ ವಿಷಯಗಳಲ್ಲಿ ರಾಯಚೂರು ಜಿಲ್ಲೆಯು ೨೦ನೆಯ ಸ್ಥಾನ ಪಡೆದಿತ್ತು. ಇಂದು ರಾಜ್ಯದಲ್ಲಿ ೨೭ ಜಿಲ್ಲೆಗಳಾಗಿದೆ. ಈ ಸಂದರ್ಭದಲ್ಲಿ ರಾಯಚೂರು ಜಿಲ್ಲೆ ಮತ್ತು ಕೊಪ್ಪಳ ಜಿಲ್ಲೆಗಳು, ಅಭಿವೃದ್ಧಿಯ ದೃಷ್ಟಿಯಿಂದ ರಾಜ್ಯದಲ್ಲಿ ಕಡೆಯ ಸ್ಥಾನಗಳನ್ನು ಪಡೆದುಕೊಂದಿವೆ. ಲಿಂಗ ಸಂಬಂಧಗಳ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯು ಅನೇಕ ವಿಶಿಷ್ಟತೆಯನ್ನು ಪಡೆದಿದೆ. ಸಾಂಪ್ರದಾಯಿಕ ಅಭಿವೃದ್ಧಿ ಮೀಮಾಂಸೆಯು ಗುರುತಿಸುವ ಹಿಂದುಳಿದಿರುವಿಕೆಯ ಎಲ್ಲ ಲಕ್ಷಣಗಳನ್ನು ಕೊಪ್ಪಳ ಜಿಲ್ಲೆಯು ಹೊಂದಿದೆ. ಕೊಪ್ಪಳವು ಕೃಷಿ ಪ್ರಧಾನ ಆರ್ಥಿಕತೆಯನ್ನು ಹೊಂದಿದೆ. ಬಡತನದ ಲಿಂಗೀಕರಣ ಪ್ರಕ್ರಿಯೆಯ ಅಧ್ಯಯನಕ್ಕೆ ಕೊಪ್ಪಳವು ಅತ್ಯಂತ ಪ್ರಶಸ್ತವಾದ ಜಿಲ್ಲೆಯಾಗಿದೆ. ಪ್ರಸ್ತುತ ಅಧ್ಯಯನದಲ್ಲಿ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿ ಗತಿಶೀಲತೆಯನ್ನು ಗುರುತಿಸಲಾಗಿದೆ.
ಅಧ್ಯಾಯಗಳ ವಿನ್ಯಾಸ
ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ಒಟ್ಟು ಹನ್ನೊಂದು ಅಧ್ಯಯಾಯಗಳನ್ನು ಒಳಗೊಂಡಿದೆ. ಒಂದೊಂದು ಅಧ್ಯಾಯಗಳಲ್ಲಿರುವ ವಿಷಯ – ವಿಶ್ಲೇಷಣೆ ವಿವರವನ್ನು ಇಲ್ಲಿ ಸ್ಥೂಪವಾಗಿ ನೀಡಲಾಗಿದೆ.
ಮೊದಲನೆಯ ಪ್ರಸ್ತಾವನೆ ಅಧ್ಯಯಾಯದಲ್ಲಿ ಜಿಲ್ಲೆಗಳ ಬಗ್ಗೆ ಚಾರಿತ್ರಿಕ ವಿವರ, ಕಾಲಾನಂತರ ಉಂಟಾದ ಬದಲಾವಣೆ, ಆಡಳಿತ ಮತ್ತು ಅಭಿವೃದ್ಧಿ ಪ್ರಧಾನ್ಯತೆ ಮುಂತಾದ ಪ್ರಾಥಮಿಕ ಮಾಹಿತಿಯ ಜೊತೆಗೆ ಪ್ರಸ್ತುತ ಅಧ್ಯಯನದ ರೂಪರೇಷೆ, ಉದ್ದೇಶ, ಅಧ್ಯಯನ ವಿಧಾನ, ಅಧ್ಯಯನದ ವ್ಯಾಪ್ತಿ, ಮಹತ್ವ ಮತ್ತು ಮಿತಿಗಳ ಬಗ್ಗೆ ವಿವರಗಳನ್ನು ಇದು ಒಳಗೊಂಡಿದೆ. ಈ ಅಧ್ಯಯನದ ಕೊನೆಯ ಭಾಗದಲ್ಲಿ ಪ್ರಸ್ತುತ ಅಧ್ಯಯನ ವರದಿಯಲ್ಲಿನ ಅಧ್ಯಾಯಗಳ ವಿನ್ಯಾಸವನ್ನು ನೀಡಲಾಗಿದೆ.
ಎರಡನೆಯ ಅಧ್ಯಾಯವು ಕೊಪ್ಪಳ ಜಿಲೆಲಯ ಚಾರಿತ್ರಿಕ ಹಿನ್ನೆಲೆ, ಅದರ ಭೌಗೋಳಿಕ ವಿಸ್ತೀರ್ಣ, ರಾಜ್ಯದಲ್ಲಿ ಅದರಸ್ಥಾನ ಮುಂತಾದವುಗಳ ಮಾಹಿತಿಯನ್ನು ಒಳಗೊಂಡಿದೆ. ಜಿಲ್ಲೆಯ ವಿವರವಾದ ಭೂಪಟವನ್ನು ಇಲ್ಲಿ ನೀಡಲಾಗಿದೆ.
ಮೂರನೆಯ ಅಧ್ಯಾಯದಲ್ಲಿ ಜನಸಂಖ್ಯೆಯ ಬೆಳವಣಿಗೆಯ ಗತಿಶೀಲತೆಯನ್ನು ಅದರ ಗುಣಶೀಲತೆಯನ್ನು, ಆರೋಗ್ಯ ಸ್ವರೂಪವನ್ನು ಇಲ್ಲಿ ವಿಶ್ಲೇಷಿಸಲಾಗಿದೆ –
ನಾಲ್ಕನೆಯ ಭಾಗದಲ್ಲಿ ಜಿಲ್ಲೆಯ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ವರೂಪ ಮತ್ತು ಲಿಂಗ ಸ್ವರೂಪವನ್ನು ಸೂಕ್ಷ್ಮವಾಗಿ ವಿವರಿಸಲಾಗಿದೆ. ಈ ಜಿಲ್ಲೆಯಲ್ಲಿನ ಬಡತನವು ಹೇಗೆ ಲಿಂಗೀಕರಣ ಪ್ರಕ್ರಿಯೆಗೆ ಒಳಗಾಗದೆ ಎಂಬುದನ್ನು ವಿವರಿಸಲಾಗಿದೆ.
ಐದನೆಯ ಅಧ್ಯಾಯವು ಜಿಲ್ಲೆಯ ವರಮಾನ ಹಾಗೂ ದುಡಿಮೆಗಾರ ವರ್ಗದಲ್ಲಿ ಮೂರು ವಲಯಗಳು ಯಾವ ಪಾಲು ಪಡೆದಿವೆ ಎಂಬುದನ್ನು ಗುರುತಿಸುವುದರ ಮೂಲಕ ಜಿಲ್ಲೆಯ ಆರ್ಥಿಕ ರಚನೆಯನ್ನು ಕಟ್ಟಲು ಇಲ್ಲಿ ಪ್ರಯತ್ನಿಸಲಾಗಿದೆ. ಆರ್ಥಿಕ ರಚನೆಯಲ್ಲಾಗುತ್ತಿರುವ ಬದಲಾವಣೆಗಳನ್ನು ಗುರುತಿಸುವುದು ಪ್ರಯತ್ನ ಮಾಡಲಾಗಿದೆ.
ಆರನೆಯದಾಗಿ, ಸಾಕ್ಷರತೆಗೆ ಸಂಬಂಧಿಸಿದ ವಿವರಗಳನ್ನು ಆರನೆಯ ಅಧ್ಯಾಯ ಒಳಗೊಂಡಿದೆ. ಅಕ್ಷರಸ್ಥರ ಸಂಖ್ಯೆಯ ವಿವರಗಳ ಜೊತೆಗೆ ಅನಕ್ಷರಸ್ಥರ ವಿವರಗಳನ್ನು ಆರನೆಯ ಅಧ್ಯಾಯ ಒಳಗೊಂಡಿದೆ. ಅಕ್ಷರಸ್ಥರ ಸಂಖ್ಯೆಯ ವಿವರಗಳ ಜೊತೆಗೆ ಅನಕ್ಷರಸ್ಥರ ವಿವರಗಳನ್ನು ನೀಡಿ ಸಾಕ್ಷರತೆಯ ಸೂಕ್ಷ್ಮತೆಯನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸಲಾಗಿದೆ. ಜಿಲ್ಲೆಯ ಸಾಕ್ಷರರಲ್ಲಿ ಪರಿಶಿಷ್ಟ ಜಾತಿ ಹಾಗೂ ಪರಿಶಿಷ್ಟ ಪಂಗಡಗಳ ಪಾಲನ್ನು ಗುರುತಿಸಲಾಗಿದೆ.
ಏಳು, ಎಂಟು ಮತ್ತು ಒಂಬತ್ತನೆಯ ಅಧ್ಯಾಯಗಳಲ್ಲಿ ಕ್ರಮವಾಗಿ ಕೃಷಿ ಔದ್ಯಮಿ ರಂಗ, ಬ್ಯಾಂಕಿಂಗ್‌ ರಸ್ತೆಗಳು ಮುಂತಾದವುಗಳ ವಿವರ ನೀಡಿದ್ದೇವೆ.
ಹತ್ತನೆಯ ಅಧ್ಯಾಯದಲ್ಲಿ ಇಡೀ ಅಧ್ಯಯನದ ತಥ್ಯಗಳ ಸಾರಾಂಶವನ್ನು ನೀಡಲಾಗಿದೆ. ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯ ಒಂದು ಮುನ್ನೋಟವನ್ನು ನೀಡಲು ಇಲ್ಲಿ ಪ್ರಯತ್ನಿಸಲಾಗಿದೆ. ಕೊನೆಯ ಅಧ್ಯಾಯ ಸಾರಾಂಶವಾಗಿದೆ.
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೨. ಕೊಪ್ಪಳ ಜಿಲ್ಲೆಯ ಭೌಗೋಳಿಕ ಮತ್ತು ಚಾರಿತ್ರಿಕ ಹಿನ್ನೆಲೆ
ಕೊಪ್ಪಳವು ಪುರಾಣ ಪ್ರಸಿದ್ಧ ಸ್ಥಳವೂ ಹೌದು ಮತ್ತು ಇತಿಹಾಸ ಪ್ರಸಿದ್ಧ ಸ್ಥಳವೂ ಹೌದು. ಪುರಾಣ ಪ್ರಸಿದ್ಧ ಸ್ಥಳವೆನ್ನುವುದಕ್ಕಿಂತ ಅದು ಇತಿಹಾಸ ಪ್ರಸಿದ್ಧ ಸ್ಥಳವೆಂದು ಹೇಳುವುದೇ ಹೆಚ್ಚು ಸೂಕ್ತ. ಈ ಪ್ರದೇಶದ ಚರಿತ್ರೆಯನ್ನು ಕ್ರಿಸ್ತ ಪೂರ್ವ ಕಾಲಕ್ಕೇ ಒಯ್ಯಬಹುದಾಗಿದೆ. ಭಾರತದ ಪ್ರಸಿದ್ಧ ಚಕ್ರವರ್ತಿ ಅಶೋಕ ಚಕ್ರವರ್ತಿಗೆ (ಕ್ರಿ.ಪೀ. ೨೭೩ – ೨೩೬) ಸಂಬಂಧಿಸಿದ ಎರಡು ಅಮೂಲ್ಯ ಶಾಸನಗಳು ಕೊಪ್ಪಳದಲ್ಲಿ ಸಿಕ್ಕಿವೆ. ಈ ಶಾಸನಗಳು ಐತಿಹಾಸಿಕವಾಗಿ ತುಂಬಾ ಮಹತ್ವ ಪಡೆದಿವೆ. ಈ ಕಾಲದಲ್ಲಿ ಕೊಪ್ಪಳವು ಪಡೆದಿದ್ದ ಪ್ರಸಿದ್ಧಿ ಇದರಿಂದ ತಿಳಿದು ಬರುತ್ತದೆ. ಈ ಪ್ರದೇಶದಲ್ಲಿ ಆಳ್ವಿಕೆ ನಡೆಸಿದ ಪ್ರಥಮ ಚಕ್ರವರ್ತಿ ಅಶೋಕ ಎಂಬುದು ಇದರಿಂದ ಸ್ಪಷ್ಟವಾಗುತ್ತದೆ. ಮೌರ್ಯರು, ಶಾತವಾಹನರು, ಕದಂಬರು, ಚಾಲುಕ್ಯರು, ಗಂಗರು, ರಾಷ್ಟ್ರಕೂಟರು, ಹೊಯ್ಸಳರು ವಿಜಯನಗರ ಅರಸರು – ಮುಂತಾದ ಅರಸುಮನೆತನ – ಚಕ್ರಾಧಿಪತ್ಯಗಳೊಂದಿಗೆ ಈ ಪ್ರದೇಶವು ಒಂದಲ್ಲ ಒಂದು ಬಗೆಯ ಸಂಬಂಧ ಸಂಪರ್ಕ ಪಡೆದದ್ದು ಚರಿತ್ರೆಯಿಂದ ತಿಳಿದು ಬರುತ್ತದೆ. ಅನೇಕ ಅರಸು ಮನೆತನಗಳಿಗೆ, ಚಕ್ರಾಧಿಪತಿಗಳಿಗೆ ಸೇರಿದ ಶಾಸನಗಳಲ್ಲಿ ಸಾಹಿತ್ಯ ಕೃತಿಗಳಲ್ಲಿ, ತಾಮ್ರ ಪತ್ರಗಳಲ್ಲಿ ಕೊಪ್ಪಳದ ಉಲ್ಲೇಖ ಸಿಗುತ್ತದೆ.
‘ಕೊಪಣ ತೀರ್ಥ’, ‘ಆದಿತೀರ್ಥ’, ‘ಮಹಾತೀರ್ಥ’, ‘ಕೊಪಣಾಚಲ’ ಮುಂತಾದ ಹೆಸರುಗಳಿಂದ ಕೊಪ್ಪಳವನ್ನು ಕರೆದಿರುವುದು ಶಿಲಾಶಾಸನಗಳಿಂದ ಹಾಗೂ ಸಾಹಿತ್ಯ – ಶಾಸ್ತ್ರ ಕೃತಿಗಳಿಂದ ತಿಳಿದು ಬರುತ್ತದೆ. ಪ್ರಾಚೀನ ಕಾಲದಿಂದಲೂ ಕೊಪ್ಪಳವು ಜೈನರ ಪ್ರಸಿದ್ಧ ಕ್ಷೇತ್ರವಾಗಿದ್ದಂತೆ ಕಂಡು ಬರುತ್ತದೆ. ಕನ್ನಡದ ಪ್ರಮುಖ ಕವಿ ರನ್ನ ತನ್ನ ಕೃತಿಯಲ್ಲಿ ತನ್ನ ಆಶ್ರಯದಾತೆಯಾಗಿದ್ದ ‘ಅತ್ತಿಮಬ್ಬೆ’ಯನ್ನು ‘ನೆಗಳ್ದ ಕೊಪಣಾಚಲದಂತೆ ಪವಿತ್ರ’ ಎಂದು ಬಣ್ಣಿಸಿದ್ದಾನೆ. ಅದೊಂದು ಜೈನರ ಯಾತ್ರಾಸ್ಥಳವೂ ಆಗಿದ್ದಿರಬೇಕು. ಕುಮಾರ ಸೇನನೆಂಬ ಮುನಿ ಮುಳುಗುಂದದಲ್ಲಿ ತಪಸ್ಸನ್ನು ಆಚರಿಸಲು ತೃಪ್ತಿ ಕಾಣದೆ ಕೊಪಣಾಚಲಕ್ಕೆ ಬಂದು ಮುಕ್ತಿ ಪಡೆದನೆಂದು ಚಾವುಂಡರಾಯ ಪುರಾಣ ಹೇಳಿದೆ. ಇಲ್ಲಿ ೭೭೨ ಜಿನಾಲಯಗಳಿದ್ದವೆಂದು ಒಂದು ಶಾಸನ ವರ್ಣಿಸಿದೆ. ಇದೊಂದು ಜೈನ ಕೇಂದ್ರವಾಗಿತ್ತು ಎಂಬುದು ೧೩ನೆಯ ಶತಮಾನಕ್ಕೆ ಸೇರಿದ ಹರಿಹರ, ರಾಘವಾಂಕ, ಅವರುಗಳ ಕೃತಿಗಳಲ್ಲಿ ತಿಳಿದು ಬರುತ್ತದೆ. ಕನ್ನಡದಲ್ಲಿ ಪ್ರಥಮ ಶಾಸ್ತ್ರಗ್ರಂಥವೆಂಬ ಕೀರ್ತಿಗೆ ಪಾತ್ರವಾಗಿರುವ ‘ಕವಿರಾಜ ಮಾರ್ಗ’ದಲ್ಲಿ ಇದನ್ನು ‘ಮಹಾ ಕೊಪಣನಗರ’ ಎಂದು ಕರೆಯಲಾಗಿದೆ.
ವಿಜಯನಗರ ಸಾಮ್ರಾಜ್ಯದ ಪತನದ ನಂತರ ಈ ಪ್ರದೇಶವು ಬಿಜಾಪುರದ ಆದಿಲ್‌ಷಾನ (ಕ್ರಿ.ಶ. ೧೫೫೭ – ೧೫೮೦) ಆಳ್ಚಿಕೆಗೆ ಒಳಪಟ್ಟಿತ್ತು. ಅಂದು ಈ ಸ್ಥಳವನ್ನು ‘ಮುಜಪುರ್‌ ನಗರ’ ಎಂದು ಕರೆಯುತ್ತಿದ್ದರು ಎನ್ನಲಾಗಿದೆ. ಶಿವಾಜಿ, ಹೈದರಾಲಿ, ಟಿಪ್ಪು ಅವುಗಳ ಆಳ್ವಿಕೆಯ ಭಾಗವಾಗಿಯೂ ಇದ್ದುದನ್ನು ಚರಿತ್ರೆ ತಿಳಿಸುತ್ತದೆ. ೧೮ನೆಯ ಶತಮಾನದ ಕೊನೆಯ ಭಾಗದಲ್ಲಿ ಇದು ಬ್ರಿಟಿಷರ ವಶವಾದಂತೆ ಕಂಡುಬರುತ್ತದೆ. ೧೯ನೆಯ ಶತಮಾನದ ಮಧ್ಯಭಾಗದಲ್ಲಿ ವೀರಪ್ಪನೆಂಬ ಜಮೀನ್ದಾರ ಮತ್ತು ಮುಂಡರಗಿ ಭೀಮರಾಯ ಎಂಬುವವರು ಬ್ರಿಟಿಸರ ವಿರುದ್ಧ ಬಂಡೆದ್ದು ಹೋರಾಟ ಮಾಡಿ ಹುತಾತ್ಮರಾದದ್ದು ಕೊಪ್ಪಳದ ಕೋಟೆಯಲ್ಲಿ ಎನ್ನಲಾಗಿದೆ. ಕ್ರಿ.ಶ ೧೮೬೧ ರಲ್ಲಿ ಬ್ರಿಟಿಷರು ಈ ಭಾಗವನ್ನು ಹೈದರಾಬಾದಿನ ‘ನವಾಬ ಸಾಲಾರಜಂಗ ಅವ್ವಲ್’ ಅವರಿಗೆ ಜಹಗೀರಾಗಿ ನೀಡಿದರು ಎಂದು ತಿಳಿದು ಬರುತ್ತದೆ. ಕ್ರಿ.ಶ. ೧೮೬೧ ರಿಂದ ಕ್ರಿ.ಶ. ೧೯೪೮ರ ವರೆಗೆ ಇದು ಹೈದರಾಬಾದ್‌ನ ನವಾಬನ ವಶದಲ್ಲಿತ್ತು.
೨೦ನೆಯ ಶತಮಾನದಲ್ಲಿ ಕೊಪ್ಪಳ
೨೦ನೆಯ ಶತಮಾನದ ಪ್ರಾರಂಭದಲ್ಲಿ ಈ ಪ್ರದೇಶದಲ್ಲಿ ನಾಲ್ಕು ಜಿಲ್ಲೆಗಳಿದ್ದವು. ಕೊಪ್ಪಳ ಮತ್ತು ಯಲಬುರ್ಗಾ – ಇವು ಜಹಗೀರ್ ಜಿಲ್ಲೆಗಳೆಂದು ಪ್ರತ್ಯೇಕ ಸ್ಥಾನಮಾನ ಪಡೆದಿದ್ದವು. ರಾಯಚೂರು ಮತ್ತು ಲಿಂಗಸೂಗೂರು – ಇವು ಎರಡು ಆಡಳಿತಾತ್ಮಕ ಜಿಲ್ಲೆಗಳಾಗಿದ್ದವು. ರಾಯಚೂರು, ಯಾದಗಿರಿ, ಎರ್ಗೇರ, ದೇವದುರ್ಗ, ಮಾನ್ವಿ, ಅಲಂಪುರ ಮತ್ತು ಗಡ್ವಾಲ್ ತಾಲ್ಲೂಕುಗಳು ರಾಯಚೂರು ಜಿಲ್ಲೆಯ ಭಾಗವಾಗಿದ್ದರೆ ಲಿಂಗಸೂಗೂರು, ಕುಷ್ಟಗಿ, ಗಂಗಾವತಿ, ಸಿಂಧನೂರು, ಶಹಪುರ ಮತ್ತು ಶೋರಾಪುರ ತಾಲ್ಲೂಕುಗಳು ಲಿಂಗಸೂಗೂರು ಜಿಲ್ಲೆಯ ಭಾಗಗಳಾಗಿದ್ದವು. ೧೯೦೫ರಲ್ಲಿ ಲಿಂಗ ಸೂಗೂರು ಜಿಲ್ಲೆಯನ್ನು ರದ್ದುಗೊಳಿಸಿ, ಆ ಜಿಲ್ಲೆಯ ಶಹಾಪುರ, ಶೋರಾಪುರ ಮತ್ತು ಯಾದಗಿರಿ ತಾಲ್ಲೂಕುಗಳನ್ನು ಗುಲಬರ್ಗಾ ಜಿಲ್ಲೆಗೆ ಮತ್ತು ಲಿಂಗಸೂಗೂರು, ಕುಷ್ಟಗಿ, ಗಂಗಾವತಿ ಮತ್ತು ಸಿಂಧನೂರು ತಾಲ್ಲೂಕುಗಳನ್ನು ರಾಯಚೂರು ಜಿಲ್ಲೆಗಳಿಗೆ ವರ್ಗಾಯಿಸಲಾಯಿತು. ಎರ್ಗೇರ ತಾಲ್ಲೂಕಿನ ಎಲ್ಲ ಗ್ರಾಮಗಳನ್ನು ರಾಯಚೂರು, ಮಾನ್ವಿ ಮತ್ತು ದೇವದುಗ್ಗ ತಾಲ್ಲೂಕುಗಳಿಗೆ ಹಂಚಲಾಯಿತು. ಈ ಎಲ್ಲ ಪುನರ್ ಸಂಘಟನೆಯ ನಂತರ ರಾಯಚೂರು ಜಿಲ್ಲೆಯಲ್ಲಿ ೯ ತಾಲ್ಲೂಕುಗಳು ಉಳಿದುಕೊಂಡವು. ಕೊಪ್ಪಳ ಮತ್ತು ಯಲಬುರ್ಗಾಗಳು ಮಾತ್ರ ಪ್ರತ್ಯೇಕ ಜಹಗೀರ್ ಜಿಲ್ಲೆಗಳಾಗಿ ಮುಂದುವರಿದಿದ್ದವು. ೯ ತಾಲ್ಲೂಕುಗಳನ್ನು ಒಳಗೊಂಡ ರಾಯಚೂರು ಮತ್ತು ಪ್ರತ್ಯೇಕ ಜಹಗೀರ್‌ ಜಿಲ್ಲೆಗಳಾಗಿದ್ದ ಕೊಪ್ಪಳ ಮತ್ತು ಯಲಬುರ್ಗಾಗಳು ೧೯೪೮ ಸೆಪ್ಟೆಂಬರ್ ೧೮ರ ವರೆಗೆ ಹೈದರಾಬಾದ್ ನವಾಬನ ಆಳ್ವಿಕೆಯಲ್ಲಿದ್ದವು. ಹೈದರಾಬಾದ್ ನವಾಬನು ೧೯೪೮ ರ ಸೆಪ್ಟೆಂಬರ್‌ ೧೮ ರಂದು ಭಾರತ ಸರ್ಕಾರಕ್ಕೆ ಶರಣಾದ ಮೇಲೆ ಈ ಜಿಲ್ಲೆಗಳು ಭಾರತದ ಗಣರಾಜ್ಯದಲ್ಲಿ ವಿಲೀನಗೊಂಡವು.
ಜಹಗೀರ್‌ಗಳ ರದ್ಧತಿ
೧೯೪೯ರಲ್ಲಿ ಹೈದರಾಬಾದ್ ರಾಜ್ಯದಲ್ಲಿ ಜಹಗೀರ್‌ಗಳನ್ನು ರದ್ದುಗೊಳಿಸಿ ಶಾಸನವೊಂದನ್ನು ಜಾರಿಗೆ ತರಲಾಯಿತು. ಇದರ ಪರಿಣಾಮವಾಗಿ ಕೊಪ್ಪಳ ಮತ್ತು ಯಲಬುರ್ಗಾ ಜಹಗೀರ್ ಜಿಲ್ಲೆಗಳನ್ನು ತಾಲ್ಲೂಕುಗಳಾಗಿ ಪರಿವರ್ತಿಸಿ ರಾಯಚೂರು ಜಿಲ್ಲೆಗೆ ಸೇರಿಸಲಾಯಿತು. ಈಗ ರಾಯಚೂರು ಜಿಲ್ಲೆಯಲ್ಲಿನ ತಾಲ್ಲೂಕುಗಳ ಸಂಖ್ಯೆ ೧೧ಕ್ಕೇರಿತು.
ಆದರೆ, ೧೯೫೬ರ ರಾಜ್ಯ ಪುನರ್ವಿಂಗಡಣೆಯಿಂದಾಗಿ ಗಡ್ವಾಲ್ ಮತ್ತು ಆಲಂಪುರ ತಾಲ್ಲೂಕುಗಳು ಆಂಧ್ರಪ್ರದೇಶಕ್ಕೆ ವರ್ಗಾವಣೆಯಾದವು. ಇದರಿಂದಾಗಿ ರಾಯಚೂರು ಜಿಲ್ಲೆಯಲ್ಲಿನ ತಾಲ್ಲೂಗಳ ಸಂಖ್ಯೆ ೯ ಕ್ಕೆ ಇಳಿಯಿತು. ೧೯೫೬ ರಿಂದ ೧೯೯೭ರ ವರಡಗಡ ೯ ತಾಲ್ಲೂಕುಗಳನ್ನು ಒಳಗೊಂಡ ರಾಯಚೂರು ಜಿಲ್ಲೆ ಅಸ್ತಿತ್ವದಲ್ಲಿತ್ತು.
ಅಂದು ಅಖಂಡ ರಾಯಚೂರು ಜಿಲ್ಲೆಯ ಭೌಗೋಳಿಕ ಚದರಳತೆಯು ೧೪,೦೧೭ ಚ.ಕಿ.ಮಿ. ಆಗಿತ್ತು. ಜನಸಂಖ್ಯೆ ೨೩.೧೦ ಲಕ್ಷವಿತ್ತು (೧೯೯೧). ಈ ಬಗೆಯ ಬೃಹತ್ ಗಾತ್ರ ಹಾಗೂ ಜನಸಂಖ್ಯೆಯನ್ನು ಗಮನದಲ್ಲಿಟ್ಟುಕೊಂಡು ಹಾಗೂ ೧೯೯೧ರಿಂದಲೂ ಕೊಪ್ಪಳ ಜಿಲ್ಲೆಯ ರಚನೆಗಾಗಿ ನಡೆಯುತ್ತಿದ್ದ ಹೋರಾಟದ ಪರಿಣಾಮವಾಗಿ ೧೯೯೭ ಆಗಸ್ಟ್‌ ೧೫ ರಂದು ರಾಯಚೂರು ಜಿಲ್ಲೆಯನ್ನು ವಿಭಜಿಸಿ ಗಂಗಾವತಿ, ಕುಷ್ಟಗಿ, ಯಲಬುರ್ಗಾ ಮತ್ತು ಕೊಪ್ಪಳ ತಾಲ್ಲೂಕುಗಳನ್ನು ಒಳಗೊಂಡ ಹೊಸ ಕೊಪ್ಪಳ ಜಿಲ್ಲೆಯನ್ನು ರೂಪಿಸಲಾಯಿತು. ೧೯೪೯ರ ವರೆವಿಗೂ ಕೊಪ್ಪಳವು ಒಂದು ಸಣ್ಣ ಜಹಗೀರ್‌ ಜಿಲ್ಲೆಯಾಗಿತ್ತು. ಜಹಗೀರ್ ರದ್ದತಿ ಶಾಸನದಿಂದಾಗಿ ಅದು ಜಿಲ್ಲೆಯ ಸ್ಥಾನಮಾನ ಕಳೆದುಕೊಂಡು ತಾಲ್ಲೂಕು ಕೇಂದ್ರವಾಯಿತು. ಈಗ ಅದು ಮತ್ತು ಒಂದು ಪೂರ್ಣ ಜಿಲ್ಲೆಯಾಗಿದೆ. ಈ ಜಿಲ್ಲೆಯಲ್ಲಿ ನಾಲ್ಕು ತಾಲ್ಲೂಕುಗಳಿವೆ ಇದರ ಭೌಗೋಳಿಕ ಚದರಳತೆ ೫೫೫೯ ಚ.ಕಿ.ಮೀ. ಇದರ ಜನಸಂಖ್ಯೆ ೯.೫೮ ಲಕ್ಷ.
ಕೊಪ್ಪಳ ಜಿಲ್ಲೆಯು ಕರ್ನಾಟಕದ ಈಶಾನ್ಯ ಭಾಗದಲ್ಲಿದೆ. ಉತ್ತರದಲ್ಲಿ ಬಾಗಲಕೋಟೆ ಮತ್ತು ರಾಯಚೂರು, ಪೂರ್ವದಲ್ಲಿ ರಾಯಚೂರು, ದಕ್ಷಿಣದಲ್ಲಿ ಬಳ್ಳಾರಿ, ಪಶ್ಚಿಮದಲ್ಲಿ ಗದಗ ಈ ಜಿಲ್ಲೆಯ ಮೇರೆಗಳಾಗಿವೆ. ಈ ಜಿಲ್ಲೆಯು ತ್ರಿಕೋನಾಕೃತಿಯಲ್ಲಿದೆ. ಉತ್ತರದ ತುದಿ ವಿಸ್ತೃತವಾಗಿದೆ ಮತ್ತು ದಕ್ಷಿಣದ ತುದಿ ಚೂಪಾಗಿದೆ.
ಕೊಪ್ಪಳ ಜಿಲ್ಲೆಯ ಭೌಗೋಳಿಕ ವಿಸ್ತೀರ್ಣದ ವಿವರ
ಕರ್ನಾಟಕದ ಒಟ್ಟು ಭೌಗೋಳಿಕ ವಿಸ್ತೀರ್ಣತೆಯಲ್ಲಿ ಕೊಪ್ಪಳ ಜಿಲ್ಲೆಯ ವಿಸ್ತೀರ್ಣವು ಶೇ.೨.೯೦ ರಷ್ಟಿದೆ. ರಾಜ್ಯದ ಜನಸಂಖ್ಯೆಯಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೨.೧೩ ರಷ್ಟಿದೆ. ಭೌಗೋಳಿದ ವಿಸ್ತೀರ್ಣದಲ್ಲಿ ಕೊಪ್ಪಳವು ರಾಜ್ಯದಲ್ಲಿ ೧೮ನೆಯ ಸ್ಥಾನದಲ್ಲಿದೆ. ಜನಸಂಖ್ಯೆಯಲ್ಲಿ ಕೊಪ್ಪಳದ ಸ್ಥಾನ ೨೪. ಜನಸಂಖ್ಯೆಯ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯು ರಾಜ್ಯದಲ್ಲಿ ನಾಲ್ಕನೆಯ ಚಿಕ್ಕ ಪುಟ್ಟ ಜಿಲ್ಲೆಯಾಗಿದೆ. ಕ್ರಮವಾಗಿ ಬೆಂಗಳೂರು ನಗರ, ಉಡುಪಿ, ಕೊಡಗುಗಳ ನಂತರ ಕೊಪ್ಪಳ ಜಿಲ್ಲೆ ಬರುತ್ತದೆ.
ಕೋಷ್ಟಕ. ೨.೧ ರಲ್ಲಿ ಜಿಲ್ಲೆಯ ಭೌಗೋಳಿಕ ವಿಸ್ತೀರ್ಣವನ್ನು ಹಾಗೂ ಜನಸಂಖ್ಯೆಯನ್ನು ತಾಲ್ಲೂಕುವಾರು ನೀಡಲಾಗಿದೆ.
ತಾಲ್ಲೂಕುವಾರು ವಿಸ್ತೀರ್ಣ

ಕರ್ನಾಟಕ ರಾಜ್ಯದ ಒಟ್ಟು ಭೌಗೋಳಿಕ ವಿಸ್ತೀರ್ಣ ೧,೯೧,೨೯೦ ಚ.ಕಿ.ಮಿ. ಕರ್ನಾಟಕದಲ್ಲಿ ಈಗಿರುವ ಜಿಲ್ಲೆಗಳ ಸಂಖ್ಯೆ ೨೭. ಜಿಲ್ಲಾವಾರು ಸರಾಸರಿ ವಿಸ್ತೀರ್ಣ ೭೧೦೩.೩೩ ಚ.ಕಿ.ಮೀ. ಕೊಪ್ಪಳ ಜಿಲ್ಲೆಯ ವಿಸ್ತೀರ್ಣವು ರಾಜ್ಯ ಸರಾಸರಿ ವಿಸ್ತೀರ್ಣಕ್ಕಿಂತ ಕಡಿಮೆ ಇದೆ. ರಾಜ್ಯದಲ್ಲಿ ೧೧ ಜಿಲ್ಲೆಗಳ ವಿಸ್ತೀರ್ಣವು ಸರಾಸರಿ ವಿಸ್ತೀರ್ಣಕ್ಕಿಂತ ಅಧಿಕವಿದೆ. ಉಳಿದ ೧೬ ಜಿಲ್ಲೆಗಳ ವಿಸ್ತೀರ್ಣವು ರಾಜ್ಯದ ಜಿಲ್ಲಾ ಸರಾಸರಿ ವಿಸ್ತೀರ್ಣರಕ್ಕಿಂತ ಅಧಿಕ ಇದೆ. ಉಳಿದ ೧೬ ಜಿಲ್ಲೆಗಳ ವಿಸ್ತೀರ್ಣವು ರಾಜ್ಯದ ಜಿಲ್ಲಾ ಸರಾಸರಿ ವಿಸ್ತೀರ್ಣಕ್ಕಿಂತ ಕಡಿಮೆ ಇದೆ. ಇಂದು ರಾಜ್ಯದಲ್ಲಿ ಅಸ್ತಿತ್ವಕ್ಕೆ ಬಂದಿರುವ ಏಳು ಹೊಸ ಜಿಲ್ಲೆಗಳ ಸರಾಸರಿ ವಿಸ್ತೀರ್ಣ ಕೇವಲ ೫೩೦೨ ಚ.ಕಿ.ಮೀ. ಈಗ ಭೌಗೋಳಿಕ ವಿಸ್ತೀರ್ಣದ ದೃಷ್ಟಿಯಿಂದ ರಾಜ್ಯದಲ್ಲಿರುವ ಬೃಹತ್‌ ಜಿಲ್ಲೆಗಳೆಂದರೆ ಗುಲಬರ್ಗಾ (೧೬.೨೨೫ ಚ.ಕಿ.ಮೀ), ಬೆಳಗಾವಿ (೧೩೪೧೫ ಚ.ಕಿ.ಮಿ), ತುಮಕೂರು (೧೦.೫೯೮ ಚ.ಕಿ.ಮೀ), ಬಿಜಾಪುರ (೧೦.೪೮೧ ಚ.ಕಿ.ಮಿ) ಮತ್ತು ಉತ್ತರ ಕನ್ನಡ (೧೦.೨೯೧ ಚ.ಕಿ.ಮೀ). ಜನಸಂಖ್ಯೆಯ ಗಾತ್ರದ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯು ರಾಜ್ಯದಲ್ಲಿ ನಾಲ್ಕನೆಯ ಪುಟ್ಟ ಜಿಲ್ಲೆಯಾಗಿದೆ. ಜನಸಂಖ್ಯೆ ದೃಷ್ಟಿಯಿಂದ ರಾಜ್ಯದಲ್ಲಿ ಜಿಲ್ಲಾ ಸರಾಸರಿ ಜನಸಂಖ್ಯೆ ೧೬.೬೬ ಲಕ್ಷ. ರಾಜ್ಯದಲ್ಲಿ ೨೦ ಜಿಲ್ಲೆಗಳ ಜನಸಂಖ್ಯೆ ಸರಾಸರಿ ಕಡಿಮೆ ಇದೆ. ಕೊಪ್ಪಳ ಜಿಲ್ಲೆಯ ಜನಸಂಖ್ಯೆ ೯.೫೮ ಲಕ್ಷ. ರಾಜ್ಯದಲ್ಲಿ ೭ ಜಿಲ್ಲೆಗಳ ಜನಸಂಖ್ಯೆಯು ರಾಜ್ಯ ಸರಾಸರಿಗಿಂತ ಅಧಿಕವಿದೆ. ಬೆಂಗಳೂರು ನಗರ ಜಿಲ್ಲೆಯನ್ನು ಅಪವಾದವೆಂದು ಕೈಬಿಟ್ಟರೆ, ಜನಸಂಖ್ಯೆಯ ದೃಷ್ಟಿಯಿಂದ ರಾಜ್ಯದಲ್ಲಿರುವ ಅತಿದೊಡ್ಡ ಜಿಲ್ಲೆಗಳೆಂದರೆ ಬೆಳಗಾವಿ (೩೫.೮೪ ಲಕ್ಷ), ಗುಲಬರ್ಗಾ (೨೫,೮೨ ಲಕ್ಷ), (ತುಮಕೂರು ೨೩.೦೬) ಲಕ್ಷ.
ಒಟ್ಟಾರೆ ರಾಜ್ಯದಲ್ಲಿ ಭೌಗೋಳಿಕ ವಿಸ್ತೀರ್ಣ ಹಾಗೂ ಜನಸಂಖ್ಯೆ – ಎರಡರ ನೆಲೆಯಿಂದಲೂ ನೋಡಿದಾಗ ಬೆಳಗಾವಿ ಮತ್ತು ಗುಲಬರ್ಗಾ ಎರಡು ಬೃಹತ್ ಜಿಲ್ಲೆಗಳಾಗಿ ಒಡಮೂಡುತ್ತದೆ. ರಾಜ್ಯದಲ್ಲಿರುವ ಜಿಲ್ಲಾವಾರು ಸರಾಸರಿ ಜನಸಂಖ್ಯೆಯ ಎರಡು ಪಟ್ಟಿಗೂ ಮೀರಿದ ಜನಸಂಖ್ಯೆ ಬೆಳಗಾವಿ ಜಿಲ್ಲೆಯಲ್ಲಿದೆ. ರಾಜ್ಯದಲ್ಲಿರುವ ಜಿಲ್ಲಾವರು ಸರಾಸರಿ ಭೌಗೋಳಿಕ ವಿಸ್ತೀರ್ಣದ ಎರಡು ಪಟ್ಟಿಗೂ ಮೀರಿದ ವಿಸ್ತೀರ್ಣ ಗುಲರ್ಬಾ ಜಿಲ್ಲೆಯದಾಗಿದೆ. ರಾಜ್ಯದಲ್ಲಿ ಜಿಲ್ಲೆಗಳ ಹಾಗೂ ತಾಲ್ಲೂಕುಗಳ ಪುನರ್ವಿಂಗಡಣೆಗಾಗಿ ೧೯೭೩ರಲ್ಲಿ ಸರ್ಕಾರವು ನೇಮಿಸಿದ್ದ ಏಕ ಸದಸ್ಯ ಸಮಿತಿಯು ಗುಲಬರ್ಗಾ ಜಿಲ್ಲೆಯನ್ನು ವಿಭಜಿಸಿ, ಶೋರಾಪುರ ಎಂಬ ಹೊಸ ಜಿಲ್ಲೆ ರಚಿಸಲು ಶಿಫಾರಸ್ಸು ಮಾಡಿತ್ತು. ಆದರೆ ಸರ್ಕಾರಕ್ಕೆ ಇದನ್ನು ಕಾರ್ಯಗತಗೊಳಿಸಲು ಸಾಧ್ಯವಾಗಿಲ್ಲ. ಬೆಳಗಾವಿ ಜಿಲ್ಲೆಯನ್ನು ವಿಭಜಿಸುವ ಅವಶ್ಯಕತೆ ಇದೆ. 

ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೩. ಜನಸಂಖ್ಯಾ ಬೆಳವಣಿಗೆಯ ಗತಿಶೀಲ ನೆಲೆಗಳು
ಅಭಿವೃದ್ಧಿ ಪ್ರಕ್ರಿಯೆ ಮತ್ತು ಜನಸಂಖ್ಯಾ ಬೆಳವಣಿಗೆಗಳ ನಡುವೆ ಒಂದು ನಿರ್ದಿಷ್ಟ ಬಗೆಯ ಸಂಬಂಧವನ್ನು ಗುರುತಿಸಲಾಗಿದೆ. ಇವೆರಡರ ನಡುವಿನ ಸಂಬಂಧದ ಬಗ್ಗೆ ಭಿನ್ನಾಭಿಪ್ರಾಯ ಸಾಧ್ಯವಿಲ್ಲ. ಆದರೆ, ಈ ಸಂಬಂಧದ ಸ್ವರೂಪ, ಕಾರಣ – ಪರಿಣಾಮಗಳ ನಡುವಿನ ಸಂಬಂಧದ ಬಗ್ಗೆ ಒಮ್ಮತಾಭಿಪ್ರಾಯ ಸಾಧ್ಯವಿಲ್ಲ. ಇವೆರಡೆ ನಡುವಿನ ಸಂಬಂಧದ ಬಗ್ಗೆ ಸಿದ್ಧಾಂತವೊಂದನ್ನು ರೂಪಿಸಿದ ಕೀರ್ತಿ ಥಾಮಸ್ ರಾಬರ್ಟ್‌ ಮಾಲ್ಥಸ್‌ಗೆ ಸಲ್ಲಬೇಕು. ಇವನು ಕ್ರಿ.ಶ. ೧೭೯೮ರಲ್ಲಿ ಅಂದರೆ ಇಂದಿಗೆ ೨೦೦ ವರ್ಷಗಳ ಹಿಂದೆ ರೂಪಿಸಿದ ಸಿದ್ಧಾಂಯಬು ಇಂದಿಗೂ ಅತ್ಯಂತ ಜನಪ್ರಿಯವಾಗಿದೆ. ಬಡದೇಶಗಳ ಜನಸಂಖ್ಯೆಯ ಬೆಳವಣಿಗೆ, ಅದರ ಪರಿಣಾಮಗಳು, ನಿಯಂತ್ರಣ ಮುಂತಾದ ಸಂಗತಿಗಳನ್ನು ಮಾಲ್ಥಸ್‌ನ ಪ್ರಮೇಯದ ಚೌಕಟ್ಟಿನಲ್ಲೇ ಅರ್ಥ ಮಾಡಿಕೊಳ್ಳಲು ಪ್ರಯತ್ನಗಳು ನಡೆಯುತ್ತಿವೆ.
ಮಾಲ್ಥಸ್‌ನ ಪ್ರಮೇಯ:
“ಜನಸಂಖ್ಯಾ ಬೆಳವಣಿಗೆ ಗತಿಯು ಆರ್ಥಿಕತೆಯ
ಆಹಾರೋತ್ಪಾದನೆ ಬೆಳವಣಿಗೆ ಗತಿಗಿಂತ ಅಧಿಕ
ವಾಗಿರುವ ಸಾಧ್ಯತೆ ಇರುವುದರಿಂದ, ಅದು ಅಭಿ
ವೃದ್ಧಿಗೆ ಕಂಟಕವಾಗಿ ಶಾಪವಾಗಿ ಪರಿಣಮಿಸುವ
ಸಾಧ್ಯತೆ ಇದೆ”.
ಈ ಪ್ರಮೇಯದ ಆಧಾರದ ಮೇಲೆ ಮಾಲ್ಥಸ್‌ ಜನಸಂಖ್ಯೆಯ ಬೆಳವಣಿಗೆಯನ್ನು ತಡೆಯಬೇಕು. ತಗ್ಗಿಸಬೇಕು ಎಂಬ ಸಲಹೆಯನ್ನು ಮುಂದಿಟ್ಟ. ಆಹಾರೋತ್ಪಾದನೆಯ ಬೆಳವಣಿಗೆಯ ಗತಿಗೆ – ಮಟ್ಟಕ್ಕೆ ಒಂದು ಮಿತಿ – ಗಡಿ ಇರುತ್ತದೆ ಎಂಬುದು ಇಲ್ಲಿ ಗೃಹೀತ. ಏಕೆಂದರೆ ಆಹಾರೋತ್ಪಾದನೆಯು ‘ಇಳಿಮುಖ ಸೀಮಾಂತ ಪ್ರತಿಫಲ’ ನಿಯಮಕ್ಕೆ ಬದ್ಧವಾಗಿರುತ್ತದೆ. ಆದರೆ, ಜನಸಂಖ್ಯೆಯ ಬೆಳವಣಿಗೆಗೆ ಮಿತಿ ಅಥವಾ ಗರಿ ಎಂಬುದು ಇರುವುದಿಲ್ಲ. ಇಳಿಮುಖ ಸೀಮಾಂತ ಪ್ರತಿಫಲ ನಿಯಮವೂ ಅದಕ್ಕೆ ಅನ್ವಯವಾಗುವುದಿಲ್ಲ.
ಜನಸಂಖ್ಯೆಯ ಬೆಳವಣಿಗೆಯನ್ನು ನಿಯಂತ್ರಿಸದಿದ್ದ ಪಕ್ಷದಲ್ಲಿ ಅದು ಮಿತಿಮೀರಿ ಬಿಡುತ್ತದೆ. ಇದರಿಂದಾಗಿ ಜನಸಂಖ್ಯೆಯ ಗಾತ್ರ ಮತ್ತು ಆಹಾರೋತ್ಪಾದನೆ ಪ್ರಮಾಣಗಳ ನಡುವೆ ಅಸಮತೋಲನ ಉಂಟಾಗುತ್ತದೆ. ಈ ಅಸಮತೋಲನವು ಅನೇಕ ಗಂಭೀರ ಸಮಸ್ಯೆಗಳಿಗೆ, ಅಂದರೆ ಹಸಿವು, ಬರಗಾಲ, ಸಾವು, ನೋವು, ರೋಗ – ರುಜಿನಗಳಿಗೆ ಕಾರಣವಾಗಬಹುದು ಎಂದು ಮಾಲ್ಥಸ್‌ ಭವಿಷ್ಯ ನುಡಿದಿದ್ದ. ಅವನ ಭವಿಷ್ಯವಾಣಿ ನಿಜವಾಗಲಿಲ್ಲ ಎಂಬುದು ಬೇರೆ ಮಾತು, ಆದರೆ ಅವನ ಪ್ರಮೇಯಗಳು, ವಿಚಾರಗಳು ಇಂದಿಗೂ ಪ್ರಚಲಿತದಲ್ಲಿವೆ. ಭಾರತದ ಜನಸಂಖ್ಯಾ ಬೆಳವಣಿಗೆ ಗತಿಯನ್ನು ‘ಮಾಲ್ಥಸ್‌ವಾದಿ’ ಎಂದು ವರ್ಣಿಸುವುದು ರೂಢಿಯಲ್ಲಿದೆ. ಜನಸಂಖ್ಯೆಗೆ ಸಂಬಂಧಿಸಿದಂತೆ ಒಂದು ಪರಿಭಾಷೆಯನ್ನೆ ಮಾಲ್ಥಸ್‌ ರೂಪಿಸಿಬಿಟ್ಟ. ಜನಸಂಖ್ಯೆ ಎಂಬ ನುಡಿಯಲ್ಲಿ ‘ಸಂಖ್ಯೆ’ಯು ಪ್ರಧಾನವಾಗಿ ‘ಜನ’ ಆನುಷಂಗಿಕವಾಗಿಬಿಟ್ಟಿತು. ಜನಸಂಖ್ಯೆ ಎಂಬುದು ಒಂದು ಸಂಖ್ಯಾವಾಚಿ ನುಡಿಯಾಗಿ ಬಳಕೆಗೆ ಬಂದುಬಿಟ್ಟಿತು. ಜನರ ‘ಅಜ್ಞಾನ’, ‘ಅವಿವೇಕ’, ‘ಮೌಡ್ಯ’’ವೇ ಜನಸಂಖ್ಯೆಯ ಬೆಳವಣಿಗೆಗೆ – ದೊಡ್ಡ ಗಾತ್ರದ ಕುಟುಂಬಗಳಿಗೆ ಕಾರಣ ಎಂಬುದು ಮಾಲ್ಥಸ್‌ವಾದಿ ಸಂಕಥನದ ಒಂದು ಮುಖ್ಯ ಪ್ರತಿಪಾದನೆಯಾಗಿದೆ. ‘ಜನಸಂಖ್ಯೆ’ಯನ್ನು ಒಂದು ಸರ್ವತಂತ್ರ ಸ್ವತಂತ್ರ ಪ್ರಕ್ರಿಯೆಯನ್ನಾಗಿ ಪರಿಭಾವಿಸಿ, ಅದನ್ನು ಸಾಮಾಜಿಕ ಚೌಕಟ್ಟಿನಿಂದ ಬೇರ್ಪಡಿಸಿ ಅನ್ಯಗೊಳಿಸಿ ನೋಡುವ ಪರಿಯೊಂದು ಬೆಳೆವು ಬಂದಿತು. ಈ ಬಗೆಯ ವಿಚಾರ ಪ್ರಣಾಳಿಕೆಯನ್ನು ಒಪ್ಪಿಕೊಳ್ಳುವುದು ಕಷ್ಟ. ಏಕೆಂದರೆ ಜನಸಂಖ್ಯೆಯ ಬೆಳವಣಿಗೆಯು ‘ನಿರ್ವಾತ’ದಲ್ಲಿ ಸಂಭವಿಸುವ ಪ್ರಕ್ರಿಯೆಯಲ್ಲ. ಆದರೆ ಬೆಳವಣಿಗೆಯ ಮೂಲದಲ್ಲಿ ಸಾಮಾಜಿಕ – ರಾಜಕೀಯ – ಕೌಟುಂಬಿಕ ಸಂಗತಿಗಳು ಕ್ರಿಯಾಶೀಲವಾಗಿರುತ್ತವೆ. ಮಾಲ್ಥಸ್‌ಗೆ ಜನಸಂಖ್ಯೆಯ ಸಾಮಾಜಿಕ ನೆಲೆಗಳು ಮುಖ್ಯವಾಗಿರಲಿಲ್ಲ. ಅದರ ತೀವ್ರಗತಿ ಬೆಳವಣಿಗೆಯನ್ನು ಹೇಗೆ ನಿಯಂತ್ರಿಸುವುದು ಎಂಬುದೇ ಅವನ ಮುಖ್ಯ ಕಾಳಜಿಯಾಗಿತ್ತು. ಈ ವಿಷಯದಲ್ಲಿ ಸರ್ಕಾರವು ಬಲಪ್ರಯೋಗದಂತಹ ಕ್ರಮ ತೆಗೆದುಕೊಂಡರೂ ಅದರಲ್ಲಿ ತಪ್ಪೇನಿಲ್ಲ ಎಂಬ ವಾದಗಳೂ ಹುಟ್ಟಿಕೊಂಡವು. ಸಮಾಜದ – ಸಮಷ್ಟಿಯ ಹಿತಕ್ಕಾಗಿ ವ್ಯಕ್ರಿಯ – ಕುಟುಂಬದ ವ್ಯವಹಾರದಲ್ಲಿ ಸರ್ಕಾರವು ಮಧ್ಯ ಪ್ರವೇಶಿಸಿ ನಿರೀಕ್ಷಿತ ಬದಲಾವಣೆ ಉಂಟಾಗುವಂತೆ ಮಾಡಬೇಕು ಎಂಬ ತರ್ಕವನ್ನು ಕಟ್ಟಲಾಯಿತು.
ಜನಸಂಖ್ಯಾ ಬೆಳವಣಿಗೆ ಮತ್ತು ಅಭಿವೃದ್ಧಿಗಳ ನಡುವಿನ ಸಂಬಂಧ ಕುರಿತಂತೆ ಅನೇಕ ತಪ್ಪು ಕಲ್ಪನೆಗಳು ಮೂಡಿಬಿಟ್ಟಿವೆ. ಮೊದಲನೆಯದಾಗಿ, ಜನಸಂಖ್ಯೆಯ ಮಿತಿ ಮೀರಿದ ಬೆಳವಣಿಗೆ, ಅದರ ಬೃಹತ್ ಗಾತ್ರ – ಇವು ಭಾರತದ – ಕರ್ನಾಟಕದ –ಕೊಪ್ಪಳದ ಅಭಿವೃದ್ಧಿಗೆ ಇರುವ ಏಕೈಕ – ಪ್ರಧಾನ ಕಂಟಕ ಎಂಬುದು ಅಂತಹ ಒಂದು ತಪ್ಪು ಕಲ್ಪನೆಯಾಗಿದೆ.
ಎರಡನೆಯದಾಗಿ, ಪರಿಸರಕ್ಕೆ ಸಂಬಂಧಿಸಿದಂತೆ ಅನೇಕ ಸಮಸ್ಯೆಗಳಿವೆ, ಈ ಸಮಸ್ಯೆಗಳಿಗೆಲ್ಲ ಜನಸಂಖ್ಯೆಯ ಮಿತಿ ಮೀರಿದ ಏರಿಕೆಯೇ ಕಾರಣವಾಗಿದೆ ಎಂಬುದು ಇನ್ನೊಂದು ತಪ್ಪು ಕಲ್ಪನೆಯಾಗಿದೆ.
ಮೂರನೆಯದಾಗಿ ಜನರ ಅವಿವೇಕ, ಅಜ್ಞಾನ ಜನಸಂಖ್ಯೆಯ ವಿಪರೀತ ಬೆಳವಣಿಗೆಗೆ ಹಾಗೂ ದೊಡ್ಡ ಕುಟುಂಬಗಳಿಗೆ, ಅತಿಯಾದ ಜನನ ಪ್ರಮಾಣಕ್ಕೆ ಕಾರಣವಾಗಿದೆ ಎಂಬುದೂ ಇಂತಹುದೇ ಒಂದು ತಪ್ಪು ಕಲ್ಪನೆ.
ನಾಲ್ಕನೆಯದಾಗಿ ಜನಸಂಖ್ಯೆಯ ಬೆಳವಣಿಗೆಯನ್ನು, ಅತಿಯಾದ ಜನನ ಪ್ರಮಾಣವನ್ನು ತಡೆಯಲು – ತಗ್ಗಿಸಲು ಏಕೈಕ ಹಾಗೂ ಪರಿಣಾಮಕಾರಿ ಸಾಧನವೆಂದರೆ ಕುಟುಂಬ ಯೋಜನೆ ಎಂಬ ನಂಬಿಕೆ.
ಐದನೆಯದಾಗಿ ಕುಟುಂಬ ಯೋಜನೆಯು ಮಹಿಳೆಯರಿಗೆ ಸಂಬಂದಿಸಿದ ಒಂದು ಸಂಗತಿಯೆಂಬ ನಂಬಿಕೆ. ಬಡತನಕ್ಕೂ, ಬರಗಾಲಕ್ಕೂ ಜನಸಂಖ್ಯೆಯ ಬೆಳವಣಿಗೆಯನ್ನೇ ಕಾರಣ ಮಾಡುವ ಪ್ರತೀತಿಯೊಂದು ಇದೆ.
ಇವೆಲ್ಲವೂ ತಪ್ಪು ಕಲ್ಪನೆಗಳಾಗಿವೆ. ಭ್ರಮೆಗಳಾಗಿವೆ. ಒಂದು ದೇಶ/ ಪ್ರದೇಶದ ಅಭಿವೃದ್ಧಿಗೆ ಜನಸಂಖ್ಯೆಯನ್ನು ಬಿಟ್ಟು ಇನ್ನೂ ಅನೇಕ ಕಂಟಕಗಳೂ ಸಾಧ್ಯ, ಅಭಿವೃದ್ಧಿಯ ವೈಫಲ್ಯವನ್ನು ಜನಸಂಖ್ಯೆಯ ತಲೆಗೆ ಕಟ್ಟುವುದು ಸರಿಯಲ್ಲ. ಪರಿಸರಕ್ಕೆ ಸಂಬಂಧಿಸಿದ ಸಮಸ್ಯೆಗಳಿಗೆ ಬಡದೇಶಗಳ ಜನಸಂಖ್ಯೆಯ ಮಿತಿ ಮೀರಿದ ಬೆಳವಣಿಗೆಯು ಎಷ್ಟು ಕಾರಣವೊ ಅಷ್ಟೇ ಪ್ರಮಾಣದ ಕಾರಣದ ಭಾರವನ್ನು ಮುಂದುವರಿದ ದೇಶಗಳ ರಾಕ್ಷಸ ಸ್ವರೂಪಿ ಅನುಭೋಗ ಪ್ರವೃತ್ತಿಯೂ ಹೊರಬೇಕಾಗುತ್ತದೆ. ಬಡ ದೇಶಗಳಲ್ಲಿನ ಎಲ್ಲ ಬಗೆಯ ವೈಫಲ್ಯಗಳಿಗೂ ಜನರ ಅವಿವೇಕವನ್ನು ಕಾರಣವನ್ನಾಗಿ ಮಾಡುವುದನ್ನು ನಂಬಲು ಸಾಧ್ಯಲ್ಲ. ಎರಡಕ್ಕಿಂತ ಹೆಚ್ಚಿ ಮಕ್ಕಳನ್ನು ಪಡೆಯುವುದು ಜನರ ಅವಿವೇಕ ಎಂದು ಭಾವಿಸುವುದು ತುಂಬಾ ಸರಳವಾದ ತೀರ್ಮಾನದಂತೆ ಕಾಣುತ್ತದೆ. ಜನಸಂಖ್ಯೆಯ ಬೆಳವಣಿಗೆಯನ್ನು ತಗ್ಗಿಸಲು ಕುಟುಂಬಯೋಜನೆಯೊಂದೆ ಏಕೈಕ ಮಾರ್ಗವಲ್ಲ. ಕೇರಳ ರಾಜ್ಯವು ಕುಟುಂಬ ಯೋಜನೆಗೆ ಪ್ರತಿಯಾಗಿ ‘ಮಾನವಮುಖಿ ಅಭಿವೃದ್ಧಿ’ ಮೂಲಕ ಜನಸಂಖ್ಯೆಯ ಬೆಳವಣಿಗೆಯನ್ನು ತಡೆಯುವುದರಲ್ಲಿ ಯಶಸ್ವಿಯಾಗಿದೆ. ಕುಟುಂಬ ಯೋಜನೆಯು ಮಹಿಳೆಯರಿಗೆ ಎಷ್ಟರ ಮಟ್ಟಿಗೆ ಸಂಬಂಧಿಸಿದೆಯೋ ಅಷ್ಟರಮಟ್ಟಿಗೆ ಪುರುಷರಿಗೂ ಸಂಬಂದಿಸಿದೆ.
ಒಟ್ಟಾರೆ ಜನಸಂಖ್ಯೆಗೆ ಸಂಬಂಧಿಸಿದಂತೆ ಮಾಲ್ಥಸ್‌ವಾದಿ ಭ್ರಮೆಯಿಂದ ನಾವು ಹೊರಬರಬೇಕಾಗಿದೆ. ಅಮರ್ತ್ಯಸೇನ್ ಅವರು ತಮ್ಮ ಅನೇಕ ಅಧ್ಯಯನಗಳಲ್ಲಿ ಮಾಲ್ಥಸ್‌ವಾದಿ ಸಂಕಥನದ ಇತಿಮಿತಿಗಳನ್ನು, ಮಾಲ್ಥಸ್‌ನ ಜನಸಂಖ್ಯಾ ಸಿದ್ಧಾಂತದ ತಾಂತ್ರಿಕ ಲೋಪಗಳನ್ನು ವಿವರವಾಗಿ ಚರ್ಚಿಸಿದ್ದಾರೆ (ಅಮರ್ತ್ಯಸೇನ್ ೧೯೯೫).
ಕೊಪ್ಪಳ ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಪ್ರಸ್ತುತ ಅಧ್ಯಾಯದಲ್ಲಿ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆಯ ಗತಿಯನ್ನು, ಅದರ ಸಾಮಾಜಿಕ ನೆಲೆಗಳನ್ನು, ಆರೋಗ್ಯ ಸಂಬಂಧಿ ಸೂಚಿಗಳನ್ನು ವಿಶ್ಲೇಷಿಸಲಾಗಿದೆ. ಜನಸಂಖ್ಯೆಯ ಬೆಳವಣಿಗೆ ಮೂಲದಲ್ಲಿನ ಸಮಾಜೋ – ಆರ್ಥಿಕ – ರಾಜಕೀಯ ಸಂಗತಿಗಳನ್ನು ಹಿಡಿದಿಡಲು ಪ್ರಯತ್ನಿಸಲಾಗಿದೆ.
ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆಯ ಪರಿ
೧೯೮೧ – ೯೧ ರಲ್ಲಿ ರಾಜ್ಯ ಮಟ್ಟದಲ್ಲಿ ಜನಸಂಖ್ಯೆಯ ಬೆಳವಣಿಗೆಯ ಪ್ರಮಾಣ ಶೇ. ೨೧.೧೨ ಇತ್ತು. ಇದು ಹಿಂದಿನ ದಶಕ (೧೯೭೧ – ೮೧) ದಲ್ಲಿದ್ದ ಬೆಳವಣಿಗೆ ಪ್ರಮಾಣ (ಶೇ. ೨೬.೭೫) ಕ್ಕಿಂತ ಶೇ. ೫.೬೩ ಅಂಶಗಳಷ್ಟು ಕಡಿಮೆ ಇತ್ತು. ೧೯೯೧ ರಲ್ಲಿ ರಾಜ್ಯ ಮಟ್ಟದ ಜನಸಂಖ್ಯಾ ಬೆಳವಣಿಗೆಯ ಸರಾಸರಿ ಪ್ರಮಾಣಕ್ಕಿಂತ ಅಧಿಕ ಪ್ರಮಾಣದಲ್ಲಿ ಜನಸಂಖ್ಯಾ ಬೆಳವಣಿಗೆ ಅನುಭವಿಸಿದ ಜಿಲ್ಲೆಗಳೆಂದರೆ ಬಳ್ಳಾರಿ (ಶೇ. ೨೬.೯೨), ಬೀದರ್ (ಶೇ. ೨೬.೧೨), ಗುಲಬರ್ಗಾ (ಶೇ. ೨೪.೧೦) ಮತ್ತು ರಾಯಚೂರು (ಶೇ.೨೯.೪೯). ೧೯೯೧ ರಲ್ಲಿ ಅತ್ಯಧಿಕ ಪ್ರಮಾಣದ ಜನಸಂಖ್ಯಾ ಬೆಳವಣಿಗೆಯನ್ನು ಕಂಡ ಜಿಲ್ಲೆ ರಾಯಚೂರು. ಇಂತಹ ರಾಯಚೂರು ಜಿಲ್ಲೆಯೊಳಗಿಂದ ಉದಯಿಸಿರುವ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆಯನ್ನು ಪರಾಮರ್ಶಿಸಬೇಕಾಗಿದೆ.
೧೯೮೧ – ೯೧ರ ದಶಕಕ್ಕೆ ಸಂಬಂಧಿಸಿದಂತೆ ಕೊಪ್ಪಳ ಜಿಲ್ಲೆಯ ಜನಸಂಖ್ಯಾ ಬೆಳವಣಿಗೆ ಪ್ರಮಾಣವನ್ನು ಕೋಷ್ಟಕ ೩.೧ ರಲ್ಲಿ ತೋರಿಸಿದೆ.
ತಾಲ್ಲೂಕುವಾರು ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ – ೧೯೮೧ – ೯೧

೧೯೮೧ ರಲ್ಲಿ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆ ೭.೪೮ ಲಕ್ಷ ಇತ್ತು. ೧೯೯೧ ರಲ್ಲಿ ಅದು ೯.೫೮ ಲಕ್ಷಕ್ಕೆ ಏರಿಕೆಯಾಗಿದೆ. ಅಂದರೆ ೧೯೮೧ – ೯೧ ದಶಕದಲ್ಲಿ ಜಿಲ್ಲೆಯ ಜನಸಂಖ್ಯೆ ನಿವ್ವಳ ೨.೧೦ ಲಕ್ಷ ಅಧಿಕಗೊಂಡಿದೆ. ಇಲ್ಲಿ ಉಂಟಾದ ದಶಕವಾರು ಶೇಕಡ ಏರಿಕೆ ೨೮.೦೫. ಇದು ರಾಜ್ಯ ಮಟ್ಟದ ಜನಸಂಖ್ಯಾ ಬೆಳವಣಿಗೆಯು ಸರಾಸರಿ ಬೆಳವಣಿಗೆಗಿಂತ ಅಧಿಕವಾಗಿದೆ. ಅವಿಭಜಿತ ರಾಯಚೂರು ಜಿಲ್ಲೆಯ ಬೆಳವಣಿಗೆ ಪ್ರಮಾಣ ಶೇ. ೨೯.೪೯ ರಷ್ಟಿತ್ತು. ವಿಭಜನೆಗೊಂಡ ಮೇಲೆ ಕೊಪ್ಪಳ ಜಿಲ್ಲೆಯ ಜನಸಂಖ್ಯಾ ಬೆಳವಣಿಗೆ ಪ್ರಮಾಣವು ರಾಯಚೂರು ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣಕ್ಕಿಂತ ಕಡಿಮೆ ಇದೆ. ಜನಸಂಖ್ಯೆ ಬೆಳವಣಿಗೆಗೆ ಸಂಬಂಧಿಸಿದಂತೆ ರಾಜ್ಯದಲ್ಲಿ (ಬೆಂಗಳೂರು ನಗರ ಬಿಟ್ಟು) ೨೭ನೆಯ ಸ್ಥಾನ ರಾಯಚೂರಿನದಾಗಿದ್ದರೆ, ೨೬ನೇ ಸ್ಥಾನ ಕೊಪ್ಪಳದ್ದಾಗಿದೆ.
ತಾಲ್ಲೂಕುವಾರು ಜನಸಂಖ್ಯಾ ಬೆಳವಣಿಗೆ
ಕೋಷ್ಟಕ ೩.೧ ರಲ್ಲಿ ತೋರಿಸಿರುವಂತೆ ಕೊಪ್ಪಳ ಜಿಲ್ಲೆಯ ನಾಲ್ಕು ತಾಲ್ಲೂಕುಗಳಲ್ಲಿ ಅತಿ ಹೆಚ್ಚಿನ ಜನಸಂಖ್ಯಾ ಬೆಳವಣಿಗೆ ಪ್ರಮಾಣವನ್ನು ಅನುಭವಿಸಿದ ತಾಲ್ಲೂಕು ಕುಷ್ಟಗಿ. ಕುಷ್ಟಗಿ ತಾಲ್ಲೂಕಿನಲ್ಲಿ ಜನಸಂಖ್ಯಾ ಬೆಳವಣಿಗೆ ಶೇ. ೩೮.೨೪ ರಷ್ಟಿತ್ತು. ಉಳಿದ ತಾಲ್ಲೂಕುಗಳಲ್ಲಿ ಜನಸಂಖ್ಯಾ ಬೆಳವಣಿಗೆ ಪ್ರಮಾಣವು ಜಿಲ್ಲಾ ಸರಾಸರಿಗಿಂತ ಕಡಿಮೆ ಇದೆ. ಕೊಪ್ಪಳ ಜಿಲ್ಲೆಯಲ್ಲಿ ಜನಸಂಖ್ಯಾ ಬೆಳವಣಿಗೆಯ ತೀವ್ರ ಒತ್ತಡ ಇರುವುದು ಕುಷ್ಟಗಿ ತಾಲ್ಲೂಕಿನಲ್ಲಿ ಎಂಬುದು ಸ್ಪಷ್ಟ. ಜನಸಂಖ್ಯೆಯ ಬೆಳವಣಿಗೆಯನ್ನು ತಡೆಯುವ ಕ್ರಮಗಳು ತಾವ ತಾಲ್ಲೂಕಿನಲ್ಲಿ ಕೇಂದ್ರೀಕರಣಗೊಳ್ಳಬೇಕು ಎಂಬುದು ಇಲ್ಲಿನ ವಿವರದಿಂದ ಸ್ಪಷ್ಟವಾಗುತ್ತದೆ.
೦ – ೬ ವರ್ಷ ವಯೋಮಾನದ ಮಕ್ಕಳ ಸಂಖ್ಯೆ
ಒಂದು ದೇಶ / ಪ್ರದೇಶದ ಜನಸಂಖ್ಯೆಯ ಒತ್ತಡವನ್ನು ಮಾಪನ ಮಾಡಲು ಅನೇಕ ಮಾನದಂಡಗಳನ್ನು ಬಳಸಬಹುದಾಗಿದೆ. ಜನನ ಪ್ರಮಾಣ, ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ, ಜನಸಾಂದ್ರತೆ ಮುಂತಾದವು ಸಾಂಪ್ರದಾಯಿಕವಾಗಿ ಬಳಕೆಯಾಗುತ್ತಿರುವ ಜನಸಂಖ್ಯೆಯ ಒತ್ತಡವನ್ನು ಮಾಪನ ಮಾಡುವ ಅಳತೆಗೋಲುಗಳು. ಇದೇ ರೀತಿ ಒಂದು ದೇಶ ಯಾ ಪ್ರದೇಶದ ಜನಸಂಖ್ಯೆಯಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಸಂಖ್ಯೆ ಪ್ರಮಾಣ ಎಷ್ಟಿದೆ ಎಂಬುದರ ಆಧಾರದ ಮೇಲೆ ಜನಸಂಖ್ಯೆಯ ಒತ್ತಡವನ್ನು ಅಳೆಯಲು ಸಾಧ್ಯ. ಯಾವ ದೇಶ ಯಾ ಪ್ರದೇಶದ ಜನಸಂಖ್ಯೆ ಅಧಿಕ ಪ್ರಮಾಣದಲ್ಲಿ/ ತೀವ್ರಗತಿಯಲ್ಲಿ ಬೆಳೆಯುತ್ತಿದೆಯೊ ಆ ಜನಸಂಖ್ಯೆಯನ್ನು ‘ಎಳೆತನದಿಂದ ಕೂಡಿರುವ ಜನಸಂಖ್ಯೆ’ ಎಂದು ಕರೆಯುವುದು ರೂಢಿ. ಜನನ ಪ್ರಮಾಣ ಹಾಗೂ ಪ್ರಜನೋತ್ಪತ್ತಿ ಪ್ರಮಾಣವು ಅಧಿಕವಿರುವ ದೇಶ/ ಪ್ರದೇಶದಲ್ಲಿ ಎಳೆ ವಯಸ್ಸಿನ ಮಕ್ಕಳ ಸಂಖ್ಯೆ ಅಧಿಕವಾಗಿರುತ್ತದೆ.
ಕರ್ನಾಟಕದ ೨೭ ಜಿಲ್ಲೆಗಳಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಸಂಖ್ಯೆ ಹಾಗೂ ಜನಸಂಖ್ಯೆಯಲ್ಲಿ ಅವರ ಪ್ರಮಾಣ ಎಷ್ಟಿದೆ ಎಂಬುದನ್ನು ಅನುಬಂಧ ಕೋಷ್ಟಕ – ೧.೮ ಮತ್ತು ೧.೯ ರಲ್ಲಿ ತೋರಿಸಿದೆ. ರಾಜ್ಯ ಮಟ್ಟದಲ್ಲಿ ಜನಸಂಖ್ಯೆಯಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಪ್ರಮಾಣ ಶೇ. ೧೬.೬೩. ಆದರೆ ದಕ್ಷಿಣ ಕರ್ನಾಟಕ ಪ್ರದೇಶದಲ್ಲಿ (ಜಿಲ್ಲೆಗಳು ೧೫) ೦ – ೬ ವಯೋಮಾನದ ಮಕ್ಕಳ ಪ್ರಮಾಣ ಕೇವಲ ಶೇ. ೧೫.೧೫ ಆದರೆ ಉತ್ತರ ಕರ್ನಾಟಕ ಪ್ರದೇಶದಲ್ಲಿ (ಜಿಲ್ಲೆಗಳು ೧೨) ಈ ವಯೋಮಾನದ ಮಕ್ಕಳ ಪ್ರಮಾಣ ಶೇ. ೧೮.೬೪. ಉತ್ತರ ಕರ್ನಾಟಕದ ಗುಲಬರ್ಗಾ ವಿಭಾಗದಲ್ಲಿ ೦ – ೬ ವರ್ಷಗಳ ವಯೋಮಾನದ ಮಕ್ಕಳ ಪ್ರಮಾಣ ಶೇ. ೨೦.೨೨. ಇದರಿಂದ ಸ್ಪಷ್ಟವಾಗುವ ಸಂಗತಿಯೇನೆಂದರೆ ಉತ್ತರ ಕರ್ನಾಟಕ ಪ್ರದೇಶದಲ್ಲಿ ಜನಸಂಖ್ಯೆಯ ಒತ್ತಡವು ದಕ್ಷಿಣ ಕರ್ನಾಟಕ ಪ್ರದೇಶದಲ್ಲಿರುವ ಜನಸಂಖ್ಯೆಯ ಒತ್ತಡಕ್ಕಿಂತ ಅಧಿಕವಾಗಿದೆ. ವಿಭಾಗಗಳಲ್ಲಿ ಜನಸಂಖ್ಯೆಯ ಒತ್ತಡವು ಅತಿ ಹೆಚ್ಚು ಗುಲಬರ್ಗಾ ವಿಭಾಗದಲ್ಲಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಅತಿ ಹೆಚ್ಚು!
ಕರ್ನಾಟಕದ ೨೭ ಜಿಲ್ಲೆಗಳ ಪೈಕಿ ೦ – ೬ ವರ್ಷ ವಯೋಮಾನದ ಮಕ್ಕಳ ಪ್ರಮಾಣವು ಅತಿ ಕಡಿಮೆ ಇರುವುದು ಉಡುಪಿ ಜಿಲ್ಲೆಯಲ್ಲಾಗಿದ್ದರೆ ಅತಿ ಹೆಚ್ಚು ಕೊಪ್ಪಳ ಜಿಲ್ಲೆಯಲ್ಲಿದೆ. ಕೊಪ್ಪಳ ಜಿಲ್ಲೆಯಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಪ್ರಮಾಣ ಶೇ. ೨೦.೬೨. ಕರ್ನಾಟಕ ರಾಜ್ಯದಲ್ಲಿರುವ ೦ – ೬ ವರ್ಷ ವಯೋಮಾನದ ಮಕ್ಕಳ ಸಂಖ್ಯೆ ೭೪.೭೭ ಲಕ್ಷ. ಇವರಲ್ಲಿ ದಕ್ಷಿಣ ಕರ್ನಾಟಕದ ಪಾಲು ಶೇ. ೫೨.೫೫. ಆದರೆ ಜನಸಂಖ್ಯೆಯಲ್ಲಿ ದ.ಕ. ಪ್ರದೇಶದ ಪಾಲು ಶೇ.೫೭.೬೭. ಕರ್ನಾಟಕ ಪ್ರದೇಶದಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಸಂಖ್ಯೆ ೯೮.೬೪೯. ಈ ಪ್ರದೇಶದ ಜನಸಂಖ್ಯೆಯಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಪ್ರಮಾಣ ಶೇ. ೪೭.೪೫. ಆದರೆ ಜನಸಂಖ್ಯೆಯಲ್ಲಿ ಈ ಪ್ರದೇಶದ ಪಾಲು ಕೇವಲ ಶೇ. ೪೨.೩೩.
ಕರ್ನಾಟಕ ರಾಜ್ಯದ ಜನಸಂಖ್ಯೆಯಲ್ಲಿ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯ ಪಾಲು ಶೇ. ೨.೧೨. ಆದರೆ ೦ – ೬ ವರ್ಷ ವಯೋಮಾನದ ಮಕ್ಕಳ ಸಂಖ್ಯೆಯಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೨.೬೪. ಈ ಎಲ್ಲ ಸಂಗತಿಗಳ ಆಧಾರದ ಮೇಲೆ ಕೊಪ್ಪಳ ಜಿಲ್ಲೆಯು ತೀವ್ರಗತಿಯ ಜನಸಂಖ್ಯೆಯ ಬೆಳವಣಿಗೆ ಗತಿಯಿಂದ, ಒತ್ತಡದಿಂದ ನರಳುತ್ತಿದೆ ಎಂದು ಹೇಳಬಹುದು.
ಜನಸಂಖ್ಯೆಯ ಬೆಳವಣಿಗೆ ಹಿಂದಿನ ಕಾರಣ ಮೀಮಾಂಸೆ
ಈ ಅಧ್ಯಯನದಲ್ಲಿ ಜನಸಂಖ್ಯೆಯ ಬೆಳವಣಿಗೆಯ ಹಿಂದಿನ ಕಾರಣಗಳನ್ನು ಸಮಾಜೋ – ಆರ್ಥಿಕ ಸಂಗತಿಗಳಲ್ಲಿ ಗುರುತಿಸಲು ಪ್ರಯತ್ನಿಸಲಾಗಿದೆ. ಜನಸಂಖ್ಯೆಯನ್ನು ಕೇವಲ ಆರ್ಥಿಕ ವಿಷಯ ಅಥವಾ ಸಾಮಾಜಿಕ ವಿಷಯವೆಂದು ವರ್ಗೀಕರಿಸುವುದು ಸಾಧ್ಯವಿಲ್ಲ. ಅದೊಂದು ಬಹುರೂಪಿಯೂ ಬಹು ಆಯಾಮವೂ ಉಳ್ಳ ಸಮಸ್ಯೆಯಾಗಿದೆ. ಜನರ ಅಜ್ಞಾನ, ಅವಿವೇಕ, ಮೌಢ್ಯ ಜನಸಂಖ್ಯೆಯ ಮಿತಿ ಮೀರಿದ ಏರಿಕೆಗೆ ಕಾರಣ ಎಂಬ ಸಂಗತಿಯನ್ನು ಒಪ್ಪಲು ಸಾಧ್ಯವಿಲ್ಲ. ಅಧಿಕ ಸಂಖ್ಯೆಯಲ್ಲಿ ಮಕ್ಕಳನ್ನು ಪಡೆಯುವ ದಂಪತಿಗಳ ನಿರ್ಣಯದ ಹಿಂದೆ ಒಂದು ಉದ್ದೇಶವಿರುತ್ತದೆ, ವಿವೇಚನೆ ಇರುತ್ತದೆ. ಮೊದಲನೆಯದಾಗಿ ಕೊಪ್ಪಳ ಜಿಲ್ಲೆಯು ಒಣ ಬೇಸಾಯವನ್ನು ಹೊಂದಿರುವ ಆರ್ಥಿಕತೆಯಾಗಿದೆ. ಈ ಜಿಲ್ಲೆಯಲ್ಲಿ ಶೇ. ೮೦ಕ್ಕೂ ಮಿಕ್ಕು ಜನ ಕೃಷಿಯನ್ನು ಅವಲಂಬಿಸಿಕೊಂಡಿದ್ದಾರೆ. ದುಡಿಮೆಗಾರ ವರ್ಗದಲ್ಲಿ ಶೇ.೮೦ ರಷ್ಟು ದುಡಿಮೆಗಾರ ವರ್ಗದ ವರಮಾನ ಮತ್ತು ಉದ್ಯೋಗದ ಮೂಲ ಕೃಷಿ. ಕೃಷಿಯನ್ನು ಅವಲಂಬಿಸಿಕೊಂಡಿರುವ ೩.೩೫ ಲಕ್ಷ ಜನರಲ್ಲಿ ಶೇ. ೫೭.೪೭ ರಷ್ಟು ಕೃಷಿ ಕಾರ್ಮಿಕರಿದ್ದಾರೆ. ಕೃಷಿ ಚಟುವಟಿಕೆಗಳು ಅಗಾಧವಾಗಿ ಶ್ರಮಶಕ್ತಿಯನ್ನು ಬಯಸುತ್ತವೆ. ಅದೊಂದು ಶ್ರಮಸಾಂದ್ರ ಚಟುವಟಿಕೆಯಾಗಿದೆ. ಆದ್ದರಿಂದ ಕುಟುಂಬದ ಗಾತ್ರ ದೊಡ್ಡದಿರುವುದು ಇಲ್ಲಿ ಅನಿವಾರ್ಯವಾಗಿದೆ. ಕುಟುಂಬದ ಎಲ್ಲ ಸದಸ್ಯರು ದುಡಿದರೂ ಹೊಟ್ಟೆ ತುಂಬದಿರುವ ಮೈ ಮುಚ್ಚದಿರುವ ಪರಿಸ್ಥಿತಿ ಇಲ್ಲಿದೆ. ಇದರಿಂದಾಗಿ ಕುಟುಂಬಗಳು ಹೆಚ್ಚು ಮಕ್ಕಳನ್ನು ಬಯಸುತ್ತವೆ. ಇದೇನು ವಿವೇಚನಾರಹಿತ ತೀರ್ಮಾನವಲ್ಲ. ಅಧಿಕ ಸಂಖ್ಯೆಯಲ್ಲಿ ಮಕ್ಕಳನ್ನು ಪಡೆಯುವುದು ಸಮಾಜೋ – ಆರ್ಥಿಕ ಅಗತ್ಯವಾಗಿದೆ. ಅನಿವಾರ್ಯವಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿನ ಜನಸಂದ್ರಾತೆ ಕೇವಲ ೧೭೨ (೧೯೯೧). ರಾಜ್ಯದ ಸರಾಸರಿ ಜನಸಂದ್ರಾತೆ ೨೩೪. ಜನಸಾಂದ್ರತೆಯಲ್ಲಿ ಕೊಪ್ಪಳಕ್ಕೆ ರಾಜ್ಯದಲ್ಲಿ ೧೯ನೆಯ ಸ್ಥಾನವಿದೆ. ಈ ಕಾರಣದಿಂದಾಗಿ ಕೊಪ್ಪಳ ಜಿಲ್ಲೆಯಲ್ಲಿ ಸಂಭವಿಸುತ್ತಿರುವ ಜನಸಂಖ್ಯಾ ಬೆಳವಣಿಗೆಯನ್ನು ಭೀಕರ – ಭಯಾನಕ – ಆತಂಕಕಾರಿ ಎಂದು ತಿಳಿಯಬೇಕಾಗಿಲ್ಲ. ಇದರ ಅರ್ಥ ಜಿಲ್ಲೆಯಲ್ಲಿನ ಜನಸಂಖ್ಯೆಯನ್ನು ತೀವ್ರಗತಿಯಲ್ಲಿ ಬೆಳೆಯಲು ಬಿಡಬೇಕು ಎಂಬುದು ಇಲ್ಲಿನ ಅರ್ಥವಲ್ಲ. ಆದರೆ, ಜನಸಂಖ್ಯೆಯ ಬೆಳವಣಿಗೆಯನ್ನೇ ಅಭಿವೃದ್ಧಿಗೆ ಇರುವ ಏಕೈಕ ಕಂಟಕ ಎನ್ನುವ ಕಾರಣ ಮೀಮಾಂಸೆಯಲ್ಲಿ ಹುರುಳಿಲ್ಲ ಎಂಬುದನ್ನು ಇದರಿಂದ ತೋರಿಸಬಹುದಾಗಿದೆ.
ಮೂರನೆಯದಾಗಿ, ಬಹಳ ಮುಖ್ಯವಾಗಿ, ಸಾಕ್ಷರತೆ, ಅದರಲ್ಲೂ ಮಹಿಳೆಯರ ಸಾಕ್ಷರತೆ ಮತ್ತು ಜನಸಂಖ್ಯಾ ಬೆಳವಣಿಗೆಗಳ ನಡುವೆ ವಿಲೋಮ ಸಂಬಂಧವಿರುವುದನ್ನು ಅನೇಕ ಅಧ್ಯಯನಗಳು ದೃಢಪಡಿಸಿವೆ. ಕೋಷ್ಟಕ ೩.೨ ರಲ್ಲಿ ಕರ್ನಾಟಕದ ವಿಭಾಗಗಳಲ್ಲಿ ಸಾಕ್ಷರತೆ, ಮಹಿಳಾ ಸಾಕ್ಷರತೆ ಹಾಗೂ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವನ್ನು ತೋರಿಸಿದೆ.
ಯಾವ ಪ್ರದೇಶ / ವಿಭಾಗಗಳಲ್ಲಿ ಸಾಕ್ಷರತೆ ಪ್ರಮಾಣ, ಅದರಲ್ಲೂ ಮಹಿಳೆಯರ ಸಾಕ್ಷರತೆ ಪ್ರಮಾಣ ಕಡಿಮೆ ಇದೆಯೋ ಅಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವೂ ಅಧಿಕವಾಗಿರುತ್ತದೆ. ಕೊಪ್ಪಳ ಜಿಲ್ಲೆಯು ಗುಲಬರ್ಗಾ ವಿಭಾಗಕ್ಕೆ ಸೇರುತ್ತದೆ. ರಾಜ್ಯದ ಜನಸಂಖ್ಯೆಯಲ್ಲಿ ಶೇ. ೨.೧೩ ಪಾಲು ಪಡೆದಿರುವ ಕೊಪ್ಪಳ ಜಿಲ್ಲೆಯು ರಾಜ್ಯದಲ್ಲಿರುವ ಅಕ್ಷರಸ್ಥರಲ್ಲಿ ಕೇವಲ ಶೇ. ೧.೩೮ ಪಾಲು ಪಡೆದಿದೆ. ಆದರೆ ರಾಜ್ಯ ಒಟ್ಟು ಅನಕ್ಷರಸ್ಥರಲ್ಲಿ ಕೊಪ್ಪಳದ ಪಾಲು ಶೇ. ೨.೮೫.

ಜನಸಂಖ್ಯೆಯ ಬೆಳವಣಿಗೆ ಮತ್ತು ಸಾಕ್ಷರತೆ ಪ್ರಮಾಣಗಳ ನಡುವೆ ಯಾವುದು ಕಾರಣ ಮತ್ತು ಯಾವುದು ಪರಿಣಾಮ ಎಂಬುದನ್ನು ನಿರ್ಧರಿಸುವುದು ಕಷ್ಟ. ಇವೆರಡೂ ಸಂಗತಿಗಳನ್ನು ನಿರ್ಧರಿಸುವ ಮೂರನೆಯ ಸಂಗತಿಯೊಂದಿರಬಹುದು. ಇದು ತುಂಬಾ ಸಂಕೀರ್ಣವಾದ ಸಂಗತಿ.
ಈಗ ಅದರ ಚರ್ಚೆಯನ್ನು ಮಾಡಬಹುದು. ಆ ಮೂರನೆಯ ಸಂಗತಿಯೆಂದರೆ ಕೃಷಿ ಕಾರ್ಮಿಕರ ಪ್ರಮಾಣ. ಯಾವ ಜಿಲ್ಲೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಅಧಿಕವಾಗಿದೆಯೋ ಆ ಜಿಲ್ಲೆಯಲ್ಲಿ ಸಾಕ್ಷರತೆ ಪ್ರಮಾಣ ಕಡಿಮೆ ಇದೆ. ಜನಸಂಖ್ಯೆಯ ಬೆಳವಣಿಗೆ, ಸಾಕ್ಷರತೆ ಮತ್ತು ಕೃಷಿ ಕಾರ್ಮಿಕರ ನಡುವಿನ ಸಂಬಂಧವನ್ನು ಅರ್ಥಮಾಡಿಕೊಳ್ಳುವುದು ಕಷ್ಟವಾಗಬಾರದು.
ಈ ಸಂಬಂಧದ ಎಳೆಯನ್ನು ಇನ್ನೂ ಮುಂದುವರಿಸಬಹುದು. ಜನಸಂಖ್ಯೆಯು ತೀವ್ರಗತಿಯಲ್ಲಿ ಬೆಳೆಯುತ್ತಿರುವುದಕ್ಕೂ, ಕೃಷಿ ಕಾರ್ಮಿಕರ ಪ್ರಮಾಣ ಅಗಾಧವಾಗಿರುವುದಕ್ಕೂ, ಸಾಕ್ಷರತಾ ಪ್ರಮಾಣ ಕೆಳಮಟ್ಟದಲ್ಲಿರುವುದಕ್ಕೂ ಮತ್ತು ಮಹಿಳೆಯರ ವಿವಾಹದ ವಯಸ್ಸಿಗೂ ಸಂಬಂಧವಿದೆ. ಕೋಷ್ಟಕ – ೩.೩ ರಲ್ಲಿ ಜನಸಂಖ್ಯೆಯ ಬೆಳವಣಿಗೆ, ಸಾಕ್ಷರತೆ ಹಾಗೂ ವಿವಾಹದ ವಯಸ್ಸುಗಳ ನಡುವಿನ ಸಂಬಂಧವನ್ನು ತೋರಿಸಲಾಗಿದೆ.
ಈ ಎಲ್ಲ ವಿವರಣೆ ಮೂಲಕ ಇಲ್ಲಿ ನಾವು ಏನನ್ನು ಹೇಳಲು ಪ್ರಯತ್ನಿಸುತ್ತಿದ್ದೇವೆ ಎಂದರೆ ಜನಸಂಖ್ಯೆಯ ಬೆಳವಣಿಗೆಯ ಮೂಲದಲ್ಲಿರುವ ಪ್ರಶ್ನೆ ಸಮಾಜೋ – ಆರ್ಥಿಕ ಸ್ವರೂಪದ್ದಾಗಿದೆ ವಿನಾ ಜನರ ಅವಿವೇಕವಲ್ಲ ಎಂಬುದಾಗಿದೆ.
ಜನಸಂಖ್ಯೆಯ ಬೆಳವಣಿಗೆಯು ಒಂದು ಸಾಮಾಜಿಕ ಚೌಕಟ್ಟಿನಲ್ಲಿ ಸಂಭವಿಸುವ ಪ್ರಕ್ರಿಯೆಯಾಗಿದೆ. ಅದು ನಿರ್ವಾತದಲ್ಲಿ ಸಂಭವಿಸುವುದಿಲ್ಲ. ಈ ಪ್ರಕ್ರಿಯೆಯನ್ನು ‘ವ್ಯಕ್ತಿಗತ’ ನೆಲೆಯಲ್ಲಿ ನಿರ್ವಹಿಸುವುದು ಸಾಧ್ಯವಿಲ್ಲ. ವ್ಯಕ್ತಿಗತ ಮನೋಭಾವವನ್ನು ಬದಲಾಯಿಸುವುದರ ಮೂಲಕ ಜನನ ಪ್ರಮಾಣವನ್ನು ತಗ್ಗಿಸಲು ತಡೆಯಲು ಸಾಧ್ಯವಿಲ್ಲ. ಸಾಮಾಜಿಕ ಅಭಿವೃದ್ಧಿಯ ನೆಲೆಯಿಂದ ಜನಸಂಖ್ಯೆಯ ಬೆಳವಣಿಗೆಯ ಪರಿಯನ್ನು ನೋಡುವ ಅಗತ್ಯವಿದೆ.
ನಾಲ್ಕನೆಯದಾಗಿ, ಕೊಪ್ಪಳ ಜಿಲ್ಲೆಯಲ್ಲಿ ಆರೋಗ್ಯ ಸೌಲಭ್ಯಗಳು ಇಲ್ಲವೇ ಇಲ್ಲ ಎನ್ನುವಷ್ಟು ಕಡಿಮೆ ಇವೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ನಮಗೆ ಆರೋಗ್ಯ ಸೌಲಭ್ಯಗಳ ವಿವರ ದೊರೆಯುವುದಿಲ್ಲ. ಆದ್ದರಿಂದ ಇಲ್ಲಿ ರಾಯಚೂರು ಜಿಲ್ಲೆಗೆ ಸಂಬಂಧಿಸಿದ ಆರೋಗ್ಯ ಸಂಬಂಧಿ ಸೂಚಿಗಳನ್ನು ಕೊಪ್ಪಳ ಜಿಲ್ಲೆಗೆ ಅನ್ವಯಿಸಲಾಗಿದೆ.
ರಾಜ್ಯಮಟ್ಟದಲ್ಲಿ ಪ್ರತಿ ೧೯,೦೦೦ ಜನರಿಗೆ ಒಂದು ವೈದ್ಯಕೀಯ ಸಂಸ್ಥೆಯ ಸೇವೆ ಲಭ್ಯವಿದ್ದರೆ ಕೊಪ್ಪಳದಲ್ಲಿ ಅದು ೨೬,೦೦೦ ಇದೆ. ರಾಜ್ಯಮಟ್ಟದಲ್ಲಿ ಪ್ರತಿ ಒಂದು ಲಕ್ಷ ಜನರಿಗೆ ೮೮ ಆಸ್ಪತ್ರೆ ಹಾಸಿಗೆಗಳ ಸೌಲಭ್ಯವಿದ್ದರೆ ಕೊಪ್ಪಳ ಜಿಲ್ಲೆಯಲ್ಲಿ ಇದರ ಪ್ರಮಾಣ ಕೇವಲ ೪೩. ನಮ್ಮ ರಾಜ್ಯದ ಗ್ರಾಮಾಂತರ ಪ್ರದೇಶಗಳಲ್ಲಿ ವೈದ್ಯಕೀಯ ಸೇವೆಯೆಂದರೆ ಕುಟುಂಬ ಯೋಜನಾ ಸೌಲಭ್ಯವೆಂದೇ ತಿಳಿಯಲಾಗಿದೆ. ಗ್ರಾಮಾಂತರ ಪ್ರದೇಶದಲ್ಲಿರುವ ಆರೋಗ್ಯ ಘಟಕ, ಕೇಂದ್ರಗಳ ಕಾರ್ಯಪಟುತ್ವ ಹೀನಾಯ ಸ್ಥಿತಿಯಲ್ಲಿದೆ. ಈ ದಿಶೆಯಲ್ಲಿ ಕೊಪ್ಪಳದ ಸ್ಥಿತಿಗತಿ ರಾಜ್ಯದಲ್ಲಿ ಅತ್ಯಂತ ಕೆಳಮಟ್ಟದಲ್ಲಿದೆ.
ಜನಸಂಖ್ಯೆ ಬೆಳವಣಿಗೆ, ಸಾಕ್ಷರತೆ ಮತ್ತು ಮಹಿಳೆಯರ ವಿವಾಹದ ವಯಸ್ಸು: ೧೯೯೯

ಕೊನೆಯದಾಗಿ ಜನಸಂಖ್ಯಾ ಬೆಳವಣಿಗೆಯನ್ನು ತಗ್ಗಿಸಲು ಕುಟುಂಬ ಯೋಜನೆಯೊಂದೆ ಪರಿಣಾಮಕಾರಿ ಮಾರ್ಗವೆಂದು ಸರ್ಕಾರ – ತಜ್ಞರು ಭಾವಿಸಿರುವಂತಿದೆ. ಕುಟುಂಬ ಯೋಜನೆಯನ್ನು ಜನರು ಅನುಸರಿಸುವಂತೆ ಮಾಡಲು ಸರ್ಕಾರ ಬಲಪ್ರಯೋಗದ ಮಾರ್ಗವನ್ನು ಬಳಸುತ್ತಿದೆ. ಪಂಚಾಯಿತಿ ಚುನಾವಣೆಗೆ ಸ್ಪರ್ಧಿಸಲು ಕುಟುಂಬ ಯೋಜನಾ ಶಸ್ತ್ರಕ್ರಿಯೆಯನ್ನು ಪಡೆಯುವ ದಂಪತಿಗಳಿಗೆ ನೌಕರಿಯಲ್ಲಿ ಬಡ್ರಿಯನ್ನು ನಡೆಯಬೇಕು ಎನ್ನುವ ಮಾತು ಕೇಳಿ ಬರುತ್ತಿದೆ. ಇವೆಲ್ಲ ‘ಬಲಪ್ರಯೋಗ’ದ ‘ಬಲವಂತ’ದ ಕ್ರಮಗಳಾಗಿವೆ. ಅಮರ್ತ್ಯಸೇನ್ ಅವರು (೧೯೯೫) ತಮ್ಮ ಒಂದು ವಿಶೇಷ ಉಪನ್ಯಾಸದಲ್ಲಿ ಈ ಸಂಗತಿಯನ್ನು ಚರ್ಚಿಸುತ್ತಾ ಜನಸಂಖ್ಯಾ ಬೆಳವಣಿಗೆಯನ್ನು ತಡೆಯಲು ಭಾರತದ ರಾಜ್ಯಗಳು ಕೇರಳದಿಂದ ಪಾಠ ಕಲಿಯಬೇಕು ಎಂದು ಹೇಳುತ್ತಾರೆ. (ಟಿ.ಆರ್. ಚಂದ್ರಶೇಖರ ೧೯೯೯) ಸರ್ವಾಧಿಕಾರಿ ಸ್ವರೂಪದ ಕ್ರಮಗಳಿಗಿಂತ ಸಹಕಾರವಾದಿ ಕ್ರಮಗಳು ಇಲ್ಲಿ ಹೆಚ್ಚು ಯಶಸ್ವಿಯಾಗಬಲ್ಲವು. ಕೊಪ್ಪಳ ಜಿಲ್ಲೆಯಲ್ಲಿ ಜನಸಂಖ್ಯೆಯ ಬೆಳವಣಿಗೆಯು ಆಗಾಧವಾಗಿದ್ದರೆ ಅದಕ್ಕೆ ಕಾರಣಗಳು ಕೆಳಮಟ್ಟದ ಸಾಕ್ಷರತೆ, ಅತಿಕಡಿಮೆ ಮಹಿಳೆಯರ ಸಾಕ್ಷರತೆ, ಅಗಾಧವಾದ ಕೃಷಿ ಕಾರ್ಮಿಕರ ಪ್ರಮಾಣ, ವಿವಾಹದ ವಯಸ್ಸು ಕಡಿಮೆ, ಆರೋಗ್ಯ ಸೌಲಭ್ಯದ ಕೊರತೆ ಮುಂತಾದವು ಎಂಬುದನ್ನು ನಾವು ಅರಿತು ಕೊಳ್ಳಬೇಕಾಗಿದೆ. ಜಿಲ್ಲೆಯ ಜನರ ಬದುಕನ್ನು ಉತ್ತಮಪಡಿಸದೆ ಜನಸಂಖ್ಯೆಯ ಮಿತಿ ಮೀರಿದ ಬೆಳವಣಿಗೆಯನ್ನು ತಡೆಯಲು ಸಾಧ್ಯವಿಲ್ಲ.
ಕೊಪ್ಪಳ ಜಿಲ್ಲೆಯ ಆರೋಗ್ಯ ಸಂಪತ್ತು
ಆರೋಗ್ಯವನ್ನು ಒಂದು ಬಗೆಯ ‘ಸಂಪತ್ತು; ಎಂದು ನೋಡುವ ಪರಿ ನಮ್ಮಲ್ಲಿದೆ. ‘ಆರೋಗ್ಯ ಸಂಪತ್ತು’ ಎಂಬ ನುಡಿಗಟ್ಟು ಪ್ರಚಲಿತದಲ್ಲಿದೆ. ವಿಷಾದದ ಸಂಗತಿಯೆಂದರೆ ನಮ್ಮ ಅಭಿವೃದ್ಧಿ ಯೋಜನೆಗಳಲ್ಲಿ ಆರೋಗ್ಯ ಭಾಗ್ಯಕ್ಕೆ ಆದ್ಯತೆ ಸಿಗಲಿಲ್ಲ. ಅದೊಂದು ಆನುಷಂಗಿಕ ಸಂಗತಿಯಾಗಿಬಿಟ್ಟಿದೆ. ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯಲ್ಲಿ ಆರೋಗ್ಯ ಸಂಬಂಧಿ ಸಂಗತಿಗಳನ್ನು ಕೇವಲ ‘ಸಂಪನ್ಮೂಲ’ವೆಂದು, ಅಭಿವೃದ್ಧಿಯ ಸಾಧನವೆಂದೂ ಪರಿಗಣಿಸಲಾಗಿತ್ತು. ಆರೋಗ್ಯವಂತನಾದ ಕಾರ್ಮಿಕ ಹೆಚ್ಚು ದುಡಿಯುತ್ತಾನೆ; ಆರೋಗ್ಯವಂತನಾದ ಕಾರ್ಮಿಕ ನಿಯಮಿತವಾಗಿ ಕಾರ್ಖಾನೆಗೆ ಹಾಜರಾಗುತ್ತಾನೆ: ಆರೋಗ್ಯವಂತನಾದ ದುಡಿಮೆಗಾರ ಅಭಿವೃದ್ಧಿಯ ಗತಿಯನ್ನು ಉತ್ತಮಪಡಿಸುತ್ತಾನೆ. ಇವೇ ಮುಂತಾದ ಕಾರಣಗಳಿಗೆ ‘ಆರೋಗ್ಯ’ ಮುಖ್ಯವಾಗಿತ್ತು.
ಈ ಬಗೆಯ ಆರೋಗ್ಯ ಕುರಿತ ‘ಉಪಕರಣವಾದಿ’ ದೃಷ್ಟಿಕೋನವನ್ನು ಕೈಬಿಟ್ಟು ಅಮರ್ತ್ಯಸೇನ್ ಅವರು ಆರೋಗ್ಯವನ್ನು ಕುರಿತಂತೆ ‘ಅಂತಸ್ಥವಾದಿ’ ವಿಚಾರವನ್ನು ಮಂಡಿಸಿದ್ದಾರೆ. ಅವರ ಪ್ರಕಾರ ಆರೋಗ್ಯವೇ ಅಭಿವೃದ್ಧಿ. ಆರೋಗ್ಯವು ಅಭಿವೃದ್ಧಿಯ ಅಂತರ್ಗತ ಗುಣವಾಗಿದೆ. ಆರೋಗ್ಯವು ಅಭಿವೃದ್ಧಿಯ ಮಾನದಂಡವಾಗಿದೆ. ಅಭಿವೃದ್ಧಿಯು ತನ್ನಷ್ಟಕ್ಕೆ ತಾನೆ ಮಹತ್ವದ್ದಾಗಿದೆ. ಆರೋಗ್ಯ ಸಂಪತ್ತಿನ ಉಪಕರಣವಾದಿ ಮಹತ್ವವನ್ನು ಅಮರ್ತ್ಯಸೇನ್ ಅವರು ಅಲ್ಲಗಳೆಯುವುದಿಲ್ಲ. ಆದರೆ ಅದಕ್ಕಿಂತ ಅದರ ಅಂತಸ್ಥವಾದಿ ಪಾತ್ರ ತುಂಬಾ ಮಹತ್ವವಾದುದು ಎಂಬುದನ್ನು ಅವರು ತೋರಿಸಿದ್ದಾರೆ. ಸೇನ್ ಪ್ರಕಾರ ಆರೋಗ್ಯ ಸಂಬಂಧಿ ಸೂಚಿಗಳು ಅಭಿವೃದ್ಧಿಯ ಮಾನದಂಡಗಳಾಗಿವೆ. ಅವರ ಪ್ರಕಾರ ಅಭಿವೃದ್ಧಿಯೆಂದರೆ ಕೇವಲ ವರಮಾನದ ವೃದ್ಧಿಯಲ್ಲ, ಉತ್ಪನ್ನದ ಏರಿಕೆಯಲ್ಲ, ಜನರ ಆಯುರ್ಮಾನ, ಮಕ್ಕಳ ಮರಣ ಪ್ರಮಾಣ, ಮಹಿಳೆಯರ ಮರಣ ಪ್ರಮಾಣ ಮುಂತಾದವು ಅಭಿವೃದ್ಧಿಯ ಸೂಚಿಗಳು ಎಂದು ಸೇನ್ ವಾದಿಸುತ್ತಾರೆ. ಅಭಿವೃದ್ಧಿ ಎಂದರೆ ಉತ್ತಮ ಬದುಕು.ಉತ್ತಮಗೊಳ್ಳಬೇಕಾದರೆ ಜನರ ಆರೋಗ್ಯ ಉತ್ತಮವಾಗಿರಬೇಕು.
ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ಆರೋಗ್ಯ ವಿವಿರಗಳು, ಸೂಚಿಗಳು ಲಭ್ಯವಿಲ್ಲ. ಆದರೆ ರಾಯಚೂರು ಜಿಲ್ಲೆಗೆ ಸಂಬಂಧಿಸಿದಂತೆ ವಿವರಗಳು ಲಭ್ಯವಿವೆ. ಕೊಪ್ಪಳವು ರಾಯಚೂರು ಜಿಲ್ಲೆಯ ಭಾಗವೇ ಆಗಿತ್ತು. ಈಗ ಅದು ವಿಭಜನೆಗೊಂಡ ಪ್ರತ್ಯೇಕ ಜಿಲ್ಲೆಯಾಘಿದೆ. ಆದ್ದರಿಂದ ರಾಯಚೂರು ಜಿಲ್ಲೆಗೆ ಸಂಬಂಧಿಸಿದ ಆರೋಗ್ಯ ಸೂಚಿಗಳನ್ನು ಕೊಪ್ಪಳ ಜಿಲ್ಲೆಗೆ ಅನ್ವಯಿಸಬಹುದಾಗಿದೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದ ಆರೋಗ್ಯ ಸೂಚಿಗಳು ಇನ್ನು ಸಿದ್ಧವಾಗಿಲ್ಲ.
ಸಾಮಾನ್ಯವಾಗಿ ಭಾವಿಸಿರುವಂತೆ ಯಾವ ದೇಶ/ ಪ್ರದೇಶದಲ್ಲಿ ಜನಸಂಖ್ಯೆಯ ಬೆಳವಣಿಗೆಯು ತೀವ್ರಗತಿಯಲ್ಲಿರುತ್ತದೋ ಅಲ್ಲಿ ಆರೋಗ್ಯ ಸಂಬಂಧಿ ಸ್ಥಿತಿಗತಿ ಕೆಳಮಟ್ಟದಲ್ಲಿರುತ್ತದೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆಯು ಸದರಿ ಪ್ರಮೇಯವನ್ನು ಅನ್ವಯಿಸಬಹುದಾಗಿದೆ. ಕರ್ನಾಟಕದಲ್ಲಿ ಜನಸಂಖ್ಯೆಯು ತೀವ್ರಗತಿಯಲ್ಲಿ ಬೆಳೆಯುತ್ತಿರುವ ಜಿಲ್ಲೆಗಳಲ್ಲಿ ಕೊಪ್ಪಳವು ಒಂದಾಗಿದೆ. ೧೯೮೧ – ೯೧ ರಲ್ಲಿ ಕೊಪ್ಪಳ ಜಿಲ್ಲೆ ಜನಸಂಖ್ಯೆಯು ವಾರ್ಷಿಕ ಶೇ. ೨.೮೧ರ ಪ್ರಮಾಣದಲ್ಲಿ ಏರಿಕೆಯಾಗಿದೆ. ರಾಜ್ಯ ಮಟ್ಟದ ಸರಾಸರಿ ವಾರ್ಷಿಕ ಜನಸಂಖ್ಯೆ ಬೆಳವಣಿಗೆ ಪ್ರಮಾಣ ಕೇವಲ ಶೇ. ೧.೯೨.
ಇಲ್ಲಿ ನೀಡಿರುವ ಆರೋಗ್ಯ ಸೂಚಿಗಳು ಏನನ್ನು ಸೂಚಿಸುತ್ತಿವೆ? ಪ್ರಜನೋತ್ವತ್ತಿ ಪ್ರಮಾಣ, ಮಹಿಳೆಯರ ವಿವಾಹದ ವಯಸ್ಸು, ಜನನಪ್ರಮಾಣ, ಮರಣ ಪ್ರಮಾಣ ಇವುಗಳಿಗೆ ಸಂಬಂಧಿಸಿದಂತೆ ರಾಯಚೂರು ಜಿಲ್ಲೆಯ ಸ್ಥಿತಿಯು ರಾಜ್ಯ ಸರಾಸರಿಗಿಂತ ಅಧಿಕವಾಗಿದೆ. ಶಿಶುಗಳ ಮರಣ ಪ್ರಮಾಣ ಹಾಗೂ ಆಯುರ್ಮಾನಕ್ಕೆ ಸಂಬಂಧಿಸಿದಂತೆ ರಾಯಚೂರು ಜಿಲ್ಲೆಯ ಸ್ಥಿತಿಯು ರಾಜ್ಯ ಸರಾಸರಿಗಿಂತ ಉತ್ತಮವಾಗಿದೆ.
ಕೊಪ್ಪಳ ಜಿಲ್ಲೆಯ ಆರೋಗ್ಯಕ್ಕೆ ಸಂಬಂಧಿಸಿದಂತೆ ಆತಂಕಕಾರಿ ಸಂಗತಿಯೆಂದರೆ ಜಿಲ್ಲೆಯಲ್ಲಿನ ಜನಸಂಖ್ಯೆಯ ತೀವ್ರ ಬೆಳವಣಿಗೆ ಗತಿ. ಈ ಜಿಲ್ಲೆಯಲ್ಲಿ ಮಹಿಳೆಯರ ವಿವಾಹರ ವಯಸ್ಸು ಕೇವಲ ೧೮.೩ ವರ್ಷ. ಒಟ್ಟು ಪ್ರಜನೋತ್ಪತ್ತಿ ಪ್ರಮಾಣ ೪.೬೫. ಜನನ ಪ್ರಮಾಣಕ್ಕೆ ಸಂಬಂಧಿಸಿದಂತೆ ರಾಯಚೂರು ಜಿಲ್ಲೆಗೆ ರಾಜ್ಯದಲ್ಲಿ ಎರಡನೆಯ ಸ್ಥಾನವಿದೆ. ಈ ಮೂರು ಸಂಗತಿಗಳು ಜಿಲ್ಲೆಯ ಆರೋಗ್ಯ, ಅದರಲ್ಲೂ ಜಿಲ್ಲೆಯ ಮಹಿಳೆಯರ ಆರೋಗ್ಯ ಸುಸ್ಥಿತಿಯಲ್ಲಿಲ್ಲ ಎಂಬುದನ್ನು ಸೂಚಿಸುತ್ತವೆ. ಪ್ರಜನೋತ್ಪತ್ತಿಯ ಪ್ರಮಾಣ ಅಧಿಕವಿದೆ ಎಂದರೆ ಅರ್ಥ, ಈ ಜಿಲ್ಲೆಯಲ್ಲಿ ಮಹಿಳೆಯರು ತಮ್ಮ ಸಂತಾನೋತ್ಪತ್ತಿ ಕಾಲಾವಧಿಯಲ್ಲಿ ಹೆಚ್ಚು ಬಾರಿ ಗರ್ಭ ಧರಿಸುತ್ತಾರೆ ಎಂಬುದಾಗಿದೆ. ಇದು ಮಹಿಳೆಯರ ಆರೋಗ್ಯದೃಷ್ಟಿಯಿಂದ ಅಘಾತಕಾರಿ ಸಂಗತಿಯಾಗಿದೆ.
ರಾಯಚೂರು ಜಿಲ್ಲೆ ಆರೋಗ್ಯ ಸೂಚಿಗಳು ೧೯೯೧
ಕೋಷ್ಟಕ:೩.೪
	ರಾಯಚೂರು ಜಿಲ್ಲೆಯಲ್ಲಿ ಮಹಿಳೆಯರ
ವಿವಾಹದ ವಯಸ್ಸು ಜನನ ಪ್ರಮಾಣ 
ಒಟ್ಟು ಪ್ರಜನೋತ್ಪತ್ತಿ ಪ್ರಮಾಣ
 
ಮರಣ ಪ್ರಮಾಣ
 

ಶಿಶುಗಳ ಮರಣ ಪ್ರಮಾಣ            
ಹೆಣ್ಣು ಶಿಶು
ಗಂಡು ಶಿಶು
ಒಟ್ಟು
ಆಯುರ್ಮಾನ                             
ಮಹಿಳೆಯರು
ಪುರುಷರು
ಒಟ್ಟು
	೧೮.೩ವರ್ಷಗಳು
(೧೮.೦ ವರ್ಷಗಳು)೩೦.೫೯
(೨೬.೪)೪.೬೫
(೩.೮೭)
೧೦.೩
(೮.೫)

೫೨. (೭೨)
೫೮.(೭೪)
೫೯.(೭೪)

೬೯.೫೩ ವರ್ಷಗಳು (೬೩.೬೧)
೬೧.೭೬ ವರ್ಷಗಳು (೬೦.೬೦)
೬೫.೫೫ ವರ್ಷಗಳು (೬೨.೦೭)


(ಆವರಣದಲ್ಲಿ ಕೊಟ್ಟಿರುವ ಸಂಖ್ಯೆಗಳು ಕರ್ನಾಟಕ ರಾಜ್ಯಕ್ಕೆ ಸಂಬಂಧಿಸಿವೆ.)
ಶಿಶುಗಳ ಮರಣ ಮತ್ತು ಮಕ್ಕಳ ಮರಣ ಪ್ರಮಾಣ
ಶಿಶು ಹಾಗೂ ಮಕ್ಕಳ ಮರಣ ಪ್ರಮಾಣವನ್ನು ಆರೋಗ್ಯದ ಸೂಚಿಯಾಗಿ ಬಳಸುವುದು ವಾಡಿಕೆಯಲ್ಲಿದೆ. ಶಿಶು ಪ್ರಮಾಣ (IMR) ಮತ್ತು ಮಕ್ಕಳ ಮರಣ ಪ್ರಮಾಣ (CMR)ಗಳ ನಡುವೆ ವ್ಯತ್ಯಾಸ ಇದೆ. ಹುಟ್ಟಿದ ೧೦೦೦ ಶಿಶುಗಳಲ್ಲಿ ೨ ವರ್ಷ ತುಂಬುವುದರೊಳಗೆ ಅಸು ನೀಗುವ ಶಿಶುಗಳ ಸಂಖ್ಯೆಯನ್ನು ಶಿಶು ಮರಣ ಪ್ರಮಾಣ ಎನ್ನಲಾಗಿದೆ. ಹುಟ್ಟಿದ ೧೦೦೦ ಮಕ್ಕಳಲ್ಲಿ ೫ನೆಯ ವರ್ಷ ತುಂಬುವುದರೊಳಗೆ ಅಸು ನೀಗುವ ಮಕ್ಕಳ ಸಂಖ್ಯೆಯನ್ನು ಮಕ್ಕಳ ಮರಣ ಪ್ರಮಾಣ ಎಂದು ಕರೆಯಲಾಗಿದೆ. ಕೋಷ್ಟಕ ೩.೫ ರಲ್ಲಿ ರಾಯಚೂರು ಹಾಗೂ ಕರ್ನಾಟಕದಲ್ಲಿನ ಶಿಶುಗಳ ಹಾಗೂ ಮಕ್ಕಳ ಮರಣ ಪ್ರಮಾಣಗಳನ್ನು ತೋರಿಸಿದೆ.
ಶಿಶು ಹಾಗೂ ಮಕ್ಕಳ ಮರಣ ಪ್ರಮಾಣ: ೧೯೯೧
ಕೋಷ್ಟಕ: ೩.೫
	ವಿವರಗಳು
	ರಾಯಚೂರು
	ಕರ್ನಾಟಕ

	
	ಹೆಣ್ಣು
	ಗಂಡು
	ಒಟ್ಟು
	ಹೆಣ್ಣು
	ಗಂಡು
	ಒಟ್ಟು

	ಶಿಶುಗಳ ಮರಣ ಪ್ರಮಾಣಮಕ್ಕಳ ಮರಣ ಪ್ರಮಾಣ
	೬೫೮೪
	೬೯೭೯
	೬೬೮೦
	೭೭೮೮
	೭೬೯೧
	೭೭೯೦


ಕರ್ನಾಟಕ ರಾಜ್ಯಮಟ್ಟದಲ್ಲಿರುವ ಶಿಶು ಹಾಗೂ ಮಕ್ಕಳ ಮರಣ ಪ್ರಮಾಣಕ್ಕಿಂತ ರಾಯಚೂರು ಜಿಲ್ಲೆಯಲ್ಲಿ ಅವುಗಳ ಪ್ರಮಾಣವು ಕಡಿಮೆ ಇದೆ. ಇದೊಂದು ಸ್ವಾಗತಾರ್ಹ ಸಂಗತಿಯಾಗಿದೆ. ಆದರೆ ಶಿಶು ಮತ್ತು ಮಕ್ಕಳ ಮರಣ ಪ್ರಮಾಣಗಳ ನಡುವೆ ಇರುವ ಭಿನ್ನತೆಯನ್ನು ನಾವು ಗುರುತಿಸಬೇಕಾಗಿದೆ. ಶಿಶು ಮರಣ ಪ್ರಮಾಣಕ್ಕೆ ಸಂಬಂದಿಸಿದಂತೆ ಹೇಳುವುದಾದರೆ ಗಂಡು ಶಿಶುವಿನ ಮರಣ ಪ್ರಮಾಣವು ಹೆಣ್ಣು ಶಿಶುವಿನ ಮರಣ ಪ್ರಮಾಣಕ್ಕಿಂತ ಅಧಿಕವಿದೆ. ಆದರೆ ಮಕ್ಕಳ ಮರಣ ಪ್ರಮಾಣದಲ್ಲಿ ಇದು ತಿರುವು – ಮುರುವು ಆಗಿರುವ ಸಂಗತಿಯನ್ನು ನೋಡಬಹುದು. ಮಕ್ಕಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ ಹೆಣ್ಣು ಮಕ್ಕಳ ಮರಣ ಪ್ರಮಾಣವು ಗಂಡು ಮಕ್ಕಳ ಮರಣ ಪ್ರಮಾಣಕ್ಕಿಂತ ಅಧಿಕವಿದೆ. ಈ ಸಂಗತಿ ಕರ್ನಾಟಕದ ಅನೇಕ ಜಿಲ್ಲೆಗಳಲ್ಲಿ ಮಾತ್ರ ಶೀಶುಗಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿದ ಲಿಂಗ ತಾರತಮ್ಯವಿದೆ. ಆದರೆ ಮಕ್ಕಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ ಲಿಂಗತಾರತಮ್ಯ ೧೨ ಜಿಲ್ಲೆಗಳಲ್ಲಿ ಕಂಡು ಬಂದಿದೆ. ಹುಟ್ಟಿನ ಸಂದರ್ಭದಲ್ಲಿ ಇಲ್ಲದ ಲಿಂಗ ತಾರತಮ್ಯವು ಸ್ತ್ರೀಯು ಬೆಳೆದಂತೆಲ್ಲಾ ಅದು ತೀವ್ರವಾಗುವ ಸಂಗತಿ ಇಲ್ಲಿದೆ. ಸಾಮಾನ್ಯವಾಗಿ ಹೆಣ್ಣು ಶಿಶುಗಳ ಮರಣ ಪ್ರಮಾಣ ಹಾಗೂ ಹೆಣ್ಣು ಮಕ್ಕಳ ಮರಣ ಪ್ರಮಾಣಗಳು ಗಂಡು ಶಿಶು ಹಾಗೂ ಗಂಡು ಮಕ್ಕಳ ಮರಣ ಪ್ರಮಾಣಕ್ಕಿಂತ ಕಡಿಮೆ ಇರಬೇಕು. ಇದು ಒಂದು ಜೈವಿಕ ಲಕ್ಷಣ. ಆದರೆ ಹೆಣ್ಣು ಶಿಶು ಹಾಗೂ ಹೆಣ್ಣು ಮಕ್ಕಳ ಮರಣ ಪ್ರಮಾಣಗಳು ಗಂಡು ಶಿಶು ಹಾಗೂ ಗಂಡು ಮಕ್ಕಳ ಮರಣ ಪ್ರಮಾಣಕ್ಕಿಂತ ಅಧಿಕವಿರುವುದು ಲಿಂಗ ತಾರತಮ್ಯದ ಸೂಚಿಯಾಗಿದೆ. ಈ ಲಿಂಗ ತಾರತಮ್ಯವು ಸ್ತ್ರೀಯರ ವಯಸ್ಸಿನ ಜೊತೆ ತೀವ್ರಗೊಳ್ಳುತ್ತಾ ನಡೆಯುವ ಸಂಗತಿ ನಮ್ಮ ಸಮಾಜದಲ್ಲಿದೆ. ರಾಯಚೂರು ಜಿಲ್ಲೆಯಲ್ಲೂ ಲಿಂಗ ತಾರತಮ್ಯ ತೀವ್ರವಾಗಿರುವುದನ್ನು ಕಾಣಬಹುದು.
ಆರೋಗ್ಯ ಮತ್ತು ವೈದ್ಯಕೀಯ ಸೌಲಭ್ಯಗಳು
ಕೋಷ್ಟಕ: ೩.೬
	೧. ವೈದ್ಯಕೀಯ ಸಂಸ್ಥೆಗಳ ಸಂಖ್ಯೆ (ಸರ್ಕಾರಿ)
	೧೯೬೧ – ೨೬  
೧೯೭೧ – ೫೨
೧೯೮೧ – ೭೯  
೧೯೯೧ – ೮೨
೧೯೯೬ – ೧೦೪

	೨.  ಪ್ರತಿ ಲಕ್ಷ ಜನಸಂಖ್ಯೆಗೆ ಇರುವ ವೈದ್ಯಕೀಯ ಸಂಸ್ಥೆಗಳ ಸಂಖ್ಯೆ
	೧೯೯೬ – ೩.೮೬ (೫.೨೪)

	೩.  ಪ್ರತಿ ಲಕ್ಷ ಜನಸಂಖ್ಯೆಗೆ ಇರುವ ಪ್ರಾಥಮಿಕ ಆರೋಗ್ಯ ಕೇಂದ್ರಗಳು
	೧೯೯೬ – ೩.೮೨ (೪.೬೪)

	೪.  ಪ್ರತಿ ಲಕ್ಷ ಗ್ರಾಮೀಣ ಜನಸಂಖ್ಯೆಗೆ ಇರುವ ಉಪಕೇಂದ್ರಗಳ ಸಂಖ್ಯೆ
	೧೯೯೬ – ೧೮(೨೪)

	೫.  ಪ್ರತಿ ಲಕ್ಷ ಜನಸಂಖ್ಯೆಗೆ ಇರುವ ಸರ್ಕಾರಿ ಆಸ್ಪತ್ರೆ ಹಾಸಿಗೆಗಳ ಸಂಖ್ಯೆ
	೧೯೯೭ – ೪೩ (೮೬)

	೬.  ವೈದ್ಯಕೀಯ ಸಂಸ್ಥೆಗಳಲ್ಲಿ ನಡೆದ ಮಕ್ಕಳ ಜನನ ಪ್ರಮಾಣ
	ಶೇ. ೧೧.೯ (ಶೇ. ೪೧.೮)

	೭.  ಕುಟುಂಬ ಯೋಜನೆ ಕ್ರಮವನ್ನು ಅನುಸರಿಸುವ ದಂಪತಿಗಳ ಪ್ರಮಾಣ
	೧೯೯೦.೯೧ ಶೇ. ೩೫ (ಶೇ.೪೮)


(Human Development in Karnataka – 1998)
ಆರೋಗ್ಯ – ವೈದ್ಯಕೀಯ ಸೌಲಭ್ಯಗಳು
ರಾಯಚೂರು ಜಿಲ್ಲೆಯು ತೀವ್ರ ಸ್ವರೂಪದ ಆರೋಗ್ಯ ದುಸ್ಥಿತಿಯಿಂದ ನರಳುತ್ತಿರುವುದನ್ನು ನೋಡಬಹುದಾಗಿದೆ. ಈ ಆರೋಗ್ಯ ದುಸ್ಥಿತಿಯನ್ನು ನಿವಾರಿಸಲು ಅಧಿಕ ಪ್ರಮಾಣದ ವೈದ್ಯಕೀಯ ಸೌಲಭ್ಯಗಳನ್ನು ಒದಗಿಸಬೇಕಾಗುತ್ತದೆ. ಆದರೆ ರಾಯಚೂರು ಜಿಲ್ಲೆಯಲ್ಲಿನ ವೈದ್ಯಕೀಯ ಸೌಲಭ್ಯಗಳು ಉತ್ತಮವಾಗಿಲ್ಲ.
ವೈದ್ಯಕೀಯ ಸೌಲಭ್ಯ ಕುರಿತಂತೆ ರಾಯಚೂರು ಜಿಲ್ಲೆಯ ಸ್ಥಿತಿಗತಿಯು ತುಂಬಾ ಕೆಳ ಮಟ್ಟದಲ್ಲಿದೆ. ಆರೋಗ್ಯ ಸೂಚ್ಯಂಕದ ದೃಷ್ಟಿಯಿಂದ ರಾಯಚೂರು ಜಿಲ್ಲೆ ಉತ್ತಮ ಸ್ಥಾನದಲ್ಲಿದೆ. ಆದರೆ ಜನಸಂಖ್ಯೆಯ ಬೆಳವಣಿಗೆ ಗತಿ ಮಾತ್ರ ತೀವ್ರವಾಗಿದೆ. ಈ ವಿಷಯದಲ್ಲಿ ಜಿಲ್ಲೆಯು ರಾಜ್ಯ ಮಟ್ಟದ ಸೂಚಿಗಳನ್ನು ಮೀರಿಸುತ್ತದೆ. ಪ್ರಜನೋತ್ಪತ್ತಿ ಪ್ರಮಾಣ ಹಾಗೂ ಜನನ ಪ್ರಮಾಣಗಳನ್ನು ತಗ್ಗಿಸುವ ದಿಶೆಯಲ್ಲಿ ಕಾರ್ಯಕ್ರಮ ಕೈಗೊಳ್ಳಬೇಕು. ಕುಟುಂಬ ಯೋಜನೆ ಅನುಸರಿಸುತ್ತಿರುವ ಅರ್ಹ ದಂಪತಿಗಳ ಪ್ರಮಾಣ ಕೇವಲ ಶೇ. ೩೫. ರಾಜ್ಯ ಮಟ್ಟದಲ್ಲಿ ಇದು ಶೇ. ೪೮ ರಷ್ಟಿದೆ. ರಾಯಚೂರು ಜಿಲ್ಲೆಯಲ್ಲಿ ಆಂದೋಳನ ರೀತಿಯಲ್ಲಿ ನಡೆಯಬೇಕಾದ ಕೆಲಸವೆಂದರೆ ಜನರನ್ನು ಅಕ್ಷರಸ್ಥರನ್ನಾಗಿ ಮಾಡುವುದು. ಪ್ರಾಥಮಿಕ ಶಿಕ್ಷಣವನ್ನು ಮಹಿಳಾ ಮುಖಿಯನ್ನಾಗಿಸಬೇಕು. 

ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೪. ಅಭಿವೃದ್ಧಿ ಮತ್ತು ದುಡಿಮೆ
ಆರ್ಥಿಕ ಸ್ವರೂಪದ ಉತ್ಪನ್ನಕಾರಕ ಚಟುವಟಿಕೆಗಳನ್ನು ಜನಗಣತಿಯಲ್ಲಿ ದುಡಿಮೆಯೆಂದು ನಿರ್ವಚಿಸಲಾಗಿದೆ. ಅದು ಭೌತಿಕವಾದುದಾಗಿರಬಹುದು. ಅಥವಾ ಬೌದ್ಧಿಕವಾದುದಾಗಿರಬಹುದು. ಕೂಲಿ – ಸಂಬಳ – ಸಂಭಾವನೆಯಿರಬಹುದು ಅಥವಾ ತಮ್ಮದೇ ಹೊಲ – ಗದ್ದೆ – ಮನೆ – ಮಠದಲ್ಲಿ ನಡೆಸುವ ಸ್ವಂತ ದುಡಿಮೆಯಾಗಿರಬಹುದು. ಅಭಿವೃದ್ಧಿಯು ಮೂಲ ದ್ರವ್ಯ ದುಡಿಮೆ. ಜನಗಣತಿ ವರದಿಗಳಲ್ಲಿ ಯಾವ ವರ್ಗವನ್ನು ಮೇನ್ ವರ್ಕರ್ಸ ಎಂದು ವಗೀಕರಿಸಲಾಗಿದೆಯೋ ಅವರನ್ನು ಇಲ್ಲಿ ದುಡಿಮೆಗಾರ ವರ್ಗ ಎಂದು ಕರೆಯಲಾಗಿದೆ.
ಕಾರ್ಲ್‌ಮಾರ್ಕ್ಸ್‌ನ ಪ್ರಕಾರ ಮೌಲ್ಯದ ಉತ್ಪಾದಕರು ದುಡಿಮೆಗಾರರು ಪ್ರತಿಯೊಂದು ವಸ್ತು ಯಾ ಸೇವೆಯ ಉತ್ಪಾದನೆಯ ಮೂಲದಲ್ಲಿ ದುಡಿಮೆಗಾರರು ಇರುತ್ತಾರೆ. ಈ ಹಿನ್ನೆಲೆಯಲ್ಲಿ ದುಡಿಮೆಗಾರರು ಸಂಪನ್ಮೂಲವೆಂದೂ ಉತ್ಪಾದನೆಯ ಸಾಧನವೆಂದೂ ಪರಿಗಣಿಸಿಕೊಂಡು ಬರಲಾಗಿದೆ. ಇಲ್ಲಿ ನಾವು ಬಹು ಮುಖ್ಯವಾಗಿ ಗಮನಿಸಬೇಕಾದ ಸಂಗತಿಯೆಂದರೆ ದುಡಿಮೆಗಾರರು ಉತ್ಪಾದನಾ ಕತೃಗಳೂ ಹೌದು ಮತ್ತು ಉತ್ಪಾದಿಸಿದ ಸರಕು ಮತ್ತು ಸೇವೆಗಳ ಅನುಭೋಗಿಗಳೂ ಹೌದು. ಅಭಿವೃದ್ಧಿಯ ಚರ್ಚೆಯಲ್ಲಿ ದುಡಿಮೆಗಾರರ ಉಪಕರಣವಾದಿ ಮಹತ್ವ ಪ್ರಧಾನವಾಗಿ ಉಳಿದ ಸಂಗತಿಗಳೆಲ್ಲ ಮೂಲೆಗುಂಪಾಗಿರುವಂತೆ ಕಾಣುತ್ತದೆ. ದುಡಿಮೆಯ ಫಲವನ್ನು ದುಡಿಮೆಗಾರರು ಅನುಭವಿಸಬೇಕು. ದುಡಿಮೆಯ ಫಲ ದುಡಿಮೆಗಾರರಿಗೆ ಎಷ್ಟರಮಟ್ಟಿಗೆ ಸಲ್ಲುತ್ತಿದೆ ಎಂಬುದು ಅಭಿವೃದ್ಧಿ ಕುರಿತ ಚರ್ಚೆಯಲ್ಲಿ ಅನುಷಂಗಿತಕವಾಗಿದೆ. ಈ ಕುರಿತ ಚರ್ಚೆಇಲ್ಲಿ ಅಪ್ರಸ್ತುತ.
‘ದುಡಿಮೆಗಾರರು’ ಎಂಬ ವರ್ಗವನ್ನು ಅಖಂಡವಾಗಿ ನೋಡಲು ಸಾಧ್ಯವಿಲ್ಲ, ಅವರನ್ನು ಅಖಂಡವಾಗಿ ನೋಡುವ ಪದ್ಧತಿ ಇದೆ. ನಮ್ಮ ಸಮಾಜದ ಸಂದರ್ಭದಲ್ಲಿ, ಏಣಿ ಶ್ರೇಣಿಗಳಿಂದ ಕೂಡಿರುವ ವ್ಯವಸ್ಥೆಯಲ್ಲಿ ದುಡಿಮೆಗಾರರು ಒಂದು ಏಕರೂಪ ಸಂಗತಿಗಳನ್ನು ‘ಆರ್ಥಿಕ’ವೆಂದು ವರ್ಗೀಕರಿಸಿ, ಸಾಮಾಜಿಕತೆಯಿಂದ ಅವುಗಳನ್ನು ಛೇದಗೊಳಿಸಿ ನೋಡುವ ಪರಿಯೊಂದು ಪ್ರಚಲಿತದಲ್ಲಿದೆ. ಇದು ಸರಿಯಲ್ಲವೆಂದು ನಮ್ಮ ಅಭಿಪ್ರಾಯ. ಆದ್ದರಿಂದ ದುಡಿಮೆ – ದುಡಿಮೆಗಾರರು – ಇವುಗಳನ್ನು ಸಾಮಾಜಿಕ ನೆಲೆಯಲ್ಲೇ ಪರಿಭಾವಿಸಿಕೊಳ್ಳಬೇಕಾಗುತ್ತದೆ. ಈ ಅಧ್ಯಯನದಲ್ಲಿ ದುಡಿಮೆಗಾರ ವರ್ಗವನ್ನು ಮೂರು ನೆಲೆಯಿಂದ ನೋಡಲು ಪ್ರಯತ್ನಿಸಿದೆ. ಮೊದಲನೆಯದಾಗಿ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ಥಿತಿಗತಿಗಳನ್ನು ವಿಶ್ಲೇಷಿಸಲಾಗಿದೆ. ಎರಡನೆಯದಾಗಿ ದುಡಿಮೆ ವರ್ಗದಲ್ಲಿನ ‘ಪರಿಶಿಷ್ಟ’ರ ಪ್ರಮಾಣವನ್ನು ಕುರಿತಂತೆ ಚರ್ಚಿಸಲಾಗಿದೆ. ಮೂರನೆಯ ಭಾಗದಲ್ಲಿ ದುಡಿಮೆಗಾರರ ಲಿಂಗ ಸಂಬಂಧಿ ಸ್ವರೂಪವನ್ನು ಹಿಡಿದಿಡಲು ಪ್ರಯತ್ನಿಸಲಾಗಿದೆ. ಈ ಬಗೆಯ ಅಧ್ಯಯನದ ಮೂಲಕ ಜಿಲ್ಲಾ ಮಟ್ಟದಲ್ಲಿ ಉತ್ಪಾದನಾ ಸಂಬಂಧಗಳ ಸ್ವರೂಪ ಮತ್ತು ಉತ್ಪಾದನಾ ಶಕ್ತಿಗಳ ನೆಲೆಗಳನ್ನು ಗುರುತಿಸುವ ಪ್ರಯತ್ನ ಮಾಡಲಾಗಿದೆ. ಈ ಬಗೆಯ ವಿಶ್ಲೇಷಣೆಯ ಮೂಲಕ ಕೊಪ್ಪಳ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ವಿವಿಧ ಸಾಮಾಜಿಕ ಗುಂಪುಗಳ ಪ್ರಮಾಣ ಎಷ್ಟಿದೆ? ಮತ್ತು ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪಾಲು ಎಷ್ಟಿದೆ? ಎಂಬುದನ್ನು ಗಣನೆ ಮಾಡಲಾಗಿದೆ. ಈ ಬಗೆಯ ವಿಶ್ಲೇಷಣೆಯು ಕೊಪ್ಪಳ ಜಿಲ್ಲೆಯಲ್ಲಿ ದುಡಿಮೆಯ ಭಾರ ಯಾವ ವರ್ಗದ ಮೇಲೆ ಅಧಿಕವಾಗಿದೆ ಎಂಬುದನ್ನು ಗುರುತಿಸಬಹುದಾಗಿದೆ.
ಭಾಗ – ೧
ದುಡಿಮೆಗಾರ ವರ್ಗದ ಸಾಮಾಜಿಕ ನೆಲೆಗಳು
ಕೋಷ್ಟಕ – ೪.೧ ರಲ್ಲಿ ತೋರಿಸಿರುವಂತೆ ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ದುಡಿಮೆಗಾರರ ಸಂಖ್ಯೆ. ೪,೧೫,೪೬೬. ಜಿಲ್ಲೆಯ ಒಟ್ಟು ದುಡಿಮೆಗಾರರ ವರ್ಗದಲ್ಲಿ ಸಾಗುವಳಿದಾರರ ಪ್ರಮಾಣ ೧,೪೨,೪೯೯ ಮತ್ತು ಕೃಷಿ ಕಾರ್ಮಿಕರ ಸಂಖ್ಯೆ ೧,೯೨,೫೯೪. ಸಾಗುವಳಿದಾರರು ಮತ್ತು ಕೃಷಿ ಕಾರ್ಮಿಕರನ್ನು ಕೂಡಿಸಿದರೆ ಕೃಷಿಯನ್ನು ಅವಲಂಬಿಸಿ ಕೊಂಡಿರುವ ದುಡಿಮೆಗಾರ ವರ್ಗದ ಸಂಖ್ಯೆ ಸಿಗುತ್ತದೆ. ಕೊಪ್ಪಳ ಜಿಲ್ಲೆಯಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರರ ಸಂಖ್ಯೆ ೩.೩೫.೦೯೩. ಜಿಲ್ಲೆಯಲ್ಲಿ ಒಟ್ಟು ದುಡಿಮೆಗಾರರ ವರ್ಗದಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವವರ ಪ್ರಮಾಣ ಶೇ. ೮೦.೬೫. ರಾಜ್ಯಮಟ್ಟದಲ್ಲಿ ಇದರ ಪ್ರಮಾಣ ಕೇವಲ ಶೇ. ೬೩.೧೨. ಕೊಪ್ಪಳ ಜಿಲ್ಲೆಯು ಕೃಷಿ ಪ್ರಧಾನ ಆರ್ಥಿಕತೆಯನ್ನು ಹೊಂದಿದೆ. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳಲ್ಲಿ ನಿರತರಾಗಿರುವ ದುಡಿಮೆಗಾರರ ಪ್ರಮಾಣ ಕೇವಲ ಶೇ. ೧೯.೩೫. ಕೊಪ್ಪಳ ಜಿಲ್ಲೆಯಲ್ಲಿನ ಒಟ್ಟು ಜನಸಂಖ್ಯೆಯಲ್ಲಿ ದುಡಿಮೆಗಾರರ ವರ್ಗದ ಪ್ರಮಾಣ ಶೇ. ೪೩.೩೬ ಆದರೆ ಇದು ರಾಜ್ಯಮಟ್ಟದಲ್ಲಿ ಶೇ. ೩೮.೪೫ ರಷ್ಟಿದೆ. (ನೋಡಿ: ಕೋಷ್ಟಕ – ೪೨) ಒಟ್ಟು ದುಡಿಮೆಗಾರರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಕೊಪ್ಪಳ ಜಿಲ್ಲೆಯಲ್ಲಿ ಶೇ. ೪೯.೩೬. ಆದರೆ ರಾಜ್ಯಮಟ್ಟದಲ್ಲಿ ಇದು ಶೇ. ೨೮.೯೧ ರಷ್ಟಿದೆ. ಕೊಪ್ಪಳ ಜಿಲ್ಲೆಯಲ್ಲಿ ಸಾಪೇಕ್ಷವಾಗಿ ದುಡಿಮೆಯಲ್ಲಿ ನಿರತರಾಗಿರುವ ಜನರ ಪ್ರಮಾಣವು ರಾಜ್ಯಮಟ್ಟಕ್ಕಿಂತ ಅಧಿಕವಾಗಿದೆ.

ಬಡತನದ ತೀವ್ರತೆಯ ಸೂಚಿ
ಕೊಪ್ಪಳ ಜಿಲ್ಲೆಯಲ್ಲಿ ಜನಸಂಖ್ಯೆಗೆ ಸಾಪೇಕ್ಷವಾಗಿ ದುಡಿಯುವ ವರ್ಗ ಮತ್ತು ದುಡಿಯುವ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣಗಳು ರಾಜ್ಯಮಟ್ಟದಲ್ಲಿರುವುದಕ್ಕಿಂತ ಅಧಿಕವಾಗಿವೆ ಎಂಬುದನ್ನು ಕೋಷ್ಟಕ – ೪.೨ ರಲ್ಲಿ ತೋರಿಸಿದೆ. ಇದರ ಆಧಾರದ ಮೇಲೆ ಕೊಪ್ಪಳ ಜಿಲ್ಲೆಯಲ್ಲಿ ಬಡತನದ ಪ್ರಮಾಣ ಮತ್ತು ಅದರ ತೀವ್ರತೆಯು ರಾಜ್ಯಮಟ್ಟಕ್ಕಿಂತ ಅಧಿಕವಾಗಿದೆ ಎಂದು ಹೇಳಬಹುದು. ದುಡಿಯುವ ವರ್ಗ ಮತ್ತು ಕೃಷಿ ಕಾರ್ಮಿಕರ ಪ್ರಮಾಣದ ಅಗಾಧತೆಯನ್ನು ಬಡತನದ ಸೂಚಿಯಾಗಿ ಬಳಸಬಹುದಾಗಿದೆ. (ಶೇರ್‌ಗಿಲ್ ಎಚ್.ಎಸ್. ೧೯೮೯, ಕಲ್ಪನಾ ಬಾರ್ದನ್, ೧೯೮೯) ಇದರ ಇಂಪ್ಲಿಕೇಶನ್ ಏನು? ಆಥಿಕವಾಗಿ ಹಿಂದುಳಿದಿರುವ, ಅಭಿವೃದ್ಧಿಯ ದೃಷ್ಟಿಯಿಂದ ಕೆಳಮಟ್ಟದಲ್ಲಿರುವ ಕೊಪ್ಪಳ ಜಿಲ್ಲೆಯಲ್ಲಿ ಜನರಿಗೆ ದುಡಿಮೆಯು ಅನಿವಾರ್ಯವಾಗಿದೆ. ಇಲ್ಲಿ ದುಡಿಮೆಯೇ ಬದುಕಾಗಿದೆ. ದುಡಿಮೆಯನ್ನು ಬದುಕಿಗೆ ಸಂವಾದಿಯಾಗಿ ಬಳಸುವುದು ಇಲ್ಲಿ ರೂಢಿಯಲ್ಲಿದೆ. ದುಡಿಮೆಗಾರ ವರ್ಗದ ಪ್ರಮಾಣ ಮತ್ತು ಕೃಷಿ ಕಾರ್ಮಿಕರ ಪ್ರಮಾಣಗಳು ಸಾಪೇಕ್ಷವಾಗಿ ಅಧಿಕವಾಗಿದ್ದ ಮಾತ್ರಕ್ಕೆ ಜಿಲ್ಲೆಯಲ್ಲಿ ಬಡತನ ತೀವ್ರವಾಗಿದೆ ಎಂದು ಹೇಗೆ ಹೇಳುವುದು? ಎಂತಹ ಪ್ರಶ್ನೆ ಇಲ್ಲಿ ಸಹಜ. ಕೊಪ್ಪಳ ಜಿಲ್ಲೆಯಲ್ಲಿ ಬಡತನವು ರಾಜ್ಯಮಟ್ಟಕ್ಕಿಂತ ತೀವ್ರವಾಗಿದೆ ಎಂದು ಹೇಳಲು ಅನೇಕ ಕಾರಣಗಳಿವೆ.

ಕೋಷ್ಟಕ – ೪.೩ ರಲ್ಲಿನ ಜಿಲ್ಲೆಗಳಲ್ಲಿ ದಕ್ಷಿಣ ಕನ್ನಡ, ಚಿಕ್ಕಮಗಳೂರು ಮತ್ತು ಕೊಡಗು ಒಂದು ಗುಂಪಿಗೆ ಸೇರಿದರೆ ಬಳ್ಳಾರಿ, ರಾಯಚೂರು, ಕೊಪ್ಪಳ ಮತ್ತು ಗುಲಬರ್ಗ ಎರಡನೆಯ ಗುಂಪಿಗೆ ಸೇರುತ್ತವೆ. ಮೊದಲನೆಯ ಗುಂಪಿನ ಜಿಲ್ಲೆಗಳು ಆರ್ಥಿಕವಾಗಿ ಮುಂದುವರಿದ ಜಿಲ್ಲೆಗಳಾಗಿದ್ದರೆ ಎರಡನೆಯ ಗುಂಪಿನ ಜಿಲ್ಲೆಗಳು ಹಿಂದುಳಿದ ಜಿಲ್ಲೆಗಳಾಗಿವೆ. ಈ ಎರಡು ಗುಂಪಿನ ಜಿಲ್ಲೆಗಳಲ್ಲಿ ಮಾತ್ರ ದುಡಿಮೆಗಾರ ವರ್ಗದ ಪ್ರಮಾಣ ಅಧಿಕವಾಗಿದೆ. ಮುಂದುವರಿದ ಜಿಲ್ಲೆಗಳಲ್ಲಿ ದುಡಿಮೆಗಾರ ವರ್ಗದ ಪ್ರಮಾಣ ಅಧಿಕವಾಗಿದೆ ಮತ್ತು ಹಿಂದುಳಿದ ಜಿಲ್ಲೆಗಳಲ್ಲೂ ಅದು ಅಧಿಕವಾಗಿದೆ. ಈ ವಿಚಿತ್ರವನ್ನು ಹೇಗೆ ವಿವರಿಸುವುದು.
ಕರ್ನಾಟಕದ ಏಳು ಜಿಲ್ಲೆಗಳಲ್ಲಿ ಮಾತ್ರ ದುಡಿಮೆಗಾರ ವರ್ಗದ ಪ್ರಮಾಣವು ಶೇ. ೪೦ ಮತ್ತು ಅದಕ್ಕೂ ಅಧಿಕ ಮಟ್ಟದಲ್ಲಿದೆ. ಇದನ್ನು ಕೋಷ್ಟಕ ೪.೩ ರಲ್ಲಿ ತೋರಿಸಿದೆ.
ದುಡಿಮೆಯಲ್ಲಿ ಸಹಭಾಗಿತ್ವ ಪ್ರಮಾಣ ೧೯೯೧

ಇವೆರಡು ಗುಂಪಿನ ಜಿಲ್ಲೆಗಳಲ್ಲಿನ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ವರೂಪ ವಿಭಿನ್ನವಾಗಿದೆ. ಮುಂದುವರಿದ ಜಿಲ್ಲೆಗಳಲ್ಲಿನ ದುಡಿಮೆಗಾರರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಅತ್ಯಂತ ಕಡಿಮೆ ಇದೆ. ದಕ್ಷಿಣ ಕನ್ನಡ, ಚಿಕ್ಕಮಗಳೂರು ಮತ್ತು ಕೊಡಗು ಜಿಲ್ಲೆಗಳಲ್ಲಿನ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಕ್ರಮವಾಗಿ ಶೇ. ೧೬.೦೮, ಶೇ೨೪.೭೨ ಮತ್ತು ಶೇ. ೧೫.೦೭. ಆದರೆ ಬಳ್ಳಾರಿ, ರಾಯಚೂರು, ಗುಲಬರ್ಗಾ ಮತ್ತು ಕೊಪ್ಪಳ ಜಿಲ್ಲೆಗಳಲ್ಲಿ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಸರಾಸರಿ ಶೇ. ೪೪.೨೯ ಇದೆ. ಈ ನಾಲ್ಕು ಜಿಲ್ಲೆಗಳಲ್ಲಿನ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಶೇ. ೫೦ ಕ್ಕಿಂತ ಅಧಿಕವಾಗಿದೆ. ಕೊಪ್ಪಳ ಜಿಲ್ಲೆಯನ್ನು ನಿದರ್ಶನವಾಗಿ ತೆಗೆದುಕೊಂಡರೆ, ಅಲ್ಲಿ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣ ಶೇ. ೫೮.೪೭.
ಕೊಪ್ಪಳ ಜಿಲ್ಲೆಯಲ್ಲಿ ಬಡತನದ ಪ್ರಮಾಣ ಹಾಗೂ ಅದರ ತೀವ್ರತೆ ರಾಜ್ಯಮಟ್ಟದ ಸರಾಸರಿಗಿಂತ ಅಧಿಕವಾಗಿದೆಯೆಂದು ಹೇಳಲು ಮೂರು ಮುಖ್ಯ ಸಂಗತಿಗಳನ್ನು ಆಧಾರವಾಗಿ ನೀಡಬಹುದು.
೧. ಈ ಜಿಲ್ಲೆಯಲ್ಲಿ ದುಡಿಮೆಗಾರ ವರ್ಗದ ಪ್ರಮಾಣವು ರಾಜ್ಯ ಸರಾಸರಿಗಿಂತ ಅಧಿಕವಾಗಿದೆ.
೨. ಈ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಣವು ರಾಜ್ಯ ಸರಾಸರಿಗಿಂತ ಅತ್ಯಧಿಕವಾಗಿದೆ.
೩. ಈ ಜಿಲ್ಲೆಯ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಪುರುಷರ ಪ್ರಮಾಣಕ್ಕಿಂತ ಅಧಿಕವಾಗಿದೆ.
ಈ ಮೂರು ಸಂಗತಿಗಳು ಏಕಕಾಲದಲ್ಲಿ ಅಸ್ತಿತ್ವದಲ್ಲಿದ್ದರೆ ಆ ಜಿಲ್ಲೆಯಲ್ಲಿ ಬಡತನವು ತೀವ್ರವಾಗಿರುತ್ತದೆ ಎಂದು ಹೇಳಬಹುದು.
ಕೃಷಿ ಮತ್ತು ಕೃಷಿಯೇತರ ಕಸುಬುಗಳು
ಕೊಪ್ಪಳ ಜಿಲ್ಲೆಯು ‘ಏಕರೂಪಿ’ ಆರ್ಥಿಕ ರಚನೆಯನ್ನು ಹೊಂದಿದೆ ಎಂಬ ಸಂಗತಿಯನ್ನು ಹಿಂದೆ ಹೇಳಿದ್ದೇವೆ. ರಾಜ್ಯಮಟ್ಟದಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ. ೬೩.೧೨. ಆದರೆ ಕೊಪ್ಪಳ ಜಿಲ್ಲೆಯಲ್ಲಿ ಅದರ ಪ್ರಮಾಣ ಶೇ.೮೦.೬೫. ಕೃಷಿಯೇತರ ಚಟುವಟಿಕೆಗಳು ಇಲ್ಲವೆ ಇಲ್ಲ ಎನ್ನುವಷ್ಟು ‘ಏಕರೂಪಿ’ ಆರ್ಥಿಕತೆ ಎಂದೂ ಕರೆಯುವುದು ರೂಢಿ. ಕೃಷಿಯೇತರ ಚಟುವಟಿಕೆಗಳಲ್ಲಿ ನಿರತರಾಗಿರುವ ದುಡಿಮೆಗಾರರ ಸಮಖ್ಯೆ ಕೇವಲ ೮೦.೩೭೬. ಇವರಲ್ಲಿ ಮಹಿಳೆಯರ ಪ್ರಮಾಣ ಕೇವಲ ಶೇ. ೧೬.೪೨. ಕೃಷಿ ಚಟುವಟಿಕೆಗಳನ್ನು ಬಿಟ್ಟರೆ ಗ್ರಾಮಾಂತರ ಪ್ರದೇಶಗಳಲ್ಲಿ ಜನರಿಗೆ ಅನ್ಯಮಾರ್ಗವೆ ಇಲ್ಲದಂತಾಗಿದೆ. ‘ಅವಕಾಶಗಳ ವಿಸ್ತರಣೆಯೇ ಅಭಿವೃದ್ಧಿ’ ಎನ್ನುವುದಾದರೆ ಕೊಪ್ಪಳ ಜಿಲ್ಲೆಯಲ್ಲಿ ಬದುಕನ್ನು ಉತ್ತಮಪಡಿಸಿಕೊಳ್ಳಲು ಇರುವ ಅವಕಾಶಗಳು ಕಡಿಮೆ. ಅವಕಾಶಗಳಲ್ಲಿ ಆಯ್ಕೆ ಸಾಧ್ಯವೇ ಇಲ್ಲದ ಬದುಕು ಇಲ್ಲಿದೆ. ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕ ವರ್ಗದ ಪ್ರಮಾಣ ಅಧಿಕವಾಗಿರುವುದೇ ಈ ಜಿಲ್ಲೆಯಲ್ಲಿ ಸಾಕ್ಷರತೆ ಕಡಿಮೆ ಇರಲು ಕಾರಣವಾಗಿದೆ.
ಯಾವ ವರ್ಗದ ಅಭಿವೃದ್ಧಿ?
ಕೋಷ್ಟಕ – ೪.೧ ರಲ್ಲಿ ತೋರಿಸಿರುವಂತೆ ಕೊಪ್ಪಳ ಜಿಲ್ಲೆಯ ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿರುವವರ ಪ್ರಮಾಣ ಶೇ. ೮೨.೨೮. ಆದರೆ ಪ್ರಾಥಮಿಕೇತರ ವಲಯದಲ್ಲಿ ನೆಲೆ ನಿಂತಿರುವ ದುಡಿಮೆಗಾರ ವರ್ಗದ ಪ್ರಮಾಣ ಕೇವಲ ಶೇ. ೧೭.೭೨. ಇಂದು ನಡೆದಿರುವ ಅಭಿವೃದ್ಧಿ ಸ್ವರೂಪವನ್ನು ಗಮನಿಸಿದರೆ ಅದು ಪ್ರಾಥಮಿಕೇತರ ವಲಯದಲ್ಲಿರುವ ದುಡಿಮೆಗಾರ ವರ್ಗದ ಹಿತಾಸಕ್ತಿಗಳನ್ನು ರಕ್ಷಿಸುತ್ತಿರುವಂತೆ, ಪೋಷಿಸುತ್ತಿರುವಂತೆ ಕಾಣುತ್ತದೆ. ಕೊಪ್ಪಳ ಜಿಲ್ಲೆಯಲ್ಲಿರುವ ೧.೯೨ ಲಕ್ಷ ಕೃಷಿ ಕಾರ್ಮಿಕರ ಹಿತಾಸಕ್ತಿಗಳನ್ನು ಗುರಿಯಾಗಿಟ್ಟುಕೊಂಡಿರುವ ಅಭಿವೃದ್ಧಿ ಕಾರ್ಯಕ್ರಮಗಳು ಕಣ್ಣಿಗೆ ಕಾಣುತ್ತಿಲ್ಲ. ಕೃಷಿ ಕಾರ್ಮಿಕರಲ್ಲಿ ೧.೨ ಲಕ್ಷದಷ್ಟಿರುವ ಮಹಿಳಾ ಕೃಷಿ ಕಾರ್ಮಿಕರ ಹಿತವನ್ನು ಕಾಪಾಡುವ ಹಗೂ ಅವರ ಬದುಕನ್ನು ಉತ್ತಮ ಪಡಿಸಬಲ್ಲ ಕಾರ್ಯಕ್ರಮಗಳು ಇಲ್ಲವೆ ಇಲ್ಲ. ಆರೋಗ್ಯಭಾಗ್ಯವನ್ನಾಗಲಿ, ಅಕ್ಷರ ಸೌಭಾಗ್ಯವನ್ನಾಗಿ ಕಾಣದಿರುವ ೧.೯೨ ಲಕ್ಷ ಕೃಷಿ ಕಾರ್ಮಿಕರ ಬದುಕು ತೀವ್ರ ದುಸ್ಥಿತಿಯಲ್ಲಿದೆ.
ಧಾರಣಶಕ್ತಿಯ ದುಸ್ಥಿತಿ
ಧಾರಣಶಕ್ತಿಯ ದುಸ್ಥಿತಿಯನ್ನು ಅಮರ್ತ್ಯಸೇನ್ ಅವರು ‘ಬಡತನ’ವೆಂದು ಕರೆದಿದ್ದಾರೆ. ಧಾರಣಶಕ್ತಿಯು ಎರಡು ಸಂಗತಿಗಳನ್ನು ಒಳಗೊಂಡಿದೆ. ಬದುಕನ್ನು ಉತ್ತಮ ಪಡಿಸಿಕೊಳ್ಳಲು ಲಭ್ಯವಿರುವ ಅವಕಾಶಗಳನ್ನು ತನ್ನದಾಗಿಸಿಕೊಳ್ಳುವ ‘ಸಾಮರ್ಥ್ಯ’ ಮೊದಲನೆಯದಾದರೆ ಎರಡನೆಯದು ಲಭ್ಯವಿರುವ ಅವಕಾಶಗಳಲ್ಲಿ ತನಗೆ ಉತ್ತಮ ವೆನಿಸಿದ್ದನ್ನು ಆಯ್ಕೆ ಮಾಡಿಕೊಳ್ಳುವ ‘ಸ್ವಾತಂತ್ರ್ಯ’, ‘ಸಾಮರ್ಥ್ಯ ಹಾಗೂ ಸ್ವಾತಂತ್ರ್ಯ ಇವೆರಡು ಗುಣಗಳು ಮನಷ್ಯನಲ್ಲಿ ಅಂತರ್ಗತಗೊಂಡಿರುವ ಒಂದು ಸ್ಥಿತಿಯನ್ನೇ ಧಾರಣ ಶಕ್ತಿ ಎಂದು ನಿರ್ವಚಿಸಲಾಗಿದೆ. ಈ ಧಾರಣ ಶಕ್ತಿಯ ದುಸ್ಥಿತಿಯೇ ಬಡತನ. ಬಡತನದ ನಿವಾರಣೆಯೆಂದರೆ ಅಮರ್ತ್ಯಸೇನ್ ಪ್ರಕಾರ ಧಾರಣಶಕ್ತಿಯ ಸಂವರ್ಧನೆ.
ಬದುಕನ್ನು ಉತ್ತಮಪಡಿಸಿಕೊಳ್ಳಲು ಹರಿದು ಬರುವ ಅವಕಾಶಗಳನ್ನು ದಕ್ಕಿಸಿಕೊಳ್ಳುವ ಸಾಮರ್ಥ್ಯವಾಗಲಿ ಅಥವಾ ಅವಕಾಶಗಳಲ್ಲಿ ತಾನು ಬಯಸಿದ್ದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯವನ್ನಾಗಲಿ ಕೊಪ್ಪಳ ಜಿಲ್ಲೆಯ ೧.೯೨ ಕೃಷಿ ಕಾರ್ಮಿಕರು ಹೊಂದಿಲ್ಲ. ಇಲ್ಲಿ ವಿಕಲ್ಪಗಳು ಎರಡು: ಒಂದು ದುಡಿಮೆ, ಇಲ್ಲವೆ ಉಪವಾಸ. ಕೃಷಿ ಕಾರ್ಮಿಕರಿಗೆ ಸಂಬಂಧಪಟ್ಟ ದುಡಿಮೆ ವರ್ಷ ಪೂರ್ತಿ ದೊರೆಯುವಂತಹದ್ದಲ್ಲ.
ಧಾರಣಶಕ್ತಿ ಹೇಗೆ ಪ್ರಾಪ್ತವಾಗುತ್ತದೆ? ಧಾರಣಶಕ್ತಿಯು ಅಕ್ಷರ ಜ್ಞಾನದಿಂದ ಪ್ರಾಪ್ತವಾಗುತ್ತದೆ. ಆಸ್ತಿ – ಪಾಸ್ತಿ – ಸಂಪತ್ತಿನಿಂದ ಪ್ರಾಪ್ತವಾಗುತ್ತದೆ. ಜಾತಿ ಸ್ವರೂಪದಿಂದಲೂ ಬರಬಹುದು. ಈ ಮೂರು ಸಂಪತ್ತಿನಿಂದ ವಂಚಿತರಾದ ಕೊಪ್ಪಳ ಜಿಲ್ಲೆಯ ೧.೯೨ ಲಕ್ಷ ಕೃಷಿ ಕಾರ್ಮಿಕರ, ಅವರಲ್ಲಿನ ೧.೧೨ ಲಕ್ಷ ಮಹಿಳಾ ಕೃಷಿ ಕಾರ್ಮಿಕರ ಬದುಕು ಕಂಗಾಲಾಗಿದೆ.
ಭಾಗ – ೨
ದುಡಿಮೆಗಾರ ವರ್ಗದ ಜಾತಿ ಸ್ವರೂಪ
ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಧಾರೆಯಲ್ಲಿ ಅಭಿವೃದ್ಧಿಗೆ ಸಂಬಂಧಿಸಿದ ಎಲ್ಲ ಸಂಗತಿಗಳನ್ನು ಅಖಂಡವಾಗಿ ನೋಡುವ ಪದ್ಧತಿ ರೂಢಿಯಲ್ಲಿದೆ. ವರಮಾನ, ಸಾಕ್ಷರತೆ, ದುಡಿಮೆಗಾರ ವರ್ಗ, ಸಾಗುವಳಿದಾರರು ಮುಂತಾದವುಗಳನ್ನು ಹೀಗೆ ಅಖಂಡವಾಗಿ ಪರಿಭಾವಿಸಿಕೊಂಡು ಬರಲಾಗಿದೆ. ಆದರೆ ಈ ಬಗೆಯ ಅಖಂಡ ಸ್ವರೂಪಿ ಅಧ್ಯಯನಗಳು ಸಮಸ್ಯೆಯ ಪೂರ್ಣ ದರ್ಶನ ಮಾಡಿಸಲು ಸಾಧ್ಯವಿಲ್ಲ. ಅಖಂಡ ಸ್ವರೂಪಿ ಅಧ್ಯಯನ ವಿಧಾನವು ಅನೇಕ ಬಗೆಯ ಟೀಕೆಗಳನ್ನು ಎದುರಿಸುತ್ತಿದೆ. ಹೇಳಿ ಕೇಳಿ ನಮ್ಮ ಸಮಾಜವೇ ಅಖಂಡವಾದಿ ಸಮಾಜವಲ್ಲ. ವರ್ಣ, ವರ್ಗ, ಜಾತಿ, ಲಿಂಗ, ಪ್ರದೇಶ ಮುಂತಾದ ಸಂಗತಿಗಳನ್ನು ಆಧರಿಸಿದ ವಿಚ್ಛಿದ್ರತೆಗಳಿಂದ ಖಂಡ – ತುಂಡವಾಗಿ ಹೋಗಿದೆ. ಇಂತಹ ಒಂದು ವ್ಯವಸ್ಥೆಯಲ್ಲಿ ಅಭಿವೃದ್ಧಿಯನ್ನು ಅಖಂಡ ನೆಲೆಯಲ್ಲಿ ಪರಿಭಾವಿಸುವುದು ಸಾಧುವಲ್ಲ.
ನಮ್ಮ ಕರ್ನಾಟಕದ ಸಂದರ್ಭದಲ್ಲಿ ಜನಸಂಖ್ಯೆಯನ್ನು ಪರಿಶಿಷ್ಟ ಜಾತಿ (ಪ.ಜಾ), ಪರಿಶಿಷ್ಟ ಪಂಗಡ (ಪ.ಪಂ), ಹಿಂದುಳಿದವರು, ಅಲ್ಪಸಂಖ್ಯಾತರು ಮತ್ತು ಇತರೆ ವರ್ಗ ಎಂದು ವರ್ಗೀಕರಿಸಬಹುದು. ಈ ವಿವಿಧ ಸಾಮಾಜಿಕ ಗುಂಪುಗಳ ಸಾಮಾಜಿಕ ಸ್ಥಾನಮಾನ, ಆರ್ಥಿಕ ಸ್ಥಿತಿಗತಿಗಳು ಸಮಾನವಾಗಿರುವುದಿಲ್ಲ. ಈ ನಮ್ಮ ಅಧ್ಯಯನದಲ್ಲಿ, ಮಾಹಿತಿಯ ಮಿತಿಯಿಂದಾಗಿ ವಿಶ್ಲೇಷಣೆಯನ್ನು ಕೇವಲ ಪರಿಶಿಷ್ಟರು (ಪ.ಜಾ. +ಪ.ಪಂ.) ಮತ್ತು ಪರಿಶಿಷ್ಟೇತರರು (ಹಿಂದುಳಿದವರು + ಅಲ್ಪ ಸಂಖ್ಯಾತರು + ಇತರರು) ಎಂಬ ಎರಡು ಸಾಮಾಜಿಕ ಗುಂಪುಗಳನ್ನು ವರ್ಗೀಕರಿಸಿಕೊಳ್ಳಲಾಗಿದೆ.
ರಾಜ್ಯಮಟ್ಟದಲ್ಲಿ ಜನಸಂಖ್ಯೆಯಲ್ಲಿ ಪರಿಶಿಷ್ಟರ (ಪ.ಜಾ. + ಪ.ಪಂ.) ಪ್ರಮಾಣ ಶೇ. ೨೦.೬೪. ಆದರೆ ದುಡಿಮೆಗಾರ ವರ್ಗದಲ್ಲಿ ಅವರ ಪ್ರಮಾಣ ಶೇ. ೨೨.೪೬ ರಷ್ಟಿದೆ. ಕೃಷಿ ಕಾರ್ಮಿಕರಲ್ಲಿ ಅವರ ಪ್ರಮಾಣ ಶೇ. ೩೭.೫೮ ರಷ್ಟಿದೆ. ಆದರೆ ಸಾಗುವಳಿದಾರರಲ್ಲಿ ಮತ್ತು ಅಕ್ಷರಸ್ಥರಲ್ಲಿ ಮಾತ್ರ ಪರಿಶಿಷ್ಟರ ಪ್ರಮಾಣ ಕ್ರಮವಾಗಿ ಶೇ. ೧೭.೩೧ ಮತ್ತು ಶೇ. ೧೩.೪೩ ರಷ್ಟಿದೆ. ಇಲ್ಲಿ ನಾವು ಖಂಡ ಸ್ವರೂಪಿ ಅಧ್ಯಯನದ ಮಹತ್ವವನ್ನು ಗುರುತಿಸಬಹುದು.
ಜನಸಂಖ್ಯೆಯಲ್ಲಿ ೧/೫ ರಷ್ಟಿರುವ ಪರಿಶಿಷ್ಟರು ದುಡಿಮೆಗಾರರಲ್ಲಿ ಮತ್ತು ಕೃಷಿ ಕಾರ್ಮಿಕರಲ್ಲಿ ೧/೫ ಕ್ಕಿಂತ ಅಧಿಕ ಪಾಲು ಪಡೆದಿದ್ದಾರೆ. ಸಾಗುವಳಿದಾರರಲ್ಲಿ ಮತ್ತು ಅಕ್ಷರಸ್ಥರಲ್ಲಿ ಕ್ರಮವಾಗಿ ೧/೫ ಕ್ಕಿಂತ ಕಡಿಮೆ ಮತ್ತು ೧/೭ ಕ್ಕಿಂತ ಕಡಿಮೆ ಪಾಲು ಪಡೆದಿದ್ದಾರೆ. ಅಭಿವೃದ್ಧಿಗೆ ಸಂದ ದುಡಿಮೆಯಲ್ಲಿ ಅವರ ಪಾಲು ತಮ್ಮ ಜನಸಂಖ್ಯೆಯಲ್ಲಿನ ಪಾಲಿಗಿಂತ ಅಧಿಕವಾಗಿದೆ. ಆದರೆ ಅಭಿವೃದ್ಧಿಯು ಪಡೆಯುವ ಫಲಗಳಲ್ಲಿ ಮಾತ್ರ ಅವರ ಪಾಲು ತಮ್ಮ ಜನಸಂಖ್ಯೆಯಲ್ಲಿನ ಪಾಲಿಗಿಂತ ಕಡಿಮೆ ಇದೆ. ಅಖಂಡ ಸ್ವರೂಪಿ ಅಧ್ಯಯನಗಳು ಇಂತಹ ಸೂಕ್ಷ್ಮ ಸಂಗತಿಗಳನ್ನು ಮುಚ್ಚಿಡುತದೆ. ದುಡಿಮೆಗಾರ ವರ್ಗದ ಸ್ವರೂಪವನ್ನು ಅಖಂಡವಾಗಿ ಪರಿಭಾವಿಸದೆ ವಿವಿಧ ಜಾತಿ ಸಾಮಾಜಿಕ ಗುಂಪುಗಳಾಗಿ ನೋಡುವುದು ವಿಹಿತ.
ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಒಟ್ಟು ಸಮಖ್ಯೆ ೨,೦೮,೬೦೩. ಅವರ ಶೇಕಡ ಪ್ರಮಾಣ ೨೧.೭೭. ಆದರೆ ಜಿಲ್ಲೆಯ ಒಟ್ಟು ದುಡಿಮೆಗಾರರಲ್ಲಿ ಪರಿಶಿಷ್ಟ ದುಡಿಮೆಗಾರ ವರ್ಗದ ಪ್ರಮಣ ಶೇ. ೨೧.೯೮. ಆದರೆ ಜಿಲ್ಲೆಯ ಒಟ್ಟು ಕೃಷಿ ಕಾರ್ಮಿಕರಲ್ಲಿ ಮಾತ್ರ ಪರಿಶಿಷ್ಟರ ಪ್ರಮಾಣ ಶೇ. ೨೯.೦೮ ರಷ್ಟಿದೆ.
ಪರಿಶಿಷ್ಟ ದುಡಿಮೆಗಾರರಲ್ಲಿ ಶೇ. ೬೧.೩೪ ರಷ್ಟು ಕೃಷಿ ಕಾರ್ಮಿಕರಿದ್ದರೆ ಪರಿಶಿಷ್ಟೇತರ ದುಡಿಮೆಗಾರರಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಕೇವಲ ಶೇ. ೪೨.೧೩. ಒಟ್ಟಾರೆ ಹೇಳುವುದಾದರೆ ಪರಿಶಿಷ್ಟರ ಜನಸಂಖ್ಯೆಯಲ್ಲಿ ದುಡಿಮೆಗಾರ ವರ್ಗದ ಪ್ರಮಾಣ ಹಾಗೂ ಕೃಷಿ ಕಾರ್ಮಿಕರ ಪ್ರಮಾಣ ಪರಿಶಿಷ್ಟೇತರ ಜನಸಂಖ್ಯೆಯಲ್ಲಿರುವುದಕ್ಕಿಂತ ಅಧಿಕವಾಗಿವೆ. ಈ ಒಂದು ಸಂಗತಿಯ ಮೇಲೆ ಪರಿಶಿಷ್ಟ ಜನಸಂಖ್ಯೆಯಲ್ಲಿ ಬಡತನವು ಪರಿಶಿಷ್ಟೇತರರಲ್ಲಿರುವುದಕ್ಕಿಂತ ತೀವ್ರವಾಗಿದೆಯೆಂದು ಹೇಳಬಹುದು. ದುಡಿಮೆಯಲ್ಲಿ ಮಾತ್ರ ಅಧಿಕವಾದ ಭಾರವನ್ನು ಹೊರುತ್ತಿರುವ ಪರಿಶಿಷ್ಟರು ಅಭಿವೃದ್ಧಿಯ ಫಲಗಳನ್ನು ಪಡೆಯುವುದರಲ್ಲಿ ವಂಚಿತರಾಗಿದ್ದಾರೆ. ಇದನ್ನು ಸಾಕ್ಷರತೆಗೆ ಸಂಬಂಧಿಸಿದಂತೆ ತೋರಿಸಲಾಗಿದೆ. ಕೋಷ್ಟಕ – ೪.೪ ರಲ್ಲಿ ಪರಿಶಿಷ್ಟರಲ್ಲಿನ ದುಡಿಮೆಗಾರರ ಪ್ರಮಾಣ ಮತ್ತು ಇತರೆ ವಿವರಗಳನ್ನು ತೋರಿಸಿದೆ.
ಜನಸಂಖ್ಯೆಯಲ್ಲಿ ಪರಿಶಿಷ್ಟರು
ಕೋಷ್ಟಕ: ೪.೪
	೧.೨.೩.
೪.
೫.
೬.

ಭಾಗ – ೩
ದುಡಿಮೆಗಾರ ವರ್ಗದ ಲಿಂಗ ಸ್ವರೂಪ
“….. enlightened government action is essential to help realise the full potential of Indias female labour force. This challenge has to be met by policy makers, planners and administrators, other wise not only will the desired rate of economic growth fail to be realised, but over all social development will be adversely affected”.
T. Scarlett Epstein
Culture, Women and Indian Development, P – 53
ಜಿಲ್ಲಾ ಅಭಿವೃದ್ಧಿ ಅಧ್ಯಯನವನ್ನು ಲಿಂಗಸಂವೇದಿಯನ್ನಾಗಿ ರೂಪಿಸಲು ಪ್ರಯತ್ನಿಸಲಾಗಿದೆ ಎಂಬ ಮಾತನ್ನು ಮೊದಲೇ ತಿಳಿಸಿದ್ದೇವೆ. ಈ ಅಧ್ಯಯನದ ವಿವಿಧ ಭಾಗಗಳಲ್ಲಿ ಅಭಿವೃದ್ಧಿಯ ಲಿಂಗಸ್ವರೂಪವನ್ನು ಹಿಡಿದಿಡಲು ಪ್ರಯತ್ನ ಮಾಡಲಾಗಿದೆ. ಪ್ರಸ್ತುತ ಭಾಗದಲ್ಲಿ ದುಡಿಮೆಗಾರ ವರ್ಗದ ಲಿಂಗಸ್ವರೂಪವನ್ನು ವಿಶ್ಲೇಷಿಸಲಾಗಿದೆ.
ಜನಸಂಖ್ಯೆಯಲ್ಲಿ ಮತ್ತು ಮತದಾರರಲ್ಲಿ ಸರಿಸುಮಾರು ಅರ್ಧದಷ್ಟಿರುವ ಮಹಿಳೆಯರ ದುಡಿಮೆಯಲ್ಲಿನ ಸಹಭಾಗಿತ್ವವು ಅಭಿವೃದ್ಧಿಯ ದೃಷ್ಟಿಯಿಂದ ತುಂಬಾ ಮಹತ್ವದ್ದಾಗಿದೆ. ಸಮಾಜವು ಹೇಳಿ ಕೇಳಿ ಪುರುಷ ಪ್ರಧಾನವಾದುದು. ಅದೇ ರೀತಿ ಅಭಿವೃದ್ಧಿಯೂ ‘ಏಕಲಿಂಗಿ’ಯಾಗಿರುವ ದುರಂತ ನಮ್ಮ ಎದುರಿಗಿದೆ. ಅಭಿವೃದ್ಧಿ ಕುರಿತ ಸಿದ್ಧಾಂತಗಳಲ್ಲೂ ಪುರುಷಶಾಹಿತ್ವ ಮೆರೆಯುತ್ತಿದೆ.
ನಮ್ಮ ಸಮಾಜದ ಸಂದರ್ಭದಲ್ಲಿ ಮಹಿಳೆಯರ ಸಾಮರ್ಥ್ಯವನ್ನು ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಸಂಪೂರ್ಣವಾಗಿ ಒಳಗು ಮಾಡಿಕೊಳ್ಳಲು ಸಾಧ್ಯವಾಗಿಲ್ಲ. ಏಕೆಂದರೆ ಮಹಿಳೆಯರು ಎಲ್ಲ ಬಗೆಯ ತಾರತಮ್ಯ, ಪಕ್ಷಪಾತ ಹಾಗೂ ದಮನಕ್ಕೆ ಒಳಗಾಗಿದ್ದಾರೆ. ಮಹಿಳೆಯರ ‘ದುಡಿಮೆ’ಯನ್ನು ದುಡಿಮೆಯೆಂದು ಪರಿಗಣಿಸಲು ಸಮಾಜ ಹಾಗೂ ಪುರುಷ ವರ್ಗ ಸಿದ್ಧವಿಲ್ಲ. ಜನಸಂಖ್ಯೆಯಲ್ಲಿ ಸರಿಸುಮಾರು ಅರ್ಧದಷ್ಟಿರುವ ಮಹಿಳೆಯರ ಅಭಿವೃದ್ಧಿ ಸಾಮರ್ಥ್ಯವು ಪೋಲಾಗಿ ಹೋಗುತ್ತಿದೆ. ನಮ್ಮ ಸಮಾಜದ ಅಭಿವೃದ್ಧಿಯು ಕುಂಟುತ್ತಾ ಸಾಗಿರುವುದಕ್ಕೆ ಮಹಿಳೆಯರ ಅಭಿವೃದ್ಧಿ ಸಾಮರ್ಥ್ಯ ಪೋಲಾಗುತ್ತಿರುವುದೇ ಕಾರಣವಾಗಿದೆ. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಮಹಿಳೆಯರ ಕಾಣಿಕೆಯು ಪುರುಷ ವರ್ಗದ ಕಾಣಿಕೆಗಿಂತಲು ಅಧಿಕವಾಗಿರುವುದನ್ನು ಅನೇಕ ಅಧ್ಯಯನಗಳು ದೃಢಪಡಿಸಿವೆ. ಈ ಬಗ್ಗೆ ಮಾತನಾಡುತ್ತ ಅಮರ್ತ್ಯಸೇನ್ ಅವರು ‘the emancipation of women is an integral part of social progress, not just a women’s issue’ ಹೀಗೆ ನುಡಿದಿದ್ದಾರೆ. (ಡ್ರೀಜ್, ಜೀನ್ ಮತ್ತು ಅಮರ್ತ್ಯಸೇನ್ – ೧೯೯೫)
ಲಿಂಗ ಸಂಬಂಧಿ ತಾರತಮ್ಯ, ಅಸಮಾನತೆಗಳಿಂದ ಮಹಿಳೆಯರು ಅನೇಕ ಬಗೆಯ ತುಳಿತಕ್ಕೆ ಒಳಗಾಗಿದ್ದಾರೆ. ಲಿಂಗ ಸಂಬಂಧಿ ತಾರತಮ್ಯ ಹಾಗೂ ದಮನ ಸಾಮಾಜಿಕ – ಸಾಂಸ್ಕೃತಿಕ ನೆಲೆಗಳಲ್ಲಿ ಗಟ್ಟಿಯಾಗಿ ನೆಲೆಯೂರಿಬಿಟ್ಟಿದೆ. ಈ ಲಿಂಗ ತಾರತಮ್ಯಗಳ ಪರಿಣಾಮಗಳು ಎಷ್ಟು ತೀಕ್ಷ್ಣವಾಗಿದ್ದಾವೆಯಂದರೆ ಭಾರತದ ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣವು ಸಾಪೇಕ್ಷವಾಗಿ ಹಾಗೂ ಸಾವಕಾಶವಾಗಿ ಕಡಿಮೆಯಾಗುತ್ತಾ ನಡೆದಿದೆ. ೧೯೦೧ರಲ್ಲಿ ಕರ್ನಾಟಕದಲ್ಲಿ ಲಿಂಗ ಪರಿಮಾಣವು (Sex Ratio) ೯೮೩ ಇತ್ತು. ಇದು ೧೯೬೧ರಲ್ಲಿ ೯೫೯ ಕ್ಕೆ ಇಳಿದಿದ್ದು ೧೯೯೧ ರಲ್ಲಿ ಅದು ೯೬೦ ಕ್ಕೆ ಏರಿಕೆಯಾಗಿದೆ. ಆದರೂ ಲಿಂಗ ಪರಿಮಾಣವು ಕೆಳ ಮಟ್ಟದಲ್ಲಿದೆ. ನಮ್ಮ ಸಮಾಜದ ಸಂದರ್ಭದಲ್ಲಿ ಲಿಂಗ ತಾರತಮ್ಯ ವ್ಯಾಪಕವಾಗಿದೆ ಎಂಬುದನ್ನು ಸಿದ್ಧ ಮಾಡಿ ತೋರಿಸಲು ಲಿಂಗ ಪರಿಮಾಣಕ್ಕೆ ಸಂಬಂಧಿಸಿದ ಕಡಿತ ಇಳಿತವೇ ಸಾಕು ಎನ್ನುತ್ತಾರೆ ಅಮರ್ತ್ಯಸೇನ್.
ಕರ್ನಾಟಕದ ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣ ೧೯೯೧ರಲ್ಲಿ ಶೇ. ೪೮.೯೭. ಆದರೆ ರಾಜ್ಯದ ಒಟ್ಟು ಅಕ್ಷರಸ್ಥರಲ್ಲಿ ಮಹಿಳೆಯರ ಪ್ರಮಾಣ ಕೇವಲ. ಶೇ. ೩೮.೭೫. ರಾಜ್ಯದ ದುಡಿಮೆಗಾರರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ೨೮.೯೫. ಈ ದುಡಿಮೆಗಾರ ವರ್ಗದಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವ ಮಹಿಳೆಯರ ಪ್ರಮಾಣ ಶೇ. ೭೫.೪೦ ಕರ್ನಾಟಕ ರಾಜ್ಯದಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ಶೇ. ೧೯.೩೧. ಹೀಗೆ ಮಹಿಳೆಯರ ಅಭಿವೃದ್ಧಿ ಸಾಮರ್ಥ್ಯವು ಫೋಲಾಗಿ ಹೋಗುತ್ತಿದೆ. ಆಕೆಯ ಅನೇಕ ಬಗೆಯ ದುಡಿಮೆಯನ್ನು ದುಡಿಮೆಯೆಂದು ಪರಿಗಣಿಸದೆ ಇರುವುದರಿಂದ ಆಕೆಯ ದುಡಿಮೆ ಸಹಭಾಗಿತ್ವ ಪ್ರಮಾಣವು ಅತ್ಯಂತ ಕೆಳಮಟ್ಟದಲ್ಲಿದೆ. ಮಹಿಳೆಯರ ದುಡಿಮೆ ಸಹಭಾಗಿತ್ವ ಪ್ರಮಾಣವು ಶೇ. ೨೮.೯೫. ಇದು ಮಹಿಳೆಯರ ದುಡಿಮೆಯ ಸಂಪೂರ್ಣ ಚಿತ್ರವನ್ನು ನೀಡುವುದಿಲ್ಲ. ಈ ಬಗೆಯ ತಾರತಮ್ಯ – ದಮನ ಜಿಲ್ಲಾ ಮಟ್ಟದಲ್ಲೂ ಮುಂದುವರಿಯುವುದನ್ನು ಇಲ್ಲಿ ನೋಡಬಹುದು.
ಕೊಪ್ಪಳ ಜಿಲ್ಲೆಯ ಜನಸಂಖ್ಯೆ ೯.೫೮ ಲಕ್ಷ. ಇದರಲ್ಲಿ ಮಹಿಳೆಯರ ಸಂಖ್ಯೆ ೪.೭೪ ಲಕ್ಷ (ಶೇ. ೪೯.೫೧) ಈ ಜಿಲ್ಲೆಯಲ್ಲಿನ ದುಡಿಮೆಗಾರ ವರ್ಗ ೪.೧೫ ಲಕ್ಷ. ಇವರಲ್ಲಿ ಮಹಿಳೆಯರ ಸಂಖ್ಯೆ ೧.೫೫ ಲಕ್ಷ (ಶೇ. ೩೭.೩೧). ಕೊಪ್ಪಳ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಸಂಖ್ಯೆ ೧.೯೨ ಲಕ್ಷ. ಇವರಲ್ಲಿ ಮಹಿಳೆಯರ ಪ್ರಮಾಣ ೧.೧೨ ಲಕ್ಷ (ಶೇ. ೫೮.೩೩).
ಇದರಿಂದ ಸ್ಪಷ್ಟವಾಗುವ ಸಂಗತಿಯೆಂದರೆ ಕೊಪ್ಪಳ ಜಿಲ್ಲೆಯ ದುಡಿಮೆಯಲ್ಲಿ ಮಹಿಳೆಯರ ಪಾಲು ಅಪಾರವಾಗದೆ. ದುಡಿಮೆ ವರ್ಗದಲ್ಲಿ ಮಹಿಳೆಯರ ಪಾಲು ೧/೩ ಕ್ಕಿಂತ ಅಧಿಕವಾಗಿದೆ. ಕೃಷಿ ಕಾರ್ಮಿಕರಿಗೆ ಸಂಬಂಧಿಸಿದಂತೆ ಮಹಿಳೆಯರ ಪ್ರಮಾಣವು ಅರ್ಧಕ್ಕಿಂತ ಅಧಿಕವಾಗಿದೆ. ಇದಲ್ಲದೆ ಮಹಿಳೆಯರ ಅನೇಕ ಬಗೆಯ ದುಡಿಮೆಯು ಅವ್ಯಕ್ತವಾಗಿರುತ್ತದೆ.
ಮೂರು ಬಗೆಯ ದುಡಿಮೆ
ಮಹಿಳೆಯರು ನಿರ್ವಹಿಸುತ್ತಿರುವ ದುಡಿಮೆಯು ಮೂರು ಬಗೆಯದ್ದಾಗಿರುತ್ತದೆ. ಮೊದಲನೆಯದು ಉತ್ಪಾದನಾ ದುಡಿಮೆ. ಎರಡನೆಯದು ಕೌಟುಂಬಿಂಕ ದುಡಿಮೆ. ಮೂರನೆಯದು ಸಂತಾನೋತ್ಪತ್ತಿ ದುಡಿಮೆ. ಈ ಮೂರು ಬಗೆಯ ದುಡಿಮೆಗಳಲ್ಲಿ ಮೊದಲನೆಯದರಲ್ಲಿ ಮಾತ್ರ ದುಡಿಮೆ ಸ್ತ್ರೀ – ಪುರುಷರಿಗೆ ಸಮಾನವಾದುದಾಗಿದೆ. ಆದರೆ ಎರಡನೆಯ ಬಗೆಯಲ್ಲಿ ಮಹಿಳೆಯರು ದುಡಿಮೆಯ ಪ್ರಮಾಣವು ಪುರುಷರ ದುಡಿಮೆಯ ಪ್ರಮಾಣಕ್ಕಿಂತ ಅಧಿಕವಾಗಿರುತ್ತದೆ. ಮೂರನೆಯ ಬಗೆಯ ದುಡಿಮೆ ಸಂಪೂರ್ಣವಾಗಿ ಮಹಿಳೆಯರ ಕರ್ಮಕ್ಷೇತ್ರವಾಗಿದೆ. ಹೀಗೆ ದುಡಿಮೆಯನ್ನು ನಿರ್ವಹಿಸುವುದರಲ್ಲಿ ಸ್ತ್ರೀ ಪುರುಷರ ನಡುವೆ ಅಪಾರ ಅಂತರಗಳಿವೆ. ಮೂರು ಬಗೆಯ ದುಡಿಮೆಯನ್ನು ನಿರ್ವಹಿಸಬೇಕಾಗಿರುವುದರಿಂದ, ನಮ್ಮ ಸಮಾಜದ ಸಂದರ್ಭದಲ್ಲಿ ಮಹಿಳೆಯರು ಪ್ರತಿ ದಿನ ‘ಎರಡು ದುಡಿಮೆ ದಿನ’ಗಳನ್ನು ಬದುಕುವಂತಾಗಿದೆ. ಹೀಗೆ ವ್ಯಕ್ತ ಹಾಗೂ ಅವ್ಯಕ್ತ ದುಡಿಮೆಯನ್ನು ಪರಿಗಣಿಸಿದ್ದಾದರೆ ಅಭಿವೃದ್ಧಿಗೆ ಮಹಿಳೆಯರ ಕಾಣಿಕೆ ಅಪಾರವಾಗಿದೆ. ದುಡಿಮೆಯಲ್ಲಿ ಮಹಿಳೆಯರ ಪಾಲು ಅವರು ಜನಸಂಖ್ಯೆಯಲ್ಲಿರುವ ಪಾಲಿಗೆ ಸರಿಸಮವಾಗಿದೆಯೆಂದು ಹೇಳಬಹುದು. (ಟಿ.ಆರ್. ಚಂದ್ರಶೇಖರ್ – ೧೯೯೯)
ಮಹಿಳಾ ಕೃಷಿ ಕಾರ್ಮಿಕರು
ಪುರುಷ ವರ್ಗಕ್ಕಿಂತ ಮಹಿಳೆಯರ ಕೃಷಿ ಅವಲಂಬನೆ ಅಧಿಕವಾಗಿದೆ. ಕರ್ನಾಟಕದ ೧೨ ಜಿಲ್ಲೆಗಳಲ್ಲಿ ಮಾತ್ರ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಪುರುಷರ ಪ್ರಮಾಣಕ್ಕಿಂತ ಅಧಿಕವಾಗಿದೆ. ಕೊಪ್ಪಳದಲ್ಲೂ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಪುರುಷರ ಪ್ರಮಾಣಕ್ಕಿಂತ ಅಧಿಕವಾಗಿದೆ. ದುಡಿಮೆಯಲ್ಲಿ ಮಹಿಳೆಯರ ಸಹಭಾಗಿತ್ವವು ಕೊಪ್ಪಳ ಜಿಲ್ಲೆಯಲ್ಲಿ ಶೇ. ೩೨.೬೭. ಅಭಿವೃದ್ಧಿಯ ಗತಿಯು ಉತ್ತಮವಾದಂತೆ ಮತ್ತು ಆರ್ಥಿಕ ರಚನೆಯಲ್ಲಿ ಬದಲಾವಣೆ ಉಂಟಾದಂತೆ ಕೃಷಿ ಕಾರ್ಮಿಕರ ಪ್ರಮಾಣವು ಕಡಿಮೆಯಾಗುವುದನ್ನು ಕಾಣಬಹುದು. ಆದರೆ ಕೊಪ್ಪಳದಲ್ಲಿ ಕೃಷಿಯೇತರ ಚಟುವಟಿಕೆಗಳು ಬೆಳೆಯುತ್ತಿಲ್ಲ. ಈ ಕಾರಣಕ್ಕೆ ಕೊಪ್ಪಳ ಜಿಲ್ಲೆಯ ಒಟ್ಟು ಮಹಿಳಾ ದುಡಿಮೆಗಾರ ವರ್ಗದಲ್ಲಿ (೧.೫೪ ಲಕ್ಷ) ಸುಮಾರು ಶೇಕಡಾ ೯೧.೪೮ ರಷ್ಟು ಮಹಿಳೆಯರು (೧.೪೧ ಲಕ್ಷ) ಕೃಷಿಯನ್ನು ಅವಲಂಬಿಸಿಕೊಳ್ಳಬೇಕಾದ ಪರಿಸ್ಥಿತಿ ಇದೆ.
ಮಹಿಳಾ ಕೃಷಿ ಕಾರ್ಮಿಕರಲ್ಲಿ ಪರಿಶಿಷ್ಟ ಮಹಿಳಾ ಕೃಷಿ ಕಾರ್ಮಿಕರ ಪ್ರಮಾಣ ಶೇ. ೨೭.೫೭ ರಷ್ಟಿದೆ. ಬಡತನದ ತೀವ್ರತೆಯು ಕೃಷಿ ಕಾರ್ಮಿಕ ವರ್ಗದಲ್ಲಿ ಮಡುಗಟ್ಟಿಕೊಂಡಿದೆ ಎಂದು ಹೇಳಬಹುದು. ಎಲ್ಲಿಯವರೆಗೆ ಕೃಷಿಯ ಮೇಲಿನ ಅತಿಯಾದ ಅವಲಂಬನೆಯನ್ನು ಕಡಿಮೆ ಮಾಡುವುದಿಲ್ಲವೋ ಅಲ್ಲಿಯವರೆಗೆ ಮಹಿಳೆಯರ ಬದುಕು ಉತ್ತಮಗೊಳ್ಳುವುದು ಸಾಧ್ಯವಿಲ್ಲ. ಇದರ ತಥ್ಯವೇನೆಂದರೆ, ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಪ್ರೋತ್ಸಾಹಿಸಬೇಕಾಗಿದೆ. ಆರ್ಥಿಕ ರಚನೆಯಲ್ಲಿ ತೀವ್ರ ಬದಲಾವಣೆ ಉಂಟಾಗುವಂತೆ ಮಾಡಬೇಕಾಗಿದೆ. ಪ್ರಾಥಮಿಕ ವಲಯವು ಈಗ ಪ್ರಧಾನವಾಗಿದೆ. ಇದು ಬದಲಾಗಬೇಕು.
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೫. ವಲಯವಾರು ಆರ್ಥಿಕ ರಚನೆ
ಒಂದು ದೇಶ ಯಾ ಪ್ರದೇಶದ ಆರ್ಥಿಕ ರಚನೆಯು ಮೂರು ಪ್ರಧಾನ ವಲಯಗಳನ್ನು ಹೊಂದಿರುತ್ತದೆ. ಅವುಗಳನ್ನು ಪ್ರಾಥಮಿಕ ವಲಯ, ದ್ವಿತೀಯ ವಲಯ ಮತ್ತು ತೃತೀಯ ವಲಯ ಎಂದು ವರ್ಗೀಕರಿಸಲಾಗಿದೆ. ಒಂದು ಆರ್ಥಿಕತೆಯ ವರಮಾನ ಮತ್ತು ದುಡಿಯುವ ವರ್ಗಗಳು ಮೂರು ವಲಯಗಳ ನಡುವೆ ಹೇಗೆ ವಿತರಿಸಲ್ಪಟ್ಟಿದೆ ಎಂಬುದನ್ನೇ ‘ಆರ್ಥಿಕ ರಚನೆ’ ಎಂದು ಕರೆಯಲಾಗಿದೆ. ಒಂದು ಆರ್ಥಿಕತೆಯಲ್ಲಿ ಈ ಮೂರು ವಲಯಗಳು ಯಾವ ಯಾವ ಸ್ಥಾನ ಪಡೆದುಕೊಂಡಿವೆ ಎಂಬುದು ಅಭಿವೃದ್ಧಿಯ ದೃಷ್ಟಿಯಿಂದ ತುಂಬಾ ಮಹತ್ವದ ಸಂಗತಿಯಾಗಿದೆ. ಅಭಿವೃದ್ಧಿ ಮತ್ತು ಆರ್ಥಿಕ ರಚನೆ ನಡುವೆ ಸಂಬಂಧವನ್ನು ಅರ್ಥಶಾಸ್ತ್ರಜ್ಞರು ಗುರುತಿಸಿದ್ದಾರೆ. ಈ ಬಗ್ಗೆ ಕೊಲಿನ್ ಕ್ಲಾರ್ಕ್‌ ಮತ್ತು ಸೈಮನ್ ಕುಜ್ನೆಟ್ಸ್ ಅವರುಗಳು ಸೂತ್ರ ರೂಪದ ಪ್ರಮೇಯಗಳನ್ನು ರೂಪಿಸಿದ್ದಾರೆ. (ವಿವರಗಳಿಗೆ ನೋಡಿ: ಬಿ. ಶೇಷಾದ್ರಿ ೧೯೯೧ ಪು: ೪೪ – ೬೩)
ವಲಯಗಳ ವಿವರಣೆ
ದುಡಿಯುವ ವರ್ಗದ ನೆಲೆಯಿಂದ ಪ್ರಾಥಮಿಕ ವಲಯವು ಕೃಷಿ (ಸಾಗುವಳಿದಾರರು ಮತ್ತು ಕೃಷಿ ಕಾರ್ಮಿಕರು) ಪಶುಪಾಲನೆ ಮತ್ತು ಅರಣ್ಯಗಾರಿಕೆ ಹಾಗೂ ಬಂಡೆಗಾರಿಕೆ ಮತ್ತು ಗಣಿಗಾರಿಕೆ ಚಟುವಟಿಕೆಗಳನ್ನು ಒಳಗೊಂಡಿದೆ. ವರಮಾನದ ದೃಷ್ಟಿಯಿಂದಲು ಈ ವಲಯವು ಕೃಷಿ, ಅರಣ್ಯಗಾರಿಕೆ, ಮೀನುಗಾರಿಕೆ, ಗಣಿಗಾರಿಕೆ, ಚಟುವಟಿಕೆಗಳನ್ನು ಹೊಂದಿದೆ.
ದುಡಿಯುವ ವರ್ಗದ ದೃಷ್ಟಿಯಿಂದ ದ್ವಿತೀಯ ವಲಯವು ಕೌಟುಂಬಿಕ ಕೈಗಾರಿಕಾ ಚಟುವಟಿಕೆಗಳನ್ನು ಒಳಗೊಂಡಿದೆ. ವರಮಾನದ ದೃಷ್ಟಿಯಿಂದ ಈ ವಲಯವು ವ್ಯಾಪಾರ, ವಾಣಿಜ್ಯ ಸಾರಿಗೆ – ಸಂಪರ್ಕ ಮತ್ತು ಇತರೆ ಸೇವಾ ಚಟುವಟಿಕೆಗಳನ್ನು ಒಳಗೊಂಡಿದೆ. ವರಮಾನದ ದೃಷ್ಟಿಯಿಂದ ಇದು ರೈಲು ಸಾರಿಗೆ, ಇತರೆ ಸಾರಿಗೆ, ಸಂಪರ್ಕ, ವ್ಯಾಪಾರ, ಹೋಟೇಲು, ಪ್ರವಾಸೋದ್ಯಮ, ಬ್ಯಾಂಕಿಂಗ್, ಮನೆ – ನಿವೇಶನ ವ್ಯವಹಾರ, ಆಡಳಿತ ಮತ್ತು ಇತರೆ ಸೇವಾ ಚಟುವಟಿಕೆಗಳನ್ನು ಒಳಗೊಂಡಿದೆ.
ಆರ್ಥಿಕ ರಚನೆಯ ಬದಲಾವಣೆ ನೆಲೆಗಳು
ಕೋಲಿನ್ ಕ್ಲಾಕ್, ಸೈಮನ್ ಕುಜ್ನೇಟ್ಸ್ ಮುಂತಾದ ಅರ್ಥಶಾಸ್ತ್ರಜ್ಞರು ಪ್ರತಿಪಾದಿಸಿದ ಹಾಗೂ ತಮ್ಮ ಎಂಪರಿಕಲ್ ಅಧ್ಯಯನಗಳಿಂದ ಕಂಡುಕೊಂಡ ಬಹು ಮುಖ್ಯ ತಥ್ಯಗಳನ್ನು ಹೀಗೆ ಮಂಡಿಸಬಹುದಾಗಿದೆ.
೧. ಅಭಿವೃದ್ಧಿಯ ಆರಂಭದ ಹಂತದಲ್ಲಿ ಪ್ರಾಥಮಿಕ ವಲಯವು ಆರ್ಥಿಕತೆಯಲ್ಲಿ ಪ್ರಧಾನ ಸ್ಥಾನಮಾನ ಪಡೆದಿರುತ್ತದೆ. ಈ ಹಂತದಲ್ಲಿ ದ್ವತೀಯ ವಲಯ ಮತ್ತು ತೃತೀಯ ವಲಯಗಳು ಶೈಶಾವಸ್ಥೆಯಲ್ಲಿರುತ್ತವೆ. ವರಮಾನದ ಸಿಂಹಪಾಲು ಮತ್ತು ದುಡಿಯುವ ವರ್ಗದ ಹೆಚ್ಚಿ ಭಾಗ ಪ್ರಾಥಮಿಕ ವಲಯದಲ್ಲಿರುತ್ತದೆ.
೨. ಅಭಿವೃದ್ಧಿಯ ಗತಿ ಉತ್ತಮವಾದಂತೆ, ಅಭಿವೃದ್ಧಿಯ ಮಟ್ಟ ಉನ್ನತವಾದಂತೆ ದುಡಿಯುವ ವರ್ಗವು ಪ್ರಾಥಮಿಕ ವಲಯದಿಂದ ದ್ವಿತೀಯ ವಲಯಕ್ಕೆ, ತದನಂತರ ತೃತೀಯ ವಲಯಕ್ಕೆ ವರ್ಗಾವಣೆಯಾಗತೊಡಗುತ್ತದೆ. ಪ್ರಾಥಮಿಕ ವಲಯದಿಂದ ಹರಿದು ಬರುವ ವರಮಾನದ ಪ್ರಮಾಣವು ಕಡಿಮೆಯಾಗಿ ದ್ವಿತೀಯ ಮತ್ತು ತೃತೀಯ ವಲಯಗಳಿಂದ ಪ್ರಾಪ್ತವಾಗುವ ವರಮಾನದ ಪ್ರಮಾಣ ಅಧಿಕಗೊಳ್ಳುತ್ತದೆ.
ಹೀಗೆ ವರಮಾನ ಮತ್ತು ದುಡಿಯುವ ವರ್ಗ ಇವುಗಳ ವಲಯವಾರು ಸ್ಥಾನ – ಮಾನ ಪಾತ್ರಗಳು ಅಂದರೆ ಆರ್ಥಿಕ ರಚನೆ ಸ್ವರೂಪವು ಅಭಿವೃದ್ಧಿಯ ಗತಿಯಲ್ಲಾಗುವ ಬದಲಾವಣೆಯೊಂದಿಗೆ ಪರಿವರ್ತನೆಯಾಗುತ್ತಿರುತ್ತದೆ. ಅಭಿವೃದ್ಧಿಯ ಗತಿ ಉತ್ತಮಗೊಂಡಂತೆ ಕೃಷಿ, ಅರಣ್ಯಗಾರಿಕೆ, ಗಣಿಗಾರಿಕೆ, ಪಶುಪಾಲನೆ, ಬೇಟೆ ಮುಂತಾದವು. ಅಂದರೆ ಪ್ರಾಚೀನ ಸ್ವರೂಪದ ಚಟುವಟಿಕೆಗಳು ತಮ್ಮ ಮಹತ್ವ ಕಳೆದುಕೊಳ್ಳುತ್ತವೆ. ಕೈಗಾರಿಕೆ, ಯಂತ್ರೋದ್ಯಮ, ಸಾರಿಗೆ, ಬ್ಯಾಂಕಿಂಗ್, ವ್ಯಾಪಾರ, ವಾಣಿಜ್ಯ ಮುಂತಾದವು ಮಹತ್ವವನ್ನು ಪಡೆದುಕೊಂಡು ಬಿಡುತ್ತವೆ. ಈ ಬಗೆಯ ಬದಲಾವಣೆಯಿಂದಾಗಿ ವರಮಾನ ಮತ್ತು ದುಡಿಯುವ ವರ್ಗ – ಇವುಗಳಲ್ಲಿ ದ್ವಿತೀಯ ವಲಯದ, ತೃತೀಯ ವಲಯದ ಪಾಲು ಅಧಿಕಗೊಳ್ಳುತ್ತಾ ನಡೆಯುತ್ತದೆ.
ಕೊಪ್ಪಳ ಜಿಲ್ಲೆಯ ಆರ್ಥಿಕ ರಚನೆ
ಒಂದು ಪ್ರದೇಶದ ಆರ್ಥಿಕ ರಚನೆ ಸ್ವರೂಪವನ್ನು ಗುರುತಿಸಲು ನಮಗೆ ಮುಖ್ಯವಾಗಿ ಎರಡು ಸಂಗತಿಗಳು ಬೇಕಾಗುತ್ತವೆ. ಮೊದಲನೆಯದಾಗಿ ವಲಯವಾರು ದುಡಿಯುವ ವರ್ಗದ ಹಂಚಿಕೆಗೆ ಸಂಬಂಧಿಸಿದ ಮಾಹಿತಿ. ಇದು ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ಜನಗಣತಿ ವರದಿಗಳಲ್ಲಿ ದೊರೆಯುತ್ತದೆ. ಎರಡನೆಯದಾಗಿ ವಲಯವಾರು ವರಮಾನದ ಹಂಚಿಕೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ಇದು ದೊರೆಯುವುದಿಲ್ಲ. ಕರ್ನಾಟಕದ ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯವು ‘ನಿವ್ವಳ ಜಿಲ್ಲಾ ಆಂತರಿಕ ಉತ್ಪನ್ನ’ (ಎನ್ ಡಿ ಡಿ ಪಿ)ದ ವಲಯವಾರು ಸ್ವರೂಪದ ವಿವರಗಳನ್ನು ಸಿದ್ಧಪಡಿಸುತ್ತಿದೆ ಮತ್ತು ಪ್ರಕಟಿಸುತ್ತಿದೆ. ಜಿಲ್ಲೆಯ ಮಟ್ಟದಲ್ಲಿ ಮಾತ್ರ ಇದು ನಡೆಯುತ್ತಿದೆ ವಿನಾ ತಾಲ್ಲೂಕು ಮಟ್ಟದಲ್ಲಿ ಇದು ನಡೆಯುತ್ತಿಲ್ಲ. ಈ ಕಾರಣದಿಂದಾಗಿ ಕರ್ನಾಟಕದ ಏಳು ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ನಿರ್ದೇಶನಾಲಯವು ವರಮಾನದ ವಿವರಗಳನ್ನು ಸಿದ್ಧಪಡಿಸಿಲ್ಲ. ತಾಲ್ಲೂಕು ಮಟ್ಟದಲ್ಲಿ ಇಂತಹ ವಿವರ ದೊರೆಯುವುದಿಲ್ಲ.
ಕೊಪ್ಪಳ ಜಿಲ್ಲೆಯ ನಿವ್ವಳ ಆಂತರಿಕ ಉತ್ಪನ್ನ
ನಮ್ಮ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ದ ಉದ್ದೇಶಕ್ಕಾಗಿ ಕೊಪ್ಪಳ ಜಿಲ್ಲೆಯ ‘ನಿವ್ವಳ ಆಂತರಿಕ ಉತ್ಪನ್ನ’ವನ್ನು ಪರೋಕ್ಷ ವಿಧಾನದಿಂದ ಕಂಡುಕೊಳ್ಳಲು ಪ್ರಯತ್ನಿಸಲಾಗಿದೆ. ಅವಿಭಜಿತ ರಾಯಚೂರು ಜಿಲ್ಲೆಯ ೧೯೯೫ – ೯೬ರ ಪ್ರತಿ ತಲಾ ನಿವ್ವಳ ಆಂತರಿಕ ಉತ್ಪನ್ನದಿಂದ ಕೊಪ್ಪಳ ಜಿಲ್ಲೆಯ ೧೯೯೫ರ ಜನಸಂಖ್ಯೆಯನ್ನು ಗುಣಿಸುವುದರ ಮೂಲಕ ಹೊಸ ಜಿಲ್ಲೆಯ ನಿವ್ವಳ ಆಂತರಿಕ ಉತ್ಪನ್ನವನ್ನು ಕಂಡುಕೊಂಡಿದ್ದೇವೆ. ಇದೇ ರೀತಿ ವಿಭಜಿತ ರಾಯಚೂರು ಜಿಲ್ಲೆಯ ಆಂತರಿಕ ಉತ್ಪನ್ನ ಮತ್ತು ವಿಭಜಿತ ರಾಯಚೂರು ಜಿಲ್ಲೆಯ ನಿವ್ವಳ ಆಂತರಿಕ ಉತ್ಪನ್ನಗಳ ಮೊತ್ತವು ಅವಿಭಜಿತ ರಾಯಚೂರು ಜಿಲ್ಲೆಯ ನಿವ್ವಳ ಆಂತರಿಕ ಉತ್ಪನ್ನಕ್ಕೆ ಸಮನಾಗಿರುತ್ತದೆ. ಅವಿಭಜಿತ ರಾಯಚೂರು ಜಿಲ್ಲೆಯ ನಿವ್ವಳ ಅಂತರಿಕ ಉತ್ಪನ್ನದ ವಲಯವಾರು ಸ್ಥಾನಮಾನವನ್ನೇ ಕೊಪ್ಪಳ ಜಿಲ್ಲೆಯ ವಲಯವಾರು ಸ್ವರೂಪಕ್ಕೂ ಅಳವಡಿಸಿಕೊಳ್ಳಲಾಗಿದೆ. ಈ ರೀತಿಯಲ್ಲಿ ಕೊಪ್ಪಳ ಜಿಲ್ಲೆಯ ವರಮಾನದ ವಲಯವಾರು ಸ್ವರೂಪವನ್ನು ರೂಪಿಸಲಾಗಿದೆ. ಕೊಪ್ಪಳ ಜಿಲ್ಲೆಯ ವರಮಾನ ಹಾಗೂ ದುಡಿಯುವ ವರ್ಗ – ಇವುಗಳ ವಲಯವಾರು ಸ್ಥಾನಮಾನದ ಚಿತ್ರವನ್ನು ಕೋಷ್ಟಕ ೫.೧ ರಲ್ಲಿ ನೀಡಲಾಗಿದೆ.
ಕೋಷ್ಟಕ ೫.೧ ರಲ್ಲಿ ಕೊಪ್ಪಳ ಜಿಲ್ಲೆ, ವಿಭಜಿತ ರಾಯಚೂರು ಜಿಲ್ಲೆ ಹಾಗೂ ಅವಿಭಜಿತ ರಾಯಚೂರು ಜಿಲ್ಲೆಗಳ ವರಮಾನ ಮತ್ತು ದುಡಿಯುವ ವರ್ಗಗಳ ವಲಯವಾರು ಸ್ಥಾನಮಾನಗಳನ್ನು ತೋರಿಸಲಾಗಿದೆ. ತುಲನಾತ್ಮಕ ಅಧ್ಯಯನಕ್ಕೆ ಅನುಕೂಲವಾಗುವಂತೆ ಅವಿಭಜಿತ ರಾಯಚೂರು ಜಿಲ್ಲೆಗೆ ಸಂಬಂಧಿಸಿದಂತೆ ೧೯೮೦ – ೮೧ರ ವರಮಾನ ಮತ್ತು ದುಡಿಯುವ ವರ್ಗಗಳ ವಲಯವಾರು ಹಂಚಿಕೆಯನ್ನು ಕೋಷ್ಟರ – ೫.೨ ರಲ್ಲಿ ನೀಡಿದೆ.
೧೯೮೧ ಮತ್ತು ೧೯೯೧ – ಇವೆರಡು ಕಾಲಘಟ್ಟಗಳಲ್ಲಿ ರಾಯಚೂರು ಜಿಲ್ಲೆಯ ಆರ್ಥಿಕ ರಚನೆ ಸ್ವರೂಪದ ಆಧಾರದ ಮೇಲೆ ಆ ಜಿಲ್ಲೆ ಪ್ರಾಥಮಿಕ ವಲಯವನ್ನು ಪ್ರಧಾನವಾಗಿ ಹೊಂದಿರುವ ಜಿಲ್ಲೆ ಎಂದು ಹೇಳಬಹುದು. ದ್ವಿತೀಯ ವಲಯದ ಸ್ಥಾನಮಾನ ಆನುಷಂಗಿಕವಾಗಿರುವುದನ್ನು ಕೋಷ್ಟಕದಲ್ಲಿ ನೋಡಬಹುದು. ಈ ಜಿಲ್ಲೆಯ ಆರ್ಥಿಕ ರಚನೆಯಲ್ಲಿ ತೃತೀಯ ವಲಯವು ಎರಡನೆಯ ಸ್ಥಾನಮಾನದಲ್ಲಿದೆ. ೧೯೮೧ರಲ್ಲಿ ರಾಯಚೂರು ಜಿಲ್ಲೆಯ ವರಮಾನದಲ್ಲಿ ಶೇ. ೬೧.೭೩ ರಷ್ಟು ಮತ್ತು ದುಡಿಯುವ ವರ್ಗದಲ್ಲಿ ಶೇ. ೮೧.೮೯ ರಷ್ಟು ಪ್ರಾಥಮಿಕ ವಲಯದಲ್ಲಿ ನೆಲೆಗೊಂಡಿದ್ದನ್ನು ನೋಡಬಹುದಾಗಿದೆ. ಜಿಲ್ಲೆಯ ವರಮಾನದ ಶೇ. ೧೨.೩೩ ರಷ್ಟು ಮತ್ತು ದುಡಿಯುವ ವರ್ಗದಲ್ಲಿ ಕೇವಲ ಶೇ. ೭.೭೯ ರಷ್ಟು ದ್ವಿತೀಯ ವಲಯದಲ್ಲಿ ನೆಲೆಗೊಂಡಿದ್ದುದು ಕೋಷ್ಟಕದಿಂದ ಸ್ಷಷ್ಟವಾಗುತ್ತದೆ. ವರಮಾನ ಹಾಗೂ ದುಡಿಯುವ ವರ್ಗಗಳ ಸ್ಥಾನ ಮಾನದ ದೃಷ್ಟಿಯಿಂದ ರಾಯಚೂರು ಜಿಲ್ಲೆಯ ತೃತೀಯ ವಲಯದ ಸ್ಥಾನವು ದ್ವಿತೀಯ ವಲಯದ ಸ್ಥಾನಕ್ಕಿಂತ ಉತ್ತಮವಾಗಿದೆ.
೧೯೯೦ ದಶಕದಲ್ಲಿ ರಾಯಚೂರು ಜಿಲ್ಲೆಯ ಆರ್ಥಿಕ ರಚನೆಯು ಅನೇಕ ಬಗೆಯ ಬದಲಾವಣೆಗೆ ಒಳಗಾಗಿದೆ. ೧೯೯೫ – ೯೬ ರಲ್ಲಿ ಕೊಪ್ಪಳ ಜಿಲ್ಲೆಯ ಒಟ್ಟು ವರಮಾನ ರೂ. ೭೯೮.೧೮ ಕೋಟಿ. ಇದರಲ್ಲಿ ಶೇ. ೫೩ ರಷ್ಟು ಪ್ರಾಥಮಿಕ ವಲಯದಿಂದ ಶೇ. ೧೨.೩ ರಷ್ಟು ದ್ವಿತೀಯ ವಲಯದಿಂದ ಮತ್ತು ಶೇ. ೩೪.೭೦ ರಷ್ಟು ತೃತೀಯ ವಲಯದಿಂದ ಪ್ರಾಪ್ತವಾಗುತ್ತದೆ. ಅರ್ಧಕ್ಕಿಂತಲೂ ಹೆಚ್ಚಿನ ವರಮಾನವು ಪ್ರಾಥಮಿಕ ವಲಯದಿಂದ ಹರಿದು ಬರುತ್ತಿದೆ. ಇದರಿಂದಾಗಿ ಕೊಪ್ಪಳ ಜಿಲ್ಲೆಯ ಪ್ರಾಥಮಿಕ ವಲಯವನ್ನು ಪ್ರಧಾನವಾಗಿ ಹೊಂದಿರುವ ಜಿಲ್ಲೆಯೆಂದು ಹೇಳಬಹುದು.
ಕೊಪ್ಪಳ ಜಿಲ್ಲೆಯ ೧೯೯೧ ರ ಒಟ್ಟು ದುಡಿಯುವ ವರ್ಗದ ಪ್ರಮಾಣ ೪.೧೫ ಲಕ್ಷ. ಇದರಲ್ಲಿ ಶೇ. ೮೨.೨೮ ರಷ್ಟು ಪ್ರಾಥಮಿಕ ವಲಯದಲ್ಲಿ ದುಡಿಯುತ್ತಿದ್ದರೆ ಶೇ. ೫.೬೬ ರಷ್ಟು ದ್ವಿತೀಯ ವಲಯದಲ್ಲೂ ಮತ್ತು ಶೇ. ೧೨.೦೬ ರಷ್ಟು ತೃತೀಯ ವಲಯದಲ್ಲೂ ದುಡಿಯುತ್ತಿದೆ. ಈ ಜಿಲ್ಲೆಯಲ್ಲಿ ದುಡಿಯುವ ವರ್ಗವು ಅತಿ ಹೆಚ್ಚಾಗಿ ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿರುವುದು ಸ್ಪಷ್ಟವಾಗಿದೆ. ೧೯೮೦ – ೮೧ ರಲ್ಲಿ ರಾಯಚೂರು ಜಿಲ್ಲೆಯಲ್ಲಿ ದುಡಿಯುವ ವರ್ಗದ ಶೇ. ೮೧.೮೯ ರಷ್ಟು ಪ್ರಾಥಮಿಕ ವಲಯದಲ್ಲಿತ್ತು. ೧೯೯೦ – ೯೧ ರಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿ ಪ್ರಾಥಮಿಕ ವಲಯದಲ್ಲಿ ದುಡಿಯುತ್ತಿರುವವರ ಪ್ರಮಾಣ ಇಲ್ಲಿ ಅಧಿಕವಾಗಿರುವುದನ್ನು ಒಪ್ಪಿಕೊಳ್ಳದೆ ಇದ್ದರೂ, ಅದು ಉನ್ನತ ಮಟ್ಟದಲ್ಲಿ ಸ್ಥಿರವಾಗುಳಿದಿರುವುದನ್ನು ಒಪ್ಪಿಕೊಳ್ಳಬಹುದಾಗಿದೆ. ೧೯೮೧ ರಿಂದ ೧೯೯೧ರ ಅವಧಿಯಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿ ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಯುವ ವರ್ಗದ ಪ್ರಮಾಣ ಕಡಿಮೆಯಾಗಿಲ್ಲ. ಇದು ಕೇವಲ ಆಶ್ಚರ್ಯ ಹುಟ್ಟಿಸುವ ಸಂಗತಿಯಷ್ಟೆ ಅಲ್ಲ. ಇದು ಆತಂಕವನ್ನು ಹುಟ್ಟಿಸುವ ಸಂಗತಿಯಾಗಿದೆ.
ದ್ವಿತೀಯ ವಲಯಕ್ಕೆ ಸಂಬಂಧಿಸಿದಂತೆ ಉಂಟಾಗುತ್ತಿರುವ ಬದಲಾವಣೆ ಸ್ವರೂಪವು ಆಶಾದಾಯಕವಾಗಿಲ್ಲ. ೧೯೮೧ – ೯೧ರ ಕಾಲಾವಧಿಯಲ್ಲಿ ವರಮಾನದಲ್ಲಿ ದ್ವಿತೀಯ ವಲಯ ಪ್ರಮಾಣವು ಶೇ. ೧೨.೩೩ ರಲ್ಲಿ ಸ್ಥಿರವಾಗಿದೆ. ಇದಕ್ಕಿಂತ ಮುಖ್ಯವಾಗಿ ಈ ವಲಯದಲ್ಲಿ ದುಡಿಯುತ್ತಿರುವ ದುಡಿಯುವ ವರ್ಗದ ಪ್ರಮಾಣವು ಕಳೆದ ದಶಕದಲ್ಲಿ ಶೇ. ೭.೭೯ ರಿಂದ ಶೇ. ೫.೬೬ ಕ್ಕೆ ಇಳಿದಿರುವುದು ಆತಂಕಕ್ಕೆ ಕಾರಣವಾಗಿದೆ. ಒಂದು ಪ್ರದೇಶದ ಆರ್ಥಿಕತೆಯು ಅಭಿವೃದ್ಧಿ ಪಥದಲ್ಲಿ ಮುಂದುವರಿದಂತೆ ದ್ವಿತೀಯ ವಲಯವು ವರಮಾನ ಮತ್ತು ದುಡಿಯುವ ವರ್ಗ – ಇವರೆಡರಲ್ಲಿನ ಪಾಲಿನ ದೃಷ್ಟಿಯಿಂದಲೂ ತೀವ್ರಗತಿಯಲ್ಲಿ ಬೆಳೆಯಬೇಕಾದುದು ಸಹಜ. ಆರ್ಥಿಕತೆಯ ದುಡಿಯುವ ವರ್ಗದ ಹೆಚ್ಚು ಭಾಗವನ್ನು ದ್ವಿತೀಯ ವಲಯವು ಸೆಳೆದುಕೊಳ್ಳಬೇಕು. ಆದರೆ ರಾಯಚೂರು – ಕೊಪ್ಪಳ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಈ ವಲಯದಲ್ಲಿನ ದುಡಿಯುವ ವರ್ಗದ ಪ್ರಮಾಣ ಕಡಿಮೆಯಾಗುತ್ತಿರುವುದು ಗಂಭೀರ ಸಂಗತಿಯಾಗಿದೆ.
ತೃತೀಯ ವಲಯವು ದ್ವಿತೀಯ ವಲಯವನ್ನು ಹಿಂದೆ ಹಾಕಿ ವೇಗವಾಗಿ ಬೆಳೆಯುತ್ತಿದೆ. ವರಮಾನ ಮತ್ತು ದುಡಿಯುವ ವರ್ಗ ಇವೆರಡರದಲ್ಲಿಯೂ ತೃತೀಯ ವಲಯದ ಪಾಲು ಅಧಿಕಗೊಳ್ಳುತ್ತಿದೆ. ಕಳೆದ ದಶಕದಲ್ಲಿ ತೃತೀಯ ವಲಯದ ಪ್ರಮಾಣವು ವರಮಾನಕ್ಕೆ ಸಂಬಂಧಿಸಿದಂತೆ ಶೇ. ೨೫.೯೪ ರಿಂದ ಶೇ.೩೪.೭೦ ಕ್ಕೂ ಮತ್ತು ದುಡಿಯುವ ವರ್ಗದಲ್ಲಿ ಪಾಲು ಶೇ. ೧೦.೩೨ ರಿಂದ ಶೇ. ೧೩.೦೬ ಕ್ಕೂ ಏರಿಕೆಯಾಗಿದೆ. ಕೊಲಿನ್ ಕ್ಲಾರ್ಕ್‌, ಸೈಮನ್ ಕುಜ್ನೇಟ್ಸ್ ಮುಂತಾದವರು ಗುರುತಿಸಿರುವಂತೆ ಪ್ರಾಥಮಿಕ ವಲಯದ ಪ್ರಾಮುಖ್ಯತೆ ಕಡಿಮೆಯಾದ ಮೇಲೆ ದ್ವಿತೀಯ ವಲಯವು ಪ್ರಧಾನ ಸ್ಥಾನಮಾನ ಪಡೆಯಬೇಕು.
ನಂತರ ಮೂರನೆಯ ಹಂತದಲ್ಲಿ ದ್ವಿತೀಯ ವಲಯವನ್ನು ಪಲ್ಲಟಗೊಳಿಸಿ ತೃತೀಯ ವಲಯವು ಪ್ರಧಾನ ಸ್ಥಾನವನ್ನು ಪಡೆದುಕೊಳ್ಳಬೇಕು. ಆದರೆ, ಕೊಪ್ಪಳ ಜಿಲ್ಲೆಯ ಆರ್ಥಿಕ ರಚನೆಯಲ್ಲಿನ ಬದಲಾವಣೆಗಳು ನಿರೀಕ್ಷಿಸಿದ ಪರಿಯಲ್ಲಿ ನಡೆಯುತ್ತಿಲ್ಲ. ಪ್ರಾಥಮಿಕ ವಲಯವನ್ನು ಪಲ್ಲಟಗೊಳಿಸಿ ತೃತೀಯ ವಲಯವು ಪ್ರವರ್ಧಮಾನಕ್ಕೆ ಬರುತ್ತಿದೆ.
ತೃತೀಯ ವಲಯದ ಆತಂಕಕಾರಿ ಬೆಳವಣಿಗೆ
ಆರ್ಥಿಕ ರಚನೆಯಲ್ಲಿ ಪ್ರಾಥಮಿಕ ವಲಯದಲ್ಲಿ ಪ್ರಾಪ್ತವಾಗುವ ವರಮಾನದ ಪ್ರಮಾಣವು ಕಡಿಮೆಯಾಗಿ, ದ್ವಿತೀಯ ವಲಯದ ಸ್ಥಾನ ಸ್ಥಿರವಾಗಿದ್ದು ಅಥವಾ ಕಡಿಮೆಯಾಗಿ ತೃತೀಯ ವಲಯದಲ್ಲಿ ‘ಪ್ರಾಪ್ತವಾಗುವ ಪ್ರಮಾಣ ತೀವ್ರಗತಿಯಲ್ಲಿ ಬೆಳವಣಿಗೆ ತೋರುತ್ತಿದ್ದರೆ, ಅದು ಆರ್ಥಿಕತೆಯ ದೀರ್ಘಾವಧಿ ಬೆಳವಣಿಗೆ ದೃಷ್ಟಿಯಿಂದ ಆರೋಗ್ಯಕಾರಿ ಪ್ರವೃತ್ತಿಯಾಗಿ ಕಾಣುವುದಿಲ್ಲ. ಪ್ರಾಥಮಿಕ ಮತ್ತು ದ್ವಿತೀಯ ವಲಯಗಳು ವಸ್ತುರೂಪಿ ಉತ್ಪನ್ನಗಳನ್ನು ಅಂದರೆ ವರಮಾನವನ್ನು – ಬಂಡವಾಳ ಸರಕುಗಳನ್ನು ಉತ್ಪಾದಿಸುವ ವಲಯಗಳಾಗಿವೆ ಆರ್ಥಿಕತೆಯ ದೀರ್ಘಾವಧಿ ಬೆಳವಣಿಗೆ ದೃಷ್ಟಿಯಿಂದ ಇದು ತುಂಬಾ ಮುಖ್ಯವಾದುದಾಗಿದೆ. ತೃತೀಯ ವಲಯವು ಅಮೂರ್ತರೂಪದ ‘ಸೇವೆ’ಗಳನ್ನು ಸೃಷ್ಟಿಸುವ ವಲಯವಾಗಿದೆ. ಈ ವಲಯವು ಮುಖ್ಯವಾಗಿ ವರಮಾನವನ್ನು ‘ಸ್ವೀಕರಿಸುವ’, ‘ಗಳಿಸುವ’, ವಲಯ ಮಾತ್ರವಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ತೃತೀಯ ವಲಯವು ವರಮಾನ ಮತ್ತು ದುಡಿಯುವ ವರ್ಗಗಳೆರಡರ ದೃಷ್ಟಿಯಿಂದಲೂ ಬೆಳೆಯುತ್ತಿದೆ. ಪ್ರಾಥಮಿಕ ಮತ್ತು ದ್ವಿತೀಯ ವಲಯಗಳಿಗಿಂತ ಅತಿವೇಗವಾಗಿ ತೃತೀಯ ವಲಯವು ಬೆಳೆಯುತ್ತಿದೆ. ೧೯೮೧ – ೯೧ರ ದಶಕದಲ್ಲಿ ದ್ವಿತೀಯ ವಲಯದಲ್ಲಿ ಕಡಿತವಾದ ದುಡಿಯುವ ವರ್ಗವು ತೃತೀಯ ವಲಯಕ್ಕೆ ಸಾಗಿಹೋಗಿದೆ. ದ್ವಿತೀಯ ವಲಯದಲ್ಲಿ ದುಡಿಯುವ ವರ್ಗದ ಪ್ರಮಾಣ ಶೇ. ೨.೧೩ ರಷ್ಟು ತೃತೀಯ ವಲಯಕ್ಕೆ ವರ್ಗಾವಣೆಯಾಗಿದೆ. ದುಡಿಯುವ ವರ್ಗದ ದೃಷ್ಟಿಯಿಂದ ತೃತೀಯ ವಲಯವು ಮಾತ್ರ ತೀವ್ರಗತಿಯಲ್ಲಿ ಬೆಳೆಯುತ್ತಿದೆ. ಇಂತಹ ಬೆಳವಣಿಗೆಯು ಕೇವಲ ‘ಹುಸಿ’ ರೂಪದ ಬೆಳವಣಿಗೆಯಾಗಿರುತ್ತದೆ ವಿನಾ ಗಟ್ಟಿಯಾದ ಬೆಳವಣಿಗೆಯಾಗಿರುವುದಿಲ್ಲ.
ಏಕರೂಪಿ ಆರ್ಥಿಕ ರಚನೆ
ಕೊಪ್ಪಳ ಜಿಲ್ಲೆಯ ಆರ್ಥಿಕ ರಚನೆಯ ವರಮಾನ ಸ್ವರೂಪವು ಮಾತ್ರ ತೀವ್ರ ರೀತಿಯ ಬದಲಾವಣೆಗೆ ಒಳಗಾಗಿದೆ. ಆದರೆ ದುಡಿಯುವ ವರ್ಗದ ವಲಯವಾರು ರಚನೆಯು ಮಾತ್ರ ತೀವ್ರವಾಗಿ ಬದಲಾಗುತ್ತಿಲ್ಲ. ದುಡಿಯುವ ವರ್ಗದ ವಲಯವಾರು ಸಾಪೇಕ್ಷ ಸ್ಥಾನಮಾನದ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯು ‘ಏಕರೂಪಿ ಆರ್ಥಿಕ ರಚನೆ’ಯನ್ನು (Non – diversified Economic Structure) ಹೊಂದಿದೆ ಎಂದು ಹೇಳಬಹುದು. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿಉರವ ದುಡಿಯುವ ವರ್ಗದ ಪ್ರಮಾಣ ಕೇವಲ ಶೇ. ೧೯.೩೫. ಉಳಿದಂತೆ ಶೇ. ೮೧.೬೫ ರಷ್ಟು ದುಡಿಯುವ ವರ್ಗವು ಕೃಷಿಯನ್ನು ಅವಲಂಬಿಸಿಕೊಂಡಿದೆ. ಈ ಬಗೆಯ ಏಕರೂಪಿ ಆರ್ಥಿಕ ರಚನೆಯ ಅಸ್ತಿತ್ವವು ಜಿಲ್ಲೆಯ ಅಭಿವೃದ್ಧಿಯು ಮಂದಗತಿಯಲ್ಲಿ ನಡೆಯುತ್ತಿರುವುದರ ಸೂಚನೆಯಾಗಿದೆ. ಕೃಷಿಯೇತರ ಚಟುವಟಿಕೆಗಳು ವಿಸ್ತರಣೆಯಾಗುತ್ತಿಲ್ಲ. ವಿಸ್ತರಣೆಯಾಗುತ್ತಿದ್ದರೆ ಸಾರಿಗೆ – ವ್ಯಾಪಾರ – ಆಡಳಿತಗಳನ್ನು ಒಳಗೊಂಡ ತೃತೀಯ ವಲಯವು ಬೆಳೆಯುತ್ತಿದೆ.
ಕೊಪ್ಪಳ ಜಿಲ್ಲೆಯ ದುಡಿಯುವ ವರ್ಗದಲ್ಲಿ ಶೇ. ೪೬.೩೬ ರಷ್ಟು ಕೃಷಿ ಕಾರ್ಮಿಕರಿದ್ದಾರೆ. ಕೃಷಿ ಕಾರ್ಮಿಕರಲ್ಲಿ ಅರ್ಧಕ್ಕಿಂತ ಅಧಿಕ ಮಹಿಳೆಯರಿದ್ದಾರೆ. ರಾಜ್ಯ ಮಟ್ಟದಲ್ಲಿನ ಒಟ್ಟು ದುಡಿಯುವ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಕೇವಲ ಶೇ. ೨೮.೯೨. ರಾಜ್ಯದಲ್ಲಿ ಕೃಷಿ ಕಾರ್ಮಿಕರನ್ನು ಅತ್ಯಧಿಕ ಪ್ರಮಾಣದಲ್ಲಿ ಹೊಂದಿರುವ ಜಿಲ್ಲೆ ಕೊಪ್ಪಳ.
ಕೊಪ್ಪಳ ಜಿಲ್ಲೆ, ವಿಭಜಿತ ರಾಯಚೂರು ಹಾಗೂ ಅವಿಭಜಿತ ರಾಯಚೂರು ಜಿಲ್ಲೆಗಳ ತ್ರಿವಲಯ ಆರ್ಥಿಕ ರಚನೆ

ದುಡಿಮೆಗಾರ ವರ್ಗ: ಅನುಬಂಧ ಕೋಷ್ಟಕ ಸಂಖ್ಯೆ ೪.೧ ಮತ್ತು ೪.೮

ಇವೆರಡು ಸಂಗತಿಗಳು – ಅಂದರೆ ದುಡಿಯುವ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣವು ರಾಜ್ಯ ಸರಾಸರಿಗಿಂತ ಅಧಿಕ ಮಟ್ಟದಲ್ಲಿರುವುದು ಮತ್ತು ಕೃಷಿ ಕಾರ್ಮಿಕರಲ್ಲಿ ಅರ್ಧಕ್ಕಿಂತ ಅಧಿಕ ಪ್ರಮಾಣದಲ್ಲಿ ಮಹಿಳೆಯರು ಇರುವುದು ಇವೆರಡು ಒಂದು ಮುಖ್ಯ ಸಂಗತಿಯನ್ನು ಅತ್ಯಂತ ಸ್ಪಷ್ಟವಾಗಿ ತೋರಿಸುತ್ತಿದೆ. ಅದೇನೆಂದರೆ ಕೊಪ್ಪಳ ಜಿಲ್ಲೆಯಲ್ಲಿ ಬಡತನದ ತೀವ್ರತೆಯು ಅತಿಯಾಗಿದೆ. ಈ ಜಿಲ್ಲೆಯಲ್ಲಿನ ಬಡತನವು ಮೂಲಭೂತವಾಗಿ ‘ರಾಚನಿಕ’ ಸ್ವರೂಪದ್ದಾಗಿದೆ. ಸಾಕ್ಷರತೆಯಲ್ಲಿ ಕೊಪ್ಪಳ ಜಿಲ್ಲೆಯು ರಾಜ್ಯದಲ್ಲಿ ೨೬ನೆಯ ಸ್ಥಾನದಲ್ಲಿದೆ. ಈ ಜಿಲ್ಲೆಯ ‘ತಾಯಿ ಜಿಲ್ಲೆ’ಯಾದ ರಾಯಚೂರು ಸಾಕ್ಷರತೆಯಲ್ಲಿ ಇಡೀ ರಾಜ್ಯದಲ್ಲಿ ಕಟ್ಟಕಡೆಯ – ಅಂದರೆ ೨೭ನೆಯ ಸ್ಥಾನದಲ್ಲಿದೆ. ಈ ಜಿಲ್ಲೆಯಲ್ಲಿರುವ ಅಕ್ಷರಸ್ಥರ ಸಂಖ್ಯೆ ೨.೯೦ ಲಕ್ಷವಾದರೆ ಅನಕ್ಷರಸ್ಥರ ಸಂಖ್ಯೆಯು ೪.೭೦ ಲಕ್ಷವಾಗಿದೆ. ಈ ೪.೭೦ ಲಕ್ಷ ಅನಕ್ಷರಸ್ಥರಲ್ಲಿ ಮಹಿಳೆಯರ ಸಂಖ್ಯೆ ೨.೯೧ ಲಕ್ಷವಾದರೆ ಪುರುಷರ ಸಂಖ್ಯೆ ೧.೭೯ ಲಕ್ಷ. ಈ ಜಿಲ್ಲೆಯಲ್ಲಿರುವ ಅನಕ್ಷರತೆಗೂ ಮತ್ತು ಈ ಜಿಲ್ಲೆಯಲ್ಲಿರುವ ಕೃಷಿ ಕಾರ್ಮಿಕರ ಅಗಾಧ ಪ್ರಮಾಣಕ್ಕೂ ಸಂಬಂಧವಿದೆ. ಸಾಕ್ಷರತೆ ಅಥವಾ ನಿರಕ್ಷರತೆ ‘ಸಮಸ್ಯೆ’ ಮುಖ್ಯ ಅಲ್ಲ. ನಿಜವಾದ ಸಮಸ್ಯೆ ಇರುವುದು ಬಡತನದ್ದು ಮತ್ತು ಕೃಷಿ ಕಾರ್ಮಿಕರ ಪ್ರಮಾಣ ಅಧಿಕವಾಗಿರುವುದು.
ಆರ್ಥಿಕ ರಚನೆ ಮತ್ತು ಅಸಮಾನತೆ
ಕೋಷ್ಟಕ – ೫.೧ ರಲ್ಲಿ ಕೊಪ್ಪಳ ಜಿಲ್ಲೆಯ ತ್ರಿವಲಯರೂಪಿ ಆರ್ಥಿಕ ರಚನೆಯ ಸ್ವರೂಪವನ್ನು ನೀಡಿದ್ದೇವೆ. ಇಲ್ಲಿ ದುಡಿಮೆಗಾರ ವರ್ಗ ಹಾಗೂ ವರಮಾನಗಳ ತ್ರಿವಲಯವಾರು ಸಾಪೇಕ್ಷ ಸ್ಥಾನಮಾನಗಳ ಆಧಾರದ ಮೇಲೆ ಜಿಲ್ಲೆಯಲ್ಲಿನ ಆರ್ಥಿಕ ಅಸಮಾನತೆಯನ್ನು ಗುರುತಿಸಬಹುದಾಗಿದೆ. ೧೯೯೧ರ ಅಂಕಿ – ಅಂಶಗಳ ಪ್ರಕಾರ ಜಿಲ್ಲೆಯಲ್ಲಿ ಶೇ. ೮೨.೨೮ರಷ್ಟಿರುವ ಪ್ರಾಥಮಿಕ ವಲಯದ ದುಡಿಮೆಗಾರ ವರ್ಗವು ಜಿಲ್ಲೆಯ ವರಮಾನದಲ್ಲಿ ಕೇವಲ ಶೇ. ೫೩ ರಷ್ಟನ್ನು ಮಾತ್ರ ಅನುಭವಿಸುತ್ತಿದೆ. ಆದರೆ ಪ್ರಾಥಮಿಕೇತರ ವಲಯದಲ್ಲಿರುವ ಶೇ. ೧೭.೭೨ ರಷ್ಟಿರುವ ದುಡಿಮೆಗಾರ ವರ್ಗ ಜಿಲ್ಲೆಯ ವರಮಾನದ ಶೇ. ೪೭ ರಷ್ಟನ್ನು ಅನುಭವಿಸುತ್ತಿದೆ. ಜಿಲ್ಲೆಯಲ್ಲಿ ಕೇವಲ ಉನ್ನತ ಜಾತಿ – ಉನ್ನತ ವರಮಾನವಿರುವ ವರ್ಗಮಾತ್ರ ಪ್ರಾಥಮಿಕೇತರವಲಯ ಪ್ರವೇಶಿಸಬಹುದು. ಈ ವಲಯ ಪ್ರವೇಶಿಸಲು ಅಗತ್ಯವಾಗಿರುವ ಮೊದಲನೆಯ ನಿಬಂಧನೆ ಶಿಕ್ಷಣ. ಈ ವಲಯದಲ್ಲಿರುವ ಜನವರ್ಗಕ್ಕೆ ಹಣಕಾಸು ಸಂಸ್ಥೆಗಳ ಸೌಲಭ್ಯ ಸುಲಭವಾಗಿ ದೊರೆಯುತ್ತದೆ. ಸರ್ಕಾರಿ ಅಧಿಕಾರಿಗಳ ಜೊತೆ ಸನಿಹದ ಸಂಬಂಧ ವಿರುತ್ತದೆ. ಆದರೆ ಪ್ರಾಥಮಿಕ ವಲಯದಲ್ಲಿನ ಜನವರ್ಗವು ಅನಕ್ಷರತೆಯಿಂದ ನರಳುತ್ತಿದೆ. ಇದರಲ್ಲಿನ ದೊಡ್ಡ ಗುಂಪೆಂದರೆ ಭೂರಹಿತ ಕಾರ್ಮಿಕರು. ಈ ವರ್ಗವು ಅನುಭವಿಸುತ್ತಿರುವ ವರಮಾನದ ಪ್ರಮಾಣವು ಸಾಪೇಕ್ಷವಾಗಿ ಪ್ರಾಥಮಿಕೇತರ ವಲಯದಲ್ಲಿರುವ ದುಡಿಮೆಗಾರ ವರ್ಗವು ಅನುಭವಿಸುತ್ತಿರುವ ವರಮಾನದ ಪ್ರಮಾಣಕ್ಕಿಂತ ಕಡಿಮೆಇದೆ. ಪ್ರಾಥಮಿಕ ವಲಯದಲ್ಲಿರುವ ದುಡಿಮೆಗಾರ ವರ್ಗ ಅಧಿಕ. ಆದರೆ ಈ ವಲಯದಲ್ಲಿರುವ ವರಮಾನದ ಪ್ರಮಣ ಕಡಿಮೆ. ಪ್ರಾಥಮಕ ವಲಯದಲ್ಲಿನ ಪ್ರತಿ ತಲಾ ಉತ್ಪನ್ನ ರೂ. ೧೨೩.೬೯ ಆದರೆ ಪ್ರಾಥಮಿಕೇತರ ವಲಯದಲ್ಲಿನ ಪ್ರತಿ ತಲಾ ಉತ್ಪನ್ನ ರೂ. ೫೧೩.೯೦. ತಲಾ ಉತ್ಪನ್ನದಲ್ಲಿನ ವಲಯವಾರು ವ್ಯತ್ಯಾಸವು ಜಿಲ್ಲೆಯಲ್ಲಿರುವ ವರಮಾನದ ವಿತರಣೆಯಲ್ಲಿನ ಅಸಮಾನತೆಯನ್ನು ತೋರಿಸುತ್ತಿದೆ. ಪ್ರಾಥಮಿಕೇತರ ವಲಯದಲ್ಲಿನ ದುಡಿಮೆಗಾರ ವರ್ಗವು ಉನ್ನತ ವರಮಾನ ಪಡೆಯುತ್ತಿದ್ದರೆ ಪ್ರಾಥಮಿಕ ವಲಯದಿಂದ ವರಮಾನ ಕೆಳಮಟ್ಟದಲ್ಲಿದೆ. ಈ ರೀತಿಯ ಆರ್ಥಿಕ ರಚನೆಯ ಸ್ವರೂಪ ಬದಲಾಗಬೇಕು.
ತೀವ್ರ ಆತಂಕಕ್ಕೆ ಕಾರಣವಾಗಿರುವ ಸಂಗತಿಯೆಂದರೆ ೧೯೮೦ – ೮೧ ರಿಂದ ೧೯೯೦ – ೯೧ರ ಅವಧಿಯಲ್ಲಿ ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣವು ಶೇ. ೦.೩೯ ರಷ್ಟು ಅಧಿಕಗೊಂಡಿದೆ. ಆದರೆ ಇದೇ ಅವಧಿಯಲ್ಲಿ ಪ್ರಾಥಮಿಕ ವಲಯದ ವರಮಾನದ ಪ್ರಮಾಣ ಶೇ. ೮.೭೩ರಷ್ಟು ಕಡಿತಗೊಂಡಿದೆ. ಜಿಲ್ಲೆಯಲ್ಲಿ ಆರ್ಥಿಕ ಅಸಮಾನತೆಯು ತೀವ್ರಗೊಳ್ಳುತ್ತ ನಡೆದಿರುವುದು ಇದರಿಂದ ಸ್ಪಷ್ಟವಾಗುತ್ತದೆ.
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೬. ಸಾಕ್ಷರತೆ ಮತ್ತು ಶಿಕ್ಷಣ
ಸಾಕ್ಷರತೆ ಮತ್ತು ಅಭಿವೃದ್ಧಿಗಳ ನಡುವಿನ ಸಂಬಂಧವನ್ನು ವಿವಿಧ ನೆಲೆಗಳಲ್ಲಿ ಚರ್ಚಿಸಲು ಸಾಧ್ಯ. ಸಾಕ್ಷರತೆಯನ್ನು ಅಭಿವೃದ್ಧಿಯ ‘ಸಾಧನ’ವೆಂದೂ, ‘ಸಂಪನ್ಮೂಲ’ವೆಂದೂ ‘ಮಾನವ ಬಂಡವಾಳ’ವೆಂದೂ ಪರಿಭಾವಿಸುವ ಪರಿಯೊಂದು ಸಾಂಪ್ರದಾಯಿಕ ಅಭಿವೃದ್ಧಿ ಸಂಕಥನದಲ್ಲಿ ರೂಢಿಯಲ್ಲಿದೆ. ಸಾಕ್ಷರತೆಯು ಜನರನ್ನು ಸುಶಿಕ್ಷಿತರನ್ನಾಗಿ ಮಾಡುತ್ತದೆ, ಅವರ ಉತ್ಪಾದನಾ ಕ್ಷಮತೆಯನ್ನು – ಕುಶಲತೆಯನ್ನು ಉತ್ತಮ ಪಡಿಸುತ್ತದೆ, ಜನರನ್ನು ಆಧುನಿಕರನ್ನಾಗಿಸುತ್ತದೆ – ನಾಗರಿಕರನ್ನಾಗಿಸುತ್ತದೆ, ಅಭಿವೃದ್ಧಿಯ ಗತಿಯನ್ನು ಉತ್ತಮಪಡಿಸುತ್ತದೆ – ಎಂದೆಲ್ಲ ವಾದಿಸಲಾಗುತ್ತದೆ. ‘ಸಾಕ್ಷರತೆ’ಯನ್ನು ಆಧುನೀಕರಣ ‘ಹರಿಕಾರ’ನೆಂದೂ ಹೇಳಲಾಗಿದೆ. ಇವೆಲ್ಲವೂ ಒಂದು ನೆಲೆಯಲ್ಲಿ ಸರಿಯಾದ ವಿಚಾರಗಳೇ ಆಗಿವೆ. ಸಾಕ್ಷರತೆಯು ಮೇಲೆ ತಿಳಿಸಿರುವ ಎಲ್ಲ ನಿಯೋಗಗಳನ್ನು ನಿರ್ವಹಿಸುತ್ತಲೇ ಬಂದಿದೆ. ಆದರೆ ಇದು ಸಾಕ್ಷರತೆಯ ಒಂದು ಮುಖ ಮಾತ್ರವಾಗಿದೆ. ಸಾಂಪ್ರದಾಯಿಕ ಮೂಲ ಧಾರೆ ಅಭಿವೃದ್ಧಿ ಸಂಕಥನದಲ್ಲಿ ಹೀಗೆ ಸಾಕ್ಷರತೆಯ ಒಂದು ಮುಖ್ಯವನ್ನು ಮಾತ್ರ ಪರಿಗಣಿಸುತ್ತಾ ಬರಲಾಗಿದೆ.
ಅಂತಸ್ಥವಾದಿ ಗುಣ
೧೯೯೮ರಲ್ಲಿ ಆಲ್‌ಫ್ರೆಡ್ ನೊಬೆಲ್ ಸ್ಮಾರಕ ಬ್ಯಾಂಕ್ ಆಫ್ ಸ್ವೀಡನ್‌ನ ಅರ್ಥಶಾಸ್ತ್ರದ ಪ್ರಶಸ್ತಿಯನ್ನು ಗಳಿಸಿರುವ ಅಮರ್ತ್ಯಸೇನ್ ಅವರು ಮೂಲಧಾರೆ ಅಭಿವೃದ್ಧಿ ಸಂಕಥನಕ್ಕೆ ಭಿನ್ನವಾದ ನೆಲೆಯಲ್ಲಿ ಸಾಕ್ಷರತೆಯನ್ನು ಪರಿಭಾವಿಸುವ ಬಗೆಯೊಂದನ್ನು ಬೆಳೆಸಿದಿದ್ದಾರೆ. ಅವರ ಪ್ರಕಾರ ಸಾಕ್ಷರತೆಯು ಅಭಿವೃದ್ಧಿಯ ‘ಸಾಧನ’ವೂ ಹೌದು ಮತ್ತು ‘ಸಾಧ್ಯ’ವೂ ಹೌದು, ಅದು ತನ್ನಷ್ಟಕ್ಕೆ ತಾನೆ ಮಹತ್ವದ್ದಾಗಿದೆ. ಅದು ಮನುಷ್ಯನ ಅಂತಸ್ಥವಾಗಿ ಗುಣವಾಗಿದೆ. ಅದು ಮನುಷ್ಯನಿಗೆ ಸಮಾಜದಲ್ಲಿ ಒಂದು ಗೌರವದ ಪ್ರತಿಷ್ಟೆಯ ಸ್ಥಾನವನ್ನು ಒದಗಿಸುತ್ತದೆ. ಅದು ಸ್ವಾಭಿಮಾನದ ಸಂಕೇತವೂ ಹೌದು. ಅಭಿವೃದ್ಧಿಯು ಅಭಿವ್ಯಕ್ರವಾಗುವ ಪರಿಯೇ ಸಾಕ್ಷರತೆ. ಕೇವಲ ಶ್ರಮಶಕ್ತಿಯ ಕಾರ್ಯಕ್ರಮತೆಯನ್ನು, ಕುಶಲತೆಯನ್ನು ಉತ್ತಮ ಪಡಿಸುತ್ತದೆ ಎಂಬ ಕಾರಣಕ್ಕಾಗಿ ಅದು ಮಹತ್ವವಾಗಬೇಕಾಗಿಲ್ಲ. ವಿಷಾದದ ಸಂಗತಿಯೆಂದರೆ ಸಾಂಪ್ರದಾಯಿಕ ಅಭಿವೃದ್ಧಿ ಸಂಕಥನದಲ್ಲಿ ಹಾಗೂ ನಮ್ಮ ಸಮಾಜಸ ಸಂದರ್ಭದಲ್ಲಿ ಅಭಿವೃದ್ಧಿಯ ಸಾಧನವಾಗಿಯೇ ಮಹತ್ವ ಪಡೆದಿದೆ. ಇದನ್ನು ಅಮರ್ತ್ಯಸೇನ್ ಖಂಡಿಸುತ್ತಾರೆ. ಸಾಕ್ಷರತೆಯು ಒಂದು ಗುಣ. ಮನುಷ್ಯನಿಗೆ ಧಾರಣಶಕ್ತಿಯನ್ನು ಒದಗಿಸುವ ಒಂದು ಶಕ್ತಿ. ಬದುಕನ್ನು ಉತ್ತಮ ಪಡಿಸಿಕೊಳ್ಳಲು ಇರುವ ಅವಕಾಶಗಳನ್ನು ತಮ್ಮದು ಮಾಡಿಕೊಳ್ಳಲು ಜನರಿಗೆ ಸಾಕ್ಷರತೆಯು ಶಕ್ತಿಯನ್ನು – ಸಾಮರ್ಥ್ಯವನ್ನು ಒದಗಿಸುತ್ತದೆ. ಬದುಕನ್ನು ಉತ್ತಮಪಡಿಸಿಕೊಳ್ಳಲು ಇರುವ ಅವಕಾಶಗಳನ್ನು ಸಾಕ್ಷರತೆ ವರ್ಧಿಸುತ್ತದೆ. ಇದರಿಂದಾಗಿ ಬದುಕನ್ನು ಉತ್ತಮ ಪಡಿಸಿಕೊಳ್ಳಲು ಇರುವ ಅವಕಾಶಗಳಲ್ಲಿ ತಮಗೆ ಬೇಕಾದುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯವನ್ನು ಅದು ಜನರಿಗೆ ಒದಗಿಸುತ್ತದೆ. ಆದ್ದರಿಂದ ಸಾಕ್ಷರತೆ ಎಂದರೆ‘ ‘ಸ್ವಾತಂತ್ರ್ಯ’ವೆಂದೂ ಹೇಳಬಹುದು.
ಈ ಕಾರಣಕ್ಕೆ ಅಮರ್ತ್ಯಸೇನ್ ಅವರು ಸಾಕ್ಷರತೆಯೇ ಅಭಿವೃದ್ಧಿ ಎಂದು ಹೇಳುತ್ತಾರೆ. ಧಾರಣಶಕ್ತಿಯು ಒಂದು ಅಂಗ ಸಾಕ್ಷರತೆ. ಧಾರಣಶಕ್ತಿಯನ್ನು ನಿರ್ಧರಿಸುವ ಒಂದು ಅಂಶ ಸಾಕ್ಷರತೆ. ‘ಧಾರಣಶಕ್ತಿಯ ದುಸ್ಥಿತಿ’ಯೇ ಬಡತನವೆಂದು ಸೇನ್ ಅವರು ಬಡತನವನ್ನು ನಿರ್ವಚಿಸಿದ್ದಾರೆ. (ಸೇನ್ ೧೯೯೫). ಅನಕ್ಷರತೆಯು ಧಾರಣಶಕ್ತಿಯ ದುಸ್ಥಿತಿಯ ದ್ಯೋತಕವಾಗಿದೆ. ಸಾಕ್ಷರತೆಯ ಅಂತಸ್ಥವಾದಿ ನೆಲೆಗಳನ್ನು ಪರಿಶೋಧಿಸುವ ಸೇನ್ ಅವರು ಅದರ ‘ಉಪಕರಣವಾದಿ;ನೆಲೆಗಳನ್ನು ಕಡೆಗಣಿಸುವುದಿಲ್ಲ. ಆದರೆ ಅವರು ಸಾಕ್ಷರತೆಯ ಉಪಕರಣವಾದಿ ನೆಲೆಗಳು ಪ್ರಧಾನವಾಗಿ ಅದರ ಅಂತಸ್ಥವಾದಿ ನೆಲೆಗಳು ಅನುಷಂಗಿಕವಾಗಿರುವುದನ್ನು ಕಂಡು ವಿಷಾಧಿಸುತ್ತಾರೆ.
ನಮ್ಮ ಸಮಾಜದ ಸಂದರ್ಭದಲ್ಲಿ, ಚಾರಿತ್ರಿಕವಾಗಿ ಸಾಕ್ಷರತೆ – ಶಿಕ್ಷಣ ಇವುಗಳು ಪ್ರತಿಷ್ಠಿತ ವರ್ಗದ ಪ್ರತಿಷ್ಠಿತ ಸರಕುಗಳಾಗಿ ಬಿಟ್ಟಿವೆ. ಇದನ್ನು ಬಹುಮುಖ್ಯವಾಗಿ ಅದನ್ನು ಕೇವಲ ಅಭಿವೃದ್ಧಿಯ ಸಾಧನವನ್ನಾಗಿ ಪರಿಗಣಿಸಿದ್ದೇ ಕಾರಣವಾಗಿದೆ. ಸಾಕ್ಷರತೆಯೇ ಅಭಿವೃದ್ಧಿ ಎನ್ನುವುದು ನಿರ್ಲಕ್ಷ್ಯಕ್ಕೆ ಗುರಿಯಾಗಿ, ಮೂಲೆಗೆ ಸರಿದು ಅದರ ಉಪಕರಣ ವಾದಿ ನೆಲೆಗಳು ಬೃಹತ್ ಸ್ವರೂಪ ತಳೆದು ಬಿಟ್ಟಿವೆ. ಅಮರ್ತ್ಯಸೇನ್, ಮೆಹಬೂಬ್ ಉಲ್‌ಹಕ್ ಅವುಗಳು ಸಾಕ್ಷರತೆಯ ವೈಫಲ್ಯವನ್ನು ಅಭಿವೃದ್ಧಿಯ ವೈಫಲ್ಯವೆಂದೇ ಪರಿಗಣಿಸಿದ್ದಾರೆ. ‘ಸಾಕ್ಷರತೆಯೇ ಅಭಿವೃದ್ಧಿ’, ‘ಸಾಕ್ಷರತೆಯು ಅಭಿವೃದ್ಧಿಯ ‘ಸಾಧನ’ ವೂ ಹೌದು ಮತ್ತು ‘ಸಾಧ್ಯ’ವೂ ಹೌದು’, ಸಾಕ್ಷರತೆ ತನ್ನಷ್ಟಕ್ಕೆ ತಾನು ಮಹತ್ವವಾದುದು ಎಂಬ ವಿಚಾರಗಳನ್ನು ಒಳಗೊಂಡ ವಿಚಾರ ಪ್ರಣಾಳಿಕೆಯನ್ನು ‘ಮಾನವ ಮುಖಿ ಅಭಿವೃದ್ಧಿ’ ಎಂದು ಕರೆಯಲಾಗಿದೆ. ಮೆಹಬೂಬ್ ಉಲ್ ಹಕ್ ಅವರು ಯುಪಿಎನ್‌ಡಿಎಗೆ ಸಿದ್ಧ ಮಾಡಿಕೊಟ್ಟ ‘ಮಾನವ ಮುಖಿ ಅಭಿವೃದ್ಧಿ ವರದಿ’ಗಳಲ್ಲಿ ಅಭಿವೃದ್ಧಿಯನ್ನು ಅಳೆಯಲು ‘ಆರೋಗ್ಯ – ಸಾಕ್ಷರತೆ – ವರಮಾನ’ ಮೂರನ್ನು ಒಳಗೊಂಡ ಸಂಯುಕ್ತ ಸೂಚ್ಯಂಕವೊಂದನ್ನು ಬಳಸಿದ್ದಾರೆ. ಅದನ್ನು ‘ಮಾನವ ಮುಖಿ ಅಭಿವೃದ್ಧಿ ಸೂಚ್ಯಂಕ’ವೆಂದು (HDI)ಕರೆಯಲಾಗಿದೆ. ಈ ಸೂಚ್ಯಂಕದಲ್ಲಿ ಮೊದಲನೆಯ ಸ್ಥಾನವು ಆರೋಗ್ಯಕ್ಕೂ, ಎರಡನೆಯ ಸ್ಥಾನ ಸಾಕ್ಷರತೆಗೂ ಮತ್ತು ಮೂರನೆಯ ಸ್ಥಾನ ವರಮಾನಕ್ಕೂ ನೀಡಲಾಗಿದೆ. ಬದುಕನ್ನು ಉತ್ತಮಪಡಿಸಿಕೊಳ್ಳಲು ಇರುವ ಅವಕಾಶಗಳನ್ನು ದಕ್ಕಿಸಿಕೊಳ್ಳುವ ‘ಸಾಮರ್ಥ್ಯ’ವನ್ನು ಮತ್ತು ಹೀಗೆ ಹರಿದು ಬರುವ ಅವಕಾಶಗಳನ್ನು ತಮಗೆ ಅಗತ್ಯವಾದುದನ್ನು ಆಯ್ಕೆಮಾಡಿಕೊಳ್ಳುವ ‘ಸ್ವಾತಂತ್ರ್ಯ’ವನ್ನು ಸಾಕ್ಷರತೆ ಜನರಿಗೆ ಒದಗಿಸುತ್ತದೆ ಎಂದು ಮಾನವ ಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಪ್ರತಿಪಾದಿಸುತ್ತದೆ. ಈ ಸಂಕಥನದಲ್ಲಿ ಸಾಕ್ಷರತೆಯನ್ನು ಅಭಿವೃದ್ಧಿಯ ‘ಸಾಧನ’ವಾಗಿಯೂ ಮತ್ತು ‘ಸಾಧ್ಯ’ವಾಗಿಯೂ ಹಾಗೂ ಗಾತ್ರ ನಿಷ್ಟವಾಗಿಯೂ ಮತ್ತು ಭಾವನಿಷ್ಟವಾಗಿಯೂ ಪರಿಭಾವಿಸಲಾಗಿದೆ.
ಸಾಕ್ಷರತೆಯನ್ನು ಅದನ್ನು ಸಂಬಂಧಿಸಿದ ಸಿದ್ಧಿ – ಸಾಧನೆಗಳನ್ನು ಸೇನ್ ಅವರು ‘ರಾಜಕೀಯಾರ್ಥಿಕತೆ’ (Political economy) ನೆಲೆಯಿಂದ ಪರಿಭಾವಿಸುತ್ತಾರೆ. ಅವರ ಪ್ರಕಾರ ಅದೇನು ‘ಸ್ವತಂತ್ರ’, ‘ಸ್ವಾಯತ್ವ’ ಪ್ರಕ್ರಿಯೆಯೇನಲ್ಲ. ಅದು ನಮ್ಮ ಸಮಾಜದ ಸಂದರ್ಭದಲ್ಲಿ ಸಂಭವಿಸಬೇಕಾದ ಒಂದು ಪ್ರಕ್ರಿಯೆ. ಸಾಕ್ಷರತೆಯ ಸ್ವರೂಪವು ನಮ್ಮ ಸಮಾಜದ ಒಂದು ಪ್ರತಿಬಿಂಬವೇ ಆಗಿರುತ್ತದೆ. ಸಾಮಾಜಿಕ ಚೌಕಟ್ಟಿನಿಂದ ‘ಅನ್ಯ’ವಾಗಿಸಿ, ಪ್ರತ್ಯೇಕಿಸಿ ಸಾಕ್ಷರತೆಯನ್ನು ಪರಿಭಾವಿಸುವುದು ಸಾಧ್ಯವಿಲ್ಲ. ಯಾರಿಗೆ ಸಾಕ್ಷರತೆ ದೊರೆಯಬೇಕು? ಯಾರಿಗೆ ದೊರೆಯಬಾರದು? ಯಾರಿಗೆ ಎಷ್ಟು ದೊರೆಯಬೇಕು? ಎಂಬುದನ್ನೆಲ್ಲಾ ಸಾಮಾಜಿಕ ವ್ಯವಸ್ಥೆ ನಿರ್ಧರಿಸುತ್ತಿರುತ್ತದೆ. ಸಾಕ್ಷರತೆಯಾಗಲಿ, ಶಿಕ್ಷಣವಾಗಲಿ, ಮೌಲ್ಯ ನಿರಪೇಕ್ಷ ಸಂಗತಿಗಳೇನಲ್ಲ. ಆದ್ದರಿಂದ ಅಭಿವೃದ್ಧಿ ಕುರಿತ ಚರ್ಚೆಯಲ್ಲಿ ಸಾಕ್ಷರತೆ ಬಗ್ಗೆ ಒಂದು ನಿರ್ದಿಷ್ಟ ನಿಲುವು ತಳೆಯುವುದು ತುಂಬಾ ಅವಶ್ಯಕ. ಸಾಕ್ಷರತೆ ಯಾರಿಗೆ ಸಿಗಬೇಕು. ಯಾರಿಗೆ ಸಿಗಬಾರದು, ಯಾರಿಗೆ ಎಷ್ಟಿ ಸಿಗಬೇಕು ಎಂಬುದನ್ನೆಲ್ಲಾ ಸಾಮಾಜಿಕ ವ್ಯವಸ್ಥೆ ನಿರ್ಧರಿಸುತ್ತಿರುತ್ತದೆ ಎಂದು ಹಿಂದೆ ಹೇಳಲಾಗಿದೆಯಷ್ಟೆ! ಈ ಕಾರಣಕ್ಕಾಗಿಯೇ ನಮ್ಮ ಸಮಾಜದ ಸಂದರ್ಭದಲ್ಲಿ ಸಾಕ್ಷರತೆಗೆ ಸಂಬಂದಿಸಿದಂತೆ ಲಿಂಗ ಭೇದ, ಜಾತಿ ಭೇದಗಳನ್ನು ನೋಡಬಹುದು. ಅಮರ್ತ್ಯಸೇನ್ ಮತ್ತು ಜೀನ್‌ಡ್ರೀಜ್ ಅವರುಗಳು ತಮ್ಮ ಒಂದು ಅಧ್ಯಯನದಲ್ಲಿ ಈ ಬಗ್ಗೆ ವಿವರವಾಗಿ ಚರ್ಚಿಸಿದ್ದಾರೆ. ಮಹಿಳೆಯರ ಸಾಕ್ಷರತೆ ಪುರುಷರ ಸಾಕ್ಷರತೆಗಿಂತ ಕಡಿಮೆ ಇದ್ದರೆ ಅದು ಆಕೆಯ ಜೈವಿಕ ಸ್ವರೂಪದ ಫಲವಲ್ಲ. ಅದು ಸಮಾಜವು ಕಟ್ಟಿಕೊಟ್ಟಿರುವ ಒಂದು ಆರ್ಡರ್ (Social Order). ಸಾಮಾನ್ಯ ಜನಸಂಖ್ಯೆಯ ಸಾಕ್ಷತೆ ಪ್ರಮಾಣವು ಪರಿಶಿಷ್ಟ ಜನಸಂಖ್ಯೆಯ (ಪ.ಜಾ + ಪ.ಪಂ) ಸಾಕ್ಷರತೆ ಪ್ರಮಾಣಕ್ಕಿಂತ ಅಧಿಕವಾಗಿದ್ದರೆ ಅದು ಸಾಮಾಜಿಕ ವ್ಯವಸ್ಥೆಯಿಂದ ನಿಷ್ಪನ್ನವಾದ ಒಂದು ಪರಿಣಾಮವಾಗಿದೆ. ಸಾಕ್ಷರತೆಗೆ ಸಂಬಂಧಿಸಿದ ಸಿದ್ಧಿ – ಸಾಧನೆಗಳನ್ನು, ವೈಫಲ್ಯಗಳನ್ನು ವ್ಯಕ್ತಿಗತ ನೆಲೆಯಲ್ಲಿ ಅಥವಾ ಜೈವಿಕ – ನೈಸರ್ಗಿಕ – ಪ್ರಾಕೃತಿಕ ನೆಲೆಗಳಲ್ಲಿ ಪರಿಭಾವಿಸುವುದು ಸಾಧ್ಯವಿಲ್ಲ. ಇವೆಲ್ಲವೂ ಸಾಮಾಜಿಕ ವ್ಯವಸ್ಥೆಯೊಂದು ರೂಪಿಸಿದ ಸಂಗತಿಯಾಗಿವೆ. ಪ್ರಸ್ತುತ ಅಧ್ಯಾಯದಲ್ಲಿ ಕೊಪ್ಪಳ ಜಿಲ್ಲೆಯ ಸಾಕ್ಷರತೆ ಸಂಬಂಧಿ ಸಂಗತಿಗಳನ್ನು ಲಿಂಗಸಂಬಂಧಿ ನೆಲೆಯಲ್ಲಿ ಹಾಗೂ ಜಾತಿಸಂಬಂಧಿ ನೆಲೆಯಲ್ಲಿ ನೋಡಲು ಪ್ರಯತ್ನಿಸಲಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಸಾಕ್ಷರತೆ
ಕರ್ನಾಟಕದಲ್ಲಿ ಜಿಲ್ಲೆಗಳ ಪುನರ್ವಿಂಗಡಣೆ ನಡೆಯುವ ಪೂರ್ವದಲ್ಲಿ, ಅಂದರೆ ೨೦ ಜಿಲ್ಲೆಗಳು ಇದ್ದಾಗ ಸಾಕ್ಷರತೆಯಲ್ಲಿ ರಾಯಚೂರು ಜಿಲ್ಲೆಗೆ ಕಟ್ಟಕಡೆಯ ಸ್ಥಾನವಿತ್ತು. ಅವಿಭಜಿತ ರಾಯಚೂರು ಜಿಲ್ಲೆಯಲ್ಲಿ ಸಾಕ್ಷರತೆ ಪ್ರಮಾಣ ಶೇ. ೩೫.೯೬ ಇತ್ತು. ಈ ಜಿಲ್ಲೆಯನ್ನು ವಿಭಜಿಸಿ ಕೊಪ್ಪಳ ಜಿಲ್ಲೆಯನ್ನು ಪ್ರತ್ಯೇಕಗೊಳಿಸಲಾಗಿದೆ. ಈಗ ರಾಯಚೂರು ಜಿಲ್ಲೆಯ ವಿಸ್ತೀರ್ಣ ಹಾಗೂ ಜನಸಂಖ್ಯೆ ಕಡಿಮೆಯಾಗಿದೆ. ಈಗ ರಾಯಚೂರು ಜಿಲ್ಲೆಯ ಸಾಕ್ಷರತೆ ಪ್ರಮಾಣ ಶೇ. ೩೪.೩೪ಕ್ಕೆ ಇಳಿದಿದೆ. ಇದರ ಅರ್ಥವೆಂದರೆ ಸಾಕ್ಷರತೆಯಲ್ಲಿ ಉತ್ತಮವಾಗಿದ್ದ ತಾಲ್ಲೂಕುಗಳು ಕೊಪ್ಪಳ ಜಿಲ್ಲೆಗೆ ಹೋಗಿ ಸಾಕ್ಷರತೆಯಲ್ಲಿ ಕೆಳಮಟ್ಟದ ಸಾಧನೆಗೈದಿದ್ದ ತಾಲ್ಲೂಕುಗಳು ರಾಯಚೂರು ಜಿಲ್ಲೆಯಲ್ಲಿ ಉಳಿದಿವೆ.
ಕೊಪ್ಪಳ ಜಿಲ್ಲೆಯ ಸಾಕ್ಷರತೆ ಪ್ರಮಾಣವು ಶೇ. ೩೮.೨೩ ಆಗಿದೆ. ರಾಜ್ಯದಲ್ಲಿ ಸಾಕ್ಷರತೆಗೆ ಸಂಬಂಧಿಸಿದಂತೆ ಕೊಪ್ಪಳಕ್ಕೆ ೨೬ನೆಯ ಸ್ಥಾನವೂ ರಾಯಚೂರಿಗೆ ೨೭ನೆಯ ಸ್ಥಾನವೂ ಇದೆ. ಅಂದ ಮೇಲೆ ಸಾಕ್ಷರತೆ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯ ಸಾಧನೆಯು ನಿಕೃಷ್ಟವಾದುದಾಗಿದೆ. ರಾಜ್ಯದ ಜನಸಂಖ್ಯೆಯಲ್ಲಿ ಶೇ. ೨.೧೩ ಪಾಲು ಪಡೆದಿರುವ ಕೊಪ್ಪಳ ಜಿಲ್ಲೆಯು ರಾಜ್ಯದ ಅಕ್ಷರಸ್ಥರಲ್ಲಿ ಶೇ. ೧.೩೮ ರಷ್ಟು ಪಾಲನ್ನು ಮತ್ತು ರಾಜ್ಯದ ಅನಕ್ಷರಸ್ಥರಲ್ಲಿ ಶೇ. ೨.೮೫ ರಷ್ಟು ಪಾಲನ್ನು ಪಡೆದಿದೆ. ಅಂದರೆ ರಾಜ್ಯದ ಜನ ಸಂಖ್ಯೆಯಲ್ಲಿ ಪಡೆದಿರುವುದಕ್ಕಿಂತ ಕಡಿಮೆ ಪಾಲನ್ನು ಅಕ್ಷರಸ್ಥರಲ್ಲಿ ಪಡೆದಿದ್ದರೆ ಅನಕ್ಷರಸ್ಥರಲ್ಲಿ ಮಾತ್ರ ರಾಜ್ಯದ ಜನಸಂಖ್ಯೆಯನ್ನು ಪಡೆದಿರುವುದಕ್ಕಿಂತ ಅಧಿಕ ಪಾಲು ಪಡೆದಿದೆ.
ಕರ್ನಾಟಕದಲ್ಲಿ ಮತ್ತು ಕೊಪ್ಪಳ ಜಿಲ್ಲೆಯಲ್ಲಿ ಜನಸಂಖ್ಯೆ, ಅಕ್ಷರಸ್ಥರು ಮತ್ತು ಅನಕ್ಷರಸ್ಥರು
ಕೋಷ್ಟಕ: ೬.೧

	ಅಕ್ಷರಸ್ಥರು

ಕರ್ನಾಟಕದಲ್ಲಿ ಅಕ್ಷರಸ್ಥರಿಗಿಂತ ಅಧಿಕವಾಗಿ ಅನಕ್ಷರಸ್ಥರನ್ನು ಪಡೆದಿರುವ ಜಿಲ್ಲೆಗಳ ಸಂಖ್ಯೆ ಏಳು. ಅವುಗಳು ಮಂಡ್ಯ, ಬಳ್ಳಾರಿ, ಬೀದರ, ಗುಲಬರ್ಗ, ಕೊಪ್ಪಳ, ಚಾಮರಾಜನಗರ ಮತ್ತು ರಾಯಚೂರು. ರಾಜ್ಯಮಟ್ಟದಲ್ಲಿ ಅಕ್ಷರಸ್ಥರ ಸಂಖ್ಯೆಯು ಅನಕ್ಷರಸ್ಥರ ಸಂಖ್ಯೆಗಿಂತ ಅಧಿಕವಾಗಿದೆ. ಆದರೆ ಕೊಪ್ಪಳ ಜಿಲ್ಲೆಯಲ್ಲಿ ಇದು ತಿರುವು ಮುರುವು ಆಗಿದೆ. ಅಕ್ಷರಸ್ಥರು ಮತ್ತು ಅನಕ್ಷರಸ್ಥರುಗಳ ಒಟ್ಟು ಮೊತ್ತವು ಜನಸಂಖ್ಯೆಗೆ ತಾಳೆಯಾಗುವುದಿಲ್ಲ. ಏಕೆಂದರೆ ಸಾಕ್ಷರತೆಯ ಮಾಪನದ ದೃಷ್ಟಿಯಿಂದ ೦ – ೬ ವಯೋಮಾನದ ಜನಸಂಖ್ಯೆಯ ಬಿಟ್ಟು ೭ ವರ್ಷ ಮತ್ತು ೭ ವರ್ಷಕ್ಕೂ ಮೇಲ್ಪಟ್ಟ ವಯೋಮಾನದ ಜನಸಂಖ್ಯೆಯನ್ನು ಮಾತ್ರ ಪರಿಗಣಿಸಲಾಗುತ್ತದೆ.
ಸಾಕ್ಷರತೆ: ಅಖಂಡ ಸೂಚಿಯಲ್ಲ!
ಅಭಿವೃದ್ಧಿಗೆ ಸಂಬಂಧಿಸಿದ ಸೂಚಿಗಳನ್ನು ಅಖಂಡವಾಗಿ – ಇಡಿಯಾಗಿ ಪರಿಭಾವಿಸುವುದು ವಾಡಿಕೆಯಲ್ಲಿದೆ. ಸಾಕ್ಷರತೆಗೆ ಸಂಬಂಧಿಸಿದ ವಿವರಗಳನ್ನು ‘ಅಖಂಡ’ವಾಗಿ ನೋಡಿಕೊಂಡು ಬರಲಾಗಿದೆ. ಏಣಿ ಶ್ರೇಣಿ ಹಾಗೂ ಲಿಂಗಭೇದಗಳು ಅಂತರ್ಗತಗೊಂಡಿರುವ ನಮ್ಮ ಸಮಾಜದ ಸಂದರ್ಭದಲ್ಲಿ ಅಖಂಡವಾದಿ ದೃಷ್ಟಿಕೋನವು ಸಾಕ್ಷರತೆಯ ನಿಜರೂಪವನ್ನು ತೋರಿಸಲು ಸಾಧ್ಯವಿಲ್ಲ. ಇಂತಹ ವಿಷಯಗಳಲ್ಲಿ ಅಖಂಡವಾದಿ ದೃಷ್ಟಿಕೋನವು ಅನೇಕ ಬಗೆಯ ವಿಕೃತಿಗಳಿಗೆ ಹಾಗೂ ಅಪಾಯಗಳಿಗೆ ಕಾರಣವಾಗುವ ಸಾಧ್ಯತೆ ಇದೆ. ನಮ್ಮ ಸಾಮಾಜಿಕ ವ್ಯವಸ್ಥೆಯೇ ಅಖಂಡವಾದುದಲ್ಲ. ವರ್ಣ, ವರ್ಗ, ಜಾತಿ – ಲಿಂಗ ಮುಂತಾದ ಬಗೆಯ ಛಿದ್ರ ವಿಚ್ಛಿದ್ರತೆಗಳು ಸಮಾಜದಲ್ಲಿ ಕ್ರಿಯಾಶೀಲವಾಗಿರುವ ಸಾಕ್ಷರತೆಗೆ ಸಂಬಂಧಿಸಿದ ಸೂಚಿಯು ಅಖಂಡವಾಗಿರಲು ಸಾಧ್ಯವಿಲ್ಲ.
ಸಾಕ್ಷರತೆಗೆ ಸಂಬಂಧಿಸಿದ ಸೂಚಿಯನ್ನು ಸಾಮಾಜಿಕ ಹಾಗೂ ಲಿಂಗ ಸಂಬಂಧಿ ನೆಲೆಗಳಿಂದ ಪರಿಶೋಧಿಸುವ ಅಗತ್ಯವಿದೆ. ಕರ್ನಾಟಕದ ಒಟ್ಟು ಸಾಕ್ಷರತೆ ಶೇ. ೫೬.೦೪. ಇದು ಇಡೀ ಕರ್ನಾಟಕದ ಜನಸ್ತೋಮಕ್ಕೆ ಸಂಬಂಧಿಸಿದ ಸಾಕ್ಷರತೆಯ ಪ್ರಮಾಣವಾಗಿದೆ. ಇದನ್ನು ನಾವು ಬಿಡಿಸಿ ಅದರ ಸಾಮಾಜಿಕ ಸ್ವರೂಪವನ್ನು ಮತ್ತು ಲಿಂಗಸಂಬಂಧಿ ಸ್ವರೂಪವನ್ನು ಅನಾವರಣ ಮಾಡಬೇಕಾಗುತ್ತದೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದ ಸಾಕ್ಷರತೆ ಸೂಚಿಯ ಸಾಮಾಜಿಕ ಹಾಗೂ ಲಿಂಗಸಂಬಂಧಿ ನೆಲೆಗಳನ್ನು ಬಿಡಿಬಿಡಿಯಾಗಿ ಪರಿಶೀಲಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
ಸಂಪೂರ್ಣ ಸಾಕ್ಷರತೆಗೆ ಎಷ್ಟು ವರ್ಷಗಳು ಬೇಕು?
ಕೋಷ್ಟಕ – ೬.೨ ರಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿ ೧೯೬೧ ರಲ್ಲಿ ಮತ್ತು ೧೯೯೦ ರಲ್ಲಿ ಇದ್ದ ಸಾಕ್ಷರತೆ ಪ್ರಮಾಣವನ್ನು ತೋರಿಸಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಸಾಕ್ಷರತೆ: ೧೯೬೧ ಮತ್ತು ೧೯೯೧
ಕೋಷ್ಟಕ: ೬.೨

೧೯೬೧ ರಲ್ಲಿ ಕೊಪ್ಪಳ ಜಿಲ್ಲೆಯ ಸಾಕ್ಷರತೆ ಪ್ರಮಾಣ ಶೇ. ೧೭.೩೪. ೧೯೯೧ ರಲ್ಲಿ ಕೊಪ್ಪಳ ಜಿಲ್ಲೆಯ ಒಟ್ಟು ಸಾಕ್ಷರತೆ ಪ್ರಮಾಣ ಶೇ. ೩೮.೨೩ ಆಗಿದೆ. ಕಳೆದ ೩೦ ವರ್ಷಗಳ ಅವಧಿಯಲ್ಲಿ ಸಾಕ್ಷರತೆಯ ಪ್ರಮಾಣವು ಕೊಪ್ಪಳ ಜಿಲ್ಲೆಯಲ್ಲಿ ಶೇ. ೧೨೦.೪೨ ರಷ್ಟು ಏರಿಕೆಯಾಗಿದೆ. ಕಳೆದ ೩೦ ವರ್ಷಗಳಲ್ಲಿ ಏರಿಕೆಯಾದ ಗತಿಯಲ್ಲೇ ಸಾಕ್ಷರತೆಯು ಬೆಳೆಯುತ್ತಾ ಹೋದರೆ ಕೊಪ್ಪಳ ಜಿಲ್ಲೆಯು ಸಂಪೂರ್ಣ ಸಾಕ್ಷರತೆ ಸಾಧಿಸಿಕೊಳ್ಳಲು ಇನ್ನು ೯೦ ವರ್ಷಗಳು ಬೇಕಾಗುತ್ತವೆ. ೧೯೮೧ – ೯೧ರ ದಶಕದಲ್ಲಿ ಕೊಪ್ಪಳ ಜಿಲ್ಲೆಯ ಸಾಕ್ಷರತೆಯು ಸಾಧಿಸಿರುವ ಬೆಳವಣಿಗೆ ಪ್ರಮಾಣವನ್ನು ಲೆಕ್ಕ ಹಿಡಿದರೂ, ಅದಕ್ಕೆ ಸಂಪೂರ್ಣ ಸಾಕ್ಷರತೆ ಸಾಧಿಸಲು ಸುಮಾರು ೫೫ ವರ್ಷಗಳು ಬೇಕಾಗುತ್ತವೆ. ಆದ್ದರಿಂದ ಸಾಕ್ಷರತೆಯ ಬೆಳವಣಿಗೆ ಗತಿಯನ್ನು ಮುಂದಿನ ದಶಕಗಳಲ್ಲಿ ತೀವ್ರವಾಗಿ ಹೆಚ್ಚಿಸಬೇಕಾಗುತ್ತದೆ.
೨೧ನೆಯ ಶತಮಾನದ ಸವಾಲು
ಸಂಪೂರ್ಣ ಸಾಕ್ಷರತೆ ಸಾಧಿಸಿಕೊಳ್ಳಲು ಕೊಪ್ಪಳ ಜಿಲ್ಲೆಯು ಇನ್ನು ೯೦ ವರ್ಷಗಳು ಕಾಯಬೇಕೊ ಅಥವಾ ೫೫ ವರ್ಷಗಳು ಕಾಯಬೇಕೊ ಎಂಬುದು ಮುಖ್ಯವಲ್ಲ. ಈಗ ಬೀಜ ಮಾತೆಂದರೆ ೨೧ನೆಯ ಶತಮಾನದಲ್ಲಿ ಕೊಪ್ಪಳ ಜಿಲ್ಲೆಯು ಎದುರಿಸಬೇಕಾದ ಸವಾಲು – ಜವಾಬ್ದಾರಿ ಇದಾಗಿದೆ. ಸಂಪೂರ್ಣ ಸಾಕ್ಷರತೆಯೆಂದರೆ ಜಿಲ್ಲೆಯಲ್ಲಿರುವ ಒಟ್ಟು ಜನಸಂಖ್ಯೆಯನ್ನು ಸಾಕ್ಷರರನ್ನಾಗಿ ಮಾಡಲು ಸಾಧ್ಯವಿಲ್ಲ. ಏಕೆಂದರೆ ೪೦ – ೫೦ ವರ್ಷ ವಯೋಮಾನ ದಾಟಿರುವ ಮತ್ತು ವೃದ್ಧರನ್ನು ಸಾಕ್ಷರರನ್ನಾಗಿ ಮಾಡುವುದು ಸಾಧ್ಯವಿಲ್ಲ. ಆದರೆ ೨೦ ವರ್ಷಗಳೊಳಗಿನ ಮಕ್ಕಳನ್ನು ಮಾತ್ರ ಸಾಕ್ಷರತೆಯು ಮುಖ್ಯ ಗುರಿಯನ್ನಾಗಿ ಮಾಡಿಕೊಳ್ಳಬೇಕಾಗುತ್ತದೆ. ಪ್ರಾಥಮಿಕ ಶಿಕ್ಷಣವನ್ನು ತೀವ್ರ ಸ್ವರೂಪದಲ್ಲಿ ಬೆಳೆಸಬೇಕಾಗಿದೆ.
೧೯೬೧ ರಿಂದ ೧೯೯೧ರ ಕಾಲವಧಿಯಲ್ಲಿ ಕರ್ನಾಟಕ ರಾಜ್ಯಮಟ್ಟದಲ್ಲಿ ಸಾಕ್ಷರತೆಯ ಪ್ರಮಾಣವು ಶೇ. ೧೨೦.೬೩ ರಷ್ಟು ಏರಿಕೆಯಾಗಿದೆ. ಕೊಪ್ಪಳ ಜಿಲ್ಲೆಯ ಸಾಕ್ಷರತೆಯೂ ಅಷ್ಟೆ ಪ್ರಮಾಣದಲ್ಲಿ ಏರಿಕೆಯಾಗಿದೆ. ಆದರೆ ಆರಂಭದ ಹಂತದಲ್ಲಿ ಕೊಪ್ಪಳ ಜಿಲ್ಲೆಯ ಸಾಕ್ಷರತೆ ಪ್ರಮಾಣವು ಕರ್ನಾಟಕ ರಾಜ್ಯ ಸರಾಸರಿ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇತ್ತು. ಇದನ್ನು ಪರಿಗಣಿಸಿದ್ದಾದರೆ ಕೊಪ್ಪಳ ಜಿಲ್ಲೆಯ ಸಾಕ್ಷರತೆ ಬೆಳವಣಿಗೆ ಗತಿಯು ರಾಜ್ಯ ಮಟ್ಟದ ಸಾಕ್ಷರತೆ ಬೆಳವಣಿಗೆ ಗತಿಯು ರಾಜ್ಯ ಮಟ್ಟದ ಸಾಕ್ಷರತೆ ಬೆಳವಣಿಗೆ ಗತಿಗಿಂತ ಉನ್ನತವಾಗಬೇಕು. ಆಗ ಮಾತ್ರ ಕೊಪ್ಪಳ ಜಿಲ್ಲೆಯ ಸಾಕ್ಷರತೆಯನ್ನು ಒಂದು ನಿರ್ದಿಷ್ಟ ಕಾಲಾವಧಿಯಲ್ಲಿ ರಾಜ್ಯ ಸರಾಸರಿ ಪ್ರಮಾಣದ ಮಟ್ಟಕ್ಕೆ ಒಯ್ಯಬಹುದಾಗಿದೆ.
ಸಾಕ್ಷರತೆಯ ಲಿಂಗಸಂಬಂಧಿ ಆಯಾಮಗಳು
ಪ್ರಪಂಚದಲ್ಲಿ ಬೆರಳೆಣಿಕೆಯಷ್ಟು ದೇಶಗಳನ್ನು ಬಿಟ್ಟರೆ (೨೩ ದೇಶಗಳು HDR ೧೯೯೭) ಉಳಿದೆಲ್ಲ ದೇಶಗಳಲ್ಲಿ ಮಹಿಳೆಯರ ಸಾಕ್ಷರತೆ ಪ್ರಮಾಣವು ಪುರುಷರ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇದೆ. ಭಾರತದಲ್ಲಿ ಪಾರಂಪಿರಿಕವಾಗಿ ಮಹಿಳೆಯರನ್ನು ಸಾಕ್ಷತೆಯಿಂದ ವಂಚಿತರನ್ನಾಗಿ ಮಾಡಲಾಗಿದೆ. ನಮ್ಮ ಪರಂಪರೆಯಲ್ಲಿ ಮಹಿಳೆಯರಿಗೆ ಶಿಕ್ಷಣವನ್ನು ಒದಗಿಸುವುದು ಸಾಮಾಜಿಕ ಭದ್ರತೆ ದೃಷ್ಟಿಯಿಂದ ಅಪಾಯಕಾರಿ ಎಂದೇ ಭಾಚಿಸಲಾಗಿತ್ತು. (ಸೇನ್ ೧೯೯೭). ಮಹಿಳೆಯರಿಗೆ ಸಾಕ್ಷರತೆಯನ್ನು ಒದಗಿಸಬೇಕು ಎಂಬ ವಿಷಯಕ್ಕೆ ಮಹತ್ವ ಸ್ವಾತಂತ್ಯ್ರೋತ್ತರ ಕಾಲದಲ್ಲಿ ಪ್ರಾಪ್ತವಾಯಿತು. ಭಾರತದ ಸಂದರ್ಭದಲ್ಲಿ ಮಹಿಳಾ ಸಾಕ್ಷರತೆ ಎಂಬುದು ೨೦ನೆಯ ಶತಮಾನದ ಒಂದು ಕೊಡುಗೆಯಾಗಿದೆ. ಮಹಿಳಾ ಸಾಕ್ಷರತೆಗೆ ಸಂಬಂಧಿಸಿದಂತೆ ಸ್ವಾತಂತ್ರ್ಯಾ ನಂತರ ಭಾರತದ ಸಿದ್ಧಿ – ಸಾಧನೆಗಳು ಹೇಳಿಕೊಳ್ಳುವಂತಹದ್ದಲ್ಲ. ಅದರಲ್ಲೂ ಸಮಗ್ರವಾಗಿ ಸಾಕ್ಷರತೆಯು ಏರಿಕೆಯಾಗಿದ್ದರೂ ಸಹ ಗ್ರಾಮೀಣ ಮಹಿಳೆಯರ ಮತ್ತು ಪರಿಶಿಷ್ಟ ಮಹಿಳೆಯರ ಸಾಕ್ಷರತೆ ಪ್ರಮಾಣವು ಅತ್ಯಂತ ಕನಿಷ್ಠ ಮಟ್ಟದಲ್ಲಿದೆ. ಭಾರತದಲ್ಲಿನ ೨೨ ರಾಜ್ಯಗಳಲ್ಲಿ ಮಹಿಳೆಯರ ಸಾಕ್ಷರತೆಗೆ ಸಂಬಂಧಿಸಿದಂತೆ ಕರ್ನಾಟಕವು ೧೪ನೆಯ ಸ್ಥಾನದಲ್ಲಿದೆ (೧೯೯೧). ದಕ್ಷಿಣ ಭಾರತದ ನಾಲ್ಕು ರಾಜ್ಯಗಳ ಪೈಕಿ ಕರ್ನಾಟಕದಲ್ಲಿ ಮಹಿಳೆಯರ ಸಾಕ್ಷರತೆ ಅತ್ಯಂತ ಕೆಳ ಮಟ್ಟದಲ್ಲಿದೆ. ಕೇರಳ, ಆಂಧ್ರಪ್ರದೇಶ ಮತ್ತು ತಮಿಳು ನಾಡು ರಾಜ್ಯಗಳಲ್ಲಿ ಮಹಿಳೆಯರ ಸಾಕ್ಷರತೆಯು ಶೇ. ೫೦ ಕ್ಕಿಂತ ಅಧಿಕವಿದೆ. ಆದರೆ ಕರ್ನಾಟಕದಲ್ಲಿ ಮಹಿಳೆಯರ ಸಾಕ್ಷರತೆ ಕೇವಲ ಶೇ. ೪೪.೩೪. ಈ ಕಾರಣಕ್ಕೆ ದಕ್ಷಿಣ ಭಾರತದಲ್ಲಿ ಜನಸಂಖ್ಯೆ ಬೆಳವಣಿಗೆ ಪ್ರಮಾಣವು ಕರ್ನಾಟಕದಲ್ಲಿ ಶೇ. ೨೬.೭ ಇದ್ದರೆ, ಆಂಧ್ರಪ್ರದೇಶದಲ್ಲಿ ಶೇ. ೨೩.೧. ತಮಿಳುನಾಡಿನಲ್ಲಿ ಶೇ. ೧೭.೫ ಮತ್ತು ಕೇರಳದಲ್ಲಿ ೧೯.೨ ಇದೆ (೧೯೭೧ – ೮೧).
ಮಹಿಳಾ ಸಾಕ್ಷರತೆ ಮಹತ್ವ
ಸಾಕ್ಷರತೆ ಪ್ರಮಾಣ ಹಾಗೂ ಪ್ರಜನೋತ್ಪತ್ತಿ ಪ್ರಮಾಣಗಳ ನಡುವೆ ಇರುವ ವಿಲೋಮ ಸಂಬಂಧವನ್ನು ಅನೇಕ ಅಧ್ಯಯನಗಳು ದೃಢಪಡಿಸಿವೆ. ಅದರಲ್ಲೂ ಮಹಿಳಾ ಸಾಕ್ಷರತೆಯು ಪ್ರಜನೋತ್ಪತ್ತಿ ಪ್ರಮಾಣದ ಮೇಲೆ ತೀವ್ರ ಪ್ರಭಾವಬೀರ ಬಲ್ಲುದಾಗಿದೆ ಎಂಬುದನ್ನು ಜೀನ್ ಡ್ರೀಜ್ ಅವರ ಒಂದು ಅಧ್ಯಯನವು ತೋರಿಸಿಕೊಟ್ಟಿದೆ (ಡ್ರೀಜ್ ಜಿ. ೧೯೯೬) ಸಾಕ್ಷರತೆಯಿಂದ ಸಶಕ್ತಳಾದ ಹೆಣ್ಣು ಮತ್ತೆ ಮತ್ತೆ ಗರ್ಭಧರಿಸುವ ಪ್ರಯಾಸದ ಕ್ರಿಯೆಗೆ ಒಳಗಾಗಲು ಬಯಸುವುದಿಲ್ಲ. ಈ ಕಾರಣದಿಂದಾಗಿ ಮಹಿಳೆಯರ ಸಾಕ್ಷರತೆ ಪ್ರಮಾಣ ಉತ್ತಮಗೊಂಡಂತೆ ಪ್ರಜನೋತ್ಪತ್ತಿ ಪ್ರಮಾಣವು ಕಡಿಮೆಯಾಗುವುದನ್ನು ಕಾಣಬಹುದಾಗಿದೆ. ಕರ್ನಾಟಕವನ್ನೇ ತೆಗೆದುಕೊಂಡರೆ ಮಹಿಳೆಯರ ಸಾಕ್ಷರತೆ ಅಧಿಕವಿರುವ ಜಿಲ್ಲೆಗಳಿಗಿಂತ ಅದು ಕಡಿಮೆ ಇರುವ ಜಿಲ್ಲೆಗಳಲ್ಲಿ ಪ್ರಜನೋತ್ಪತ್ತಿ ಪ್ರಮಾಣವು ಅಧಿಕವಿರುವುದನ್ನು ಕಾಣಬಹುದು.
ಸಾಕ್ಷರತೆಯು ಮಹಿಳೆಯರನ್ನು ಸಶಕ್ತಳನ್ನಾಗಿಸುತ್ತದೆ. ಪ್ರಜನೋತ್ಪತ್ತಿ ಪ್ರಕ್ರಿಯೆಯ ಮೇಲೆ ಸಾಕ್ಷರತೆಯು ಮಹಿಳೆಯರಿಗೆ ನಿಯಂತ್ರಣ ಒದಗಿಸುತ್ತದೆ. ವೈದ್ಯಕೀಯ ಸೌಲಭ್ಯ ಪಡೆದುಕೊಳ್ಳುವ ಸಾಮರ್ಥ್ಯವನ್ನು ಸಾಕ್ಷರತೆಯು ಮಹಿಳೆಯರಿಗೆ ಒದಗಿಸುತ್ತದೆ. ಈ ದಿಶೆಯಲ್ಲಿ ಪುರುಷರ ಸಾಕ್ಷರತೆಗಿಂತ ಮಹಿಳೆಯರ ಸಾಕ್ಷರತೆಯ ಪಾತ್ರ ತುಂಬಾ ಮಹತ್ವದ್ದಾಗಿದೆ. ಸಾಕ್ಷರತೆಯು ಸಮಾಜದಲ್ಲಿ ಪುರುಷರು ಮತ್ತು ಮಹಿಳೆಯರ ನಡುವಿನ ಶಕ್ತಿ ಸಂಬಂಧವನ್ನು ಬದಲಾಯಿಸುವ ದಿಶೆಯಲ್ಲಿ ಮಹತ್ವದ ಪಾತ್ರವಹಿಸುತ್ತದೆ. ಮಹಿಳೆಯರ ಸಶಕ್ತೀಕರಣವೆಂದರೆ ಗಂಡು – ಹೆಣ್ಣುಗಳ ನಡುವಿನ ಶಕ್ತಿ ಸಂಬಂಧಗಳ ಬದಲಾವಣೆ ಎಂದು ಹೇಳಬಹುದು. ಲಿಂಗವಾದಿ ವಿಚಾರ ಪ್ರಣಾಳಿಕೆಯನ್ನು ಒಡೆಯುವ ದೃಷ್ಟಿಯಿಂದ ಮಹಿಳೆಯರ ಸಶಕ್ತೀಕರಣ ತುಂಬಾ ನಿರ್ಣಾಯಕವಾದುದಾಗಿದೆ. ಸಾಕ್ಷರತೆಯು ಮಹಿಳೆಯರಿಗೆ ಧಾರಣಶಕ್ತಿಯನ್ನು ಒದಗಿಸುತ್ತದೆ. ಬದುಕನ್ನು ಉತ್ತಮ ಪಡಿಸಿಕೊಳ್ಳಲು ಇರುವ ಅವಕಾಶಗಳನ್ನು ದಕ್ಕಿಸಿಕೊಳ್ಳುವ ತಾಕತ್ತನ್ನು ಸಾಕ್ಷರತೆ ಮಹಿಳೆಯರಿಗೆ ಒದಗಿಸುತ್ತದೆ ಮತ್ತು ಅವಕಾಶಗಳಲ್ಲಿ ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯವನ್ನು ಅದು ಒದಗಿಸುತ್ತದೆ. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಮಹಿಳೆಯರು ಸಹ ಭಾಗಿಗಳಾಗಲು ಅವರಿಗೆ ಸಾಕ್ಷರತೆ ತುಂಬಾ ಅಗತ್ಯವಾಗಿದೆ. ಸದ್ಯ ಇರುವ ಲಿಂಗ ಸಂಬಂಧಗಳನ್ನು ಪರಿವರ್ತಿಸಲು, ಲಿಂಗ ಸಂಬಂಧಗಳಲ್ಲಿ ಇರುವ ಅಸೌಷ್ಟವನ್ನು ಸರಿಪಡಿಸಲು ಮಹಿಳೆಯರಿಗೆ ಸಾಕ್ಷರತೆ ತುಂಬಾ ಅಗತ್ಯವಾಗಿದೆ.
ಮಹಿಳೆಯರು ಅಂತರ್ಗತ ಮಾಡಿಕೊಂಡಿರುವ ಲಿಂಗವಾದಿ ವಿಚಾರ ಪ್ರಣಾಳಿಕೆಯನ್ನು, ಪರಹಿತವಾದಿ ಮನೋಭಾವವನ್ನು, ಕುಟುಂಬ ಸಂಬಂಧಗಳಲ್ಲಿ ಸಹಕಾರಿ ಧೋರಣೆ ತಳೆಯುವ ಹಾಗೂ ಸಂಘರ್ಷದ ಭಾವನೆಯನ್ನು ಹತ್ತಿಕ್ಕುವ ನಿಲುವನ್ನು ತೊಡೆದು ಹಾಕಲು ಮಹಿಳೆಯರಿಗೆ ಸಾಕ್ಷರತೆ ತುಂಬಾ ಅವಶ್ಯಕವಾಗಿದೆ.
ಸಾಕ್ಷರತೆಗೆ ಸಂಬಂಧಿಸಿದ ಲಿಂಗವಾರು ಅಸಮಾನತೆಯು ಸಮಾಜದಲ್ಲಿ ಬೇರೂರಿರುವ ಮಹಿಳೆಯರ ನಿಕೃಷ್ಟೀಕರಣ ಹಾಗೂ ಲಿಂಗವಾದಿ ತಾರತಮ್ಯಗಳ ಅಭಿವ್ಯಕ್ತಿಯಾಗಿದೆ ಎನ್ನುತ್ತಾರೆ ಅಮರ್ತ್ಯಸೇನ್. ಅಭಿವೃದ್ಧಿಯಲ್ಲಿ ಮಹಿಳೆಯರಿಗೆ ಪುರುಷರಷ್ಟೇ ಪಾಲು ದೊರೆಯುತ್ತಿಲ್ಲ ಎಂಬುದಕ್ಕೆ ಸಾಕ್ಷರತೆಗೆ ಸಂಬಂಧಿಸಿದ ಲಿಂಗವಾರು ಅಸಮಾನತೆಯು ಒಂದು ಸ್ಪಷ್ಟ ನಿದರ್ಶನವಾಗಿದೆ ಎಂದು ಹೇಳಬಹುದು. ಸಾಕ್ಷರತೆಯಲ್ಲಿ ಲಿಂಗವಾರು ಅಸಮಾನತೆಯು ಅಭಿವೃದ್ಧಿಯಲ್ಲಿನ ಲಿಂಗವಾರು ಅಸಮಾನತೆಯ ಪ್ರತಿರೂಪವೆಂದೇ ಭಾವಿಸಬಹುದಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಮಹಿಳೆಯರ ಸಾಕ್ಷರತೆ
ಈ ಭಾಗದಲ್ಲಿ ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದ ಲಿಂಗವಾರು ಸಾಕ್ಷರತೆ ಅಂತರ ಅಸಮಾನತೆಗಳನ್ನು ವಿವರವಾಗಿ ಚರ್ಚಿಸಲಾಗಿದೆ. ಇದರ ಜೊತೆಗೆ ಸಾಕ್ಷರತೆ – ಪ್ರಜನೋತ್ಪತ್ತಿ, ಜನಸಂಖ್ಯೆ ಬೆಳವಣಿಗೆ, ಮಹಿಳೆಯರ ವಿವಾಹದ ವಯಸ್ಸು ಮುಂತಾದವುಗಳ ನಡುವಿನ ಸಂಬಂಧವನ್ನು ಸೂಕ್ಷ್ಮವಾಗಿ ಪರಿಶೀಲಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
ಕರ್ನಾಟಕದಲ್ಲಿ ಮಹಿಳಾ ಸಾಕ್ಷರತೆಯು ಶೇ. ೨೫ ಕ್ಕಿಂತ ಕಡಿಮೆ ಇರುವ ನಾಲ್ಕು ಜಿಲ್ಲೆಗಳ ಪೈಕಿ ಕೊಪ್ಪಳವೂ ಒಂದು ಜಿಲ್ಲೆಯಾಗಿದೆ. ೧೯೯೧ರಲ್ಲಿ ಕೊಪ್ಪಳ ಜಿಲ್ಲೆಯ ಮಹಿಳಾ ಸಾಕ್ಷರತಾ ಪ್ರಮಾಣ ಕೇವಲ ಶೇ. ೨೨.೭೮. ಈ ಜಿಲ್ಲೆಯಲ್ಲಿ ಮಹಿಳೆಯರ ಸಾಕ್ಷರತೆಯು ಪುರುಷರ ಸಾಕ್ಷರತೆಯ ಅರ್ಧದಷ್ಟು ಇಲ್ಲ ಎಂಬುದನ್ನು ಕೋಷ್ಟಕದಿಂದ ತಿಳಿದುಕೊಳ್ಳಬಹುದು. ೧೯೬೧ ರಲ್ಲಿ ಕೊಪ್ಪಳ ಜಿಲ್ಲೆಯ ಮಹಿಳೆಯರ ಸಾಕ್ಷರತೆಯು ಶೇ. ೫.೩೫ ಇತ್ತು. ೧೯೯೧ ರಲ್ಲಿ ಅದು ಶೇ. ೨೨.೭೮ಕ್ಕೆ ಏರಿದೆ. ಕಳೆದ ಮೂವತ್ತು ವರ್ಷಗಳಲ್ಲಿ ಈ ಜಿಲ್ಲೆಯ ಮಹಿಳೆಯರ ಸಾಕ್ಷರತೆ ಪ್ರಮಾಣವು ೪.೦೩ ಪಟ್ಟು ಅಧಿಕಗೊಂಡಿದೆ. ಪುರುಷರ ಸಾಕ್ಷರತೆಯು ಇದೇ ಅವಧಿಯಲ್ಲಿ ೨ ಪಟ್ಟು ಅಧಿಕಗೊಂಡಿಲ್ಲ.
ಕೊಪ್ಪಳ ಜಿಲ್ಲೆಯಲ್ಲಿ ಸಾಕ್ಷರತೆ: ೧೯೬೧ ಮತ್ತು ೧೯೯೧

ಕೋಷ್ಟಕ – ೬.೩ ರಲ್ಲಿ ತೋರಿಸಿರುವಂತೆ ಕೊಪ್ಪಳ ಜಿಲ್ಲೆಯಲ್ಲಿ ಸಾಕ್ಷರತೆಗೆ ಸಂಬಂಧಿಸಿದ ಲಿಂಗವಾರು ಅಂತರವು ೧೯೬೧ರಲ್ಲಿ ಶೇ. ೨೩.೬೭ ಅಂಶಗಳಷ್ಟಿತ್ತು. ಇದು ೧೯೯೧ ರಲ್ಲಿ ಶೇ. ೩೦.೬೮ ಅಂಶಗಳಿಗೆ ಏರಿಕೆಯಾಗಿದೆ. ಇದು ಆತಂಕಕ್ಕೆ ಕಾರಣವಾಗಿರುವ ಸಂಗತಿಯಾಗಿದೆ. ವಾಸ್ತವವಾಗಿ ೧೯೬೧ ರಿಂದ ೧೯೯೧ರ ಕಾಲಾವಧಿಯಲ್ಲಿ ಮಹಿಳೆಯರ ಸಾಕ್ಷರತೆಯ ಬೆಳವಣಿಗೆ ಗತಿಯು ಪುರುಷರ ಸಾಕ್ಷರತೆಯ ಬೆಳವಣಿಗೆ ಗತಿಗಿಂತ ಅಧಿಕವಾಗಿದೆ. ಆದರೆ ಮೂಲದಲ್ಲಿ ಮಹಿಳೆಯರ ಸಾಕ್ಷರತೆ ಪ್ರಮಾಣವು ಅತ್ಯಂತ ಕಡಿಮೆ ಇದ್ದುದರಿಂದಾಗಿ ಅದು ವೇಗದಲ್ಲಿ ಬೆಳೆದರೂ ಲಿಂಗವಾರು ಅಂತರ ೧೯೬೧ ರಿಂದ ೧೯೯೧ರ ಅವಧಿಯಲ್ಲಿ ತೀವ್ರವಾಗಿದೆ.
ರಾಜ್ಯದಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು
೧೯೯೧ರ ಜನಗಣತಿಯ ಪ್ರಕಾರ ಕೊಪ್ಪಳ ಜಿಲ್ಲೆಯಲ್ಲಿರುವ ಮಹಿಳಾ ಸಾಕ್ಷರರ ಸಂಖ್ಯೆ ೮೬.೦೩೩. ರಾಜ್ಯದ ಮಹಿಳಾ ಸಾಕ್ಷರರ ಸಂಖ್ಯೆ ೮೧,೪೧,೫೬೫. ರಾಜ್ಯದ ಮಹಿಳಾ ಜನಸಂಖ್ಯೆಯಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೨.೭೫. ಆದರೆ, ರಾಜ್ಯದ ಅಕ್ಷರಸ್ಥ ಮಹಿಳೆಯರಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಕೇವಲ ೧.೦೬ ಅಂದರೆ ರಾಜ್ಯದ ಅನಕ್ಷರಸ್ಥ ಮಹಿಳೆಯರಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೨.೮೫ ರಷ್ಟಿದೆ. ಒಟ್ಟಾರೆ ಮಹಿಳಾ ಸಾಕ್ಷರತೆ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯ ಸಿದ್ಧಿ – ಸಾಧನೆ ನಿಕೃಷ್ಟವಾಗಿದೆ. ಕೊಪ್ಪಳ ಜಿಲ್ಲೆಯ ಗ್ರಾಮೀಣ ಪ್ರದೇಶವನ್ನು ತೆಗೆದುಕೊಂಡರೆ ಇಲ್ಲಿ ಮಹಿಳೆಯರ ಸಾಕ್ಷರತೆ ಕೇವಲ ಶೇ. ೧೯.೧೮. ಈ ಜಿಲ್ಲೆಯಲ್ಲಿರುವ ಪ್ರತಿ ಐವರು ಮಹಿಳೆಯರಲ್ಲಿ ನಾನ್ವರು ಅನಕ್ಷರಸ್ಥರಾಗಿದ್ದರೆ ಒಬ್ಬರು ಮಾತ್ರ ಅಕ್ಷರಸ್ಥರಾಗಿದ್ದಾರೆ. ಕರ್ನಾಟಕ ರಾಜ್ಯದಲ್ಲಿ ಮಹಿಳೆಯರ ಸಾಕ್ಷರತೆ ದೃಷ್ಟಿಯಿಂದ ಅತ್ಯಂತ ಹೀನಾಯ ಸ್ಥಿತಿಯಲ್ಲಿರುವ ಜಿಲ್ಲೆ ಕೊಪ್ಪಳ. ಈ ಧಿಶೆಯಲ್ಲಿ ಜಿಲ್ಲಾ ಪಂಚಾಯತಿಯು ವಿಶೇಷ ಗಮನ ಹರಿಸಬೇಕಾಗಿದೆ.
ಸಾಕ್ಷರತೆಯ ಜಾತಿ ನೆಲೆಗಳು
ಸಾಕ್ಷರತೆಗೆ ಸಂಬಂಧಿಸಿದ ಸಿದ್ಧಿ – ಸಾಧನೆಗಳನ್ನು ಅಖಂಡವಾಗಿ, ಇಡೀ ಜನಸಂಖ್ಯೆಗೆ ಅನ್ವಯವಾಗುವಂತೆ ಪರಿಗಣಿಸುವುದರಿಂದ ಹೆಚ್ಚು ಪ್ರಯೋಜನವಾಗುವುದಿಲ್ಲ. ಸಾಕ್ಷರತೆಯ ಲಿಂಗ ಸಂಬಂಧಿ ನೆಲೆಗಳನ್ನು ಪರಿಗಣಿಸಬೇಕಾಗುತ್ತದೆ. ಅದೇ ರೀತಿ ಸಾಕ್ಷರತೆಗೆ ಸಂಬಂಧಿಸಿದ ಜಾತಿ ನೆಲೆಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸಬೇಕಾಗುತ್ತದೆ. ಕೊಪ್ಪಳ ಜಿಲ್ಲೆಯ ಒಟ್ಟು ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಶೇ. ೨೧.೭೬ (೨,೦೮,೫೦೦). ಏಣಿ ಶ್ರೇಣಿಗಳಿಂದ ಹಾಗೂ ಜಾತಿ ವ್ಯವಸ್ಥೆಯಿಂದ ಕೂಡಿರುವ ನಮ್ಮ ಸಮಾಜದಲ್ಲಿ ಅತ್ಯಂತ ನಿಕೃಷ್ಟವಾದ ಬದುಕು ನಡೆಸುತ್ತಿರುವ ಮಂದಿ ಪರಿಶಿಷ್ಟರಾಗಿದ್ದಾರೆ. ಅಭಿವೃದ್ಧಿಯಲ್ಲಿ ಇವರ ಪಾಲು ಎಷ್ಟಿದೆ ಎಂಬುದೇ ಅದರ ಮೌಲ್ಯ ಮಾಪನದ ಮಾನದಂಡವಾಗಬೇಕು. ಉದಾಹರಣೆಗೆ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯಲ್ಲಿ ಶೇ. ೨೧.೭೭ ರಷ್ಟಿರುವ ಪರಿಶಿಷ್ಟರ ಪ್ರಮಾಣವು ಜಿಲ್ಲಿಯ ಒಟ್ಟು ಸಾಕ್ಷರತೆಯಲ್ಲಿ ಎಷ್ಟಿದೆ ಎಂಬುದು ಸದರಿ ಜಿಲ್ಲೆಯ ಅಭಿವೃದ್ಧಿಯ ಮೌಲ್ಯಮಾಪನದ ಮಾನದಂಡ. ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ಅಕ್ಷರಸ್ಥರ ಸಂಖ್ಯೆ ೩,೬೯,೬೫೭ ಇವರಲ್ಲಿ ಪರಿಶಿಷ್ಟರ (ಪ.ಜಾ+ ಪ.ಪಂ) ಸಂಖ್ಯೆ ಕೇವಲ ೩೪,೩೪೩. ಅಂದರೆ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯಲ್ಲಿ ಶೇ. ೨೧.೭೭ ಪಾಲಿ ಪಡೆದಿರುವ ಪರಿಶಿಷ್ಟರು ಜಿಲ್ಲೆಯ ಸಾಕ್ಷರರ ಸಂಖ್ಯೆಯಲ್ಲಿ ಕೇವಲ ಶೇ. ೯.೨೯ ಪಾಲು ಪಡೆದಿದ್ದಾರೆ. ಆದರೆ ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ಅನಕ್ಷರಸ್ಥರ ಸಂಖ್ಯೆ ೪,೬೯,೭೭೪. ಇವರಲ್ಲಿ ಪರಿಶಿಷ್ಟರ ಸಂಖ್ಯೆ ೧,೨೬,೦೧೮. ಸಾಪೇಕ್ಷವಾಗಿ ಜಿಲ್ಲೆಯ ಒಟ್ಟು ಅನಕ್ಷರಸ್ಥರಲ್ಲಿ ಪರಿಶಿಷ್ಟರ ಪಾಲು ಶೇ. ೨೬.೮೨. ಅಭಿವೃದ್ಧಿ ದುಸ್ಥಿತಿಯ ತೀವ್ರತೆಯು ಸಾಮಾನ್ಯ ಜನಸಂಖ್ಯೆಗಿಂತ ಪರಿಶಿಷ್ಟರಲ್ಲಿ ಅಧಿಕವಾಗಿದೆ.
ಆದ್ದರಿಂದ ಸಾಕ್ಷರತೆಗೆ ಸಂಬಂಧಿಸಿದ ಪ್ರಗತಿಯನ್ನು ಖಂಡತುಂಡವಾಗಿ ಬಿಡಿ ಬಿಡಿಯಾಗಿ ಸಾಮಾನ್ಯ ಜನಸಂಖ್ಯೆ ಹಾಗೂ ಪರಿಶಿಷ್ಟ ಜನಸಂಖ್ಯೆಗಳಿಗೆ ಸಂಬಂಧಿಸಿದಂತೆ ಪರಿಭಾವಿಸುವುದು ‘ರಾಜಕೀಯಾರ್ಥಿಕತೆ’ ದೃಷ್ಟಿಯಿಂದ ತುಂಬಾ ಮುಖ್ಯವಾದುದಾಗಿದೆ. ಸರ್ಕಾರದ ನೀತಿ – ನಿರೂಪಣೆ ಇಂಪ್ಲಿಕೇಶನ್ ದೃಷ್ಟಿಯಿಂದಲೂ ಇದು ತುಂಬಾ ಅವಶ್ಯಕ. ಸಾಕ್ಷರತೆಯೇ ಅಭಿವೃದ್ಧಿ ಎಂತಾದರೆ ಅದು ಸಮಾಜದ ಎಲ್ಲ ವರ್ಗದವರಿಗೂ ಯಾಕೆ ಸಮಾನವಾಗಿ ದೊರೆಯುತ್ತಿಲ್ಲ? ಪಾರಂಪರಿಕವಾಗಿ ನಮ್ಮ ಸಮಾಜದ ಒಂದು ವರ್ಗಕ್ಕೆ ಅಕ್ಷರ ಜ್ಞಾನವನ್ನು ನಿಷೇಧಿಸಲಾಗಿತ್ತು. ಅದರ ಪರಿಣಾಮವಾಗಿ ಇಂದಿಗೂ ನಮ್ಮ ಸಮಾಜದಲ್ಲಿ ಸಾಮಾನ್ಯ ಜನಸಂಖ್ಯೆ ಹಾಗೂ ಪರಿಶಿಷ್ಟ ಜನಸಂಖ್ಯೆಗಳ ನಡುವೆ ಸಾಕ್ಷರತೆಗೆ ಸಂಬಂಧಿಸಿದಂತೆ ತೀವ್ರ ಅಸಮಾನತೆಗಳಿರುವುದನ್ನು ಕಾಣಬಹುದಾಗಿದೆ.
ದೊಡ್ಡ ಪ್ರಮಾಣದಲ್ಲಿ ಶಾಲೆಗಳನ್ನು ತೆರೆಯಲಾಗಿದೆ. ಅನೇಕ ಬಗೆಯ ಸೌಲಭ್ಯ – ಸವಲತ್ತುಗಳನ್ನು ಒದಗಿಸಲಾಗಿದೆ. ಆದರೆ ತೆರೆದಿರುವ ಶಾಲೆಗಳನ್ನು ಪ್ರವೇಶಿಸುವ, ಒದಗಿಸಿರುವ ಸೌಲಭ್ಯಗಳನ್ನು ಬಳಸಿಕೊಳ್ಳುವ, ಅವುಗಳನ್ನು ಧಾರಣ ಮಾಡಿಕೊಳ್ಳುವ ಸಾಮರ್ಥ್ಯ ಪರಿಶಿಷ್ಟ ಜನಸಂಖ್ಯೆಗೆ ಇಲ್ಲವಾಗಿದೆ. ಸಾಕ್ಷರತೆಗೆ ಸಂಬಂಧಿಸಿದ ಜಾತಿವಾರು ಅಸಮಾನತೆಗಳು ನಮ್ಮ ಸಾಮಾಜಿಕ ವ್ಯವಸ್ಥೆಯ ಒಂದು ಪ್ರತಿಬಿಂಬವೇ ಆಗಿದೆ.
ಕೋಷ್ಟಕ – ೬.೪ ರಲ್ಲಿ ಕೊಪ್ಪಳ ಜಿಲ್ಲೆಯ ಪ.ಜಾ. ಮತ್ತು ಪ.ಪಂ.ಗಳ ಸಾಕ್ಷರತೆ ಪ್ರಮಾಣವನ್ನು ಮತ್ತು ಕೋಷ್ಟಕ – ೬.೫ ರಲ್ಲಿ ಪರಿಶಿಷ್ಟರ ಒಟ್ಟು ಜನಸಂಖ್ಯೆಯ (ಪ.ಜಾ. + ಪ.ಪಂ.) ಸಾಕ್ಷರತೆಯನ್ನು ಮತ್ತು ಸಾಮಾನ್ಯ ಜನಸಂಖ್ಯೆಯ ಸಾಕ್ಷರತೆಯನ್ನು ನೀಡಲಾಗಿದೆ. ತುಲನಾತ್ಮಕ ಅಧ್ಯಯನಕ್ಕೆ ಅನುಕೂಲವಾಗುವಂತೆ ಅವುಗಳನ್ನು ಇಲ್ಲಿ ನೀಡಲಾಗಿದೆ.
ಕೊಪ್ಪಳ ಜಿಲ್ಲೆ: ಸಾಕ್ಷರತೆ: ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಪಂಗಡ ೧೯೯೧

ಕೋಷ್ಟಕ ೬.೪ ರಲ್ಲಿ ತೋರಿಸಿರುವಂತೆ ಒಟ್ಟು ಮತ್ತು ಪುರುಷರಿಗೆ ಸಂಬಂಧಿಸಿದಂತೆ ಪ.ಪಂ.ಗಳ ಸಾಕ್ಷರತೆ ಪ್ರಮಾಣವು ಪ.ಜಾ.ಗಳ ಸಾಕ್ಷರತೆ ಪ್ರಮಾಣಕ್ಕಿಂತ ಅಧಿಕವಾಗಿದೆ. ಪ.ಪಂ.ಗಳಲ್ಲಿ ಸಾಂಪ್ರದಾಯಿಕವಾಗಿ ಅಸ್ಪೃಶ್ಯತೆಯನ್ನು ಅನುಭವಿಸಿದ ಜಾತಿಗಳ ಸಂಖ್ಯೆ ಕಡಿಮೆ. ಆದರೆ ಪ.ಜಾ.ಗಳಲ್ಲಿ ಅಸ್ಪೃಶ್ಯತೆ ಅನುಭವಿಸಿದ ಜಾತಿಗಳ ಸಂಖ್ಯೆ ಅಧಿಕವಾಗಿದೆ. ಪ.ಪಂ.ಗಳ ಸಾಕ್ಷರತೆಯು ಪ.ಜಾ.ಯಲ್ಲಿನ ಸಾಕ್ಷರತೆ ಪ್ರಮಾಣಕ್ಕಿಂತ ಅಧಿಕವಿರುವುದಕ್ಕೆ ಇದು ಒಂದು ಕಾರಣವಾಗಿರಬಹುದು.
ಕೊಪ್ಪಳ ಜಿಲ್ಲೆಯಲ್ಲಿ ಸಾಮಾನ್ಯ ಜನಸಂಖ್ಯೆಯ ಸಾಕ್ಷರತೆ ಪ್ರಮಾಣ ಶೇ. ೩೮.೨೩ ಇದ್ದರೆ ಪರಿಶಿಷ್ಟರ ಸಾಕ್ಷರತಾ ಪ್ರಮಾಣವು ಶೇ. ೨೧.೪೨ ರಷ್ಟಿದೆ. ಪರಿಶಿಷ್ಟ ಮಹಿಳೆಯರ ಸಾಕ್ಷರತೆಯು ಎರಡಂಕಿಯನ್ನು ತಲುಪದ ದುರಂತ ನಮ್ಮೆದುರಿಗಿದೆ. ಗ್ರಾಮೀಣ ಪ್ರದೇಶದ ಪರಿಶಿಷ್ಟ ಮಹಿಳೆಯರ ಸಾಕ್ಷರತಾ ಪ್ರಮಾಣ ಶೇ. ೭.೬೪. ಸಾಮಾನ್ಯ ಜನಸಂಖ್ಯೆಯ ಗ್ರಾಮೀಣ ಮಹಿಳೆಯ ಸಾಕ್ಷರತೆ ಶೇ. ೧೯.೧೮ ಇದೆ. ಸಾಕ್ಷರತೆಯ ಸೌಲಭ್ಯವು ಸಮಾಜದ ಎಲ್ಲ ವರ್ಗಕ್ಕೂ ಸಮಾನವಾಗಿ ದೊರೆಯುತ್ತಿಲ್ಲ ಎಂಬುದು ಇದರಿಂದ ಸ್ಪಷ್ಟವಾಗುತ್ತದೆ.
ಕೊಪ್ಪಳ ಜಿಲ್ಲೆಯಲ್ಲಿ ಪ್ರಾಥಮಿಕ ಶಾಲೆಗಳು ದಾಖಲಾತಿ ಮತ್ತು ಹಾಜರಾತಿ
ಒಂದು ದೇಶ ಯಾ ಪ್ರದೇಶದ ಶಿಕ್ಷಣದ ಅಡಿಪಾಯ ಪ್ರಾಥಮಿಕ ಶಾಲೆಗಳು. ಸಂವಿಧಾನದ ೪೫ನೆಯ ಪರಿಚ್ಛೇದದಲ್ಲಿ ೬ ರಿಂದ ೧೪ ವರ್ಷಗಳ ವಯೋಮಾನದ ಮಕ್ಕಳಿಗೆ ಶಿಕ್ಷಣವನ್ನು ಉಚಿತವನ್ನಾಗಿಯೂ, ಕಡ್ಡಾಯವನ್ನಾಗಿಯೂ ಮಾಡಲಾಗಿದೆ. ಆದರೆ ವಾಸ್ತವ ಸಂಗತಿ ಇದಕ್ಕೆ ಭಿನ್ನವಾಗಿದೆ. ಪ್ರಾಥಮಿಕ ಶಾಲೆಗಳನ್ನು ಪ್ರವೇಶಿಸದ ಮಕ್ಕಳ ಪ್ರಮಾಣ ಶೇ. ೧೦ ಕ್ಕಿಂತ ಅಧಿಕವಾಗಿದೆ.
ಜನಸಂಖ್ಯೆಯ ಮುನ್ನಂದಾಜಿನ ಪ್ರಕಾರ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆ ೧೯೯೮ರಲ್ಲಿ ೧೧.೭೪ ಲಕ್ಷ. ಇವರಲ್ಲಿ ೭ ರಿಂದ ೧೩ ವರ್ಷಗಳ ವಯೋಮಾನದ ಮಕ್ಕಳ ಸಂಖ್ಯೆ ೨.೧೨ ಲಕ್ಷ (ಜನಸಂಖ್ಯೆಯ ಶೇ. ೧೭.೧೯ ಎಂಬ ಪ್ರಮೇಯದ ಆಧಾರದ ಮೇಲೆ). ಈ ಆಧಾರದ ಮೇಲೆ ಕೊಪ್ಪಳ ಜಿಲ್ಲೆಯಲ್ಲಿ ೧ ರಿಂದ ೭ನೆಯ ತರಗತಿಗಳಲ್ಲಿ ಕಲಿಯುತ್ತಿರಬೇಕಾದ ಮಕ್ಕಳ ಸಂಖ್ಯೆ ೧೯೯೮ ರಲ್ಲಿ ೨.೧೨ ಲಕ್ಷ ಇರಬೇಕು. ಆದರೆ ವಾಸ್ತವವಾಗಿ ೧೯೯೮ ರಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿ ೧ ರಿಂದ ೭ನೆಯ ತರಗತಿಗಳಲ್ಲಿ ಕಲಿಯುತ್ತಿರುವ ಮಕ್ಕಳ ಸಂಖ್ಯೆ ೧.೭೨ ಲಕ್ಷ ಇದರಿಂದ ತಿಳಿಯುವುದೇನೆಂದರೆ ಜಿಲ್ಲೆಯಲ್ಲಿ ೧ ರಿಂದ ೭ನೆಯ ತರಗತಿಗಳಲ್ಲಿ ಕಲಿಯುತ್ತಿರಬೇಕಾದ ಮಕ್ಕಳ ಸಂಖ್ಯೆ ೨.೧೨ ಲಕ್ಷದಲ್ಲಿ ಸುಮಾರು ೪೦,೦೦೦ ಮಕ್ಕಳು ಶಾಲೆಯಲ್ಲಿ ಇಲ್ಲ. ಜಿಲ್ಲೆಯಲ್ಲಿ ಮಕ್ಕಳ ಶಾಲಾ ಪ್ರವೇಶ ಪ್ರಮಾಣ ಶೇ. ೮೧.೧೩. ಆದರೆ ರಾಜ್ಯ ಮಟ್ಟದಲ್ಲಿ ಮಕ್ಕಳ ಶಾಲಾ ಪ್ರವೇಶ ಪ್ರಮಾಣ ಶೇ. ೯೦ ರಷ್ಟಿದೆ. ಕೊಪ್ಪಳ ಜಿಲ್ಲೆಯಲ್ಲಿ ಶಾಲೆ ಪ್ರವೇಶಿಸಿದ ಒಟ್ಟು ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೪೪.೪೪. ಆದರೆ ಇದು ರಾಜ್ಯ ಮಟ್ಟದಲ್ಲಿ ಶೇ. ೪೭.೭೧ ರಷ್ಟಿದೆ.
ಕೋಷ್ಟಕ – ೬.೬ ರಲ್ಲಿ ತೋರಿಸಿರುವಂತೆ ತರಗತಿಗಳು ಉನ್ನತವಾದಂತೆ ಬಾಲಕಿಯರ ಪ್ರಮಾಣ ಕಡಿಮೆಯಾಗುತ್ತಾ ನಡೆದಿದೆ.
ಪ್ರಾಥಮಿಕ ಶಾಲೆ ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ (ಕೊಪ್ಪಳ ಜಿಲ್ಲೆ)
ಕೋಷ್ಟಕ: ೬.೬
	ತರಗತಿ
	ಶಾಲಾ ದಾಖಲಾತಿ
	ಬಾಲಕಿಯರು
	ದಾಖಲಾತಿಯಲ್ಲಿ ಬಾಲಕಿಯರ ಪ್ರಮಾಣ

	೧ ರಿಂದ ೪೫ ರಿಂದ ೭೧ ರಿಂದ ೭
೮ ರಿಂದ ೧೦
	೧,೨೧,೪೬೩
೫೨,೫೮೧
೧,೭೪,೦೪೪
೧೯,೪೮೫
	೫೫,೨೧೬
೨೨,೧೩೧
೭೭,೩೪೭
೭,೫೩೫
	ಶೇ. ೪೫.೪೬
ಶೇ. ೪೨.೦೯
ಶೇ. ೪೪.೪೪
ಶೇ. ೩೮.೯೭


೧ ರಿಂದ ೪ನೆಯ ತರಗತಿಗಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೪೫.೪೬ ರಷ್ಟಿದ್ದರೆ ೫ ರಿಂದ ೭ನೆಯ ತರಗತಿಗಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೪೨.೦೯ ರಷ್ಟಿದೆ. ಮುಂದೆ ೮ ರಿಂದ ೧೦ನೆಯ ತರಗತಿಗಳಲ್ಲಿ ಬಾಲಕಿಯರ ಪ್ರಮಾಣ ಕೇವಲ ಶೇ. ೩೮.೬೭. ಸಮಾನದಲ್ಲಿ ಮಹಿಳೆಯರಿಗೆ ಸಂಬಂಧಿಸಿದಂತೆ ತಾರತಮ್ಯ ತೀವ್ರವಾಗಿರುವುದರ ಸೂಚನೆಯನ್ನು ಪ್ರಾಥಮಿಕ ಶಾಲೆಗಳಲ್ಲಿ ನೋಡಬಹುದು. ಹೆಣ್ಣು ಮಕ್ಕಳಿಗೆ ವಯಸ್ಸು ಅಧಿಕಗೊಂಡಂತೆ ಅವರ ಬಗೆಗಿನ ತಾರತಮ್ಯ ಅಧಿಕವಾಗುತ್ತದೆ. ಈ ಪ್ರವೃತ್ತಿಯನ್ನು ಉಳಿದ ಸಂಗತಿಗಳಿಗೆ ಸಂಬಂಧಿಸಿದಂತೆಯೂ ತೋರಿಸಬಹುದಾಗಿದೆ. ಕರ್ನಾಟಕದಲ್ಲಿ ಶಿಶುಮರಣಕ್ಕೆ ಸಂಬಂಧಿಸಿದಂತೆ ಎರಡು ವರ್ಷದ ಒಳಗಿನ ಶಿಶುಗಳ ಮರಣ ಪ್ರಮಾಣದಲ್ಲಿ ಲಿಂಗ ತಾರತಮ್ಯ ಕೇವಲ ೭ ಜಿಲ್ಲೆಗಳಲ್ಲಿ ಮಾತ್ರ ಇದ್ದರೆ ೫ ವರ್ಷದೊಳಗಿನ ಮಕ್ಕಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ ಲಿಂಗ ತಾರತಮ್ಯವು ೧೨ ಜಿಲ್ಲೆಗಳಲ್ಲಿ ಕಂಡುಬರುತ್ತದೆ.
ಬಾಲ ಕಾರ್ಮಿಕರ ಸಮಸ್ಯೆ
ಕರ್ನಾಟಕ ರಾಜ್ಯ ಮಟ್ಟದಲ್ಲಿ ೧೪ ವರ್ಷದೊಳಗಿನ ಮಕ್ಕಳಲ್ಲಿ ಬಾಲ ಕಾರ್ಮಿಕರ ಪ್ರಮಾಣ ಶೇ. ೬.೦೩ ಇದೆ. ಆದರೆ ರಾಯಚೂರು ಜಿಲ್ಲೆಯಲ್ಲಿ ಇದು ಶೇ. ೯.೧೨ ಇದೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ಬಾಲ ಕಾರ್ಮಿಕರ ಸಂಖ್ಯೆ ದೊರೆಯುವುದಿಲ್ಲ. ರಾಯಚೂರು ಜಿಲ್ಲೆಯಲ್ಲಿ ಬಾಲ ಕಾರ್ಮಿಕರ ಸಂಖ್ಯೆ ೪೬,೦೦೦ (ವಿವರಗಳಿಗೆ ನೋಡಿ: (ಕರ್ನಾಟಕದಲ್ಲಿ ಮಾನವ ಅಭಿವೃದ್ಧಿ ೧೯೯೯) ಕೊಪ್ಪಳ ಜಿಲ್ಲೆಯಲ್ಲಿ ೭ ರಿಂದ ೧೩ ವರ್ಷದ ಮಕ್ಕಳಲ್ಲಿ ಶಾಲೆ ಪ್ರವೇಶಿಸದ ಮಕ್ಕಳ ಸಂಖ್ಯೆ ೪೦,೦೦೦. ಮೇಲ್ಕಂಡ ವರದಿಯಲ್ಲಿನ ಬಾಲ ಕಾರ್ಮಿಕರ ಅಂದಾಜಿಗೆ ಸರಿಯಾಗಿ ಕೊಪ್ಪಳ ಜಿಲ್ಲೆಯಲ್ಲಿನ ಬಾಲ ಕಾರ್ಮಿಕರ ನಮ್ಮ ಅಂದಾಜು ಸರಿಯಾಗಿದೆ ಎಂದು ಭಾವಿಸಬಹುದು.
ಶಾಲಾ ದಾಖಲಾತಿ – ಹಾಜರಾತಿ: ಸಾಮಾಜಿಕ ಸ್ವರೂಪ
ಕೋಷ್ಟಕ – ೬.೭ ರಲ್ಲಿ ಕೊಪ್ಪಳ ಜಿಲ್ಲೆಯ ಪ್ರಾಥಮಿಕ ಶಾಲೆಯಲ್ಲಿನ, ಅಂದರೆ ಒಂದನೆಯ ತರಗತಿಯಿಂದ ಏಳನೆಯ ತರಗತಿಯವರೆಗಿನ ತರಗತಿಗಳಲ್ಲಿ ಮಕ್ಕಳ ದಾಖಲಾತಿ ಹಾಗೂ ಹಾಜರಾತಿ ವಿವರಗಳನ್ನು ನೀಡಲಾಗಿದೆ.
ಪ್ರಾಥಮಿಕ ಶಾಲೆಗಳಲ್ಲಿ ಹಾಜರಾತಿ ಮತ್ತು ದಾಖಲಾತಿ: ಸಾಮಾಜಿಕ ಸ್ವರೂಪ
ಕೋಷ್ಟಕ: ೬.೭
	ಸಾಮಾಜಿಕ ವರ್ಷ
	ದಾಖಲಾತಿ
	ಹಾಜರಾತಿ

(೪೩.೫೪)

	೨೨,೨೪೨
(೧೦೦.೦೦)

(೬೦.೩೮)
	೨೦,೨೭೬
(೧೦೦.೦೦)

	ಅಲ್ಪಸಂಖ್ಯಾತರು
	೨,೨೭೪
(೭೬.೦೮)
	೭೧೫
(೨೩.೯೨)
	೧೯೮೯
(೧೦೦.೦೦)
	೨೧೨೩
(೭೫.೦೦)
	೭೦೮
(೨೫.೦೦)
	೨೮೩೧
(೧೦೦.೦೦)

	ಇತರೆ
	೫೨೯೩೬
(೪೩.೮೬)
	೬೭೭೬೧
(೫೬.೧೪)
	೧,೨೦,೬೯೭
(೧೦೦.೦೦)
	೪೯೪೭೬
(೪೫.೩೯)
	೫೯೫೩೧
(೫೪.೬೧)
	೧,೦೯,೦೦೭
(೧೦೦.೦೦)

	ಒಟ್ಟು
	೭೭೩೪೭
(೪೪.೪೪)
	೯೬೬೯೭
(೫೫.೫೬)
	೧,೭೪೦೪೪
(೧೦೦.೦೦)
	೭೧೧೦೨
(೪೫.೦೦)
	೮೬೯೨೦
(೫೫.೦೦)
	೧,೫೮,೦೦೨
(೧೦೦.೦೦)


ಈ ವಿವರಗಳನ್ನು ಸಾಮಾಜಿಕ ವರ್ಗಗಳ ಸ್ವರೂಪದಲ್ಲಿ ನೀಡಿದೆ. ೧೯೯೮ ಸೆಪ್ಟೆಂಬರ್‌ನಲ್ಲಿದ್ದಂತೆ ಕೊಪ್ಪಳ ಜಿಲ್ಲೆಯ ದಾಖಲಾದ ಪ್ರಾಥಮಿಕ ಶಾಲೆಗಳ ಮಕ್ಕಳ ಸಂಖ್ಯೆ ೧,೭೪,೦೪೪. ಕರ್ನಾಟಕದ ಜನಸಂಖ್ಯೆಯಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೨.೧೩. ಆದರೆ ಪ್ರಾಥಮಿಕ ಶಾಲೆಗಳಲ್ಲಿನ ದಾಖಲಾದ ಮಕ್ಕಳಿಗೆ ಸಂಬಂಧಿಸಿದಂತೆ ಜಿಲ್ಲೆಯ ಪ್ರಮಾಣ ಕೇವಲ ಶೇ. ೨.೦೯. ಈ ಜಿಲ್ಲೆಯಲ್ಲಿ ದಾಖಲಾದ ಒಟ್ಟು ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೪೪.೪೪. ರಾಜ್ಯಮಟ್ಟದಲ್ಲಿ ಇದು ಶೇ. ೪೭.೭೨ ರಷ್ಟಿದೆ. ಇಡೀ ರಾಜ್ಯದಲ್ಲಿ ಪ್ರಾಥಮಿಕ ಶಾಲೆಗಳಲ್ಲಿ ಬಾಲಕಿಯರ ಪ್ರಮಾಣ ಅತ್ಯಂತ ಕಡಿಮೆ ಇರುವ ಜಿಲ್ಲೆಗಳಲ್ಲಿ ಕೊಪ್ಪಳಕ್ಕೆ ಮೊದಲನೆಯ ಸ್ಥಾನವಿದೆ. ಇದರಿಂದ ಕೊಪ್ಪಳ ಜಿಲ್ಲೆಯಲ್ಲಿ ಶಾಲೆಯನ್ನು ಪ್ರವೇಶಿಸಿದ ಮಕ್ಕಳಲ್ಲಿ ಹೆಚ್ಚಿನವರು ಬಾಲಕಿಯರು ಎಂಬುದು ಸ್ಪಷ್ಟವಾಗುತ್ತದೆ. ಲಿಂಗ ತಾರತಮ್ಯವು ತೀವ್ರವಾಗಿರುವ ಸಂಗತಿಯನ್ನು ಇದು ತೋರಿಸುತ್ತದೆ.
ಅನುಬಂಧ ಕೋಷ್ಟಕಗಳಾದ – ೫.೧ ರಿಂದ ೫.೧೫ ರಲ್ಲಿ ಕರ್ನಾಟಕ ರಾಜ್ಯದ ೨೭ ಜಿಲ್ಲೆಗಳ ಪ್ರಾಥಮಿಕ ಶಾಲೆಗಳಲ್ಲಿನ ಮಕ್ಕಳ ದಾಖಲಾತಿ, ಹಾಜರಾತಿ, ಅವರ ಲಿಂಗ ಪ್ರಮಾಣ ಮುಂತಾದ ವಿವರಗಳನ್ನು ಸಾಮಾಜಿಕ ವರ್ಗಗಳ ಸ್ವರೂಪದಲ್ಲಿ ನೀಡಲಾಗಿದೆ.
ಪ್ರಾಥಮಿಕ ಶಾಲೆಗಳಲ್ಲಿನ ದಾಖಲಾದ ಹಾಗೂ ಹಾಜರಾದ ಮಕ್ಕಳ ಸಾಮಾಜಿಕ ವರ್ಗಗಳ ಪ್ರಮಾಣವನ್ನು ಕೋಷ್ಟಕ – ೬.೮ ರಲ್ಲಿ ತೋರಿಸಿದೆ.

ಪ.ಜಾ: ಪರಿಶಿಷ್ಟ ಜಾತಿ, ಪ.ಪಂ: ಪರಿಶಿಷ್ಟ ಪಂಗಡ, ದಾ: ದಾಖಲಾತಿ, ಹಾ: ಹಾಜರಾತಿ
ಕೊಪ್ಪಳ ಜಿಲ್ಲೆಯಲ್ಲಿ ಪ್ರಾಥಮಿಕ ಶಾಲೆಗಳಲ್ಲಿ ದಾಖಲಾದ ಮಕ್ಕಳಲ್ಲಿ ಪ.ಜಾ.ಯ ಮಕ್ಕಳ ಪ್ರಮಾಣ ಶೇ. ೧೬.೧೫. ಮತ್ತು ಪ.ಪಂ. ಗಳ ಮಕ್ಕಳ ಪ್ರಮಾಣ ಶೇ. ೧೨.೭೮. ಆದರೆ ಜಿಲ್ಲೆಯ ಜನಸಂಖ್ಯೆಯಲ್ಲಿ ಪ.ಜಾ ಮತ್ತು ಪ.ಪಂ. ಗಳ ಪ್ರಮಾಣ ಕ್ರಮವಾಗಿ ಶೇ. ೧೫.೫೩ ಮತ್ತು ೬.೨೪. ಪ್ರಾಥಮಿಕ ಶಾಲೆಗಳಲ್ಲಿ ದಾಖಲಾದ ಮಕ್ಕಳಲ್ಲಿ ಪ.ಜಾ. ಮತ್ತು ಪ.ಪಂ.ಗಳಿಗೆ ಸೇರಿದ ಮಕ್ಕಳ ಪ್ರಮಾಣವು ಅವರು ಜನಸಂಖ್ಯೆಯಲ್ಲಿ ಪಡೆದಿರುವ ಪ್ರಮಾಣಕ್ಕಿಂತ ಅಧಿಕವಾಗಿರುವುದು ಅತ್ಯಂತ ಸ್ವಾಗತಾರ್ಹ ಸಂಗತಿಯಾಗಿದೆ. ಅಲ್ಪಸಂಖ್ಯಾತ ವರ್ಗಕ್ಕೆ ಸೇರಿದ ಮಕ್ಕಳ ಪ್ರಮಾಣ ಶೇ. ೧.೭೨.
ಕೊಪ್ಪಳ ಜಿಲ್ಲೆಯಲ್ಲಿ ಒಟ್ಟು ದಾಖಲಾದ ಮಕ್ಕಳಲ್ಲಿ ಶೇ. ೯೦.೭೯ ರಷ್ಟು ಮಕ್ಕಳು ಶಾಲೆಗೆ ಹಾಜರಾಗುತ್ತಿದ್ದಾರೆ. ರಾಜ್ಯ ಮಟ್ಟದಲ್ಲಿ ಇದರ ಪ್ರಮಾಣ ಶೇ. ೯೦.೨೫. ಕೋಷ್ಟಕ – ೬.೯ ರಲ್ಲಿ ಇದರ ವಿವರ ನೋಡಬಹುದು.
ದಾಖಲಾತಿ – ಹಾಜರಾತಿ ಪರಿಮಾಣ
ಕೋಷ್ಟಕ: ೬.೯
	ಸಾಮಾಜಿಕ ವರ್ಗಗಳು
	ದಾಖಲಾತಿಯಲ್ಲಿ ಹಾಜರಾತಿ ಪ್ರಮಾಣ

	
	ಕೊಪ್ಪಳ
	ಕರ್ನಾಟಕ

	ಪರಿಶಿಷ್ಟ ಜಾತಿಪರಿಶಿಷ್ಟ ಪಂಗಡಅಲ್ಪ ಸಂಖ್ಯಾತರು
ಇತರೆ ವರ್ಗ
ಒಟ್ಟು
	೯೨.೧೫೯೧.೧೬೯೪.೭೧
೯೦.೩೧
೯೦.೭೯
	೯೦.೬೬೮೮.೬೫೮೮.೮೨
೯೦.೫೪
೯೦.೨೫


ಪ.ಜಾ. ಗೆ ಸೇರಿದ ಮಕ್ಕಳಿಗೆ ಸಂಬಂಧಿಸಿದಂತೆ ಕೊಪ್ಪಳ ಜಿಲ್ಲೆಯಲ್ಲಿ ಹಾಜರಾತಿ ಪ್ರಮಾಣ ಶೇ. ೯೨.೧೫. ಇದು ರಾಜ್ಯ ಮಟ್ಟಕ್ಕಿಂತ ಉತ್ತಮವಾಗಿದೆ. ವಾಸ್ತವವಾಗಿ ಈ ಜಿಲ್ಲೆಯಲ್ಲಿ ಹಾಜರಾತಿ ಪ್ರಮಾಣ ಅತ್ಯಂತ ಕಡಿಮೆ, ಅಂದರೆ ಶೇ. ೯೦.೩೧ ಇತರೆ ವರ್ಗದಲ್ಲಿದೆ. ರಾಜ್ಯ ಮಟ್ಟದಲ್ಲಿ ಪ.ಪಂ. ಮತ್ತು ಅಲ್ಪ ಸಂಖ್ಯಾತರ ಹಾಜರಾತಿ ಪ್ರಮಾಣ ಅತ್ಯಂತ ಕೆಳಮಟ್ಟದಲ್ಲಿದೆ (ಕ್ರಮವಾಗಿ ಶೇ. ೮೮.೬೫. ಶೇ. ೮೮.೮೨)
ಅತ್ಯಂತ ವಿಚಿತ್ರವಾದ ಸಂಗತಿಯೆಂದರೆ ಕೊಪ್ಪಳ ಜಿಲ್ಲೆಯ ಪ್ರಾಥಮಿಕ ಶಾಲೆಗಳಲ್ಲಿನ ದಾಖಲಾದ ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೪೫ ಮೀರಿಲ್ಲ. ಆದರೆ ಅಲ್ಪ ಸಂಖ್ಯಾತರಲ್ಲಿ ಮಾತ್ರ ದಾಖಲಾದ ಒಟ್ಟು ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೭೬ ರಷ್ಟಿದೆ. ಇದು ಪರಿಶೀಲಿಸಬೇಕಾದ ಸಂಗತಿಯಾಗಿದೆ. ಕರ್ನಾಟಕದ ೨೭ ಜಿಲ್ಲೆಗಳ ಪೈಕಿ ೨೧ ಜಿಲ್ಲೆಗಳಲ್ಲಿನ ಅಲ್ಪ ಸಂಖ್ಯಾತರ ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೫೦ ಕ್ಕಿಂತ ಅಧಿಕವಿದೆ. ಕೊಪ್ಪಳ ಜಿಲ್ಲೆಯ ಪರಿಸ್ಥಿತಿ ಯು ತುಂಬಾ ವಿಶಿಷ್ಟವಾದುದಾಗಿದೆ.
ಮಕ್ಕಳ – ಶಿಕ್ಷಕರ ಅನುಪಾತ
ಪ್ರಾಥಮಿಕ ಶಾಲೆಗಳಲ್ಲಿ ಮಕ್ಕಳು ಮತ್ತು ಶಿಕ್ಷಕರ ನಡುವಿನ ಅನುಪಾತ ರಾಜ್ಯಮಟ್ಟದಲ್ಲಿ ೫೦ ಆಗಿದ್ದರೆ ಕೊಪ್ಪಳದಲ್ಲಿ ಅದು ೫೬ ರಷ್ಟಿದೆ. ಅಂದರೆ ಕೊಪ್ಪಳದಲ್ಲಿ ಪ್ರತಿ ಪ್ರಾಥಮಿಕ ಶಾಲೆಯ ಶಿಕ್ಷಕ ಸರಾಸರಿ ೫೬ ವಿದ್ಯಾರ್ಥಿಗಳಿಗೆ ಕಲಿಸಬೇಕಾಗುತ್ತದೆ. ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ಶಿಕ್ಷಕರ ಸಂಖ್ಯೆ ೩೦೭೨ (೧೯೯೮). ಇವರಲ್ಲಿ ಮಹಿಳಾ ಶಿಕ್ಷಕಿಯರ ಪ್ರಮಾಣ ಶೇ. ೩೬.೬೯. ಜಿಲ್ಲೆಯಲ್ಲಿರುವ ಒಟ್ಟು ಪ್ರಾಥಮಿಕ ಶಾಲಾ ಶಿಕ್ಷಕರಲ್ಲಿ ಪರಿಶಿಷ್ಟ ಶಿಕ್ಷಕರ ಪ್ರಮಾಣ ಶೇ. ೨೩.೩೪. ಮಹಿಳೆಯರು ಮತ್ತು ಪರಿಶಿಷ್ಟರು – ಇಬ್ಬರಿಗೂ ಸಂಬಂಧಿಸಿದಂತೆ ಜಿಲ್ಲೆಯು ಮೀಸಲಾತಿ ನಿಯಮವನ್ನು ಪಾಲಿಸಿರುವ ಸಂಗತಿ ಇಲ್ಲಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಪ್ರಾಥಮಿಕ ಶಾಲಾ ಶಿಕ್ಷಕರು
ಕೋಷ್ಟಕ: ೬.೧೦
	
	ಒಟ್ಟು
	ಪರಿಶಿಷ್ಟರು

	ಒಟ್ಟು ಶಿಕ್ಷಕರ ಸಂಖ್ಯೆಮಹಿಳಾ ಶಿಕ್ಷಕಿಯಯರ ಸಂಖ್ಯೆಪುರುಷ ಶಿಕ್ಷಕರ ಸಂಖ್ಯೆ
	೩೦೯೨
೧೦೨೭
೧೮೬೫
	೭೩೦ (ಶೇ. ೨೫.೧೭)
೨೬೩ (ಶೇ. ೨೩.೩೪)
೪೬೮ (ಶೇ. ೨೫.೦೯)


ಕಳೆದ ೮ – ೧೦ ವರ್ಷಗಳಲ್ಲಿ ಜಿಲ್ಲೆಯಲ್ಲಿ ಪ್ರಾಥಮಿಕ ಶಾಲೆಗಳ ಸಂಖ್ಯೆ, ಶಿಕ್ಷಕರ ಸಂಖ್ಯೆ, ಮತ್ತು ಶಾಲಾ ದಾಖಲಾತಿ ಗಣನೀಯವಾಗಿ ಬೆಳದಿದೆ. ಇದು ಇನ್ನೂ ಬೆಳೆಯಬೇಕು. ಇದು ಕೇವಲ ಒಂದು ಮುಖ ಮಾತ್ರ. ಪ್ರಾಥಮಿಕ ಶಾಲೆಗೆ ಸಂಬಂಧಿಸಿದಂತೆ ಇನ್ನೊಂದು ಮುಖವಿದೆ. ಅದೇ ಪ್ರಾಥಮಿಕ ಶಾಲೆಯಲ್ಲಿ ಶಿಕ್ಷಣದ ಗುಣಮಟ್ಟ, ಪ್ರಾಥಮಿಕ ಶಿಕ್ಷಣದ ಗಾತ್ರದಲ್ಲಿನ ವಿಸ್ತರಣೆ ಜೊತೆಗೆ ಶಿಕ್ಷಣದ ಗುಣಮಟ್ಟದ ಸುಧಾರಣೆ ಕಡೆಗೂ ಗಮನ ನೀಡಬೇಕಾದುದು ತುಂಬಾ ಅವಶ್ಯಕ. ಶಿಕ್ಷಣದ ಉನ್ನತ ಸ್ತರದಲ್ಲಿ ಮಹಿಳೆಯರ ಪ್ರಮಾಣ ಮತ್ತು ಪರಿಶಿಷ್ಟರ ಪ್ರಮಾಣ ಬಹಳ ಕಡಿಮೆ ಇದೆ. ಇದಕ್ಕೆ ಮುಖ್ಯ ಕಾರಣ ಶಾಲೆ ಪ್ರವೇಶಿಸಿದ ಮಕ್ಕಳಲ್ಲಿ ಹೆಚ್ಚಿನ ಹೆಣ್ಣು ಮಕ್ಕಳು ಮತ್ತು ಪರಿಶಿಷ್ಟರು ಪ್ರೌಢಶಾಲೆ ಮಟ್ಟಕ್ಕೆ ಹೋಗುವುದರೊಳಗೆ ಶಾಲೆ ಬಿಟ್ಟು ಬಿಡುತ್ತಾರೆ. ಈ ಕೆಲವು ಸೂಕ್ಷ್ಮ ಹಾಗೂ ಸಂಕೀರ್ಣ ಸಂಗತಿಗಳ ಕಡೆಗೆ ಗಮನ ನೀಡಬೇಕಾಗಿದೆ. ಪ್ರಾಥಮಿಕ ಶಾಲೆಗಳಿಗೆ ಸಂಬಂಧಿಸಿದಂತೆ ಶಿಕ್ಷಣದ ಗುಣಮಟ್ಟವನ್ನು ಜಿಲ್ಲೆಯ ಮಟ್ಟದಲ್ಲಿ ಸುಧಾರಿಸುವ ಪ್ರಯತ್ನ ನಡೆಯಬೇಕು. ಇದನ್ನು ರಾಜ್ಯಮಟ್ಟದಲ್ಲಿ ಯೋಜಿಸಿ ಫಲವಿಲ್ಲ. ಏಕೆಂದರೆ ಈ ಸಮಸ್ಯೆಗಳು ತೀವ್ರ ರೀತಿಯ ಪ್ರಾದೇಶಿಕ – ಪ್ರದೇಶ ವಿಶಿಷ್ಟತೆ ಪಡೆದಿರುತ್ತವೆ. ಜಿಲ್ಲಾ ಪಂಚಾಯತಿಯು ಈ ಬಗ್ಗೆ ಕಾರ್ಯಕ್ರಮಗಳನ್ನು ರೂಪಿಸಬೇಕು.



[1] ೧೯೬೧ರ ಸಾಕ್ಷರತೆ ಪ್ರಮಾಣವನ್ನು ಒಟ್ಟು ಜನಸಂಖ್ಯೆಯನ್ನು ಪರಿಗಣಿಸಿ ಲೆಕ್ಕ ಹಾಕಲಾಗಿದೆ. ಆದ್ದರಿಂದ ೧೯೬೧ರ ಸಾಕ್ಷರತೆ ಪ್ರಮಾಣವು ವಾಸ್ತವ ಪ್ರಮಾಣಕ್ಕಿಂತ ಕಡಿಮೆ ಇರುವ ಸಾಧ್ಯತೆ ಇದೆ.
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೭. ಕೃಷಿ ಮತ್ತು ಭೂಮಿಯ ಬಳಕೆ
ಕೊಪ್ಪಳ ಜಿಲ್ಲೆಯ ದುಡಿಯುವ ವರ್ಗದಲ್ಲಿ ಶೇ. ೮೦.೬೫ ರಷ್ಟು ಕೃಷಿಯನ್ನು ಅವಲಂಬಿಸಿಕೊಂಡಿದೆ. ಈ ಜಿಲ್ಲೆಯ ಕೃಷಿಯು ಮೂಲತಃ ಒಣ ಬೇಸಾಯ ಸ್ವರೂಪದ್ದಾಗಿದೆ. ಜಿಲ್ಲೆಯಲ್ಲಿರುವ ಒಟ್ಟು ನೀರಾವರಿ ಪ್ರದೇಶದ ವಿಸ್ತೀರ್ಣ ೮೦೩.೭೫ ಹೆಕ್ಟೇರುಗಳು. ಇದರಲ್ಲಿ ಶೇ. ೭೫.೭೪ ರಷ್ಟು ಭತ್ತ ಮತ್ತು ಕಬ್ಬಿಗೆ ಹೋದರೆ ಇತರೆ ಬೆಳೆಗಳಿಗೆ ದೊರೆಯುವ ನೀರಾವರಿ ಕೇವಲ ಶೇ. ೨೪.೨೬ ಆಹಾರ ಧಾನ್ಯಗಳಲ್ಲಿ ಭತ್ತವೊಂದನ್ನು ಬಿಟ್ಟರೆ ಉಳಿದಂತೆ ಜಿಲ್ಲೆಯಲ್ಲಿರುವುದು ಒಣ ಬೇಸಾಯವೇ ಆಗಿದೆ. ಈ ಜಿಲ್ಲೆಯ ಕೃಷಿ ಉತ್ಪನ್ನದ ವಿವರವಾಗಲಿ ಅಥವಾ ಎಕರೆವಾರು ಇಳುವರಿ ವಿವರಗಳಾಗಲಿ ದೊರೆಯುತ್ತಿಲ್ಲ. ಜಿಲ್ಲೆಯಲ್ಲಿನ ಭೂಮಿಯ ಬಳಕೆಗೆ ಸಂಬಂಧಿಸಿದ ಮಾಹಿತಿ ದೊರೆತಿದೆ. ಅದನ್ನು ಇಲ್ಲಿ ವಿಶ್ಲೇಷಿಸಲು ಪ್ರಯತ್ನಿಸಲಾಗಿದೆ.
ಕೋಷ್ಟರ ೭.೨ ರಲ್ಲಿ ಕೊಪ್ಪಳ ಜಿಲ್ಲೆಯ ಭೌಗೋಳಿಕ ಪ್ರದೇಶ, ಅರಣ್ಯ ಪ್ರದೇಶ, ಬಿತ್ತನೆ ಪ್ರದೇಶ, ನೀರಾವರಿ ಪ್ರದೇಶ, ಬೀಳು ಭೂಮಿ ಇತ್ಯಾದಿ ವಿವರಗಳನ್ನು ನೀಡಿದೆ. ಕೋಷ್ಟಕ – ೭.೧ ರಲ್ಲಿ ಬಿತ್ತನೆ ಪ್ರದೇಶದಲ್ಲಿ ವಿವಿಧ ಬೆಳೆಗಳು ಪಡೆದಿರುವ ಭೂಮಿಯ ವಿವರಗಳನ್ನು ನೀಡಿದೆ.
ಬೆಳೆ ಪದ್ಧತಿ
ಕೋಷ್ಟಕ – ೭.೧ ರಲ್ಲಿ ತೋರಿಸಿರುವಂತೆ ಒಟ್ಟು ಬಿತ್ತನೆ ಪ್ರದೇಶದಲ್ಲಿ ಶೇ. ೬೦.೪೩ ರಷ್ಟು ಪ್ರದೇಶದಲ್ಲಿ ಆಹಾರ ಧಾನ್ಯವನ್ನು, ಶೇ. ೧೬.೦೭ ರಷ್ಟು ಪ್ರದೇಶದಲ್ಲಿ ದ್ವಿದಳ ಧಾನ್ಯಗಳನ್ನು ಮತ್ತು ಉಳಿದ ಪ್ರದೇಶ ಶೇ. ೨೩.೫೦ ರಲ್ಲಿ ವಾಣಿಜ್ಯ ಬೆಳೆಗಳನ್ನು ಬೆಳೆಯಲಾಗುತ್ತಿದೆ.
ಆಹಾರ ಧಾನ್ಯಗಳಲ್ಲಿ ನೀರಾವರಿ ಬೆಳೆಯಾದ ಭತ್ತ ಬೆಳೆಯುವ ಪ್ರದೇಶದ ಪ್ರಮಾಣ ಶೇ. ೧೫.೭೯ ರಷ್ಟಿದೆ. ಜಿಲ್ಲೆಯಲ್ಲಿ ಬೆಳೆಯುವ ವಾಣಿಜ್ಯ ಬೆಳೆಗಳಲ್ಲಿ ಮುಖ್ಯವಾದವು ಸೇಂಗಾ ಮತ್ತು ಹತ್ತಿ.
ಜಿಲ್ಲೆಯ ಬಿತ್ತನೆ ಪ್ರದೇಶದಲ್ಲಿ ಶೇ. ೪೦ ರಷ್ಟು ಪ್ರದೇಶದಲ್ಲಿ ಅಧಿಕ ಇಳುವರಿ ನೀಡುವ ಬೆಳೆಗಳನ್ನು ಬೆಳೆಯುತ್ತಿದ್ದಾರೆ. ಅಂದರೆ ಈ ಜಿಲ್ಲೆಯಲ್ಲಿ ಕೃಷಿಯು ಆಧುನೀಕರಣಗೊಳ್ಳುತ್ತಿದೆ ಎಂದು ತಿಳಿಯಬಹುದು. ಪ್ರತಿ ಹೆಕ್ಟೇರಿಗೆ ಬಳಸುವ ರಾಸಾಯನಿಕ ಗೊಬ್ಬರದ ಪ್ರಮಾಣ (ಎನ್. ಪಿಕೆ) ೧೨೦.೧೫ ಕೆ.ಜಿ. ಇದರಲ್ಲಿ ಸಾರಜನಕದ ಪ್ರತಿ ಹೆಕ್ಟೇರು ಬಳಕೆ ೭೬.೦೨ ಕೆ.ಜಿ. ಯಾದರೆ ರಂಜಕದ ಪ್ರತಿ ಹೆಕ್ಟೇರು ಬಳಕೆ ೨೯.೯೭ ಕೆ.ಜಿ. ಪೊಟ್ಯಾಷ್‌ನ ಪ್ರತಿ ಹೆಕ್ಟೇರು ಬಳಕೆ ಬಹಳ ಕಡಿಮೆ. ಅದರ ಪ್ರಮಾಣವು ೧೪.೧೬ ಕೆ.ಜಿ. ಕರ್ನಾಟಕ ರಾಜ್ಯದ ಪ್ರತಿ ಹೆಕ್ಟೇರು ಸರಾಸರಿ ರಾಸಾಯನಿಕ ಗೊಬ್ಬರದ ಬಳಕೆ ಕೇವಲ ೭೮ ಕೆ.ಜಿ. ರಾಜ್ಯದ ಸರಾಸರಿಗಿಂತ ಕೊಪ್ಪಳ ಜಿಲ್ಲೆಯಲ್ಲಿ ರಾಸಾಯನಿಕ ಗೊಬ್ಬರದ ಪ್ರತಿ ಹೆಕ್ಟೇರು ಬಳಕೆ ಅಧಿಕವಾಗಿದೆ. ರಾಸಾಯನಿಕ ಗೊಬ್ಬರದ ಬಳಕೆಯು ಜಿಲ್ಲೆಯ ನಾಲ್ಕು ತಾಲ್ಲೂಕುಗಳಲ್ಲಿ ಸರಿಸುಮಾರು ಸಮವಾಗಿದೆ.
ಅರಣ್ಯ ಪ್ರದೇಶ
ಕರ್ನಾಟಕ ರಾಜ್ಯದಲ್ಲಿ ಅರಣ್ಯ ಪ್ರದೇಶವನ್ನು ಅತ್ಯಂತ ಕಡಿಮೆ ಪ್ರಮಾಣದಲ್ಲಿ ಹೊಂದಿರುವುದು ರಾಯಚೂರು ಜಿಲ್ಲೆಯಾಗಿತ್ತು (ಶೇ. ೩.೪೩). ಈ ಜಿಲ್ಲೆಯ ವಿಭಜನೆಯಾದ ಮೇಲೆಯೂ ಸಹ ರಾಯಚೂರು, ರಾಜ್ಯದಲ್ಲಿ ಅರಣ್ಯ ಪ್ರದೇಶವನ್ನು ಅತ್ಯಂತ ಕಡಿಮೆ ಪ್ರಮಾಣದಲ್ಲಿ ಹೊಂದಿರುವ ಜಿಲ್ಲೆಯಾಗಿ ಮುಂದುವರಿದಿದೆ. ಕೋಷ್ಟಕ – ೭.೨ ರಲ್ಲಿ ತೋರಿಸಿರುವಂತೆ ಹೊಸ ಜಿಲ್ಲೆಯಾದ ಕೊಪ್ಪಳದಲ್ಲಿನ ಅರಣ್ಯ ಪ್ರದೇಶದ ವಿಸ್ತೀರ್ಣ ೧೯೪೫೧ ಹೆಕ್ಟೇರುಗಳು. ಇದು ಜಿಲ್ಲೆಯ ಭೌಗೋಳಿಕ ಪ್ರದೇಶದ ಶೇ. ೫.೩೩ ರಷ್ಟಿದೆ. ಇದು ನಿಜಕ್ಕೂ ಆತಂಕದ ಸಂಗತಿಯಾಗಿದೆ. ಉಷ್ಣ ವಲಯದಲ್ಲಿ ಭೌಗೋಳಿಕ ಪ್ರದೇಶದ ಕನಿಷ್ಟ ಶೇ. ೩೩ ರಷ್ಟು ಪ್ರದೇಶದಲ್ಲಾದರೂ ಅರಣ್ಯವಿರಬೇಕು ಎಂದು ಹೇಳಲಾಗಿದೆ. ಕರ್ನಾಟಕ ರಾಜ್ಯದಲ್ಲಿ ಅರಣ್ಯ ಪ್ರದೇಶದ ಪ್ರಮಾಣ ಶೇ. ೧೬.೦೭. ಕೊಪ್ಪಳ ಜಿಲ್ಲೆಯಲ್ಲಿ ಅರಣ್ಯ ಪ್ರದೇಶವು ರಾಜ್ಯದ ಅರಣ್ಯ ಪ್ರದೇಶದ ೧/೩ ರಷ್ಟು ಕೂಡ ಇಲ್ಲ. ಈ ದಿಶೆಯಲ್ಲಿ ಜಿಲ್ಲಾ ಆಡಳಿತವಾಗಲಿ, ಜಿಲ್ಲಾ ಪಂಚಾಯತಿಯಾಗಲಿ ಅಥವಾ ರಾಜ್ಯ ಸರ್ಕಾರವಾಗಲಿ ಗಂಭೀರವಾಗಿ ಚಿಂತಿಸಿದಂತೆ ಕಾಣಲಿಲ್ಲ.
ಕೊಪ್ಪಳ ಜಿಲ್ಲೆಯಲ್ಲಿ ಅರಣ್ಯ ಪ್ರದೇಶ ಕಡಿಮೆ ಇದೆ. ಆದರೆ ಇದಕ್ಕಿಂತ ಹೆಚ್ಚು ಆತಂಕದ ಸಂಗತಿಯೆಂದರೆ ಅರಣ್ಯ ಪ್ರದೇಶದ ತಾಲ್ಲೂಕುವಾರು ವಿತರಣೆ. ಜಿಲ್ಲೆಯ ಒಟ್ಟು ಅರಣ್ಯ ಪ್ರದೇಶದಲ್ಲಿ ಸುಮಾರು ಅರ್ಧದಷ್ಟು (ಶೇ. ೪೯.೧೭) ಗಂಗಾವತಿ ತಾಲ್ಲೂಕಿನಲ್ಲೂ ಮತ್ತು ಶೇ. ೩೬.೬೦ ರಷ್ಟು ಕೊಪ್ಪಳ ತಾಲ್ಲೂಕಿನಲ್ಲೂ ಶೇ. ೧೩.೯೫ ರಷ್ಟು ಕುಷ್ಟಗಿ ತಾಲ್ಲೂಕಿನಲ್ಲೂ ಇದೆ. ಯಲಬುರ್ಗ ತಾಲ್ಲೂಕಿನಲ್ಲಿ ಅರಣ್ಯ ಪ್ರದೇಶವು ನಿಜಕ್ಕೂ ಇಲ್ಲವೆ ಇಲ್ಲ ಎಂದರೂ ನಡೆದೀತು! ಯಲಬುರ್ಗ ತಾಲ್ಲೂಕಿನ ಭೌಗೋಳಿಕ ಪ್ರದೇಶದ ಶೇ. ೦.೦೫ ರಷ್ಟು ಪ್ರದೇಶದಲ್ಲಿ ಮಾತ್ರ ಅರಣ್ಯವಿದೆ. ಈ ವಿಷಯದ ಬಗ್ಗೆ ಕೊಪ್ಪಳ ಜಿಲ್ಲಾ ಪಂಚಾಯತಿ ಮತ್ತು ಯಲಬುರ್ಗ ತಾಲ್ಲೂಕು ಪಂಚಾಯತಿಗಳು ಗಂಭೀರವಾಗಿ ಯೋಚಿಸಬೇಕಾಗಿದೆ.
ಪ್ರಪಂಚದಲ್ಲಿ ತಲಾ ಅರಣ್ಯ ಪ್ರದೇಶ ೦.೮ ಹೆಕ್ಟೇರು. ಭಾರತದಲ್ಲಿ ತಲಾ ಅರಣ್ಯ ಪ್ರದೇಶ ೦.೦೮ ಹೆಕ್ಟೇರು. ಕರ್ನಾಟಕದಲ್ಲಿ ತಲಾ ಅರಣ್ಯ ಪ್ರದೇಶ …. ಕೊಪ್ಪಳದಲ್ಲಿ ತಲಾ ಅರಣ್ಯ ಪ್ರದೇಶ ೦.೦೩ ಹೆಕ್ಟೇರು.

ಅರಣ್ಯಾಭಿವೃದ್ಧಿ ಕಾರ್ಯಕ್ರಮ
ಕೊಪ್ಪಳ ಜಿಲ್ಲೆಯಲ್ಲಿ ಅರಣ್ಯಾಭಿವೃದ್ಧಿ ಕಾರ್ಯಕ್ರಮವನ್ನು ಬೃಹತ್ ಪ್ರಮಾಣದಲ್ಲಿ ಕೈಗೊಳ್ಳುವ ಅವಶ್ಯಕತೆ ಇದೆ. ಈ ಕಾರ್ಯಕ್ರಮವನ್ನು ಪ್ರತ್ಯೇಕವಾಗಿ ಕೈಗೊಳ್ಳುವುದಕ್ಕೆ ಪ್ರತಿಯಾಗಿ ಜಿಲ್ಲೆಯ ಉದ್ಯೋಗ ದೃಢೀಕರಣ ಯೋಜನೆಯ ಅಂಗವಾಗಿ ಕೈಗೊಳ್ಳುವುದು ಲೇಸು. ಅರಣ್ಯ ಬೆಳೆಸುವ ಉದ್ದೇಶಕ್ಕಾಗಿ ಜಿಲ್ಲೆಯಲ್ಲಿರುವ ಬೀಳು ಭೂಮಿಯನ್ನು ಬಳಸಬಹುದು. ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ಬೀಳು ಭೂಮಿ ೧೦೦.೫೨೨ ಹೆಕ್ಟೇರುಗಳು (ಸಾಗುವಳಿ ಮಾಡದಿರುವ ಇತರೆ ಭೂಮಿ ಮತ್ತು ಬೀಳು ಭೂಮಿ) ಈ ಬೀಳು ಭೂಮಿಯನ್ನು ಅರಣ್ಯ ಪ್ರದೇಶವನ್ನಾಗಿ ಬೆಳೆಸಿದರೆ ಆಗ ಜಿಲ್ಲೆಯಲ್ಲಿ ಅರಣ್ಯ ಪ್ರದೇಶದ ಪ್ರಮಾಣವು ಸುಮಾರು ಶೇ. ೨೫ ರಷ್ಟಾಗುತ್ತದೆ.
ವಾಣಿಜ್ಯ ನಿಯಮಗಳಿಗನುಸಾರವಾಗಿ ಅರಣ್ಯ ಬೆಳೆಸುವ ಕಾರ್ಯಕ್ರಮವನ್ನು ರೂಪಿಸಬಹುದಾಗಿದೆ. ಈ ಕಾರ್ಯಕ್ರಮಕ್ಕೆ ಅಗತ್ಯವಾದ ಬಂಡವಾಳವನ್ನು ಖಾಸಗಿ ವಲಯದಿಂದ ರೂಢಿಸಿಕೊಳ್ಳಬಹುದು. ಈ ಬಗ್ಗೆ ಕೊಪ್ಪಳ ಜಿಲ್ಲಾ ಪಂಚಾಯಿತಿಯು ವಿನೂತನವಾಗಿ ಯೋಚಿಸಬೇಕಾಗಿದೆ. ಕರ್ನಾಟಕ ರಾಜ್ಯ ಯೋಜನಾ ಮಂಡಳಿಯ ಉಪಾಧ್ಯಕ್ಷರಾದ ಡಾ. ಡಿ. ಎಂ. ನಂಜುಂಡಪ್ಪ ಅವರು ಇತ್ತೀಚೆಗೆ ಶಿವಮೊಗ್ಗ ಜಿಲ್ಲಾ ಪಂಚಾಯತಿಯ ಸದಸ್ಯರನ್ನುದ್ದೇಶಿಸಿ ಮಾತನಾಡುತ್ತಾ ‘ಜಿಲ್ಲಾ ಪಂಚಾಯತಿಗಳು ಸ್ವಂತ ಬಂಡವಾಳ ಸಂಪನ್ಮೂಲಗಳನ್ನು ಸಂಗ್ರಹಿಸಿಕೊಳ್ಳಬೇಕು ಎಂದು ಅದಕ್ಕಾಗಿ ಜಿಲ್ಲೆಯ ಶ್ರೀಮಂತ ರೈತರಿಂದ ಹಾಗೂ ಖಾಸಗಿ ವಲಯದಿಂದ ಬಂಡವಾಳ ಸಂಗ್ರಿಸಬೇಕು’ ಎಂದು ಕರೆ ನೀಡಿದ್ದಾರೆ (ಇಂಡಿಯನ್ ಎಕ್ಸ್‌ ಪ್ರೆಸ್‌ ೧೦ – ೦೨ – ೯೯, ಪು:೩)
ಅರಣ್ಯ ಬೆಳೆಸುವ ಕಾರ್ಯಕ್ರಮಕ್ಕೆ ಖಾಸಗಿ ವಲಯದಿಂದ ಹಾಗೂ ವಿದೇಶಿ ಕಂಪನಿಗಳಿಂದಲೂ ಬಂಡವಾಳವನ್ನು ಆಕರ್ಷಿಸಬಹುದು. ಈ ಕಾರ್ಯಕ್ರಮವನ್ನು ಜಿಲ್ಲೆಯ ಕೃಷಿ ಕಾರ್ಮಿಕರಿಗೆ ಉದ್ಯೋಗ ಒದಗಿಸುವುದಕ್ಕಾಗಿ ಉಪಯೋಗಿಸಿಕೊಳ್ಳಬಹುದು. ಕೊಪ್ಪಳ ಜಿಲ್ಲಾ ಪಂಚಾಯತಿಯು ಈ ಬಗ್ಗೆ ದಿಟ್ಟವಾಗಿ ಇನ್ನೋವೊಟಿವ್ ಆಗಿ ಯೋಚಿಸಬೇಕಾಗಿದೆ. ‘ಬಂಡವಾಳ ಹೂಡಿಕೆ – ಪ್ರತಿಫಲವಾಗಿ ಬರುವ ವರಮಾನ’ಗಳ ನಡುವಣ ಅನುಪಾತ ಒಂದಕ್ಕಿಂತ ಕಡಿಮೆ ಇರುವಂತೆ ನೋಡಿಕೊಂಡು ಪ್ರಸ್ತುತ ಕಾರ್ಯಕ್ರಮವನ್ನು ರೂಪಿಸಬಹುದಾಗಿದೆ. ಅದನ್ನು ಲಾಭದಾಯಕ ಉದ್ಯಮವಾಗಿ ಬೆಳೆಸಬಹುದು.
ಪರಿಸರ ಚಳುವಳಿ
ಪರಿಸರ ಚಳುವಳಿ – ಪರಿಸರ ಪ್ರಜ್ಞೆ ಎನ್ನುವುದು ಉಳ್ಳವರ ‘ತಿಂಡಿ – ತೀಟೆ’ ಎನ್ನುವಂತಾಗಿ ಬಿಟ್ಟಿದೆ. ಅದನ್ನು ಕೇವಲ ಜಲಮಾಲಿನ್ಯ, ವಾಯು ಮಾಲಿನ್ಯ, ಕಬ್ಬನ್ ಪಾರ್ಕ್‌ಗಳಿಗೆ ಸೀಮಿತಗೊಳಿಸಿದಂತೆ ಕಾಣುತ್ತಿದೆ. ಈ ಬಗೆಯ ಸೋಗಲಾಡಿತನದ ಪರಿಸರ ಚಳುವಳಿಯು ಜನರನ್ನು ಒಳಗೊಳ್ಳುವುದು ಸಾಧ್ಯವಿಲ್ಲ. ಪರಿಸರ ಚಳುವಳಿಯು ಸಮಾಜದ ಕೆಳವರ್ಗದ ಜನರ ಬದುಕನ್ನು ಒಳಗೊಂಡಿರಬೇಕು. ಪರಿಸರ ಚಳುವಳಿಯು ಕೊಪ್ಪಳ ಜಿಲ್ಲೆಯ ಸಂದರ್ಭದಲ್ಲಿ ಅರಣ್ಯ ಬೆಳೆಸುವ ಕಾರ್ಯಕ್ರಮವನ್ನು ಅಂತರ್ಗತ ಮಾಡಿಕೊಂಡಿರಬೇಕು ಮತ್ತು ಈ ಕಾರ್ಯಕ್ರಮದ ಮೂಲಕ ಜಿಲ್ಲೆಯ ೧.೯೨ ಲಕ್ಷ ಕೃಷಿ ಕಾರ್ಮಿಕರಿಗೆ ಉದ್ಯೋಗ ದೊರೆಯುವಂತಾಗಬೇಕು. ಆಗ ಅದು ಜನಪರ ಪರಿಸರ ಚಳುವಳಿಯಾದೀತು.
ಕೃಷಿ ಅಭಿವೃದ್ಧಿ ಎನ್ನುವುದು ಕೇವಲ ಬೆಳೆಗಳ ನಿರ್ವಹಣೆಗೆ ಸೀಮಿತಗೊಂಡಿರುವಂತೆ ಕಾಣುತ್ತಿದೆ. ಕೃಷಿ ಅಭಿವೃದ್ಧಿಯೆಂದರೆ ಕೇವಲ ಬೆಳೆಗಳ ನಿರ್ವಹಣೆ – ಇಳುವರಿ ಅಷ್ಟೆ ಅಲ್ಲ. ಸಮಗ್ರ ಕೃಷಿ – ಸುಸ್ಥಿರ ಗತಿ (Sustainable) ಕೃಷಿ ಅಭಿವೃದ್ಧಿಯನ್ನು ಸಾಧಿಸಿಕೊಳ್ಳ ಬೇಕಾದರೆ ಅದು ಅರಣ್ಯವನ್ನು ಅಭಿವೃದ್ಧಿ ಪಡಿಸುವ ಕಾರ್ಯಕ್ರಮವನ್ನು ಒಳಗೊಂಡಿರಬೇಕಾಗುತ್ತದೆ. ಅಂತರ್ಜಲದ ರಕ್ಷಣೆ ಮತ್ತು ಅದರ ರೀಜನರೇಶನ್, ಭೂಸವಕಳಿ ನಿರ್ವಹಣೆ, ಉರವಲು ಕಟ್ಟಿಗೆ ಸರಬರಾಜು, ಹವಾಮಾನದ ಸಮತೋಲನ ಕಾಪಾಡುವುದು ಮುಂತಾದವುಗಳಿಗೆ ಅರಣ್ಯ ಪ್ರದೇಶ ಸಹಾಯಕವಾಗಬಲ್ಲುದು.
ಕೊಪ್ಪಳ ಜಿಲ್ಲೆಯ ಸಂದರ್ಭದಲ್ಲಿ ಯಲಬುರ್ಗ ತಾಲ್ಲೂಕಿನ ಬಗ್ಗೆ ಒತ್ತಿ ಹೇಳಬೇಕಾಗಿದೆ. ಈ ತಾಲ್ಲೂಕಿನ ನೀರಾವರಿ ಪ್ರದೇಶದ ವಿಸ್ತೀರ್ಣ ಕೇವಲ ೧೮೨೦ ಹೆಕ್ಟೇರುಗಳು. ಇದು ಬಿತ್ತನೆ ಪ್ರದೇಶದ ಕೇವಲ ಶೇ. ೭.೯೮ ರಷ್ಟಾಗುತ್ತದೆ. ಅಂದರೆ ತಾಲ್ಲೂಕಿನ ಶೇ. ೯೨ ರಷ್ಟು ಪ್ರದೇಶವು ಮಳೆಯನ್ನು ಆಶ್ರಯಿಸಿದೆ. ಈ ತಾಲ್ಲೂಕಿನಲ್ಲಿ ನೀರಾವರಿಯನ್ನು ಅಭಿವೃದ್ಧಿ ಪಡಿಸಲು ಅಂತರ್ಜಲವನ್ನು ಅವಲಂಬಿಸಬೇಕಾಗಿದೆ. ಅಂತರ್ಜಲದ ಮಟ್ಟ ಹಾಗೂ ಮಳೆ ನೀರಿನ ಸೂಕ್ತ ಸಂಗ್ರಹಗಳು ಅರಣ್ಯ ಪ್ರದೇಶವನ್ನು ಅವಲಂಬಿಸಿದೆ. ಆದ್ದರಿಂದ ಈ ತಾಲ್ಲೂಕಿನಲ್ಲಿ ಅರಣ್ಯ ಬೆಳೆಸುವ ಕಾರ್ಯಕ್ರಮಕ್ಕೆ ಆದ್ಯತೆ ದೊರೆಯಬೇಕು.
ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ಬೀಳುಭೂಮಿಯ ವಿಸ್ತೀರ್ಣ ೧,೦೦,೫೨೨ ಹೆಕ್ಟೇರುಗಳು. ಬೀಳು ಭೂಮಿಯೆಂದರೆ ಅದೇನು ಗಿಡ – ಮರ – ಬಳ್ಳಿಗಳು ಬೆಳೆಯದ ಭೂಮಿಯಲ್ಲ. ಮಣ್ಣಿನ ಮೂಲಗುಣವೆ ಪೋಷಣೆ – ಪಾಲನೆ. ಬೀಳು ಪ್ರದೇಶದಲ್ಲಿ ಅರಣ್ಯ ಬೆಳೆಸಲು ಆಧುನಿಕ ವಿಜ್ಞಾನ – ತಂತ್ರಜ್ಞಾನದ ನೆರವನ್ನು ಪಡೆಯಬಹುದು. ಹೀಗೆ ಆಧುನಿಕ ವಿಜ್ಞಾನ – ತಂತ್ರಜ್ಞಾನ ಬಳಸಿಕೊಂಡು ಮರುಭೂಮಿಯನ್ನು ನಂದನವನವನ್ನಾಗಿಸಿರುವ ಉದಾಹರಣೆಗಳು ಅಂತಾರಾಷ್ಟ್ರೀಯ ಮಟ್ಟದಲ್ಲಿ ನಮಗೆ ದೊರೆಯುತ್ತವೆ. ಕೃಷಿ ವಿಶ್ವವಿದ್ಯಾಲಯಗಳು, ಅರಣ್ಯ ವಿದ್ಯಾಲಯಗಳು, ವಿಜ್ಞಾನ – ತಂತ್ರಜ್ಞಾನ ಮಂಡಳಿಗಳು – ಮುಂತಾದ ಸಂಸ್ಥೆಗಳ ಸೇವೆಯನ್ನು ಜಿಲ್ಲೆ ಪಡೆದುಕೊಳ್ಳಬಹುದು.
ಅತಿ ನೀರಾವರಿಯ ಶಾಪ
ಇಡೀ ರಾಜ್ಯದಲ್ಲಿ ನೀರಾವರಿಯನ್ನು ಅತಿ ಹೆಚ್ಚಾಗಿ ಪಡೆದಿರುವ ಗಂಗಾವತಿ ತಾಲ್ಲೂಕಿನಲ್ಲಿ ಬಿತ್ತನೆ ಪ್ರದೇಶದ ಶೇ. ೫೫.೫೬ ರಷ್ಟು ಪ್ರದೇಶಕ್ಕೆ ನೀರಾವರಿ ದೊರೆಯುತ್ತಿದೆ. ಇಲ್ಲಿ ನೀರಾವರಿಯ ಸಮರ್ಪಕ ನಿರ್ವಹಣೆಯಾಗುತ್ತಿದೆ ಎಂದು ಹೇಳಲು ಸಾಧ್ಯವಿಲ್ಲ. ಈ ತಾಲ್ಲೂಕಿನಲ್ಲಿ ರೈತರು ಪ್ರಧಾನವಾಗಿ ಭತ್ತವನ್ನು ಬೆಳೆಯುತ್ತಾರೆ. ಈ ತಾಲ್ಲೂಕಿನಲ್ಲಿ ಬೆಳೆಗಳ ತೀವ್ರತೆ ಪ್ರಮಾಣ ಶೇ. ೧೪೩.೯೩. ಇದರ ಅರ್ಥ ಇಷ್ಟೆ! ಈ ತಾಲ್ಲೂಕಿನಲ್ಲಿ ಬಿತ್ತನೆಯಾದ ಪ್ರದೇಶ ೪೫೧೭೪ ಹೆಕ್ಟೇರುಗಳು. ಇದರಲ್ಲಿ ೩೭೪೧೬ ಹೆಕ್ಟೇರಿನಲ್ಲಿ ವರ್ಷಕ್ಕೆ ಒಂದಕ್ಕಿಂತ ಹೆಚ್ಚು ಬಾರಿ ಬೆಳೆಗಳನ್ನು ಬೆಳೆಯಲಾಗುತ್ತಿದೆ. ಈ ಪ್ರದೇಶವನ್ನು ಬಿತ್ತನೆ ಪ್ರದೇಶ ಲೆಕ್ಕ ಹಾಕುವಾಗ ಎರಡು ಬಾರಿ ಕೂಡಿಕೊಳ್ಳಲಾಗುತ್ತದೆ. ಇದರಿಂದಾಗಿ ಗಂಗಾವತಿ ತಾಲ್ಲೂಕಿನ ಒಟ್ಟು ಬಿತ್ತನೆ ಪ್ರದೇಶ ೧,೨೨,೯೫೦ ಹೆಕ್ಟೇರುಗಳು. ನಿಜವಾಗಿಯೂ ಇರುವ ಬಿತ್ತನೆ ಪ್ರದೇಶ ೮೫೧೭೪ ಹೆಕ್ಟೇರುಗಳು. ಒಂದಕ್ಕಿಂತ ಹೆಚ್ಚು ಬಾರಿ ಬೆಳೆಯುವ ಪ್ರದೇಶವನ್ನು ಎರಡು ಬಾರಿ ಎಣಿಸುವುದರಿಂದ ಒಟ್ಟು ಬಿತ್ತನೆ ಪ್ರದೇಶ ೧,೨೨,೫೭೦ ಹೆಕ್ಟೇರುಗಳಾಗುತ್ತದೆ.
ನೀರಾವರಿಗೆ ಸಂಬಂಧಿಸಿದಂತೆ ಕೆಲವು ಎಚ್ಚರಿಕೆಗಳನ್ನು ಪರಿಗಣಿಸುವುದು ಅವಶ್ಯಕ. ನೀರಾವರಿಯು ಇಲ್ಲದೆ ಇದ್ದಾಗ ಎಷ್ಟು ಸಮಸ್ಯೆಯೋ ಅದೇ ರೀತಿ ನೀರಾವರಿಯು ‘ಅತಿ’ಯಾದರೂ ‘ಸಮಸ್ಯೆ’ ಉಂಟಾಗುತ್ತದೆ. ಗಂಗಾವತಿ ತಾಲ್ಲೂಕಿನಲ್ಲಿ ಇಂತಹ ಸಮಸ್ಯೆ ಇದೆ. ನೀರಾವರಿಯ ಸಮರ್ಪಕ ನಿರ್ವಹಣೆ, ನೀರಿನ ಸೂಕ್ತ ನಿಯಂತ್ರಣ, ಬೆಲೆ ಆವರ್ತನ, ತಾತ್ಕಾಲಿಕವಾಗಿ ಭೂಮಿಯನ್ನು ಬೀಳು ಬಿಡುವುದು ಮುಂತಾದ ಕ್ರಮಗಳ ಬಗ್ಗೆ ಯೋಚಿಸಬೇಕಾಗಿದೆ. ಇದಕ್ಕೆ ತಜ್ಞರ ಸಲಹೆ – ಸೂಚನೆ – ಮಾರ್ಗದರ್ಶನ ಪಡೆದುಕೊಳ್ಳಬಹುದು. ಈ ಹಿಂದೆ ಹೇಳಿರುವಂತೆ ಕೃಷಿ ಸಮಸ್ಯೆಯೆಂದರೆ ಕೇವಲ ಬೆಳೆ, ಇಳುವರಿ, ರಾಸಾಯನಿಕ ಗೊಬ್ಬರ, ಬೀಜ, ಕೀಟಭಾದೆ – ಇವಿಷ್ಟೆ ಅಲ್ಲ. ಭೂಮಿಯ ಪೌಷ್ಟಿಕಾಂಶವನ್ನು ಕಾಯ್ದುಕೊಳ್ಳುವ ಬಗ್ಗೆ ಗಮನ ನೀಡಬೇಕಾಗಿದೆ. ಸಾಗುವಳಿಯೇತರ ಭೂಮಿಯ ಗುಣ ಮಟ್ಟವನ್ನು ಕಾಯ್ದುಕೊಳ್ಳಬೇಕಾಗಿದೆ. ಈ ಎಲ್ಲ ಉದ್ದೇಶಗಳನ್ನು ಅರಣ್ಯ ಬೆಳೆಸುವ ಕಾರ್ಯಕ್ರಮದ ಮೂಲಕ ಸಾಧಿಸಿಕೊಳ್ಳಬಹುದು.
ಕೊಪ್ಪಳವು ಮೂಲತಃ ಒಣ ಬೇಸಾಯವನ್ನು ಹೊಂದಿರುವ ಜಿಲ್ಲೆಯಾಗಿದೆ. ಬಿತ್ತನೆ ಪ್ರದೇಶದ ಶೇ. ೭೮.೧೦ ರಷ್ಟು ಪ್ರದೇಶ ಮಳೆಯನ್ನು ಅವಲಂಬಿಸಿರುವ ಬಿತ್ತನೆ ಪ್ರದೇಶವಾಗಿದೆ. ಮಳೆಯನ್ನು ಅವಲಂಬಿಸಿಕೊಂಡಿರುವ ಬಿತ್ತನೆ ಪ್ರದೇಶದ ವಿಸ್ತೀರ್ಣ ೨,೮೬,೬೫೨ ಹೆಕ್ಟೇರುಗಳಾಗಿವೆ. ಇಡೀ ಜಿಲ್ಲೆಯಲ್ಲಿ ಬೆಳೆಗಳ ತೀವ್ರತೆ ಕೇವಲ (೧೧೮.೬). ಒಣ ಬೇಸಾಯ ಪ್ರಧಾನವಾಗಿದೆಯೆಂದು ಹತಾಶರಾಗುವ ಅಥವಾ ಮೂಗು ಮುರಿಯುವ ಅವಶ್ಯಕತೆ ಇಲ್ಲ. ಒಣಬೇಸಾಯ ತಂತ್ರಜ್ಞಾನ ಇಂದು ಲಭ್ಯವಿದೆ. ಜಲಾನಯನ ಅಭಿವೃದ್ಧಿ ಕಾರ್ಯಯೋಜನೆ ಇದೆ. ಕೃಷಿ ಇಲಾಖೆ, ಕೃಷಿ ತಜ್ಞರು, ಅಭಿವೃದ್ಧಿ ಆಡಳಿತಗಾರರು, ಮುಂತಾದ ಸಂಗತಿಗಳನ್ನೆಲ್ಲಾ ಒಟ್ಟಿಗೆ ಸಂಘಟಿಸಿ ಕೊಪ್ಪಳ ಜಿಲ್ಲೆಯ ಕೃಷಿ ಅಭಿವೃದ್ಧಿ ಯೋಜನೆ ಸಿದ್ಧಪಡಿಸಬಹುದು. ನಿಜವಾಗಲು ಕೃಷಿಯನ್ನು ಅಭಿವೃದ್ಧಿ ಪಡಿಸುವುದು ಕಷ್ಟವಾಗಬಾರದು. ವಾಣಿಜ್ಯೀಕರಣ, ಲಾಭದಾಯಕತ್ವ, ಉದಾರೀಕರಣ, ಖಾಸಗೀಕರಣ, ರಫ್ತು ವ್ಯಾಪಾರ ಮುಂತಾದ ಉಳ್ಳವರ – ಪ್ರತಿಷ್ಠಿತರ – ನಗರ ವಾಸಿಗಳ ತೀಟೆ – ತಿಂಡಿಗಳಿಗೆ – ವ್ಯಸನಗಳಿಗೆ ಮರುಳಾಗದೆ ಸ್ಥಳೀಯವಾಗಿ – ಸಾಮಾಜಿಕ ಏಣಿ ಶ್ರೇಣಿಯಲ್ಲಿ ಕೆಳಸ್ತರದಲ್ಲಿರುವ ಜನರ, ಜನಸಂಖ್ಯೆಯ ಅರ್ಧದಷ್ಟಿರುವ ಮಹಿಳೆಯರ ಬದುಕನ್ನು ಉತ್ತಮ ಪಡಿಸುವ ಉದ್ದೇಶದಿಂದ ಯೋಜನೆಯನ್ನು ರೂಪಿಸುವುದಾದರೆ ಕೊಪ್ಪಳ ಜಿಲ್ಲೆಯ ಜನರ ಬದುಕನ್ನು ಉತ್ತಮ ಪಡಿಸಬಹುದು. ಕೈಗಾರಿಕೆಗಳೇ ಅಭಿವೃದ್ಧಿ ಎಂಬ ಭ್ರಮೆಯಿಂದ ಮೊದಲು ಮುಕ್ತರಾಗುವ ಅವಶ್ಯಕತೆ ಇದೆ. ಅಭಿವೃದ್ಧಿ ಎಂದರೆ ‘ಜನರ ಅಭಿವೃದ್ಧಿ’, ಜನರ ಅಭಿವೃದ್ಧಿ ಎಂದರೆ ‘ಜನರ ಬದುಕು ಉತ್ತಮಗೊಳ್ಳುವ ಪರಿ’ ಎಂದಾಗಬೇಕು. ಜನರು ಎಂದರೆ ಅದರಲ್ಲಿ ಮಹಿಳೆಯರು ಸೇರಬೇಕು.ಕ ಪ್ಪಳ ಜಿಲ್ಲೆಯ ೧.೯೨ ಲಕ್ಷ ಭೂರಹಿತ ಕೃಷಿ ಕಾರ್ಮಿಕರ ಬದುಕು ಅಭಿವೃದ್ಧಿಯ ಗುರಿಯಾಗಬೇಕು. ಈಗ ಅವರು ಕೇವಲ ಅಭಿವೃದ್ಧಿಯ ಸಾಧನವಾಗಿದ್ದಾರೆ – ಉಪಕರಣಗಳಾಗಿದ್ದಾರೆ. ಅಭಿವೃದ್ಧಿಯಿಂದ ವಂಚಿತರಾಗಿದ್ದಾರೆ. ಕೃಷಿ ಅಭಿವೃದ್ಧಿಯೆಂದರೆ ಆಹಾರೋತ್ಪಾದನೆಯನ್ನು ಏರಿಸುವ ಒಂದು ‘ತಂತ್ರ’ ಎಂಬ ನಮ್ಮ ತಾಂತ್ರಿಕ ಪರಿಭಾಷೆ ಬದಲಾಗಬೇಕು. ಕೃಷಿಯಿಂದ ಹರಿದು ಬರುವ ಸರಕುಗಳು ಜನರಿಗೆ ದೊರೆಗೊಳ್ಳುವ ಪ್ರಕ್ರಿಯೆ ಮುಖ್ಯವಾಗಬೇಕು. ಅಭಿವರದ್ಧಿಯ ‘ಸಹಭಾಗಿತ್ವ’ಎಂದರೆ ಕೇವಲ ಸಾಧನವಾಗಿ ಮಾತ್ರ ಸಹಭಾಗಿಗಳಾಗುವುದಲ್ಲ. ಅಭಿವೃದ್ಧಿಯ ಸಾಧನವಾಗಿರುವ ಜನರು ಅಭಿವೃದ್ಧಿಯಲ್ಲಿ ಪಾಲುದಾರರು ಆಗಬೇಕು.
ಭೂಮಾಲಿಕತ್ವ ಮತ್ತು ಜಮೀನ್ದಾರಿಕೆ
ಕೊಪ್ಪಳ ಜಿಲ್ಲೆಯು ಅತಿ ಹೆಚ್ಚಾಗಿ ಭೂ ರಹಿತ ಕೃಷಿ ಕಾರ್ಮಿಕರನ್ನು ಹೊಂದಿರುವ ಜಿಲ್ಲೆಯಾಗಿದೆ. ಭೂಮಾಲಿಕತ್ವದಲ್ಲಿ ತೀವ್ರ ಸ್ವರೂಪದ ಅಸಮಾನತೆ ಇರುವುದು ಇದರಿಂದ ಸ್ಪಷ್ಟವಾಗುತ್ತದೆ. ಭೂಮಾಲಿಕತ್ವಕ್ಕೆ ಸಂಬಂಧಿಸಿದಂತೆ ಇಲ್ಲಿ ಜಮೀನ್ದಾರಿ ವ್ಯವಸ್ಥೆ ಅಸ್ತಿತ್ವದಲ್ಲಿದೆ. ಈ ಜಿಲ್ಲೆಯಲ್ಲಿ ಭೂಮಾಲಿಕತ್ವವು ಜಮೀನ್ದಾರಿಕೆ ವ್ಯವಸ್ಥೆಯಿಂದ ಕೂಡಿರುವುದಕ್ಕೆ ಕಾರಣವಿದೆ. ಹೈದರಾಬಾದ್ ನಿಜಾಮನ ಆಳ್ವಿಕೆಯಲ್ಲಿ ಕೊಪ್ಪಳವು ಒಂದು ಜಹಗೀರ್ ಆಗಿತ್ತು. ನಿಜಾಮನ ಆಳ್ವಿಕೆಯು ಜಮೀನ್ದಾರಿ ಪದ್ಧತಿಯನ್ನು ಪ್ರೋತ್ಸಾಹಿಸಿತು. ಅದೇ ಪದ್ಧತಿ ಇಂದಿಗೂ ಮುಂದುವರೆದಿರುವುದನ್ನು ಕಾಣಬಹುದು. ಕೋಷ್ಟಕ – ೭.೩ ರಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿನ ಭೂಮಾಲಿಕತ್ವ ರಚನೆಯನ್ನು ನೀಡಲಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಭೂಮಿಯ ಬಳಕೆ
ಕೋಷ್ಟಕ: ೭.೨               

ಕೋಷ್ಟಕದಲ್ಲಿ (೭.೩) ತೋರಿಸಿರುವಂತೆ ಜಿಲ್ಲೆಯಲ್ಲಿ ಹಿಡುವಳಿಗಳ ಸರಾಸರಿ ಗಾತ್ರ ೨.೮೮ ಹೆಕ್ಟೇರುಗಳು. ಆದರೆ ಅತಿ ದೊಡ್ಡ ಹಿಡುವಳಿಗಳಿಗೆ ಸಂಬಂಧಿಸಿದಂತೆ ಸರಾಸರಿ ಹಿಡುವಳಿ ಗಾತ್ರ ೧೪.೨೨ ಹೆಕ್ಟೇರುಗಳು. ಅತಿ ಸಣ್ಣ ಹಿಡುವಳಿಗಳ ಸರಾಸರಿ ಗಾತ್ರ ಕೇವಲ ೦.೬೦ ಹೆಕ್ಟೇರುಗಳು. ಅತಿ ಸಣ್ಣ, ಸಣ್ಣ ಮತ್ತು ಮಧ್ಯಮಗಾತ್ರದ ಹಿಡುವಳಿಗಳನ್ನು ಕೂಡಿಸಿ ರೈತಾಪಿ ಹಿಡುವಳಿಗಳೆಂದು ಮತ್ತು ಉಳಿದ ಎರಡು ಬಗೆಯ ಹಿಡುವಳಿಗಳನ್ನು ಕೂಡಿಸಿ ಜಮೀನ್ದಾರಿ ಹಿಡುವಳಿಗಳೆಂದು ಕರೆಯೋಣ. ಈಗ ನಮಗೆ ಭೂಮಾಲಿಕತ್ವದಲ್ಲಿನ ಅಸಮಾನತೆಯ ಕಲ್ಪನೆ ಸ್ಪಷ್ಟವಾಗಿ ಮೂಡುತ್ತದೆ.
ಹಿಡುವಳಿಗಳ ಸಂಖ್ಯೆಯಲ್ಲಿ ರೈತಾಪಿ ಹಿಡುವಳಿಗಳ ಪಾಲು ಶೇ. ೭೯.೯೧ ರಷ್ಟಿದ್ದರೆ ಜಮೀನ್ದಾರಿ ಹಿಡುವಳಿಗಳ ಪಾಲು ಕೇವಲ ಶೇ. ೨೦.೦೯ ರಷ್ಟಿದೆ. ಇದರ ಅರ್ಥ ಇಷ್ಟೆ! ರೈತಾಪಿ ಹಿಡುವಳಿಗಳು ಶೇ. ೭೯.೯೧ ಇದ್ದರೆ ಜಮೀನ್ದಾರಿ ಹಿಡುವಳಿಗಳ ಪ್ರಮಾಣವು ಶೇ. ೨೦.೦೯ ಇದೆ. ಆದರೆ ಹಿಡುವಳಿ ಪ್ರದೇಶಕ್ಕೆ ಸಂಬಂಧಿಸಿದಂತೆ ಹೇಳುವುದಾದರೆ ಶೇ. ೭೯.೯೧ ರಷ್ಟಿರುವ ರೈತರು ಹಿಡುವಳಿ ಪ್ರದೇಶದಲ್ಲಿ ಕೇವಲ ಶೇ. ೪೯.೧೧ ರಷ್ಟನ್ನು ಮಾತ್ರ ಪಡೆದಿದ್ದರೆ ಶೇ. ೨೦.೦೯ ರಷ್ಟಿರುವ ಜಮೀನ್ದಾರರು ಶೇ. ೫೦.೮೯ ರಷ್ಟು ಹಿಡುವಳಿ ಪ್ರದೇಶದ ಮೇಲೆ ಮಾಲಿಕತ್ವ ಪಡೆದಿದ್ದಾರೆ. ದೊಡ್ಡ ಮತ್ತು ಅತಿ ದೊಡ್ಡ ಜಮೀನ್ದಾರರ ಪ್ರಮಾಣ ಕೇವಲ ಶೇ. ೨೦.೦೯ ರಷ್ಟಿದೆ. ಆದರೆ ಇವರು ಮಾಲಿಕತ್ವ ಹೊಂದಿರುವ ಪ್ರದೇಶದ ಪ್ರಮಾಣ ಶೇ. ೫೦.೮೯. ಸಣ್ಣ, ಅತಿ ಸಣ್ಣ ಮತ್ತು ಮಧ್ಯಮ ಗಾತ್ರದ ರೈತರ ಪ್ರಮಾಣ ಶೇ. ೭೯.೯೧ ರಷ್ಟಿದ್ದರೂ ಜಮೀನಿನಲ್ಲಿ ಇವರ ಪಾಲು ಕೇವಲ ಶೇ. ೮೯.೧೧. ರೈತಾಪಿ ವ್ಯವಸ್ಥೆಯಲ್ಲಿ ಹಿಡುವಳಿಗಳ ಸರಾಸರಿ ಗಾತ್ರ ೧.೭೭ ಹೆಕ್ಟೇರುಗಳಾದರೆ ಜಮೀನ್ದಾರಿ ಹಿಡುವಳಿಗಳ ಸರಾಸರಿ ಗಾತ್ರ ೭.೩೦ ಹೆಕ್ಟೇರುಗಳಾಗಿದೆ.
ಭೂಮಾಲಿಕತ್ವದ ಅಸಮಾನತೆ ಮತ್ತು ಕೃಷಿ ಕಾರ್ಮಿಕರು
ಕೊಪ್ಪಳ ಜಿಲ್ಲೆಯ ಭೂ ಮಾಲೀಕತ್ವದಲ್ಲಿ ತೀವ್ರ ಸ್ವರೂಪದ ಅಸಮಾನತೆಯಿರುವ ಸಂಗತಿಯನ್ನು ಈಗಾಗಲೆ ನೋಡಿದ್ದೇವೆ. ಇದಕ್ಕೆ ಪೂರಕವಾಗಿ ಈಗ ನಾವು ಕೊಪ್ಪಳ ಜಿಲ್ಲೆಯಲ್ಲಿರುವ ಕೃಷಿ ಕಾರ್ಮಿಕರ ಪ್ರಮಾಣವನ್ನು ನೋಬಹುದು. ಕರ್ನಾಟಕದ ೨೭ ಜಿಲ್ಲೆಗಳ ಪೈಕಿ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರನ್ನು ಅತಿ ಹೆಚ್ಚಾಗಿ ಪಡೆದಿರುವ ಜಿಲ್ಲೆ ಕೊಪ್ಪಳ. ಈ ಜಿಲ್ಲೆಯಲ್ಲಿನ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ. ೪೬.೩೫. ರಾಜ್ಯಮಟ್ಟದಲ್ಲಿ ಇದರ ಪ್ರಮಾಣ ಕೇವಲ ಶೇ. ೨೮.೯೧. ಕೃಷಿ ಕಾರ್ಮಿಕರ ಪ್ರಮಾಣ ಅಧಿಕವಾಗಿರುವುದೇ ಭೂ ಮಾಲೀಕತ್ವದಲ್ಲಿನ ಅಸಮಾನತೆಗೆ ಸೂಚನೆಯಾಗಿದೆ.
ಕರ್ನಾಟಕ ರಾಜ್ಯದ ಒಟ್ಟು ಜನಸಂಖ್ಯೆಯಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೨.೧೩. ಆದರೆ ರಾಜ್ಯದ ಒಟ್ಟು ಕೃಷಿ ಕಾರ್ಮಿಕರಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೩.೮೫. ರಾಜ್ಯದ ಒಟ್ಟು ಮಹಿಳಾ ಕೃಷಿ ಕಾರ್ಮಿಕರಲ್ಲಿ ಕೊಪ್ಪಳ ಜಿಲ್ಲೆಯ ಪಾಲು ಶೇ. ೪.೫೨. ಕರ್ನಾಟಕ ರಾಜ್ಯಮಟ್ಟದಲ್ಲಿ ಜನಸಂಖ್ಯೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಕೇವಲ ಶೇ. ೧೧.೧೨. ಆದರೆ ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ. ೨೦.೧೦.
ಭೂಮಾಲೀಕತ್ವ ವ್ಯವಸ್ಥೆಗೆ ಸಂಬಂಧಿಸಿದ ಅಸಮಾನತೆಯನ್ನು ಸರಿಪಡಿಸದೆ, ಬೃಹತ್ ಪ್ರಮಾಣದಲ್ಲಿ ಈ ಜಿಲ್ಲೆಯಲ್ಲಿರುವ ಭೂರಹಿತ ಕೃಷಿ ಕಾಮಿಕರ ಬದುಕನ್ನು ನೇರೂಪ ಮಾಡದೆ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯ ಸಮಸ್ಯೆಯನ್ನು ನಿವಾರಿಸಲು ಸಾಧ್ಯವಿಲ್ಲ. (ಸೂರಜ್ ಬಂದೋಪಾಧ್ಯಾಯ ಮತ್ತು ಡೋನಾಲ್ಡ್ ವನ್‌ ಇಸ್ಟೆನ್ – ೧೯೯೧).
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೮. ಕೈಗಾರಿಕೀಕರಣ
ಈ ಅಧ್ಯಾಯದ ಮುಖ್ಯ ಉದ್ದೇಶ ಕೊಪ್ಪಳ ಜಿಲ್ಲೆಯ ಕೈಗಾರಿಕಾ ಬೆಳವಣಿಗೆ ಬಗ್ಗೆ ಒಂದು ಸ್ಥೂಲ ಚಿತ್ರವನ್ನು ನೀಡುವುದು. ಇಲ್ಲಿ ಕೈಗಾರಿಕೀಕರಣವನ್ನು ಕೃಷಿಯೇತರ ಚಟುವಟಿಕೆಯೆಂದು ನಿರ್ವಚಿಸಿಕೊಳ್ಳಲಾಗಿದೆ. ಈ ಅರ್ಥದಲ್ಲಿ ಕೈಗಾರಿಕೀಕರಣದ ವ್ಯಾಪ್ತಿಯೊಳಗೆ ಆಧುನಿಕ ಸಣ್ಣ, ಮಧ್ಯಮ ಮತ್ತು ದೊಡ್ಡ ಉದ್ಯಮಗಳು ಹಾಗೂ ಗೃಹ/ಗುಡಿ ಕೈಗಾರಿಕೆಗಳು, ಸಾಂಪ್ರದಾಯಿಕ ಕಸಬುದಾರಿಕೆ, ಪೆಟ್ಟಿಗೆ ಅಂಗಡಿಗಳು, ಕಿರಾಣಿ ಅಂಗಡಿಗಳು ಇತ್ಯಾದಿ ಸೇರುತ್ತವೆ. ಈ ಬಗೆಯ ಕೃಷಿಯೇತರ ಚಟುವಟಿಕೆಗಳಿಗೆ ಮಹತ್ವ ಏಕೆ ನೀಡಬೇಕು ಎನ್ನುವುದನ್ನು ಸ್ವಲ್ಪ ವಿಸ್ತಾರವಾಗಿಯೆ ಚರ್ಚೆ ಮಾಡಬೇಕಾಗಿದೆ. ನಮಗೆಲ್ಲ ತಿಳಿದಿರುವಂತೆ ಕೃಷಿ ಭೂಮಿಯ ಪೂರೈಕೆ ಸೀಮಿತವಾಗಿದೆ. ಅಂತ ಮೇಲೆ ಅದರ ಮೇಲೆ ಅವಲಂಬಿಸಿಕೊಳ್ಳುವವರ ಸಂಖ್ಯೆಯೂ ಮಿತವಾಗಿರಬೇಕು. ಎರಡು ವಿಧಾನಗಳಿಂದ ಕೃಷಿ ವಿಸ್ತರಣೆ ಸಾಧ್ಯ. ಮೊದಲನೆಯದು ಹೆಚ್ಚು ಭೂಮಿಯನ್ನು ಸಾಗುವಳಿಗೆ ತೊಡಗಿಸುವುದು. ಅದರ ಇದು ಸುಲಭದ ಕೆಲಸವಲ್ಲ. ಮತ್ತು ಇದು ಅನಂತವಾದ ಪ್ರಕ್ರಿಯೆಯಲ್ಲ. ಎರಡನೆಯ ವಿಧಾನವೆಂದರೆ ಆಧುನಿಕ ವಿಜ್ಞಾನ ಮತ್ತು ತಂತ್ರಜ್ಞಾನ ಬಳಸಿಕೊಂಡು ಸಾಂದ್ರ ಬೇಸಾಯ ಮಾಡುವುದು.
ಈ ಎರಡೂ ವಿಧಾನದಲ್ಲಿ ಉಂಟಾಗುವ ಕೃಷಿ ಅಭಿವೃದ್ಧಿಯಿಂದ ಸಮಾಜದ ಕೆಳವರ್ಗಗಳಿಗೆ ಅನುಕೂಲವಾಗುತ್ತದೆ ಎಂದು ಖಚಿತವಾಗಿ ಹೇಳುವುದು ಸಾಧ್ಯವಿಲ್ಲ ೧೯೭೦ರ ದಶಕದಲ್ಲಿ ದೇಶದ ವಿವಿಧ ಭಾಗಗಳಲ್ಲಿ ಸಂಭವಿಸಿದ ಹಸಿರು ಕ್ರಾಂತಿಯಿಂದ ಇದು ಸ್ಪಷ್ಟವಾಗಿದೆ. ಆಧುನಿಕ ಕೃಷಿಯನ್ನು ಅಳವಡಿಸಿಕೊಳ್ಳಲು ಹಿಡುವಳಿಗಳ ಗಾತ್ರ ದೊಡ್ಡದಿರಬೇಕು. ಇದರಿಂದಾಗಿ ಆಧುನೀಕರಣದ ಲಾಭ ಬಹುತೇಕ ಸಂದರ್ಭದಲ್ಲಿ ದೊಡ್ಡ ಕೃಷಿಕರ ಪಾಲಾಗಿದೆ. ಇದರ ಜೊತೆಗೆ ಈ ಬಗೆಯ ಕೃಷಿಯು ಹೆಚ್ಚು ಉದ್ಯೋಗ ಸೃಷ್ಟಿಸುತ್ತದೆ ಎಂದು ಹೇಳಲೂ ಸಾಧ್ಯವಿಲ್ಲ.
ಕೃಷಿಯ ಬೆಳವಣಿಗೆಯು ನಮ್ಮ ಗ್ರಾಮೀಣ ಪ್ರದೇಶದ ಎಲ್ಲ ಸಮಸ್ಯೆಗಳನ್ನು ಪರಿಹರಿಸುತ್ತದೆ ಎಂದು ಭಾವಿಸುವಂತಿಲ್ಲ. ಏರುತ್ತಿರುವ ಜನಸಂಖ್ಯೆ, ಉದ್ಯೋಗಿಗಳ ಪೂರೈಕೆ ಹಿನ್ನೆಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳ ಬೆಳವಣಿಗೆಗೆ ಮಹತ್ವ ಬಂದಿದೆ.
ಯೋಜಿತ ಅಭಿವೃದ್ಧಿಯ ಆರಂಭದ ದಿಸೆಯಲ್ಲಿ ಕೆಲವು ಉದ್ದಿಮೆಗಳನ್ನಾದರೂ ಹಿಂದುಳಿದಿರುವ ಪ್ರದೇಶಗಳಲ್ಲಿ ಸ್ಥಾಪಿಸಿ ಅಲ್ಲಿನ ಸಮಸ್ಯೆಗಳನ್ನು ಪರಿಹರಿಸಲಾಗುತ್ತದೆ ಎಂಬ ನಂಬಿಕೆಯಿತ್ತು. ಆದರೆ ಅದು ಯಶಸ್ವಿಯಾಗಲಿಲ್ಲ. ವಾಸ್ತವವಾಗಿ ಅದು ಬೇರೆ ರೀತಿಯ ಸಮಸ್ಯೆಗಳನ್ನು ಹುಟ್ಟು ಹಾಕಿತು. ವರಮಾನ – ಸಂಪತ್ತಿನ ಕೇಂದ್ರೀಕರಣ, ಅತಿಯಾದ ಬಂಡವಾಳ ವಿನಿಯೋಜನೆ, ಉದ್ಯಮಗಳ ದಟ್ಟಣೆ ಮುಂತಾದ ಸಮಸ್ಯೆಗಳು ಉದ್ಭವವಾದವು. ಇದಕ್ಕೆ ಪರಿಹಾರವಾಗಿ ೧೯೭೦ರ ದಶಕದಲ್ಲಿ ಸಣ್ಣ ಉದ್ದಿಮೆಗಳನ್ನು ಪ್ರೋತ್ಸಾಹಿಸಲು ಸರ್ಕಾರ ನಿರ್ಧರಿಸಿತು. ಸಣ್ಣ ಉದ್ದಿಮೆಗಳಿಗೆ ಮಹತ್ವ ನೀಡಬೇಕೆಂಬ ವಿಚಾರ ಆರಂಭದಿಂದಲೂ ಇತ್ತು. ಗಾಂಧಿವಾದಿಗಳು ಸಾಂಪ್ರದಾಯಿಕ ಗುಡಿ ಗೃಹ ಕೈಗಾರಿಕೆಗಳನ್ನು ಪ್ರೋತ್ಸಾಹಿಸಬೇಕು ಎಂಬ ವಾದ ಮಾಡುತ್ತಿದ್ದರೆ ನೆಹರೂ ಅವರ ಗುಂಪು ಆಧುನಿಕ ಸಣ್ಣ ಉದ್ದಿಮೆಗಳನ್ನು ಪ್ರೋತ್ಸಾಹಿಸಬೇಕೆಂದು ವಾದಿಸುತ್ತಿತ್ತು. ಈ ಎರಡೂ ವಾದ – ಪ್ರತಿ ವಾದಗಳ ನಡುವೆ ರಾಜಿ ಸೂತ್ರವಾಗಿ ಎರಡು ಬಗೆಯ ಸಣ್ಣ ಉದ್ದಿಮೆಗಳಿಗೂ ಪ್ರೋತ್ಸಾಹ ನೀಡಬೇಕೆಂಬ ತೀರ್ಮಾನವಾಯಿತು.
ಈ ಕೆಳಗಿನ ಉದ್ದೇಶಗಳಿಗಾಗಿ ಸಣ್ಣ ಉದ್ದಿಮೆಗಳನ್ನು ಪ್ರೋತ್ಸಾಹಿಸಬೇಕೆಂದು ಸರ್ಕಾರ ಹೇಳಿದೆ.
೧. ಸಣ್ಣ ಉದ್ದಿಮೆಗಳನ್ನು ಕಡಿಮೆ ಬಂಡವಾಳದಿಂದ ನಿರ್ಮಿಸಬಹುದು.
೨. ಇವು ಶ್ರಮ ಆಧರಿಸಿದ ತಂತ್ರವನ್ನು ಬಳಸುತ್ತವೆ. ಆದ್ದರಿಂದ ನಿರುದ್ಯೋಗಕ್ಕೆ ಇದು ಪರಿಹಾರ ಒದಗಿಸಬಲ್ಲದು.
೩. ಇವುಗಳನ್ನು ಯಾವುದೇ ಪರಿಸರದಲ್ಲೂ ಸ್ಥಾಪಿಸಬಹುದಾಗಿದೆ.
೪. ಇವು ವಿಕೇಂದ್ರೀಕೃತ ಕೈಗಾರಿಕೀಕರಣಕ್ಕೆ ಸೂಕ್ತವಾಗಿದೆ.
೫. ಕಡಿಮೆ ಬಂಡವಾಳ ಮತ್ತು ಸರಳ ತಂತ್ರಜ್ಞಾನದಿಂದ ಇವುಗಳನ್ನು ಅಭಿವೃದ್ಧಿ ಪಡಿಸಬಹುದು. ಈ ಕಾರಣದಿಂದ ಸಮಾಜದ ಎಲ್ಲ ವರ್ಗಗಳಲ್ಲೂ ಉದ್ಯಮ ಪತಿಗಳ ಬೆಳವಣಿಗೆ ಸಾಧ್ಯ. ಸಂಪತ್ತಿನ ಮರು ವಿತರಣೆ ಇದರಿಂದ ಸಾಧ್ಯವಾಗುತ್ತದೆ.
ಸಣ್ಣ ಉದ್ದಿಮೆಗಳಿಗೆ ಸಂಬಂಧಿಸಿದಂತೆ ಪಟ್ಟಿ ಮಾಡಿದ ಲಾಭಗಳು ವಾಸ್ತವವಾಗಿ ಸೃಷ್ಟಿಯಾಗಲಿಲ್ಲ. ಇಂದು ಆಧುನಿಕ ಸಣ್ಣ ಉದ್ದಿಮೆಗಳು ಮತ್ತು ಬೃಹತ್ ಉದ್ದಿಮೆಗಳ ನಡುವೆ ವ್ಯತ್ಯಾಸವೇ ತುಂಬಾ ತೆಳುವಾಗಿದೆ. ತಂತ್ರಜ್ಞಾನ, ಕಚ್ಚಾ ಸಾಮಗ್ರಿಗಳ ಉಪಯೋಗ, ಆಧುನಿಕ ವಾಣಿಜ್ಯ ವ್ಯವಸ್ಥೆಗಳ ಅಗತ್ಯ ಮುಂತಾದವುಗಳ ದೃಷ್ಟಿಯಿಂದ ಇವೆರಡೂ ಬಗೆಯ ಉದ್ದಿಮೆಗಳಲ್ಲಿ ವ್ಯತ್ಯಾಸಗಳು ಇಲ್ಲ. ಈ ಕಾರಣದಿಂದಲೇ ಅವು ಶ್ರಮಸಾಂತ್ರ ಎನ್ನುವಂತಿಲ್ಲ. ಸಂಪತ್ತಿನ ಮರು ವಿತರಣೆ ಅವುಗಳಿಂದ ಸಾಧ್ಯವಾಗಿದೆ ಎಂದು ಹೇಳಲು ಸಾಧ್ಯವಿಲ್ಲ. ಅಭಿವೃದ್ಧಿಯಲ್ಲಿನ ಪ್ರಾದೇಶಿಕ ಅಸಮಾನತೆಯನ್ನು ತೊಡೆಯುವಲ್ಲಿ ಅವು ಯಶಸ್ವಿಯಾಗಲಿಲ್ಲ. ಈ ನಿಟ್ಟಿನಲ್ಲಿ ಉದ್ಯೋಗ ಒದಗಿಸುವ ಪರಿಣಾಮಕಾರಿ ಕಾರ್ಯ ನಡೆದದ್ದು ಅಸಂಘಟಿತವಲಯದಲ್ಲಿ ! ಎರಡು ಮುಖ್ಯ ಕಾರಣಗಳಿಗಾಗಿ ಇದನ್ನು ಅಸಂಘಟಿತ ವಲಯ ಎಂದು ಕರೆಯಲಾಗಿದೆ. ಒಂದನೆಯದಾಗಿ ಈ ವಲಯದಲ್ಲಿನ ಕಾರ್ಮಿಕರು ಅಸಂಘಟಿತರು, ಎರಡನೆಯದಾಗಿ ಇದೊಂದು ಅನಧಿಕೃತ ವಲಯವಾಗಿದೆ. ಏಕೆಂದರೆ ಈ ವಲಯದಲ್ಲಿನ ಚಟುವಟಿಕೆಗಳಿಗೆ ಕಾನೂನು – ನೀತಿ – ನಿಯಮಗಳು ಅನ್ವಯವಾಗುವುದಿಲ್ಲ. ಜೊತೆಗೆ ಇದು ಆಧುನಿಕ ಪ್ರಭುತ್ವ ನೀಡುವ ಸೌಲಭ್ಯ ಸವಲತ್ತುಗಳನ್ನು ಅಷ್ಟಾಗಿ ಬಳಸಿಕೊಳ್ಳುತ್ತಿಲ್ಲ. ಇಲ್ಲಿ ಕುಟುಂಬ ಸದಸ್ಯರ ಪರಿಶ್ರಮದಿಂದ ಉದ್ದಿಮೆ ನಡೆಯುತ್ತದೆ. ಇಲ್ಲಿ ವ್ಯವಹಾರದ ಒಟ್ಟು ಉದ್ದೇಶವು ಲಾಭಗಳಿಸುವುದಕ್ಕಿಂತ ಕುಟುಂಬದ ಸದಸ್ಯರಿಗೆ ಅನ್ನ – ಆಶ್ರಯ ಒದಗಿಸುವುದಾಗಿದೆ. ಆದ್ದರಿಂದ ಕೈಗಾರಿಕೀಕರಣ ಎಂಬುದನ್ನು ಕೃಷಿಯೇತರ ಚಟುವಟಿಕೆಗಳು ಎಂದು ವ್ಯಾಖ್ಯಾನಿಸಿಕೊಳ್ಳುವುದು ಒಳ್ಳೆಯರು. ಇಲ್ಲಿ ಆಧುನಿಕ ಕೃಷಿಯೇತರ ಚಟುವಟಿಕೆಗಳ ಜೊತೆಗೆ ಸಾಂಪ್ರದಾಯಿಕ ಕೃಷಿಯೇತರ ಚಟುವಟಿಕೆಗಳು ಸೇರಿಕೊಳ್ಳುತ್ತವೆ. ಈ ಎಲ್ಲ ಅಂಶಗಳನ್ನು ಗಮನದಲ್ಲಿಟ್ಟುಕೊಂಡು ಕೊಪ್ಪಳ ಜಿಲ್ಲೆಯ ಕೃಷಿಯೇತರ ಚಟುವಟಿಕೆಗಳ ಸ್ಥಿತಿ ಮತ್ತು ಸಾಧ್ಯತೆಗಳನ್ನು ಪರಿಶೀಲಿಸಬೇಕಾಗಿದೆ.
ಕೈಗಾರಿಕೀಕರಣ: ಕೆಲವು ಸೈದ್ಧಾಂತಿಕ ಪ್ರಶ್ನೆಗಳು
ಸ್ವಾತಂತ್ರ್ಯೋತ್ತರ ಭಾರತದಲ್ಲಿ ಅಭಿವೃದ್ಧಿಯ ಚುಕ್ಕಾಣಿಯು ಪ್ರಭುತ್ವದ ವಶದಲ್ಲಿತ್ತು. ೧೯೯೧ ರಲ್ಲಿ ಪ್ರಾರಂಭವಾದ ಉದಾರೀಕರಣ ನೀತಿಯಿಂದಾಗಿ ಈಗ ಸ್ಥಿತಿ ಬದಲಾವಣೆಯಾಗಿದೆ. ಆದರೆ ಅಭಿವೃದ್ಧಿಯ ಮೂಲ ಉದ್ದೇಶ ಮಾತ್ರ ಅಂದು ಮತ್ತು ಇಂದು ಒಂದೇ ಆಗಿದೆ. ಆ ಉದ್ದೇಶವೆಂದರೆ ಆರ್ಥಿಕ ಅಭಿವೃದ್ಧಿಯ ಮೂಲಕ ಸಮಾಜದಲ್ಲಿ ಪರಿವರ್ತನೆಯನ್ನು ತರುವುದು. ಇದಕ್ಕೆ ಅಳವಡಿಸಿಕೊಂಡ ಕಾರ್ಯ ವಿಧಾನದಲ್ಲಿ ಇಂದು ಬದಲಾವಣೆಯಾಗಿದೆ. ಸ್ವಾತಂತ್ರ್ಯಾ ನಂತರದ ದಿನಗಳಲ್ಲಿ ಪ್ರಭುತ್ವ (state) ನೇರ ಪಾಲುಗೊಳ್ಳುವ ಮೂಲಕ ಪರಿವರ್ತನೆಗೆ ಚಾಲನೆ ನೀಡುವ ಕೆಲಸ ನಡೆಯುತ್ತಿತ್ತು. ಈಗ ಪ್ರಭುತ್ವದ ಪಾತ್ರ – ಗಾತ್ರದಲ್ಲಿ ಬದಲಾವಣೆಯಾಗಿದೆ. ಸರ್ಕಾರದ ನೇರ ಸಹಭಾಗಿತ್ವವನ್ನು ಬಂಡವಾಳ ವಿರೋಧಿಸುತ್ತದೆ. ಉದಾರೀಕರಣದ ಉದ್ದೇಶ, ಪ್ರಭುತ್ವವನ್ನು ಕ್ಷೀಣಿಸಬೇಕೆಂಬುದಲ್ಲ. ಅದು ಬಂಡವಾಳದ ನಿರ್ವಹಣೆಗೆ ಪೂರಕವಾದ ವಾತಾವರಣ ಸೃಷ್ಟಿಸಬೇಕು. ಅದರ ಪಾತ್ರ ಪೂರಕವಾಗಿರಬೇಕೆ ವಿನಃ ಪ್ರಧಾನವಾಗಿರಬಾರದು ಎಂಬುದು ಇಂದಿನ ವಿಚಾರವಾಗಿದೆ. ಮೂಲಭೂತ ಸೌಲಭ್ಯಗಳನ್ನು ಒದಗಿಸುವುದು, ಸಂಘಟಿತ ಕಾರ್ಮಿಕರಿಂದ ಉಂಟಾಗುವ ವಿವಾದಗಳನ್ನು ಪರಿಹರಿಸುವುದು ಬಂಡವಾಳ ವಿನಿಯೋಜನೆ ಸಂಚಲನೆಗೆ ಅನುವು ಮಾಡಿಕೊಡುವುದು ಹಾಗೂ ಹೂಡಿದ ಬಂಡವಾಳವನ್ನು ವಾಪಸ್ಸು ಹಿಂತೆಗೆದುಕೊಳ್ಳಲು ಅನುಕೂಲವಾಗುವಂತೆ ಕಾನೂನು ರೂಪಿಸುವುದು ಮುಂತಾದವು ಇಂದು ಪ್ರಭುತ್ವ ನಿರ್ವಹಿಸಬೇಕಾಗಿರುವ ಕಾರ್ಯಭಾರವಾಗಿದೆ.
ಅಭಿವೃದ್ಧಿ ಯೋಜನೆ ದೃಷ್ಟಿಯಿಂದ ಇಂದು ಜಿಲ್ಲೆಯು ಒಂದು ಘಟಕವಾಗಿ ರೂಪುಗೊಂಡಿದೆ. ಇತ್ತೀಚೆಗಿನ ದಿನಗಳಲ್ಲಿ ಅಭಿವೃದ್ಧಿ ಕಾರ್ಯಕ್ರಮಗಳ ಅನುಷ್ಠಾನದ ದೃಷ್ಟಿಯಿಂದ ತಾಲ್ಲೂಕನ್ನು ಘಟಕವನ್ನಾಗಿಸಬೇಕೆಂಬ ವಾದವೂ ಇದೆ. ಇದಕ್ಕೆ ಕಾರಣ ಜಿಲ್ಲೆಯನ್ನು ಒಂದು ಅಭಿವೃದ್ಧಿ ಘಟಕವಾಗಿಸಿದಾಗ, ಆ ಜಿಲ್ಲೆಯೊಳಗಿನ ಮುಂದುವರಿದ ತಾಲ್ಲೂಕುಗಳು ಅಭಿವೃದ್ಧಿಯ ಎಲ್ಲ ಸವಲತ್ತುಗಳನ್ನು ಪಡೆದುಕೊಂಡುಬಿಡುವ ಸಾಧ್ಯತೆ ಇದೆ. ಜಿಲ್ಲೆಯು ಹಿಂದುಳಿದಿರಬಹುದು. ಹಿಂದುಳಿದ ಜಿಲ್ಲೆಯೊಳಗೆ ಮುಂದುವರಿದ ತಾಲ್ಲೂಕುಗಳಿರಬಹುದು. ಇದಕ್ಕೆ ನಿದರ್ಶನವಾಗಿ ಕೊಪ್ಪಳ ಜಿಲ್ಲೆಯನ್ನು ತೆಗೆದುಕೊಳ್ಳಬಹುದು. ಯಾವುದೇ ಮಾನದಂಡದಿಂದ ನೋಡಿದರೂ ಇದು ಅತ್ಯಂತ ಹಿಂದುಳಿದ ಜಿಲ್ಲೆಯಾಗಿದೆ. ಆದರೆ ಜಿಲ್ಲೆಯೊಳಗೆ ಗಂಗಾವತಿಯು ತುಂಬಾ ಮುಂದುವರಿದ ತಾಲ್ಲೂಕಾಗಿದೆ. ಇದೇ ರೀತಿ ಅನೇಕ ಹಿಂದುಳಿದ ಜಿಲ್ಲೆಗಳಲ್ಲಿ ಕೈಗಾರಿಕೆಗಳ ದೃಷ್ಟಿಯಿಂದ ಮುಂದುವರಿದ ತಾಲ್ಲೂಕುಗಳಿವೆ. ಸರ್ಕಾರದ ಸಹಾಯಧನ, ತೆರಿಗೆ ರಿಯಾಯಿತಿ, ಕಡಿಮೆ ಬಡ್ಡಿಯಲ್ಲಿ ಸಾಲ ಸೌಲಭ್ಯ, ಸಬ್ಸಿಡಿ ಮುಂತಾದ ಸವಲತ್ತುಗಳನ್ನು ಮುಂದುವರಿದ ತಾಲ್ಲೂಕುಗಳು ಪಡೆದುಕೊಂಡು ಬಿಡುವ ಸಾಧ್ಯತೆ ಇದೆ. ಈ ದೃಷ್ಟಿಯಿಂದ ತಾಲ್ಲೂಕನ್ನು ಅಭಿವೃದ್ಧಿಯ ಘಟಕವನ್ನಾಗಿಸಬೇಕೆಂಬ ವಾದವಿದೆ. ಆದರೆ ಇಂದು ಜಿಲ್ಲೆಯನ್ನು ಅಭಿವೃದ್ಧಿ ಘಟಕವನ್ನಾಗಿ ಮಾಡಿಕೊಂಡು ಅಭಿವೃದ್ಧಿ ಯೋಜನೆಗಳನ್ನು ರೂಪಿಸುವ ಕೆಲಸ ನಡೆದಿದೆ. ಅಭಿವೃದ್ಧಿ ಹಾಗೂ ಆಡಳಿತ ಎರಡರ ದೃಷ್ಟಿಯಿಂದಲೂ ಜಿಲ್ಲೆಯ ಗಾತ್ರ ಚಿಕ್ಕದಾಗಿದ್ದರೆ ಅನುಕೂಲ ಎನ್ನಲಾಗಿದೆ. ಈ ಕಾರಣದಿಂದಾಗಿಯೇ ಕರ್ನಾಟಕದಲ್ಲಿ ಹೊಸ ಜಿಲ್ಲೆಗಳನ್ನು ರೂಪಿಸಲಾಗಿದೆ. ಜಿಲ್ಲೆಯ ಗಾತ್ರ ಚಿಕ್ಕದಾಗಿದ್ದರೆ ಅಭಿವೃದ್ಧಿ ಹಾಗೂ ಆಡಳಿತ ಚುರುಕುಗೊಳ್ಳುತ್ತವೆ. ಅವುಗಳ ಕಾರ್ಯಕ್ಷಮತೆ ಉತ್ತಮಗೊಳ್ಳುತ್ತದೆ ಎಂಬುದರ ಬಗ್ಗೆ ಭಿನ್ನಾಭಿಪ್ರಾಯಗಳಿಲ್ಲ. ಆದರೆ ಅಭಿವೃದ್ಧಿಯ ಗುರಿ, ವಿಧಾನ ಮುಂತಾದವುಗಳ ಬಗ್ಗೆ ಧಾರಾಳ ಟೀಕೆಗಳಿವೆ. ಈ ಬಗೆಗಿನ ಚರ್ಚೆ ಇಲ್ಲಿ ಪ್ರಸ್ತುತ ಎಂದು ಭಾವಿಸಲಾಗಿದೆ.
ಆರ್ಥಿಕ ಪ್ರಗತಿ – ಅಭಿವೃದ್ಧಿಯಿಂದ ಸಾಮಾಜಿಕ ಪರಿವರ್ತನೆ, ಜನರ ಜೀವನ ಉತ್ತಮಗೊಳ್ಳುವುದು ನಡೆಯುತ್ತಿಲ್ಲ. ಅಭಿವೃದ್ಧಿ ಮಟ್ಟ ಉತ್ತಮವಾಗಿರುವಾಗಲೂ ವರಮಾನ – ಉತ್ಪನ್ನಗಳು ಉನ್ನತ ಮಟ್ಟಕ್ಕೇರಿದ ಸಂದರ್ಭದಲ್ಲೂ ಬಡತನ – ಕಡು ಬಡತನ ತೀವ್ರಗೊಳ್ಳುವ ಸಂಗತಿ ನಮ್ಮ ಮುಂದಿದೆ. ಇದಕ್ಕೆ ಪರಿಹಾರವನ್ನು ಒಂದು ಕಾಲದಲ್ಲಿ ಸಂಪತ್ತಿನ ಮರು ವಿತರಣೆಯಲ್ಲಿ ಕಂಡುಕೊಳ್ಳಲಾಗಿತ್ತು. ಆದರೆ ಅದು ಕಾರ್ಯ ಸಾಧುವಲ್ಲ ಎಂಬುದು ಈಗ ಸಿದ್ಧವಾಗಿದೆ. ಈಗ ಚರ್ಚೆಯಲ್ಲಿರುವ ಸಂಗತಿಯೆಂದರೆ ಜನರಿಗೆ ಮೂಲಭೂತ ಅವಶ್ಯಕತೆಗಳನ್ನು ಒದಗಿಸುವುದು. ಸಂಪತ್ತಿನ ಮರು ವಿತರಣೆಯಿಲ್ಲದೆ ಅಸಮಾನತೆ – ಬಡತನ ದೂರವಾಗಬೇಕಾದರೆ ಸಮಾಜದ ಪ್ರತಿಯೊಬ್ಬನಿಗೂ ಆಧುನೀಕರಣ – ಉದಾರೀಕರಣ ಪ್ರಕ್ರಿಯೆಯಲ್ಲಿ ಸಹಭಾಗಿಯಾಗಲು ಅವಕಾಶವಿರಬೇಕು. ಅದಕ್ಕಾಗಿ ಜನರಿಗೆ ಶಿಕ್ಷಣ, ಆರೋಗ್ಯ, ನೀರು, ಆಹಾರ, ಸಾರಿಗೆ, ಮುಂತಾದ ಸೌಲಭ್ಯಗಳ ಪೂರೈಕೆಯಾಗಬೇಕು. ಕೃಷಿಯೇತರ ಚಟುವಟಿಕೆಗಳನ್ನು ಬಂಡವಾಳ ವಿನಿಯೋಜನೆ ದೃಷ್ಟಿಗಿಂತ ಅವು ಜನರಿಗೆ ಒದಗಿಸಬಹುದಾದ ಹಕ್ಕುದಾರಿಕೆ-ಉದ್ಯೋಗಗಳ ದೃಷ್ಟಿಯಿಂದ ನೋಡುವ ಅಗತ್ಯವಿದೆ.
ಅಭಿವೃದ್ಧಿ ಕುರಿತಂತೆ ಪ್ರಭುತ್ವದ ನಾಯಕತ್ವಕ್ಕೆ ಪ್ರತಿಯಾಗಿ ಖಾಸಗೀ – ಸರ್ಕಾರೇತರ ಪ್ರಯತ್ನಗಳಿಗೆ ಮಹತ್ವ–ಪ್ರಧಾನ್ಯತೆ ದೊರಕಬೇಕೆಂಬುದು ಈಗಿನ ವಾದ. ಪ್ರಭುತ್ವವು ಪ್ರಧಾನವಾಗಿದ್ದರೆ ಕೇಂದ್ರೀಕೃತ ತೀರ್ಮಾನಗಳಿಗೆ ಅವಕಾಶವಾಗಿ ಬಿಡುತ್ತದೆ. ನಮ್ಮದು ಬಹು ವಿಸ್ತಾರವಾದ ಮತ್ತು ವೃವಿದ್ಯತೆಯಿಂದ ಕೂಡಿದ ದೇಶ. ಇಲ್ಲಿ ಕೇಂದ್ರೀಕೃತ ತೀರ್ಮಾನಗಳು ಸಮಾಜದ ಎಲ್ಲ ವರ್ಗಗಳ ಆಶಯಕ್ಕೆ ಅನುಗುಣವಾಗಿ ಇರುವುದು ಸಾಧ್ಯವಿಲ್ಲ. ಅವುಗಳ ಸ್ಥಳೀಯ ಸಮಸ್ಯೆಗಳನ್ನು ಅರ್ಥ ಮಾಡಿಕೊಳ್ಳಲು ಹಾಗೂ ಅವುಗಳಿಗೆ ಪರಿಹಾರ ರೂಪಸಲು ವಿಫಲವಾಗಿವೆ. ಆದ್ದರಿಂದ ವಿಕೇಂದ್ರೀಕೃತ ಅಭಿವೃದ್ಧಿಯ ಬಗ್ಗೆ ಯೋಚಿಸಬೇಕಾಗಿದೆ. ಈ ನಿಟ್ಟಿನಲ್ಲಿ ಈಗಾಗಲೆ ಪ್ರಯತ್ನಗಳು ನಡೆದಿವೆ. ಪಂಚಾಯತ್ ರಾಜ್ ಸಂಸ್ಥೆಗಳು ಬಡತನ ನಿವಾರಣೆ ಕಾರ್ಯಕ್ರಮಗಳಿಗೆ ಒತ್ತು ನೀಡುತ್ತವೆ. ಅವುಗಳ ಜೊತೆಗೆ ಸಣ್ಣ ಉದ್ದಿಮೆ, ಕಸುಬುದಾರಿಕೆ, ಗುಡಿ ಕೈಗಾರಿಕೆ ಮುಂತಾದ ಕೃಷಿಯೇತರ ಚಟುವಟಿಕೆಗಳನ್ನು ಸೇರಿಸಿಕೊಂಡು ಅಭಿವೃದ್ಧಿಯನ್ನು ರೂಪಿಸುವ ಅಗತ್ಯವಿದೆ.
ಅಭಿವೃದ್ಧಿಯನ್ನು ಮಾನವಮುಖಿಯಾಗಿಸುವ ದಿಶೆಯಲ್ಲಿ ತೀವ್ರ ಪ್ರಯತ್ನಗಳು ನಡೆಯುತ್ತಿವೆ. ಅಮರ್ತ್ಯಸೇನ್ ಅವರಿಗೆ ಸಿಕ್ಕಿದ ನೊಬೆಲ್ ಪ್ರಶಸ್ತಿಯಿಂದ ಇದನ್ನು ತಿಳಿದುಕೊಳ್ಳಬಹುದು. ಅಭಿವೃದ್ಧಿ ಎನ್ನುವುದು ಕೇವಲ ಬಂಡವಾಳ ವಿನಿಯೋಜನೆ, ವರಮಾನ, ಉತ್ಪನ್ನ ಮುಂತಾದವುಗಳಿಗೆ ಮಾತ್ರ ಸೀಮಿತವಾದ ಸಂಗತಿಯಾಗಿ ಉಳಿದಿಲ್ಲ. ಆರೋಗ್ಯ, ಅಕ್ಷರ, ಆಹಾರ, ಆಶ್ರಯ – ಮುಂತಾದ ಸಂಗತಿಗಳನ್ನು ಅಭಿವೃದ್ಧಿ ಒಳಗೊಳ್ಳುತ್ತಿದೆ. ಕೃಷಿಯೇತರ ಚಟುವಟಿಕೆಗಳು ಸಮಾಜದ ಕೆಳಸ್ತರದಲ್ಲಿರುವ ವರ್ಗಗಳಿಗೆ ಎಟುಕಬೇಕಾದರೆ ಆ ವರ್ಗಗಳ ಧಾರಣಶಕ್ತಿಯನ್ನು ಉತ್ತಮಪಡಿಸಬೇಕಾಗಿದೆ. ಯಾವ ಬಗೆಯ ಚಟುವಟಿಕೆಗಳು ಜನರ ಧಾರಣ ಶಕ್ತಿಯನ್ನು, ಹಕ್ಕುದಾರಿಕೆಯನ್ನು ಉತ್ತಮ ಪಡಿಸುತ್ತಿವೆಯೋ ಅಂತಹ ಕೃಷಿಯೇತರ ಚಟುವಟಿಕೆಗಳನ್ನು ಪ್ರೋತ್ಸಾಹಿಸಬೇಕಾಗುತ್ತದೆ.
ಕೇಂದ್ರೀಕೃತ ಮಾದರಿಗಿಂತ ವಿಕೇಂದ್ರೀಕೃತ ಮಾದರಿಯಲ್ಲಿ ಕೈಗಾರಿಕಾ ಚಟುವಟಿಕೆಗಳನ್ನು ಬೆಳಸಬೇಕಾಗಿದೆ. ಏಕೆಂದರೆ ಕೇಂದ್ರೀಕೃತ ಮಾದರಿಯಲ್ಲಿ ಸ್ಥಳೀಯ ಸಂಪನ್ಮೂಲಗಳ ಬಳಕೆ ಮತ್ತು ರಕ್ಷಣೆ ಕುರಿತಂತೆ ಹೆಚ್ಚು ಗಮನ ದೊರೆಯುವುದಿಲ್ಲ. ಸ್ಥಳೀಯ ಸಂಪನ್ಮೂಲ ಆಧರಿಸಿದ ಕೃಷಿಯೇತರ ಚಟುವಟಿಕೆಗಳನ್ನು ಬೆಳೆಸಲು ವಿಕೇಂದ್ರೀಕೃತ ಮಾದರಿಯನ್ನು ಅಳವಡಿಸಿಕೊಳ್ಳುವ ಅಗತ್ಯವಿದೆ.
ಕೈಗಾರಿಕಾರಂಗ ಕುರಿತ ಮಾಹಿತಿ
ಹೊಸ ಜಿಲ್ಲೆಗಳ ಕೈಗಾರಿಕಾ ಚಟುವಟಿಕೆ ಕುರಿತಂತೆ ವಿವರವಾದ ಮಾಹಿತಿ ಲಭ್ಯವಿಲ್ಲ. ನಾವು ಸಂಗ್ರಹಿಸಿರುವ ಮಾಹಿತಿಯನ್ನು ಆಧರಿಸಿ ಕೆಲವು ನಿರ್ಣಯಗಳನ್ನು ಇಲ್ಲಿ ಮಂಡಿಸಿದೆ. ಜಿಲ್ಲೆಯಲ್ಲಿರುವ ಕೈಗಾರಿಕಾ ಘಟಕಗಳ ಸಂಖ್ಯೆ, ಕೈಗಾರಿಕಾ ಉದ್ಯೋಗಗಳ ಸಂಖ್ಯೆ ಮತ್ತು ಅಲ್ಲಿ ಹೂಡಲಾದ ಬಂಡವಾಳ ಮುಂತಾದವುಗಳ ವಿವರಗಳನ್ನು ಇಲ್ಲಿ ವಿಶ್ಲೇಷಣೆಗೆ ಬಳಸಲಾಗಿದೆ. ಕೈಗಾರಿಕೆ, ಗುಡಿ/ ಗೃಹ ಕೈಗಾರಿಕೆ, ವ್ಯಾಪಾರ – ವಾಣಿಜ್ಯ, ಸಾರಿಗೆ ಮುಂತಾದ ಕ್ಷೇತ್ರದಲ್ಲಿನ ಚಟುವಟಿಕೆಗಳನ್ನು ಕೃಷಿಯೇತರ ಚಟುವಟಿಕೆಯೆಂದು ನಿರ್ವಚಿಸಿಕೊಳ್ಳಲಾಗಿದೆ. ಕೊಪ್ಪಳ ಜಿಲ್ಲೆಯ ಕೈಗಾರಿಕಾ ರಂಗ ಬೆಳವಣಿಗೆಯನ್ನು ರಾಜ್ಯ ಮಟ್ಟದ ಸರಾಸರಿಗೆ ಹೋಲಿಸಿ ನೋಡಲಾಗಿದೆ.
ಈ ಎಲ್ಲ ಬಗೆಯ ವಿಶ್ಲೇಷಣೆಯಿಂದ ಹೊಸದಾಗಿ ನಿರ್ಮಾಣಗೊಂಡ ಕೊಪ್ಪಳ ಜಿಲ್ಲೆಯ ಕೃಷಿಯೇತರ ಚಟುವಟಿಕೆಗಳ ಸ್ಥಿತಿಗತಿಗಳನ್ನು ಗುರುತಿಸುವುದು ಸಾಧ್ಯವಾಗುತ್ತದೆ. ಈ ಜಿಲ್ಲೆಯಲ್ಲಿ ಮುಂದೆ ಕೃಷಿಯೇತರ ಚಟುವಟಿಕೆಗಳನ್ನು ಹೇಗೆ ಬೆಳೆಸಬೇಕು ಎಂಬುದರ ಚರ್ಚೆ ಸಾಧ್ಯವಿಲ್ಲ. ಏಕೆಂದರೆ ಅದಕ್ಕೆ ಬೇಕಾದ ಮಾಹಿತಿ ನಮಗೆ ಲಭ್ಯವಿಲ್ಲ. ಇದು ನಮ್ಮ ಅಧ್ಯಯನದ ಒಂದು ಮಿತಿಯಾಗಿದೆ.
ಕೃಷಿಯೇತರ ಚಟುವಟಿಕೆಗಳು
ಕೃಷಿ ಮತ್ತು ಕೃಷಿ ಸಂಬಂಧಿ ಚಟುವಟಿಕೆಗಳನ್ನು ಹೊರತು ಪಡಿಸಿ ಉಳಿದೆಲ್ಲ ಚಟುವಟಿಕೆಗಳನ್ನು ಕೃಷಿಯೇತರ ಚಟುವಟಿಕೆಗಳೆಂದು ಇಲ್ಲಿ ಪರಿಭಾವಿಸಲಾಗಿದೆ. ಮುಖ್ಯ ವಾಹಿಸಿ ಅರ್ಥಶಾಸ್ತ್ರದ ಪ್ರಕಾರ ಆರ್ಥಿಕ ಚಟುವಟಿಕೆಗಳನ್ನು ಮೂರು ಬಗೆಯಲ್ಲಿ ವರ್ಗೀಕರಿಸಬಹುದು. ಒಂದನೆಯದು ಪ್ರಾಥಮಿಕರಂಗದ, ಅಂದರೆ ಕೃಷಿ ಮತ್ತು ತತ್ಸಬಂಧಿ ಚಟುವಟಿಕೆಗಳು. ಎರಡನೆಯದು ಕೈಗಾರಿಕಾ ರಂಗದ, ಅಂದರೆ ದ್ವಿತೀಯ ವಲಯದ ಚಟುವಟಿಕೆಗಳು ಮತ್ತು ಮೂರನೆಯದಾಗಿ ಸೇವಾ ವಲಯದ ಚಟುವಟಿಕೆಗಳು. ಕೈಗಾರಿಕೆ ರಂಗ ಮತ್ತು ಸೇವಾರಂಗದ ಚಟುವಟಿಕೆಗಳನ್ನು ಕೃಷಿಯೇತರ ಚಟುವಟಿಕೆಗಳೆಂದು ಕರೆಯಬಹುದು.
ಇಡೀ ರಾಜ್ಯದಲ್ಲಿ ಅತ್ಯಂತ ಕಡಿಮೆ ಕೃಷಿಯೇತರ ಚಟುವಟಿಕೆಗಳಿರುವ ಜಿಲ್ಲೆಗಳಲ್ಲಿ ಕೊಪ್ಪಳವು ಒಂದು ಜಿಲ್ಲೆಯಾಗಿದೆ. ಈ ಜಿಲ್ಲೆಯ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೇವಲ ಶೇ. ೧೬.೫೮ ರಷ್ಟು ಮಂದಿ ಮಾತ್ರ ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿಕೊಂಡಿದ್ದಾರೆ. ರಾಜ್ಯ ಮಟ್ಟದಲ್ಲಿ ಇದರ ಪ್ರಮಾಣ ಶೆ. ೨೯.೮೮ ರಷ್ಟಿದೆ. ಈ ಒಂದು ಬಗೆಯ ಆರ್ಥಿಕ ರಚನೆಯ ಆಧಾರದಿಂದ ಕೊಪ್ಪಳ ಜಿಲ್ಲೆಯು ಹಿಂದುಳಿದ ಜಿಲ್ಲೆಯೆಂದು ಪರಿಗಣಿಸಬಹುದು. ಇಂತಹ ನಿರ್ಣಯಗಳ ಔಚಿತ್ಯವನ್ನು ಅನೇಕ ಬಗೆಯಲ್ಲಿ ಪ್ರಶ್ನಿಸಬಹುದು. ಆದರೆ ಸಾಂಪ್ರದಾಯಿಕ ವ್ಯವಸ್ಥೆಯಲ್ಲಿ ಬೇರು ಬಿಟ್ಟಿರುವ ಅಸಮಾನತೆಗಳನ್ನು ತೊಡೆದು ಹಾಕುವಲ್ಲಿ ಕೃಷಿಯೇತರ ಚಟುವಟಿಕೆಗಳ ಪಾತ್ರ ಮಹತ್ವವಾದುದು ಎಂಬುದನ್ನು ನಿರಾಕರಿಸಲು ಸಾಧ್ಯವಿಲ್ಲ. ಕೃಷಿ ಪ್ರಧಾನ ವ್ಯವಸ್ಥೆಯಲ್ಲಿ ಕೆಳವರ್ಗದ ಜನರಿಗೆ ಅನುಕೂಲಗಳು ದೊರಕುವ ಸಾಧ್ಯತೆ ಕಡಿಮೆ. ಕೃಷಿ ಕೂಲಿ ಕನಿಷ್ಠ ಮಟ್ಟದಲ್ಲಿದೆ. ದಿನಗೂಲಿ ಪ್ರಮಾಣ ಇಂದಿಗೂ ರೂ. ೧೫ ರಿಂದ ರೂ. ೨೦ ಮೀರಿಲ್ಲ. ಕೃಷಿಯೇತರ ಚಟುವಟಿಕೆಗಳು ಇಲ್ಲದಿರುವುದರಿಂದ ಕೃಷಿ ಕೂಲಿ ಅಧಿಕಗೊಳ್ಳುವಂತೆ ಮಾಡಲು ಸಾಧ್ಯವಿಲ್ಲ. ಈ ಕಾರಣದಿಂದಾಗಿ ಕೊಪ್ಪಳ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳ ಬೆಳವಣಿಗೆಗೆ ಮಹತ್ವ ನೀಡುವ ಅವಶ್ಯಕತೆ ಇದೆ.
ಕೊಪ್ಪಳ ಜಿಲ್ಲೆಯಲ್ಲಿ ಕೈಗಾರಿಕೀಕರಣ
ಇಲ್ಲಿ ಜಿಲ್ಲೆಯಲ್ಲಿನ ಸಣ್ಣ, ಮಧ್ಯಮ ಹಾಗೂ ದೊಡ್ಡ ಉದ್ದಿಮೆಗಳಿಗೆ ಸಂಬಂಧಿಸಿದ ಮಾಹಿತಿ ಇದೆ. ಆದರೆ ಗುಡಿ / ಗೃಹ ಕೈಗಾರಿಕೆಗಳಿಗೆ ಸಂಬಂಧಿಸಿದ ಮಾಹಿತಿ ಇಲ್ಲದಿರುವುದು ಒಂದು ಮುಖ್ಯ ಕೊರತೆಯಾಗಿದೆ. ಕೈಗಾರಿಕಾ ರಂಗದ ಬೆಳವಣಿಗೆಯನ್ನು ವಿವಿಧ ಮಾನದಂಡಗಳಿಂದ ಇಲ್ಲಿ ಗುರುತಿಸಲಾಗಿದೆ. ಕೋಷ್ಟಕ – ೮.೧ ರಲ್ಲಿ ಕೊಪ್ಪಳ ಜಿಲ್ಲೆಯ ಕೈಗಾರಿಕಾ ರಂಗದ ಸ್ಥಿತಿಗತಿಯನ್ನು ತೋರಿಸಲಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಕೈಗಾರಿಕಾ ರಂಗ:
ಕೋಷ್ಟಕ:೮.೧
	೧
	ಜಿಲ್ಲೆಯ ಒಟ್ಟು ದುಡಿಮೆಗಾರರ ವರ್ಗ
	೪,೪೪,೦೮೦

	೨
	ಕೃಷಿಯೇತರ ಚಟುವಟಿಕೆಗಳಲ್ಲಿನ ದುಡಿಮೆಗಾರ ವರ್ಗ
	೭೩,೬೩೭ (ಶೇ.೧೬.೫೮)

	೩
	ಸಣ್ಣ ಕೈಗಾರಿಕಾ ಘಟಕಗಳು
	೩೨೮

	೪
	ಮಧ್ಯಮ ಹಾಗೂ ದೊಡ್ಡ ಕೈಗಾರಿಕೆಗಳ ಸಂಖ್ಯೆ
	೫

	೫
	ಒಟ್ಟು ಉದ್ಯಮಗಳ ಸಂಖ್ಯೆ
	೩೩೩

	೬
	ಕೈಗಾರಿಕೆಗಳ ಮೇಲೆ ಹೂಡಲಾದ ಬಂಡವಾಳ
	ರೂ. ೩೬೫.೯೭ ಕೋಟಿ

	೭
	ಕೈಗಾರಿಕೆಗಳಲ್ಲಿನ ಕಾರ್ಮಿಕರ ಸಂಖ್ಯೆ
	೧೯೮೨


ಉದ್ದಿಮೆಗಳ ಸಂಖ್ಯೆಯ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯ ಸ್ಥಾನವು ಸಾಪೇಕ್ಷವಾಗಿ ಉತ್ತಮವಿರುವಂತೆ ಕಂಡುಬರುತ್ತದೆ. ರಾಜ್ಯದ ಒಟ್ಟು ಉದ್ದಿಮೆಗಳ ಸಂಖ್ಯೆಯಲ್ಲಿ ಕೊಪ್ಪಳದ ಪಾಲು ಶೇ. ೨.೨೯. ಜನಸಂಖ್ಯೆಯಲ್ಲಿ ಕೊಪ್ಪಳದ ಪಾಲು ಕೇವ. ಶೇ. ೨.೧೩. ಇಷ್ಟಾದರೂ ಸಹ ಕರ್ನಾಟಕದಲ್ಲಿ ಸರ್ಕಾರ ರಚಿಸಿರುವ ಏಳು ಹೊಸ ಜಿಲ್ಲೆಗಳ ಪೈಕಿ ಕೈಗಾರಿಕೆಗಳ ದೃಷ್ಟಿಯಿಂದ ತುಂಬ ಹಿಂದುಳಿದಿರುವ ಜಿಲ್ಲೆ ಕೊಪ್ಪಳ. ಇದು ಕೋಷ್ಟಕ – ೮.೨ ರಿಂದ ಸ್ಪಷ್ಟವಾಗುತ್ತದೆ.
ಹೊಸ ಜಿಲ್ಲೆಗಳಲ್ಲಿ ಸಣ್ಣ, ಉದ್ಯಮ ಹಾಗೂ ದೊಡ್ಡ ಉದ್ದಿಮೆಗಳ ಸಂಖ್ಯೆ
ಕೋಷ್ಟಕ: ೮.೨
	ಹೊಸ
ಜಿಲ್ಲೆಗಳು
	ಸಣ್ಣ
ಉದ್ದಿಮೆಗಳು
	ಮಧ್ಯಮ ಹಾಗೂ ದೊಡ್ಡ ಉದ್ದಿಮೆಗಳು
	ಒಟ್ಟು ಉದ್ದಿಮೆಗಳು

	ಗದಗ
	೪೯೪
	೮
	೫೦೨

	ಹಾವೇರಿ
	೧೦೦೪
	೭
	೧೦೧೧

	ಬಾಗಲಕೋಟೆ
	 
	೧೦
	೧೦

	ಕೊಪ್ಪಳ
	೩೨೮
	೫
	೩೩೩

	ದಾವಣಗೆರೆ
	೫೬೨೩
	೧೩
	೫೬೩೬

	ಉಡುಪಿ
	೫೨೧೪
	೧೨
	೫೨೨೬

	ಚಾಮರಾಜನಗರ
	–
	–
	–

	ಕರ್ನಾಟಕ
	೧೩೫೨೯
	೯೯೮
	೧೪೫೨೭


ಮೂಲ: ಜಿಲ್ಲಾ ಕೈಗಾರಿಕಾ ಕೇಂದ್ರಗಳು: ಗದಗ, ಹಾವೇರಿ, ಚಿತ್ರದುರ್ಗ ಮತ್ತು ಶಿವಮೊಗ್ಗ
ಆರ್ಥಿಕ ಸಮೀಕ್ಷೆ ೧೯೯೭ – ೯೮ ಪು. ೩೬ ಕರ್ನಾಟಕ ಸರ್ಕಾರ
ಆರ್ಥಿಕ ಅಭಿವೃದ್ಧಿಯೊಂದಿಗೆ ಕೃಷಿವಲಯ ತನ್ನ ಪ್ರಧಾನ ಸ್ಥಾನಮಾನ ಕಳೆದುಕೊಂಡು ಉದ್ದಿಮೆ ಮತ್ತು ಸೇವಾ ವಲಯವು ಆರ್ಥಿಕವಾಗಿ ಪ್ರಧಾನ ಸ್ಥಾನಕ್ಕೇರುವುದು ವಾಡಿಕೆಯಲ್ಲಿರುವ ಒಂದು ಪ್ರವೃತ್ತಿ. ಆದರೆ, ಕೊಪ್ಪಳ ಜಿಲ್ಲೆಯಲ್ಲಿ ಕೃಷಿ ತನ್ನ ಪ್ರಧಾನ ಸ್ಥಾನಮಾನವನ್ನು ಕಳೆದುಕೊಂಡಿಲ್ಲ. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿಕೊಂಡಿರುವವರ ಸಂಖ್ಯೆ ಬಹಳ ಕಡಿಮೆ. ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿಕೊಂಡಿರುವ ಜನರಲ್ಲಿ ಸಂಘಟಿತ ಉದ್ದಿಮೆಗಳಲ್ಲಿ ದುಡಿಯುವವರ ಸಂಖ್ಯೆ ಕೇವಲ ೧೯೮೨. ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿರುವವರಲ್ಲಿ ಸಂಘಟಿತ ಉದ್ದಿಮೆಗಳಲ್ಲಿರುವವರ ಪ್ರಮಾಣ ಕೊಪ್ಪಳ ಜಿಲ್ಲೆಯಲ್ಲಿ ಕೇವಲ ಶೇ. ೨.೬೯ (ನೋಡಿ ಕೋಷ್ಟಕ ೮.೧). ಕೊಪ್ಪಳ ಜಿಲ್ಲೆಯು ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೃಷಿಯೇತರ ಚಟುವಟಿಕೆಗಳಲ್ಲಿ ದುಡಿಯುತ್ತಿರುವವರ ಸಂಖ್ಯೆ ಕೇವಲ ೭೩,೬೩೭ (ಶೇ. ೧೬.೫೮).
ಕೊಪ್ಪಳ ಜಿಲ್ಲೆಯ ಉದ್ದಿಮೆ ರಂಗದ ಮೇಮೆ ವಿನಿಯೋಗಿಸಿರುವ ಬಂಡವಾಳ ರೂ. ೩೬೫೯.೬೬ ಲಕ್ಷ ಎನ್ನಲಾಗಿದೆ. ರಾಜ್ಯದಲ್ಲಿ ಉದ್ದಿಮೆಗಳ ಮೇಲೆ ವಿನಿಯೋಗಿಸಿದ ಬಂಡವಾಳದಲ್ಲಿ ಕೊಪ್ಪಳ ಜಿಲ್ಲೆಯ ಪ್ರಮಾಣ ಕೇವಲ ಶೇ. ೦.೧೮. ಇಲ್ಲಿನ ಒಂದು ವಿಚಿತ್ರ ಸಂಗತಿಯೆಂದರೆ ಕೊಪ್ಪಳ ಜಿಲ್ಲೆಯಲ್ಲಿ ವಿನಿಯೋಗಿಸಿದ ಬಂಡವಾಳದಲ್ಲಿ ಸಣ್ಣ ಉದ್ದಿಮೆಗಳಲ್ಲಿನ ಬಂಡವಾಳದ ಪ್ರಮಾಣ ಕೇವಲ ಶೇ. ೧೮.೨೫. ರಾಜ್ಯದ ಮುಂದುವರಿದ ಜಿಲ್ಲೆಗಳಾದ ದಾವಣಗೆರೆ ಮತ್ತು ಉಡುಪಿಗಳಲ್ಲಿ ಉದ್ದಿಮೆರಂಗದ ಮೇಲೆ ವಿನಿಯೋಗಿಸಿದ ಬಂಡವಾಳದಲ್ಲಿ ಹೆಚ್ಚಿನ ಪ್ರಮಾಣ ಸಣ್ಣ ಉದ್ದಿಮೆ ರಂಗದಲ್ಲಿದೆ. ಆದರೆ, ಹಿಂದುಳಿದ ಕೊಪ್ಪಳದಂತಹ ಜಿಲ್ಲೆಯಲ್ಲಿ ಪರಿಸ್ಥಿತಿ ತಿರುವು ಮುರುವು ಆಗಿದೆ.
ಬಂಡವಾಳ ಮತ್ತು ಉದ್ಯೋಗ
ಬಂಡವಾಳ ವಿನಿಯೋಜನೆ ಹಾಗೂ ಉದ್ಯೋಗಗಳ ಸೃಷ್ಟಿಗಳ ನಡುವಿನ ಸಂಬಂಧದ ಬಗ್ಗೆ ವಿವಿಧ ನಿಲುವುಗಳಿವೆ. ಬಂಡವಾಳಸಾಂದ್ರ ಉದ್ದಿಮೆಗಳ ಸಂಖ್ಯೆಯನ್ನು ಅಭಿವೃದ್ಧಿಯ ಸೂಚಿಯನ್ನಾಗಿ ಬಳಸುವುದು ರೂಢಿಯಲ್ಲಿದೆ. ಅಭಿವೃದ್ಧಿ ಶೀಲ ದೇಶಗಳಲ್ಲಿ ಬಂಡವಾಳದ ಕೊರತೆ ಇದೆ. ಆದರೆ ಶ್ರಮಶಕ್ತಿ ಅಪಾರವಾಗಿದೆ. ಈ ಬಗೆಯ ಉತ್ಪಾದನಾ ಕರ್ತೃಗಳ ಲಭ್ಯತೆಯಿಂದಾಗಿ ಉದ್ದಿಮೆಗಳಿಗೆ ಸಂಬಂಧಿಸಿದಂತೆ ಬಂಡವಾಳದ ಜೊತೆಗೆ ಉದ್ಯೋಗಗಳ ಸೃಷ್ಟಿಯು ಮುಖ್ಯವಾಗುತ್ತದೆ. ಸಣ್ಣ ಉದ್ದಿಮೆಗಳ ಸಮರ್ಥನೆಗೆ ನೀಡುವ ಒಂದು ಪ್ರಧಾನವಾದವೆಂದರೆ ಅವು ಶ್ರಮಸಾಂದ್ರವಾಗಿದ್ದಾವೆ ಎಂಬುದಾಗಿದೆ. ಬೃಹತ್ ಉದ್ದಿಮೆಗಳು ಬಂಡವಾಳ ಸಾಂದ್ರವೂ, ಆಮದು ಅವಲಂಬಿತವೂ, ಉಚ್ಚ ತಂತ್ರಜ್ಞಾನ ಬಯಸುವವೂ ಆಗಿದ್ದರೆ ಸಣ್ಣ ಉದ್ದಿಮೆಗಳು ಕಡಿಮೆ ಬಂಡವಾಳ, ಆಮದು ಮುಕ್ತ ಮತ್ತು ಸ್ಥಳೀಯ ತಂತ್ರಜ್ಞಾನ ಆಧರಿಸಿದ ಸ್ವರೂಪ ಹೊಂದಿದೆ. ಸಣ್ಣ ಉದ್ದಿಮೆಗಳು ಹೆಚ್ಚು ಶ್ರಮಸಾಂದ್ರ ಸ್ವರೂಪ ಹೊಂದಿವೆ. ನಿರುದ್ಯೋಗ ನಿವಾರಣೆ ದೃಷ್ಟಿಯಿಂದ ಸಣ್ಣ ಉದ್ದಿಮೆಗಳ ಅಭಿವೃದ್ಧಿ ಹೆಚ್ಚು ಪ್ರಸ್ತುತ ಎಂದು ಹೇಳಲಾಗಿದೆ.
ಈ ಬಗೆಯ ಗೃಹೀತಗಳು ಪ್ರಚಲಿತದಲ್ಲಿವೆ. ಆದರೆ ಇಂತಹ ವಾದದಲ್ಲಿ ಹುರುಳಿಲ್ಲ ಎಂಬುದು ಈಗ ಸ್ಪಷ್ಟವಾಗಿದೆ. ಬಂಡವಾಳ ಮತ್ತು ಉದ್ಯೋಗಗಳ ನಡುವೆ ಸಂಬಂಧ ತುಂಬಾ ಸಂಕೀರ್ಣವಾದುದಾಗಿದೆ. ಬಂಡವಾಳದ ಪ್ರಮಾಣವು ಉತ್ಪಾದನಾ ತಂತ್ರವನ್ನು ಅವಲಂಬಿಸಿದೆ. ಉದ್ಯೋಗ ಸೃಷ್ಟಿಸುವ ಉದ್ದೇಶದಿಂದ ಯಾರೂ ಬಂಡವಾಳ ವಿನಿಯೋಗಿಸುವುದಿಲ್ಲ. ಬಂಡವಾಳ ಹೂಡುವುದು ಲಾಭಗಳಿಸಲು! ಶ್ರಮಸಾಂದ್ರ ತಂತ್ರದಿಂದ ಲಾಭ ಹೆಚ್ಚಾಗುವ ಸಾಧ್ಯತೆ ಇದ್ದರೆ ಉದ್ಯಮ ಪತಿಗಳು ಅಂತಹ ತಂತ್ರವನ್ನೇ ಅಳವಡಿಸಿಕೊಳ್ಳುತ್ತಾರೆ. ಯಾವ ಬಗೆಯ ಉತ್ಪಾದನಾ ಕರ್ತೃಗಳ ಕೂಟದಿಂದ ವೆಚ್ಚವು ಕನಿಷ್ಠವಾಗಿ ಲಾಭ ಗರಿಷ್ಠವಾಗುವುದೊ ಅಂತಹ ಕೂಟವನ್ನು ಬಂಡವಾಳಶಾಹಿಗಳು ಆಯ್ಕೆ ಮಾಡಿಕೊಳ್ಳುತ್ತಾರೆ.
ನಮ್ಮ ಸಂದರ್ಭದಲ್ಲಿ ಸಣ್ಣ ಮತ್ತು ಅತಿ ಸಣ್ಣ ಉದ್ದಿಮೆಗಳನ್ನು ಮಧ್ಯಮ ಗಾತ್ರದ ಹಾಗೂ ದೊಡ್ಡ ಉದ್ದಿಮೆಗಳಿಗೆ ಪೂರಕವಾಗಿ ಉತ್ತೇಜಿಸಲಾಗುತ್ತಿದೆ. ವಾಸ್ತವವಾಗಿ ಇಂದು ಸಣ್ಣ ಮತ್ತು ಬೃಹತ್ ಉದ್ದಿಮೆಗಳ ನಡುವಿನ ಅಂತರಗಳು ತೀವ್ರ ತೆಳುವಾಗುತ್ತಿವೆ. ಬೃಹತ್ ಉದ್ದಿಮೆಗಳು ಹೆಚ್ಚು ಉದ್ಯೋಗ ಸೃಷ್ಟಿಸುವಲ್ಲಿ ವಿಫಲವಾಗಿವೆ. ಇಂತಹ ಉದ್ದಿಮೆಗಳಿಗೆ ಪೂರಕವಾಗಿರುವ ಸಣ್ಣ ಉದ್ದಿಮೆಗಳು ಶ್ರಮಸಾಂದ್ರ ತಂತ್ರ ಅಳವಡಿಸಿಕೊಳ್ಳುವುದು ಕಷ್ಟಸಾಧ್ಯ.
ಕೊಪ್ಪಳ ಜಿಲ್ಲೆಯಲ್ಲಿ ಸಣ್ಣ ಉದ್ದಿಮೆಗಳಲ್ಲಿ ಪ್ರತಿ ಒಂದು ಲಕ್ಷ ಬಂಡವಾಳ ವಿನಿಯೋಜನೆಗೆ ಸೃಷ್ಟಿಯಾಗುವ ಉದ್ಯೋಗ ಪ್ರಮಾಣ ೧.೩೯. ಮಧ್ಯಮ ಮತ್ತು ಬೃಹತ್ ಗಾತ್ರದ ಉದ್ದಿಮೆಗಳಲ್ಲಿ ಪ್ರತಿ ಒಂದು ಲಕ್ಷ ಬಂಡವಾಳ ವಿನಿಯೋಜನೆಗೆ ಸೃಷ್ಟಿಯಾಗುವ ಉದ್ಯೋಗ ಪ್ರಮಾಣ ಕೇವಲ ೦.೩೫. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ಸಣ್ಣ ಉದ್ದಿಮೆಗಳು ಶ್ರಮ ಸಾಂದ್ರವಾಗಿದ್ದರೆ ಬೃಹತ್ ಉದ್ದಿಮೆಗಳು ಬಂಡವಾಳ ಸಾಂದ್ರ ತಂತ್ರ ಬಳಸಿವೆ. ಇದಕ್ಕೆ ನಾವು ಊಹಿಸಬಹುದಾದ ಕಾರಣವೆಂದರೆ ಕೊಪ್ಪಳ ಜಿಲ್ಲೆಯಲ್ಲಿ ಸಣ್ಣ ಉದ್ದಿಮೆಗಳು ಕೃಷಿ ಆಧಾರಿತವಾಗಿರುವ ಸಾಧ್ಯತೆ ಇದೆ. ಈ ಜಿಲ್ಲೆಯ ಸಣ್ಣ ಉದ್ದಿಮೆಗಳು ಸಾಂಪ್ರದಾಯಿಕ ಸ್ವರೂಪದವು ಇರಬಹುದು.
ಈ ಕಾರಣದಿಂದಾಗಿ ಕೊಪ್ಪಳ ಜಿಲ್ಲೆಯಲ್ಲಿ ಸಣ್ಣ ಉದ್ದಿಮೆಗಳನ್ನು ಹೆಚ್ಚು ಪ್ರೋತ್ಸಾಹಿಸುವ ಅಗತ್ಯವಿದೆ.
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೯ ಕೊಪ್ಪಳ ಜಿಲ್ಲೆಯಲ್ಲಿ ಸಾರಿಗೆ ಸೌಲಭ್ಯ ಮತ್ತು ಬ್ಯಾಂಕಿಂಗ್ ವ್ಯವಸ್ಥೆ
ಒಂದು ದೇಶ/ಪ್ರದೇಶದ ಅಭಿವೃದ್ಧಿಯಲ್ಲಿ “ಮೂಲ ಸೌಲಭ್ಯ”ಗಳ ಪಾತ್ರ ತುಂಬಾ ಮಹತ್ವವಾದುದು. ಮೂಲ ಸೌಲಭ್ಯಗಳಲ್ಲಿ ಬಹು ಪ್ರಮುಖವಾದ ಸೌಲಭ್ಯವೆಂದರೆ ಸಾರಿಗೆ ಸೌಲಭ್ಯ. ಕಚ್ಚಾ ಮಾಲನ್ನು ಉತ್ಪಾದನೆ ನಡೆಯುವ ಸ್ಥಳಕ್ಕೆ ಕೊಂಡೊಯ್ಯಲು ಮತ್ತು ಪಕ್ಕಾ ಮಾಲನ್ನು ಉತ್ಪಾದನೆ ಮಾಡಿದ ಸ್ಥಳದಿಂದ ಮಾರುಕಟ್ಟೆಗೆ – ಗ್ರಾಹಕರ ಮನೆ ಸಾಗಿಸಲು ಸಾರಿಗೆಯು ಅಗತ್ಯವಾದ ಒಂದು ಸೌಲಭ್ಯವಾಗಿದೆ. ಒಂದು ದೇಶ ಅಥವಾ ಪ್ರದೇಶದ ಆಂತರಿಕ ಮಾರುಕಟ್ಟೆಯ ಬೆಳವಣಿಗೆ, ಮಾರಾಟ ವೆಚ್ಚದ ಪ್ರಮಾಣ ಮಾರುಕಟ್ಟೆಯ ಕಾರ್ಯಕ್ಷಮತೆ ಮುಂತಾದವು ಸಾರಿಗೆ ಸೌಲಭ್ಯದ ಜಾಲವನ್ನು ಅವಲಂಬಿಸಿದೆ.
ಒಂದು ಆರ್ಥಿಕತೆಯು ಸರಕು – ಸೇವೆಗಳನ್ನು ಎಷ್ಟು ಪ್ರಮಾಣದಲ್ಲಿ ಉತ್ಪಾದಿಸಬಹುದು ಎನ್ನುವುದು ಆ ಆರ್ಥಿಕತೆಯ ಮಾರುಕಟ್ಟೆಯ ವ್ಯಾಪ್ತಿ, ಬೆಳವಣಿಗೆಯನ್ನು ಅವಲಂಬಿಸಿದೆ. ಮಾರುಕಟ್ಟೆಯ ವ್ಯಾಪ್ತಿ, ಬೆಳವಣಿಗೆಯನ್ನು ಅವಲಂಬಿಸಿದೆ. ೧೯೯೦ರ ದಶಕದಲ್ಲಿ ಆರಂಭಗೊಂಡ ಉದಾರೀಕರಣ ಪ್ರಕ್ರಿಯೆಯಲ್ಲಿ ಸಾರಿಗೆ ಸೌಲಭ್ಯಗಳ ಕೊರತೆ,ಕೀಳು ಗುಣಮಟ್ಟ, ಬಂಡವಾಳದ ಕೊರತೆ, ಖಾಸಗೀಕರಣ ಮುಂತಾದ ಸಂಗತಿಗಳ ಚರ್ಚೆಯ ಮಂಚೂಣಿಗೆ ಬಂದವು. ನಮ್ಮ ದೇಶದ ಔದ್ಯಮಿಕ ಕ್ರಾಂತಿಗೆ ಕಂಟಕವಾಗಿರುವ ಬಹು ಮುಖ್ಯ ಸಂಗತಿಯೆಂದರೆ ಸಾರಿಗೆ ಸೌಲಭ್ಯದ ಕೊರತೆ ಮತ್ತು ಅದರ ಕೀಳು ಗುಣಮಟ್ಟ ಎಂದು ಹೇಳಲಾಗಿದೆ. ಸಾರಿಗೆ ಸೌಲಭ್ಯದ ಕೊರತೆ, ಕೀಳು ಗುಣಮಟ್ಟಗಳಿಂದಾಗಿ ಭಾರತದಲ್ಲಿ ಉತ್ಪಾದನಾ ವೆಚ್ಚವು ಅತ್ಯಂತ ದುಬಾರಿಯಾದುದಾಗಿದೆ.
ರಾಜ್ಯಮಟ್ಟದಲ್ಲಿ ಸಾರಿಗೆ ಸೌಲಭ್ಯ.
ಸಾರಿಗೆ ಸೌಲಭ್ಯದ ಬೆಳವಣಿಯನ್ನು ಅಳೆಯಲು ಇರುವ ಮೂರು ಮುಖ್ಯ ಅಳತೆಗೋಲುಗಳೆಂದರೆ – (೧) ರಸ್ತೆಗಳ ಉದ್ದ (೨) ಪ್ರತಿ ೧೦೦ ಚದರ ಕಿಲೊ ಮೀಟರ್ ಪ್ರದೇಶದಲ್ಲಿ ಇರುವ ರಸ್ತೆಗಳ ಉದ್ದ ಮತ್ತು (೩) ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ಇರುವ ರಸ್ತೆಗಳ ಉದ್ದ. ಕೋಷ್ಟಕ – ೯,೧ ರಲ್ಲಿ ಕರ್ನಾಟಕ ರಾಜ್ಯದಲ್ಲಿನ ರಸ್ತೆಗಳ ಉದ್ದದ ವಿವರಗಳನ್ನು ೨೭ ಜಿಲ್ಲಿಗಳಿಗೆ ಸಂಬಂಧಿಸಿದಂತೆ ನೀಡಲಾಗಿದೆ.
೧೯೯೬ ರಲ್ಲಿ ರಾಜ್ಯಮಟ್ಟದಲ್ಲಿ ಇದ್ದ ಒಟ್ಟು ರಸ್ತೆಗಳ ಉದ್ದ ೧.೨೪,೪೮೯ಕಿ.ಮಿ. ರಾಜ್ಯ ಮಟ್ಟದಲ್ಲಿ ಪ್ರತಿ ೧೦೦ ಚ.ಕಿ.ಮಿ ಪ್ರದೇಶದಲ್ಲಿದ್ದ ರಸ್ತೆಗಳ ಸರಾಸರಿ ಉದ್ದ ೬೫ ಕಿ.ಮಿ. ಮತ್ತು ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ಇದ್ದ ರಸ್ತೆಗಳ ಉದ್ದ ೨೭೭ ಕಿ.ಮಿ. ರಸ್ತೆ ವ್ಯವಸ್ಥೆಗೆ ಸಂಬಂಧಿಸಿದಂತೆ ದಕ್ಷಿಣ ಭಾರತದಲ್ಲಿನ ೪ ರಾಜ್ಯಗಳಲ್ಲಿ ಆಂದ್ರ ಮತ್ತು ತಮಿಳುನಾಡು ರಾಜ್ಯಗಳಿಂಗಿಂತ ಕರ್ನಾಟಕದ ಸ್ಥಾನವು ಉತ್ತಮ ಉತ್ತಮವಾಗಿದೆ. ಕೇರಳವು ರಸ್ತೆ ವ್ಯವಸ್ಥೆಗೆ ಸಂಬಂಧಿಸಿದಂತೆ ಕರ್ನಾಟಕಕ್ಕಿಂತ ಉತ್ತಮ ಸಾಧನೆ ಮಾಡಿದೆ.
ಜನಸಂಖ್ಯೆಯ ಅಳತೆಗೋಲಿನಿಂದ ಗಣನೆ ಮಾಡಿದರೆ ರಸ್ತೆ ವ್ಯವಸ್ಥೆಗೆ ಸಂಬಂಧಿಸಿದಂತೆ ಮೊದಲ ಸ್ಥಾನವು ಕೊಡಗು ಜಿಲ್ಲೆಗೆ ಸಂದರೆ ಪ್ರದೇಶದ ದೃಷ್ಟಿಯಿಂದ ಮಂಡ್ಯ ಜಿಲ್ಲೆಯು ಮೊದಲನೆಯ ಸ್ಥಾನ ಪಡೆದಿದೆ. ಕೊಪ್ಪಳ ಜಿಲ್ಲೆಯು ರಾಜ್ಯದ ಭೂಪ್ರದೇಶದಲ್ಲಿ ಶೇ.೨.೯೦ ಪಾಲು ಪಡೆದಿದ್ದರೆ ರಸ್ತೆಗಳ ಉದ್ದಕ್ಕೆ ಸಂಬಂಧ ಪಟ್ಟಂತೆ ಈ ಜಿಲ್ಲೆಯ ಪಾಲು ಕೇವಲ ಶೇ ೨.೧೩. ಕೊಪ್ಪಳ ಜಿಲ್ಲೆಯು ರಸ್ತೆಗಳ ಉದ್ದದಲ್ಲಿ ಜನಸಂಖ್ಯೆಗೆ ಸಂಬಂಧಪಟ್ಟಂತೆ ೧೩ ನೆ ಸ್ಥಾನ ಪಡೆದಿದ್ದರೆ ಭೂಪ್ರದೇಶದ ದೃಷ್ಟಿಯಿಂದ ೨೩ ನೆಯ ಸ್ಥಾನ ಪಡೆದಿದೆ. ಈ ಜಿಲ್ಲೆಯಲ್ಲಿ ಪ್ರತಿ ೧೦೦ ಚ ಕಿ.ಮಿ. ಪ್ರದೇಶಕ್ಕೆ ಸರಾಸರಿ ೪೮ ಕಿ.ಮಿ ರಸ್ತೆ ಇದ್ದರೆ ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ೨೭೬ ಕಿ.ಮಿ. ರಸ್ತೆ ಇದೆ.
ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ರಸ್ತೆಗಳ ಉದ್ದ ೨೬೪೭ಕಿ.ಮಿ.ಇದರಲ್ಲಿ ಜಿಲ್ಲೆಯಲ್ಲಿರುವ ರಾಷ್ಟೀಯ ಹೆದ್ದಾರಿಗಳ ಉದ್ದ ೪೯ ಕಿ.ಮಿ. ರಾಜ್ಯ ಹೆದ್ದಾರಿಗಳ ಉದ್ದ ೩೩೮ ಕಿ.ಮಿ. ಜಿಲ್ಲಾ ಮುಖ್ಯ ರಸ್ತೆಗಳ ಉದ್ದ ೫೩೭ ಕಿ.ಮಿ. ಒಟ್ಟು ಹಳ್ಳಿ ರಸ್ತೆಗಳ ಉದ್ದ ೧೬೮೭. ಒಟ್ಟು ರಸ್ತೆಗಳ ಉದ್ದದಲ್ಲಿ ಹಳ್ಳಿ ರಸ್ತೆಗಳ ಪ್ರಮಾಣ ಶೇ ೬೩.೭೩ ರಷ್ಟಿದೆ.
ಕೋಷ್ಟಕ – ೯.೨ ಮತ್ತು ೯.೩ಗಳಲ್ಲಿ ಹೊಸ ಜಿಲ್ಲೆಗಳಲ್ಲಿ ರಸ್ತೆಗಳ ಉದ್ದಕ್ಕೆ ಸಂಬಂಧಸಿದ ವಿವರಣೆ ನೀಡಲಾಗಿದೆ. ಏಳು ಹೊಸ ಜಿಲ್ಲೆಗಳ ಪೈಕಿ ಕೊಪ್ಪಳ ಜಿಲ್ಲೆಯ ಸ್ಥಾನ ಯಾವುದು ಎಂಬುದು ಈ ಕೋಷ್ಟಕಗಳಿಂದ ಸ್ಪಷ್ಟವಾಗುತ್ತದೆ.
೧. ಒಂದು ನೂರು ಚದರ ಕಿಲೊ ಮೀಟರ್ ಪ್ರದೇಶದಲ್ಲಿರುವ ರಸ್ತೆಗಳ ಉದ್ದಕ್ಕೆ ಸಂಬಂಧಿಸಿದಂತೆ ರಾಜ್ಯ ಸರಾಸರಿ ೬೫ ಕಿ.ಮಿ ಗಳಿಗಿಂತ ದಾವಣಗೆರೆ ಮತ್ತು ಹಾವೇರಿಗಳನ್ನು ಬಿಟ್ಟರೆ ಉಳಿದ ಐದು ಹೊಸ ಜಿಲ್ಲೆಗಳ ರಸ್ತೆಗಳ ಉದ್ದ ರಾಜ್ಯ ಸರಾಸರಿಗಿಂತ ಕಡಿಮೆ ಇದೆ.
೨. ಒಂದು ಲಕ್ಷ ಜನಸಂಖ್ಯೆಗೆ ಇರುವ ರಸ್ತೆಗಳ ಉದ್ದಕ್ಕೆ ಸಂಬಂಧಿಸಿದಂತೆ ಕರ್ನಾಟಕದಲ್ಲಿ ಸ್ಥಾಪನೆಯಾದ ಏಳು ಜಿಲ್ಲೆಗಳಲ್ಲಿ ಉಡುಪಿ, ಕೊಪ್ಪಳ ಮತ್ತು ಬಾಗಲಕೋಟೆ ಜಿಲ್ಲೆಗಳ ರಸ್ತೆಗಳ ಉದ್ದವು ರಾಜ್ಯ ಸರಾಸರಿಗಿಂತ ಕಡಿಮೆ ಇದೆ.
೧೦೬ ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಕೊಪ್ಪಳ
ರಸ್ತೆಗಳ ಬೆಳವಣಿಗೆ ಕುರಿತಂತೆ ಮೇಲಿನ ಎರಡು ಮಾನದಂಡಗಳಲ್ಲಿ ಪ್ರದೇಶವಾರು ರಸ್ತೆಗಳ ಉದ್ದದ ಅಳತೆಯ ಹೆಚ್ಚು ಪ್ರಸ್ತುತವಾದದು ಎಂದು ಹೇಳಬಹುದು.
ಬ್ಯಾಂಕಿಂಗ್ ಮತ್ತು ಹಣಕಾಸು ವ್ಯವಸ್ಥೆ
ಉಳಿತಾಯದ ಕ್ರೋಡೀಕರಣ ಮತ್ತು ಕ್ರೋಡೀಕರಿಸಿದ ನಿರ್ಮಾಣ ಚಟುವಟಿಕೆಗಳಲ್ಲಿ ತೊಡಗಿಸುವ ಸಲುವಾಗಿ ಸುಸಂಘಟಿತ ಹಾಗೂ ಸಮರ್ಥವಾದ ಹಣಕಾಸು ವ್ಯವಸ್ಥೆ ಬೇಕಾಗುತ್ತದೆ. ಇಂತಹ ಸುಸಂಘಟಿತವಾದ ಹಾಗೂ ಸಮರ್ಥವಾದ ಹಣಕಾಸು ವ್ಯವಸ್ಥೆಯು ಬಂಡವಾಳ ನಿರ್ಮಾಣ ಚಟುವಕೆಗಳು ತೀವ್ರಗತಿಯಲ್ಲಿ ಬೆಳೆಯಲು ಸಹಾಯಕವಾಗುತ್ತದೆ. ಬ್ಯಾಂಕಿಂಗ್ ವ್ಯವಸ್ಥೆಯು ಒಂದು ಹಣಕಾಸು ಜಾಲದ ಪ್ರಮುಖ ಅಂಗವಾಗಿದೆ. ವಾಣಿಜ್ಯ ಬ್ಯಾಂಕುಗಳು ನಿವ್ವಳ ಉಳಿತಾಯ ಮಾಡುವ ವರ್ಗಗಳಿಂದ ನಿವ್ವಳ ಹೂಡಿಕೆದಾರರಿಗೆ ಹಣಕಾಸು ಸಂಪನ್ಮೂಲವನ್ನು ವರ್ಗಾಯಿಸುವ ಕೆಲಸ ಮಾಡುತ್ತವೆ. ವಾಣಿಜ್ಯ ಬ್ಯಾಂಕುಗಳು ತಮ್ಮ ಶಾಖೆಗಳ ಮೂಲಕ ವ್ಯಾಪಾರ – ಉದ್ದಿಮೆ – ವಾಣಿಜ್ಯ ಚಟುವಟಿಕೆಗಳಿಗೆ ಅನೇಕ ಬಗೆಯ ಸೌಲಭ್ಯ ಒದಗಿಸುತ್ತದೆ. ಸಾರ್ವಜನಿಕರು ಬ್ಯಾಂಕುಗಳಲ್ಲಿ ಇಡುವ ಠೇವಣಿಗಳಿಗೆ ಬಡ್ಡಿ ಬರುತ್ತದೆ. ವಾಣಿಜ್ಯ ಬ್ಯಾಂಕುಗಳಲ್ಲಿರುವ ಠೇವಣಿಗಳಿಗೆಲ್ಲ ವಿಮಾ ರಕ್ಷಣೆ ಇರುವುದುರಿಂದ ಸಾರ್ವಜನಿಕರು ತಮ್ಮ ಉಳಿತಾಯದ ಬಗ್ಗೆ ಯಾವುದೇ ರೀತಿಯ ಭಯವನ್ನು ಇಟ್ಟುಕೊಳ್ಳುವ ಅಗತ್ಯವಿಲ್ಲ.
ನಮ್ಮ ಸಮಾಜದ ಸಂದರ್ಭದಲ್ಲಿ ಹಣಕಾಸು ವ್ಯವಸ್ಥೆಗೆ ಸಂಬಂಧಿಸಿದಂತೆ ಅನೇಕ ಬಗೆಯ ಸಮಸ್ಯೆಗಳಿಗೆ ಲೇವಾದೇವಿಗಾರರು, ದಲ್ಲಾಳಿಗಳು, ಜಮೀನ್ದಾರರು ಮುಂತಾದವರು ಹಣಕಾಸು ಚಟುವಟಿಕೆಗಳನ್ನು ನಡೆಸುತ್ತಿದ್ದಾರೆ. ಜಿಲ್ಲೆಯ ಒಟ್ಟು ಹಣಕಾಸು ವ್ಯವಹಾರದಲ್ಲಿ ಇವರದೇ ಸಿಂಹ ಪಾಲು. ಆದರೆ ಇಲ್ಲಿ ಬಡ್ಡಿಯು ವಿಪರೀತ. ಇದಕ್ಕೆ ಮುಖ್ಯವಾಗಿ ಇಲ್ಲಿ “ವ್ಯಾಪಾರ – ಲೇವಾದೇವಿ – ಉತ್ಪಾದನೆ” ಮೂರು ಚಟುವಟಿಕೆಗಳು ಒಂದರೊಡನೊಂದು ಮಿಕ್ಸ್ ಅಗಿಬಿಟ್ಟಿಡುವುದು ಕಾರಣವಾಗಿರುತ್ತದೆ. ಇಂತಹ ವಿಷಜಾಲದಲ್ಲಿ ರೈತರು ಅನೇಕ ಬಗೆಯ ಅನ್ಯಾಯಗಳಿಗೆ ಬಲಿಯಾಗಿ ಬಿಡುತ್ತಾರೆ.
ಈ ಬಗೆಯ ವಿಷಜಾಲದಿಂದ ಸಾರ್ವಜನಿಕರನ್ನು ಬಿಡುಗಡೆಗೊಳಿಸುವ ಉದ್ದೇಶದಿಂದ “ಸಂಘಟಿತ ಬ್ಯಾಂಕಿಂಗ್” ವ್ಯವಸ್ಥೆಯ ಬೆಳವಣಿಗೆಗೆ ಅನೇಕ ಕ್ರಮಗಳನ್ನು ಭಾರತದಲ್ಲಿ ಸ್ವಾತಂತ್ರಾ ನಂತರ ಜಾರಿಗೊಳಿಸಲಾಯಿತು. ಪ್ರಸ್ತುತ ಭಾಗದಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿರುವ ಬ್ಯಾಂಕಿಂಗ್ ವ್ಯವಸ್ಥೆಯ ಬೆಳವಣಿಗೆ, ಚಟುವಟಿಕೆಗಳು, ಕೊಡುಗೆಗಳು ಚರ್ಚಿಸಲು ಪ್ರಯತ್ನಿಸಲಾಗಿದೆ.
ಕೋಷ್ಟಕ – ೯.೪ರಲ್ಲಿ ಕೊಪ್ಪಳ ಜಿಲ್ಲೆಯಲ್ಲಿರುವ ಹಣಕಾಸು ಸಂಸ್ಥೆಗಳ ಶಾಖೆಗಳ ವಿವರವನ್ನು ತಾಲ್ಲೂಕುವಾರು ನೀಡಲಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ಇಂದು ಒಟ್ಟು ೮೪ ಹಣಕಾಸು ಸಂಸ್ಥೆಗಳ ಶಾಖೆಗಳು ಹಣಕಾಸು ವ್ಯವಹಾರದಲ್ಲಿ ನಿರತವಾಗಿದೆ. ರಾಷ್ಟ್ರ ಮಟ್ಟದಲ್ಲಿ ಪ್ರತಿ ೧೪.೦೦೦ ಜನರಿಗೆ ಒಂದು ಬ್ಯಾಂಕಿಂಗ್ ಶಾಖೆಯ ಸೌಲಭ್ಯ ದೊರೆತಿದ್ದರೆ ಕೊಪ್ಪಳದಲ್ಲಿ ಪ್ರತಿ ೧೩.೦೦೦ ಜನರಿಗೆ ಒಂದು ಬ್ಯಾಂಕ್ ಶಾಖೆಯ ಸೌಲಭ್ಯವಿದೆ. ಅಂದರೆ ಕೊಪ್ಪಳ ಜಿಲ್ಲೆಯಲ್ಲಿ ಬ್ಯಾಂಕಿಂಗ್ ಸೌಲಭ್ಯವು ರಾಷ್ಟ್ರ ಮಟ್ಟದಲ್ಲಿ ಲಭ್ಯವಿರುವ ಸೌಲಭ್ಯದ ಪ್ರಮಾಣಕ್ಕೆ ಸಮವಾಗಿದೆ.
ರಾಯಚೂರು ಜಿಲ್ಲೆಯಲ್ಲಿನ ಬ್ಯಾಂಕಿಂಗ್ ಠೇವಣಿ ಪ್ರಮಾಣವು ೧೯೯೭ರಲ್ಲಿ ರೂ.೫೦೯.೩೧ ಕೋಟಿ ಇತ್ತು. ಈ ಬ್ಯಾಂಕಗಳು ನೀಡಿರುವ ಸಾಲದ ಮೊತ್ತ ರೂ.೫೬೭.೮೫ ಕೋಟಿ. ಈ ಜಿಲ್ಲೆಯಲ್ಲಿ ಉದ್ದರಿ – ಠೇವಣಿ ನಡುವಿನ ಅನುಪಾತ ೧೧೧ ಇದೆ. ಅಂದರೆ ಬ್ಯಾಂಕುಗಳು ಬೇರೆ ಜಿಲ್ಲೆಗಳಿಂದ ಹಣವನ್ನು ತಂದು ಈ ಜಿಲ್ಲೆಯಲ್ಲಿ ಹಂಚುತ್ತಿರುವ ಸ್ಥಿತಿ ಇದೆ. ಈ ಜಿಲ್ಲೆಯಲ್ಲಿ ಬ್ಯಾಂಕುಗಳು ನೀಡಿರುವ ಒಟ್ಟು ಸಾಲದಲ್ಲಿ ಶೇ ೬೮.೬೭ ರಷ್ಟನ್ನು ಆದ್ಯತಾವಲಯಕ್ಕೆ ನೀಡಿದೆ. ಇದೊಂದು ಶ್ಲಾಘನೀಯ ಕಾರ್ಯವಾಗಿದೆ.
ರಾಯಚೂರು ಜಿಲ್ಲೆಯಲ್ಲಿರುವ ಸಾಲ ಮರುಪಾವತಿ ಪ್ರಮಾಣ ಉತ್ತಮವಾಗಿದೆ. ಸಾಲ ವಸೂಲಾತಿ ಪ್ರಮಾಣವು ೧೯೯೪ – ೯೫ರಲ್ಲಿ ಶೇ.೫೫ ರಷ್ಟಿದ್ದುದು ೧೯೯೬ – ೯೭ ರಲ್ಲಿ ಶೇ ೫೯ ಕ್ಕೆ ಏರಿದೆ. ಇದೊಂದು ಆರೋಗ್ಯಕಾರಿ ಬೆಳವಣಿಗೆಯಾಗಿದೆ. ೧೯೯೮ – ೯೯ನೆಯ ಸಾಲಿಗೆ ಕೊಪ್ಪಳ ಜಿಲ್ಲೆಯಲ್ಲಿ ಸಿದ್ದಪಡಿಸಿರುವ ವಾರ್ಷಿಕ ಸಾಲ ಕ್ರಿಯಾ ಯೋಜನೆಯಲ್ಲಿ ಆದ್ಯತಾವಲಯಕ್ಕೆ ನಿಗದಿಪಡಿಸುರುವ ಸಾಲದ ಮೊತ್ತ ರೂ.೮೩.೦೪ ಕೋಟಿ ಮತ್ತು ಆದ್ಯತೆಯಲ್ಲದ ಸಾಮಾನ್ಯ ವಲಯಕ್ಕೆ ನಿಗದಿಪಡಿಸಿರುವ ಮೊತ್ತ ರೂ. ೧೮.೪೬ ಕೋಟಿ. ಈ ಸಾಲಿನಲ್ಲಿ ಆದ್ಯತಾವಲಯಕ್ಕೆ ನಿಗಿದಿಪಡಿಸಿರುವ ಸಾಲದ ಪ್ರಮಾಣ ಶೇ. ೮೨.

ಹೊಸ ಜಿಲ್ಲೆಗಳಲ್ಲಿನ ರಸ್ತೆಗಳ ಉದ್ದ

ಇಡೀ ರಾಜ್ಯದಲ್ಲಿರುವ ಒಟ್ಟು ರಸ್ತೆಗಳ ಉದ್ದದಲ್ಲಿ ಉಡುಪಿಯ ಪಾಲು ಶೇ. ೧೧.೮೦
ಹೊಸ ಜಿಲ್ಲೆಗಳಲ್ಲಿ ರಸ್ತೆಗಳ ಸ್ಥಾನಮಾನ

ಜಿಲ್ಲೆಯಲ್ಲಿ ಹಣಕಾಸು ಮತ್ತು ಬ್ಯಾಂಕಿಂಗ್ ವ್ಯವಸ್ಥೆ
ಕೋಷ್ಟಕ – ೯.೪
	ಕ್ರ.
ಸಂ.

ಕೆ ಎಸ್ ಎಫ್‌ ಸಿ

ಕೊಪ್ಪಳ ಜಿಲ್ಲೆಯ ೧೯೯೮ – ೯೯ನೆಯ ಸಾಲಿನ ವಾರ್ಷಿಕ ಸಾಲ ಕ್ರಿಯಾ ಯೋಜನೆ
ಕೋಷ್ಟಕ: ೯.೫
(ರೂಪಾಯಿ ಲಕ್ಷಗಳಲ್ಲಿ)

ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ೧೦. ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿ : ಒಂದು ಮುನ್ನೋಟ
ಹೊಸದಾಗಿ ಅಸ್ತಿತ್ವಕ್ಕೆ ಬಂದಿರುವ ಕೊಪ್ಪಳ ಜಿಲ್ಲೆಯಲ್ಲಿ ಮೂಲತಃ ರಾಯಚೂರು ಜಿಲ್ಲೆಯ ಭಾಗವಾಗಿತ್ತು. ಹೈದರಾಬಾದ್ ಕರ್ನಾಟಕ ಪ್ರದೇಶಕ್ಕೆ ಸೇರಿದ ರಾಯಚೂರು ಐತಿಹಾಸಿಕವಾಗಿ ಕಳೆದ ಎರಡು ಶತಮಾನಗಳಲ್ಲಿ ಅನೇಕ ಬಗೆಯ ಸ್ಥಿತ್ಯಂತರಗಳನ್ನು ಕಂಡಿದೆ. ಕ್ರಿ.ಶ. ೧೯೪೯ ರವರೆಗೆ ಹೈದರಾಬಾದ್ ನಿಜಾಮನ ಸಾಮ್ರಾಜ್ಯದ ಭಾಗವಾಗಿದ್ದ ರಾಯಚೂರು ಅಭಿವೃದ್ಧಿಯ ದೃಷ್ಟಿಯಿಂದ ನೂರಾರು ವರ್ಷ ನಿರ್ಲಲಕ್ಷಕ್ಕೆ ಒಳಗಾಗಿತ್ತು.ವಸಾಹತುಶಾಹಿ ಆಡಳಿತಕ್ಕೆ ಒಳಗಾಗದೆ ಇದ್ದ ಪರಿಣಾಮವಾಗಿ ಇದು ಅನೇಕ ಒಗೆಯ ಅನಕೂಲಗಳಿಂದ ವಂಚಿತವಾಯಿತು. ನಿಜಾಮನ ಆಳ್ವಿಕೆಯ ಕಾಲದಲ್ಲಿ ಕೊಪ್ಪಳವು ಒಂದು ಜಹಗೀರ ಜಿಲ್ಲೆಯಾಗಿತ್ತು. ಕರ್ನಾಟಕದ ಉಳಿದ ಭಾಗಗಳು ಸ್ವಾತಂ‌ತ್ರಾ ಪೂರ್ವದಲ್ಲಿ ಯಾವ ರೀತಿಯಲ್ಲಿ ಸರ್ಕಾರದ ನೆರವಿನಿಂದ ಅಭಿವೃದ್ಧಿ ಸಾಧಿಸಿಕೊಂಡವೋ ಅದೇ ಬಗೆಯ ಅಭಿವೃದ್ಧಿಯನ್ನು ರಾಯಚೂರು ಜಿಲ್ಲೆ ಪಡೆದುಕೊಳ್ಳಲು ಸಾಧ್ಯವಾಗಲಿಲ್ಲ. ಪಾಳೆಗಾರರು, ಜಹಗೀರ್ ದಾರರು, ಜಮೀನ್ದಾರರು ಮುಂತಾದ ಊಳಿಗಮಾನ್ಯ ಪಳೆಯುಳಿಕೆಗಳ ಹಿಡಿತದಲ್ಲಿ ಅದು ನುಗ್ಗು ನುಸಿಯಾಯಿತು. ೧೯೬೧ರಲ್ಲಿ ರಾಯಚೂರು ಜಿಲ್ಲೆಯಲ್ಲಿ ಸಾಕ್ಷರತೆ ಪ್ರಮಾಣ ಶೇ. ೧೮.೩೫ ಇತ್ತು ಎಂದರೆ ಅಲ್ಲಿನ ಅಭಿವೃದ್ಧಿಯ ಸ್ವರೂಪವನ್ನು ಊಹಿಸಿಕೊಳ್ಳಬಹುದು. ಜಿಲ್ಲೆಯ ಮಹಿಳೆಯರ ಸಾಕ್ಷರತೆ ೧೯೬೧ರಲ್ಲಿ ಶೇ. ೬.೧೧ ಇತ್ತು.
೧೯೫೬ ನವೆಂಬರ್ ಒಂದರಂದು ರಾಯಚೂರು ಜಿಲ್ಲೆ ಕರ್ನಾಟಕದಲ್ಲಿ ವಿಲೀನಗೊಂಡಿತು. ಅಲ್ಲಿಂದ ರಾಯಚೂರು ಜಿಲ್ಲೆಯ ಅಭಿವೃದ್ಧಿ ಎನ್ನುವುದು ಪ್ರಾರಂಭವಾಯಿತು ಎಂದು ಹೇಳಬಹುದು.
ಅಭಿವೃದ್ಧಿಯ ದೃಷ್ಟಿಯಿಂದ ರಾಯಚೂರು ಜಿಲ್ಲೆ ಇಂದಿಗೂ ರಾಜ್ಯದಲ್ಲಿ ಕೊನೆಯ ಸ್ಥಾನದಲ್ಲಿದೆ. ರಾಜ್ಯದಲ್ಲಿ ೨೦ ಜಿಲ್ಲೆಗಳಿದ್ದಾಗ ರಾಯಚೂರು ಜಿಲ್ಲೆಯ ಸ್ಥಾನ ೨೦ ನೆದಾಗಿತ್ತು. ಇಂದು ರಾಜ್ಯದಲ್ಲಿ ೨೭ ಜಿಲ್ಲೆಗಳಾಗಿವೆ. ಇದರಿಂದಾಗಿ ವಿಭಜಿತ ರಾಯಚೂರು ಮತ್ತು ಹೊಸದಾಗಿ ಜನ್ಮ ತಳೆದ ಕೊಪ್ಪಳ – ಇವೆರಡೂ ಜಿಲ್ಲೆಗಳ ಸ್ಥಾನಮಾನ ರಾಜ್ಯಮಟ್ಟದಲ್ಲಿ ಬದಲಾವಣೆಯಾಗಿಲ್ಲ. ಅನೇಕ ಅಭಿವೃದ್ಧಿ ಸೂಚಿಗಳಲ್ಲಿ ಈಗ ರಾಯಚೂರಿಗೆ ೨೭ ನೆಯ ಸ್ಥಾನವಿದ್ದರೆ ಕೊಪ್ಪಳಕ್ಕೆ ೨೬ನೆಯ ಸ್ಥಾನವಿದೆ. ವಿಭಜಿತ ರಾಯಚೂರು ಜಿಲ್ಲೆಗಿಂತ ಹೊಸ ಜಿಲ್ಲೆ ಕೊಪ್ಪಳದದ ಸ್ಥಾನಮಾನ ಸ್ವಲ್ಪಮಟ್ಟಿಗೆ ಉತ್ತಮವಾಗಿದೆ. ಏಕೆಂದರೆ ಕೊಪ್ಪಳವನನ್ನು ಹೊಸ ಜಿಲ್ಲೆಯಾಗಿ ರೂಪಿಸಲು ರಾಯಚೂರು ಜಿಲ್ಲೆಯನ್ನು ವಿಭಜಿಸಿದಾಗ ಅನೇಕ ಕ್ಷೇತ್ರಗಳಲ್ಲಿ ಮುಂದುವರಿದ ತಾಲ್ಲೂಕುಗಳು ಕೊಪ್ಪಳ ಜಿಲ್ಲೆಗೆ ಸೇರಿಕೊಂಡಿರೆ ಹಿಂದುಳಿದ ತಾಲ್ಲೂಕುಗಳೆಲ್ಲ ರಾಯಚೂರು ಜಿಲ್ಲೆಯಲ್ಲಿ ಉಳಿದುಕೊಂಡವು. ಉದಾಹರಣೆಗೆ ರಾಯಚೂರು ಜಿಲ್ಲೆಯಲ್ಲಿ ಸಾಕ್ಷರತೆ ಶೇ. ೩೪.೩೪ ಇದ್ದರೆ ಕೊಪ್ಪಳ ಜಿಲ್ಲೆಯಲ್ಲಿ ಅದು ಶೇ. ೩೮.೨೩ ಇದೆ. ಅವಿಭಜಿತ ರಾಯಚೂರು ಜಿಲ್ಲೆಯಲ್ಲಿ ಸಾಕ್ಷರತೆ ಶೇ. ೩೫.೯೬ ಇತ್ತು. ಲಿಂಗ ಪರಿಣಾಮವು ರಾಯಚೂರು ಜಿಲ್ಲೆಯಲ್ಲಿ ೯೭೮ ಇದ್ದರೆ ಕೊಪ್ಪಳದಲ್ಲಿ ಅದು ೯೮೧ ಇದೆ.ಇಡೀ ರಾಜ್ಯದಲ್ಲಿ ಕೊಪ್ಪಳಕ್ಕೆ ಲಿಂಗ ಪರಿಣಾಮದಲ್ಲಿ ೪ನೆಯ ಸ್ಥಾನದವಿದ್ದರೆ ರಾಯಚೂರಿಗೆ ೫ನೆಯ ಸ್ಥಾನವಿದೆ.
ಮಹಿಳೆಯರ ನಿರ್ಣಾಯಕ ಪಾತ್ರ
ಕೊಪ್ಪಳ ಜಿಲ್ಲೆಯಲ್ಲಿ ಲಿಂಗ ಪರಿಣಾಮವು ಮಹಿಳೆಯರಿಗೆ ಅನಕೂಲವಾಗಿದೆ. ರಾಜ್ಯ ಮಟ್ಟದಲ್ಲಿ ಲಿಂಗ ಪರಿಣಾಮವು ೯೬೦ ಇದ್ದರೆ ಕೊಪ್ಪಳದಲ್ಲಿ ಅದು ೯೮೧. ರಾಜ್ಯ ಮಟ್ಟದಲ್ಲಿ ಒಟ್ಟು ಮಹಿಳಾ ಜನಸಂಖ್ಯೆಯಲ್ಲಿ ದುಡಿಯುವ ಮಹಿಳಾ ವರ್ಗದ ಪ್ರಮಾಣ ಕೇವಲ ಶೇ. ೨೨.೭೩ ಇದ್ದರೆ ಕೊಪ್ಪಳದಲ್ಲಿ ಅದು ೩೨.೬೭ ಇದೆ. ದುಡಿಯುವ ವರ್ಗವನ್ನೇ ತೆಗೆದುಕೊಂಡರೆ, ಜನಸಂಖ್ಯೆಯಲ್ಲಿ ಅವರ ಪ್ರಮಾಣ ರಾಜ್ಯಮಟ್ಟದಲ್ಲಿ ಶೇ. ೨೮.೯೫ ರಷ್ಟಿದ್ದರೆ ಕೊಪ್ಪಳ ಜಿಲ್ಲೆಯಲ್ಲಿ ಅವರ ಪ್ರಮಾಣ ಶೇ. ೩೭.೩೧ರಷ್ಟಿದೆ. ಒಟ್ಟಾರೆ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯಲ್ಲಿ ಮೂಲ ದ್ರವ್ಯ ಮಹಿಳೆಯರಿದ್ದಾರೆ. ಅಭಿವೃದ್ಧಿಯಲ್ಲಿ ಮಹಿಳೆಯರ ಪಾತ್ರ ನಿರ್ಣಾಯಕವಾದುದಾಗಿದೆ. ಅಂಕಿ – ಅಂಶಗಳನ್ನು ನಂಬುವುದಾದರೆ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಗೆ ಮಹಿಳೆಯ ಕಾಣಿಕೆ ೧/೩ಕ್ಕಿಂತ ಅಧಿಕವಾಗಿದೆ. ಆದರೆ ಅಭಿವೃದ್ಧಿಯಿಂದ ದೊರೆಯುವ ಫಲದಲ್ಲಿ ಮಾತ್ರ ಮಹಿಳೆಯರಿಗೆ ೧/೩ರಷ್ಟು ಪಾಲು ದೊರೆಯುತ್ತಿಲ್ಲ.ಉದಾಹರಣೆಗೆ ಜಿಲ್ಲೆಯಲ್ಲಿರುವ ಅಕ್ಷರಸ್ಥರಲ್ಲಿ ಮಹಿಳೆಯರ ಪಾಲು ಕೇವಲ ಶೇ.೨೯.೨೮ ಇದು ೧/೩ಕ್ಕಿಂತ ಕಡಿಮೆಯಾಗಿದೆ.
ಆರೋಗ್ಯಕ್ಕೆ ಸಂಬಂಧಿಸಿದಂತೆಯೂ ಮಹಿಳೆಯರ ದುಃಸ್ಥಿತಿಯು ದಾರುಣವಾಗಿದೆ. ಕೊಪ್ಪಳ ಜಿಲ್ಲೆಗೆ ಸಂಬಂಧಿಸಿದಂತೆ ಆರೋಗ್ಯ ಸೂಚಿಯ ವಿವರಗಳು ದೊರೆಯುವುದಿಲ್ಲ. ಕೊಪಳ್ಳದ ತಾಯಿ ಜಿಲ್ಲೆಯಾದ ರಾಯಚೂರು ಜಿಲ್ಲೆಯ ಆರೋಗ್ಯ ಸೂಚಿಗಳನ್ನೇ ಕೊಪ್ಪಳ್ಳಕ್ಕೂ ಅನ್ವಯಿಸುವುದಾದರೆ, ಇಲ್ಲಿ ಆರೋಗ್ಯ ದುಃಸ್ಥಿತಿಯಿಂದ ಕೂಡಿರುವುದು ತಿಳಿಯುತ್ತದೆ. ಜನಸಂಖ್ಯೆಯ ತೀವ್ರಗತಿ ಬೆಳಗಣಿಗೆಯನ್ನು ಅರೋಗ್ಯ ದುಸ್ಥಿತಿಯ ಮಾನದಂಡವವಾಗಿ ಉಪಯೋಗಿಸಿಬಹುದಾಗಿದೆ. ಕರ್ನಾಟಕದಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಅತಿ ಹೆಚ್ಚಾಗಿರುವುದು ಕೊಫ್ಲಳ ಜಿಲ್ಲೆಯನ್ನು ಒಳಗೊಂಡತೆ ಹೈದರಾಬಾದ್ ಕರ್ನಾಟಕ ಪ್ರದೇಶದಲ್ಲಿ ಎಂಬುದು ಸ್ಪಷ್ಟವಾಗಿದೆ.
ಲಿಂಗತಾರತಮ್ಯ
ಲಿಂಗ ಪರಿಣಾಮವೇನೊ ಮಹಿಳೆಯರಿಗೆ ಸ್ವಲ್ಪ ಮಟ್ಟಿಗೆ ಪರವಾಗಿದೆ. ರಾಜ್ಯ ಸರಾಸರಿ ಲಿಂಗ ಪರಿಣಾಮಕ್ಕಿಂತ ಕೊಪ್ಪಳದಲ್ಲಿ ಅದು ಉನ್ನತವಾಗಿದೆ.ದುಡಿಮೆಗಾರ ವರ್ಗದಲ್ಲಿ ಮಹಿಳೆಯ ಪ್ರಮಾಣ ಆಗಾಧವಾಗಿದೆ. ಆದರೆ ಮಹಿಳೆಯರು ಅನೇಕ ಬಗೆಯ ತಾರತಮ್ಯ ನಿರ್ಲಕ್ಷಕ್ಕೆ ಜಿಲ್ಲೆಯಲ್ಲಿ ಒಳಗಾಗುತ್ತಿದ್ದಾರೆ. ಐದು ವರ್ಷಕ್ಕೆ ಒಳಗಿನ ಮಕ್ಕಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ ರಾಯಚೂರು ಜಿಲ್ಲೆಯಲ್ಲಿ ಹೆಣ್ಣು ಮಕ್ಕಳ ಮರಣ ಪ್ರಮಾಣ ಗಂಡು ಮಕ್ಕಳ ಮರಣ ಪ್ರಮಾಣಕ್ಕಿಂತ ಅಧಿಕವಾಗಿದೆ. ಶಾಲೆಗೆ ಪ್ರವೇಶಿಸಿದ ಮಕ್ಕಳ ಪ್ರಮಾಣದಲ್ಲೂ ಲಿಂಗ ತಾರತಮ್ಯ ದಟ್ಟವಾಗಿದೆ.ಬಾಲಕರಿಗೆ ಸಂಬಂಧಿಸಿದಂತೆ ರಾಯಚೂರು ಜಿಲ್ಲೆಯಲ್ಲಿ ಶಾಲೆ ಪ್ರವೇಶಿಸಿದ ಬಾಲಕರ ಪ್ರಮಾಣ ಶೇ. ೩೩.೨೪ ಇದ್ದರೆ ಬಾಲಕಿಯರಲ್ಲಿ ಅದು ಶೇ. ೫೪.೪೩ ಇದೆ. ರಾಯಚೂರು ಜಿಲ್ಲೆಯಲ್ಲಿ ಬಾಲ ಕಾರ್ಮಿಕರ ಸಂಖ್ಯೆ ೮೬.೦೦೦. ಇವರಲ್ಲಿ ಶೇ. ೫೧.೧೬ರಷ್ಟು ಬಾಲಕಿಯರಿದ್ದಾರೆ. ಇಡೀ ರಾಜ್ಯದಲ್ಲಿ ಮಹಿಳೆಯರ ವಿವಾಹದ ವಯಸ್ಸು ಅತ್ಯಂತ ಕಡಿಮೆ ಇರುವುದು (೧೮ – ೨೦ವರ್ಷ) ರಾಯಚೂರು ಜಿಲ್ಲೆಯಲ್ಲಿ ಎಂಬುದು ಆತಂಕಕ್ಕೆ ಕಾರಣವಾಗಿರಬೇಕು. ಈ ಜಿಲ್ಲೆಯಲ್ಲಿ ಅರ್ಧದಷ್ಟು ಹೆಣ್ಣು ಮಕ್ಕಳು ೨೦ ವರ್ಷ ತುಂಬುವುದರೊಳಗೆ ವಿವಾಹವಾಗಿ ಬಿಟ್ಟಿರುತ್ತಾರೆ.
ಕೊಪ್ಪಳ ಜಿಲ್ಲೆಯು ೨೧ ನೆಯ ಶತಮಾನದಲ್ಲಿ ಎದುರಿಸಬೇಕಾದ ದೊಡ್ಡ ಸಮಸ್ಯೆಯೆಂದರೆ ಲಿಂಗ ತಾರತಮ್ಯದ ನಿವಾರಣೆಯಾಗಿದೆ. ಅಭಿವೃದ್ಧಿಯನ್ನು ಹೇಗೆ ಲಿಂಗೀಕರಣಗೊಳಿಸುವುದು? ಎಂಬುದು ಇಲ್ಲಿನ ಮುಖ್ಯ ಸಮಸ್ಯೆಯಾಗಬೇಕು. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಮಹಿಳೆಯರ ಪ್ರಧಾನ ಸ್ಥಾನ ಪಡೆಯಬೇಕು.
ಅಭಿವೃದ್ಧಿಯ ಮೌಲ್ಯ ನಿರಪೇಕ್ಷತೆ
ಮೂಲಧಾರೆ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಗೆ ಸಂಬಂಧಪಟ್ಟಂತೆ ಇರುವ ತೊಂದರೆಯೇನೆಂದರೆ ಅವರ ಮೌಲ್ಯ ನಿರಪೇಕ್ಷ ದೃಷ್ಟಿಕೋನ. ಸಮಾಜದ ಎಲ್ಲ ವರ್ಗಗಳನ್ನು ಅಭಿವೃದ್ಧಿ ಒಳಗೊಳ್ಳುತ್ತದೆ – ಅಂತರ್ಗತ ಮಾಡಿಕೊಳ್ಳುತ್ತದೆ ಎಂಬ ನಂಬಿಕೆ ಇಲ್ಲಿದೆ. ಅಭಿವೃದ್ಧಿ ಎನ್ನುವುದು ನಿರ್ವಾತದಲ್ಲಿ ಸಂಭವಿಸುವ ಪ್ರಕ್ರಿಯೆಯಲ್ಲ. ಒಂದು ಸಾಮಾಜಿಕ ಚೌಕಟ್ಟಿನೊಳಗೆ ಸಂಭವಿಸುವ ಒಂದು ಪ್ರಕ್ರಿಯೆ. ಒಂದು ದೇಶ/ಪ್ರದೇಶದ ಸಾಮಾಜಿಕ ವ್ಯವಸ್ಥೆಯ ಸ್ವರೂಪಕ್ಕೆ ಅನುಗುಣವಾದ ರೀತಿಯಲ್ಲಿ ಅಭಿವೃದ್ಧಿ ಪ್ರಕ್ರಿಯೆ ರೂಪುಗೊಳ್ಳುತ್ತದೆ. ಈ ಬಗ್ಗೆ ಅಮರ್ತ್ಯಸೇನ ಹೀಗೆ ಬರೆಯುತ್ತಾರೆ. ವಿವಿಧ ವಿಷಯಗಳಿಗೆ ಸಂಬಂಧಿಸಿದಂತೆ ಅಸಮಾನತೆ – ತಾರತಮ್ಯಗಳು ಸಮಾಜದಲ್ಲಿ ಮೂಲದಲ್ಲಿರುವ ಸಮಾಜಿಕ ಮತ್ತು ಅರ್ಥಿಕ ಶಕ್ತಿ ಸಂಬಂಧಗಳ ಅಸೌಷ್ಟವತೆಯ ಅಭಿವ್ಯಕ್ತಿಯಾಗಿರುತ್ತದೆ (೧೯೯೪) ಸಾಮಾಜಿಕ ವ್ಯವಸ್ಥೆಗೆ ಅದು ಅತೀತವಾಗಿರುತ್ತದೆ ಎಂಬುದುನ್ನು ನಂಬಲು ಸಾಧ್ಯವಿಲ್ಲ. ಏಣಿ ಶ್ರೇಣಿ, ಲಿಂಗ ತಾರತಮ್ಯ,ಜಾತಿ ಭೇದಗಳಿಂದ ಕೂಡಿರುವ ನಮ್ಮ ಸಮಾಜದ ಸಂದರ್ಭದಲ್ಲಿ ಅಭಿವೃದ್ಧಿಯು ಸಮಾಜದ ಉನ್ನತವರ್ಗದ, ಪ್ರತಿಷ್ಠಿತರ ಹಿತಾಸಕ್ತಿಗಳನ್ನು ಮಾತ್ರ ಪೂರೈಸುತ್ತದೆ. ಉನ್ನತ್ತವರ್ಗದ – ಪ್ರತಿಷ್ಠಿತ ವರ್ಗದ, ಪುರುಷವರ್ಗದ ಹಿತಾಸಕ್ತಿಗಳೇ, ಅವರ ಸಮಸ್ಯೆಗಳೇ ಇಡೀ ಸಮಾಜದ ಹಿತಾಸಕ್ತಿಗಳು ಸಮಸ್ಯೆಗಳು ಎಂಬ ಭ್ರಮೆಯನ್ನು ಸೃಷ್ಟಿಸಲಾಗಿದೆ, ಇದನ್ನು ಪ್ರಸಿದ್ಧ ಅಭಿವೃದ್ಧಿ ಚಿಂತಕ, ನೊಬೆಲ್ ಪ್ರಶಸ್ತಿ ವಿಜೇತ ಗುನ್ನಾರ್ ಮಿರ್ಡಾಲ್ `ಆಪ್ರೋಜ್ ಬಯಾಸ್’ ಎಂದು ಕರೆಯುತ್ತಾರೆ. ಆದ್ದರಿಂದ ಅದು ಮೌಲ್ಯ ನಿರಪೇಕ್ಷವಾಗಿರುತ್ತದೆ ಎಂಬುದು ಸುಳ್ಳು. ನಿರಪೇಕ್ಷತೆ ಎನ್ನುವುದೇ ಒಂದು ಮೌಲ್ಯ ನಿರ್ಣಯ.
ಅಸ್ವಿತ್ವದಲ್ಲಿರುವ ಸಾಮಾಜಿಕ ಸ್ವರೂಪಕ್ಕೆ ಅನುಗುಣವಾದ ರೀತಿಯಲ್ಲಿ ಅಭಿವೃದ್ಧಿ ರೂಪೂಗೊಳ್ಳುತ್ತಿರುತ್ತದೆ. ಆದ್ದರಿಂದ ಅದು ಸಮಾಜದಲ್ಲಿ ದುಸ್ಥಿತಿಯಲ್ಲಿರುವ ವರ್ಗದ ಹಿತಾಸ್ತಿಗಳನ್ನು ಅಗ್ರಗಣ್ಯವನ್ನಾಗಿ ಮಾಡಿಕೊಳ್ಳುವಂತೆ ಪ್ರಜ್ಞಾಪೂರ್ವಕವಾಗಿ ಪ್ರಯತ್ನಿಸಬೇಕಾಗುತ್ತದೆ. ಕೊಪ್ಪಳ ಜಿಲ್ಲೆಯ ಸಂದರ್ಭದಲ್ಲಿ ಅಭಿವೃದ್ಧಿಯು ೧.೯೨ ಲಕ್ಷ ಭೂ ರಹಿತ ಕೃಷಿ ಕಾರ್ಮಿಕರ ಹಾಗೂ ೪ ಲಕ್ಷದಷ್ಟಿರುವ ಮಹಿಳೆಯರ ಹಿತಾಸಕ್ತಿಗಳನ್ನು ಪೂರೈಸುವುದನ್ನು ಮೂಲ ಗುರಿಯನ್ನಾಗಿ ಇಟ್ಟುಕೊಳ್ಳಬೇಕಾಗುತ್ತದೆ. ಈ ವರ್ಗಗುಂಪುಗಳ ಹಿತಾಸಕ್ತಿಗಳನ್ನು ಕಾಪಾಡುವ – ಪೂರೈಸುವ ವ್ರತವನ್ನು ಅಭಿವೃದ್ಧಿ ಕೈಗೊಳ್ಳಬೇಕಾಗುತ್ತದೆ. ಅಭಿವೃದ್ಧಿಯು ಕೊಪ್ಪಳ ಜಿಲ್ಲೆಯಲ್ಲಿ ೨.೦೮ ಲಕ್ಷದಷ್ಟಿರುವ ಪರಿಶಿಷ್ಟರ ಬದುಕನ್ನು ಉತ್ತಮ ಪಡಿಸುವ ದೀಕ್ಷೆಯನ್ನು ತೊಡಬೇಕಾಗುತ್ತದೆ.
ಉತ್ತಮ ವರಮಾನವೋ? ಅಥವಾ ಉತ್ತಮ ಬದುಕೊ?
ವರಮಾನವು ಅಭಿವೃದ್ದಿಯನ್ನು ಮಾನವ ಮಾಡುವ ಮಾನದಂಡಿವಾಗಿದೆ.ಸಮಾಜದ ಜನರ ವರಮನದಲ್ಲಾಗುವ ವೃದ್ಧಿಯನ್ನೇ ಅಭಿವೃದ್ಧಿ ಎನ್ನಲಾಗಿದೆ. ವರಮಾನದ ವೃದ್ಧಿಯನ್ನು ಅಭಿವೃದ್ಧಿಗೆ ಸಂವಾದಿಯನ್ನಾಗಿ ಮಾಡಲಾಗಿದೆ. ವರಮಾನದ ವೃದ್ಧಿಯೇ ಅಭಿವೃದ್ಧಿಯ ಗುರಿಯಾಗಿದೆ. ಈ ವಿಚಾರ ಪ್ರಣಾಳಿಕೆಯಲ್ಲಿ ಅಭಿವೃದ್ದಿಗೆ ಸಂಬಂಧಪಟ್ಟ ಅನೇಕ ಸಂಗತಿಗಳು – ಉದಾಹರಣೆಗೆ ಸಾಕ್ಷರತೆ, ಆರೋಗ್ಯ, ಕುಡಿಯುವ ನೀರು, ಆಹಾರ ಮುಂತಾದ ಅಭಿವೃದ್ಧಿಯ ಸಾಧನಗಳಾಗಿಬಿಟ್ಟಿದೆ. ಮನುಸ್ಯ, ಅವನ ಶ್ರಮಶಕ್ತಿ ಕೂಡ ಕೇವಲ ಉಪಕರಣಾವಾದಿ ಮಹತ್ವ ಮಾತ್ರ ಪಡೆದಿದೆ.
ಈ ಬಗೆಯ ಅಭಿವೃದ್ದಿ ವಿಚಾರ ಪ್ರಣಾಳಿಕೆಯನ್ನು ಅಮರ್ತ್ಯಸೇನ್ ಟೀಕಿಸುತ್ತಾರೆ. ಅಭಿವೃದ್ಧಿಯನ್ನು ಅತ್ಯಂತ ವಿಸ್ತೃತ ನೆಲೆಯಲ್ಲಿ ಹಿಡಿದಿಡಲು ಅವರು ಪ್ರಯತ್ನಿಸುತ್ತಾರೆ. ಅತ್ಯಂತ ಸರಳವಾಗಿ ಅವರು `ಮನುಷ್ಯನ ಬದುಕು ಉತ್ತಮಗೊಳ್ಳುವ ಪರಿಯೇ ಅಭಿವೃದ್ಧಿ’ ಎನ್ನುತ್ತಾರೆ. ಅವರ ಪ್ರಕಾರ ಮನುಷ್ಯನು ಅಭಿವೃದ್ದಿ ಯ `ಸಾಧನ’ವೂ ಹೌದು ಮತ್ತು ಸಾಧ್ಯ’ವೂ ಹೌದು. ಈ ವಿಚಾರ ಪ್ರಣಾಳಿಕೆಯಲ್ಲಿ ಸಾಕ್ಷರತೆ, ಅರೋಗ್ಯ, ಆಹಾರ ಮುಂತಾದವು ತಮ್ಮಷ್ಟಕ್ಕೆ ತಾವು ಮಹತ್ವದ್ದಾಗಿರುತ್ತವೆ. ಅವು ಮನುಷ್ಯನ ಅಂತರ್ಗತ ಗುಣವನ್ನು ಸಂವರ್ಧಿಸುತ್ತವೆ. ಅವುಗಳು ಅಭಿವೃದ್ಧಿಯ ಉಪಕರಣಗಳೂ ಆಗಿವೆ ಮತ್ತು ಅದೇ ರೀತಿ, ಅವು ಮನುಷ್ಯನ ಅಂತಸತ್ವವನ್ನು ಬಲಪಡಿಸುವ ಶಕ್ರಿಯಾಗಿದೆ.
ಈ ನೆಲೆಯಲ್ಲಿ ನೋಡಿದಾಗ ಕೊಪ್ಪಳ ಜಿಲ್ಲೆಯು ಎಲ್ಲ ದೃಷ್ಟಿಯಿಂದಲೂ ಹಿಂದುಳಿದಿರುವ, ಜನರ ಬದುಕು ದುಸ್ಥಿತಿಯಲ್ಲಿರುವ ಜಿಲ್ಲೆಯಾಗಿದೆ. ವರಮಾನದ ದೃಷ್ಟಿಯಿಂದಲೂ ಅದು ಬಡ ಜಿಲ್ಲೆಯಾಗಿದೆ. ಅಮರ್ತ್ಯಸೇನ್ ಹೇಳುವ ಧಾರಣಶಕ್ತಿಯ ದುಸ್ಥಿತಿಯಿಂದ ನರಳುತ್ತಿರುವ ಜಿಲ್ಲೆಯಾಗಿದೆ. ಲಿಂಗ ತಾರತಮ್ಯವು ತೀವ್ರವಾಗಿದೆ. ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯನ್ನು ಚರ್ಚಿಸುವಾಗ ಈ ಎಲ್ಲ ಸಂಗತಿಗಳನ್ನು ಪರಿಗಣಿಸಬೇಕಾಗುತ್ತದೆ. ಈ ಕುರಿತು ಜನರು ಚಿಂತಿಸಬೇಕಾಗಿದೆ.
ಸಾಕ್ಷರತೆ, ಆರೋಗ್ಯ, ಆಹಾರ ವಿರತಣೆ, ಕುಡಿಯುವ ನೀರಿನ ಪೂರೈಕೆ ಮುಂತಾದವು “ಮೊದಲು” ಎನ್ನುವಂತಾಗಬೇಕು. ಪರಿಶಿಷ್ಟರು, ಮಹಿಳೆಯರು, ಕೃಷಿ ಕಾರ್ಮಿಕರು ಅಭಿವೃದ್ಧಿಯ ಆದ್ಯ ಗುರಿಯಾಗಿಬೇಕು. ವರಮಾನಕ್ಕೆ ಪ್ರತಿಯಾಗಿ ಜನರು ಎಷ್ಟು ವರ್ಷಗಳ ಕಾಲ ಬದುಕುತ್ತಾರೆ? ಅವರು ರೋಗ – ರುಜಿನಗಳಿಂದ ಮುಕ್ತರಾಗಿದ್ದಾರೆಯೆ? ಹುಟ್ಟಿದ ಮಕ್ಕಳು ದಷ್ಟ – ಪುಷ್ಟವಾಗಿ ಬೆಳೆದು ಬದುಕು ನಡೆಸಬಲ್ಲವೆ? ಜನರಿಗೆ ಓದುವ – ಬರೆಯುವ ಕೂಡಿಸುವ – ಕಳೆಯುವ ಲೆಕ್ಕ – ಮುಂತಾದ ಕುಶಲತೆಗಳು ಪ್ರಾಪ್ತವಾಗಿದ್ದಾವೆಯೆ? ಮುಂತಾದವು ಅಭಿವೃದ್ಧಿಯ ಮಾನದಂಡವಾಗಬೇಕು. ಅಭಿವೃದ್ಧಿಯ ಗುರಿ ಜನರ ಬದುಕು ಎಂದಾಗಬೇಕು. ವರಮಾನವು ಜನರ ಬದುಕನ್ನು ಉತ್ತಮಪಡಿಸಬಲ್ಲ ಒಂದು ಸಾಧನ ಅದು ಅನುಷಂಗಿಕ. ಜನರು ಜನರ ಬದುಕು ಪ್ರಧಾನ.
ಏಕರೂಪತೆಯಿಂದ ಬಹುರೂಪದ ಕಡೆಗೆ
ಕೊಪ್ಪಳ ಜಿಲ್ಲೆಯ ಆರ್ಥಿಕ ರಚನೆಯ ಮೂಲ ಲಕ್ಷಣ ಏಕರೂಪತೆ. ಈ ಏಕರೂಪ ಸ್ವರೂಪವನ್ನು ಒಡೆದು ಅದನ್ನು ಬಹುರೂಪಿಯನ್ನಾಗಿ ಮಾಡುವ ಅಗತ್ಯವಿದೆ. ಏಕರೂಪಿಯೆಂದರೆ ಜಿಲ್ಲೆಯ ಶೇ. ೮.೨ ರಷ್ಟು ದುಡಿಮೆಗಾರರು ಪ್ರಾಥಮಿಕ ವಲಯವನ್ನು ಅವಲಂಬಿಸಿದ್ದಾರೆ. ಪ್ರಾಥಮಿಕೇತರ ಆರ್ಥಿಕ ಚಟುವಟಿಕೆಗಳು ವಿರಳವಾಗಿವೆ. ಇದು ಬದಲಾಗಬೇಕು. ಜಮೀನಿನ ಮೇಲೆ – ಕೃಷಿಯ ಮೇಲೆ ಇರುವ ಅತಿಯಾದ ಅವಲಂಬನೆ ತಪ್ಪಬೇಕು.
ಬಹುರೂಪಿ ಆರ್ಥಿಕತೆ ಎಂದರೆ ನಗರೀಕರಣವಲ್ಲ. ಗ್ರಾಮೀಣ ಪ್ರದೇಶದಲ್ಲೇ ಕೃಷಿಯೇತರ ಚಟುವಟಿಕೆಗಳನ್ನು ಒದಗಿಸಬಹುದು. ಕರಕುಶಲ ಕಲೆ, ಕೈಮಗ್ಗ, ಸಣ್ಣ – ಪುಟ್ಟ ಯಂತ್ರಗಳ ತಯಾರಿಕೆ, ರಿಪೇರಿ, ಸಣ್ಣ – ಪುಟ್ಟ ಅಂಗಡಿ, ಹಣಕಾಸು ಸೇವೆ – ಮುಂತಾದ ಚಟುವಟಿಕೆಗಳನ್ನು ಅಭಿವೃದ್ಧಿಪಡಿಸಬಹುದು. ಬಹುರೂಪತೆ ಎಂಬುದು ವೃತ್ತಿಗಳ ವೈವಿಧ್ಯೀಕರಣ ಎಂದು ತಿಳಿಯಬೇಕು. ಈ ದಿಶೆಯಲ್ಲಿ ಮಹಿಳೆಯರು ದುಡಿಮೆ – ಚಟುವಟಿಕೆಗಳನ್ನು ಸಂಘಟಿಸಬೇಕಾಗುತ್ತದೆ. ಬಹುರೂಪತೆ ಇವೆಲ್ಲವನ್ನು ಒಳಗೊಳ್ಳಬೇಕು.
ಸಂಕಷ್ಟ ಸಂಧರ್ಭದಲ್ಲಿ ಏಕರೂಪಿ ಅರ್ಥಕತೆಗಳು ತೀವ್ರ ಆಘಾತಕ್ಕೆ ಒಳಗಾಗಿ ಬಿಡುತ್ತವೆ. ಏಕೆಂದರೆ ಈ ಆರ್ಥಿಕತೆಗಳು ಅವಲಂಬಿಸಿಕೊಂಡಿರುವ ವೃತ್ತಿ ಕುಸಿತ ಅನುಭವಿಸಿದರೆ ಜನರ ಬದುಕು ಮೂರಾಬಟ್ಟೆಯಾಗಿ ಬಿಡುತ್ತದೆ. ಆದರೆ ಬಹುರೂಪಿ ಆರ್ಥಿಕತೆಗಳು ಸಂಕಷ್ಟವನ್ನು ಅರಗಿಸಿಕೊಳ್ಳುವ ಸಾಮರ್ಥ್ಯ ಪಡೆದಿರುತ್ತದೆ.ಅರ್ಥಿಕತೆಯೊಳಗೆ ಒಂದು ಭಾಗದಲ್ಲಿ ಅಥವಾ ಒಂದು ವೃತ್ತಿಯಲ್ಲಿ ಸಂಕಷ್ಟ ಉಂಟಾದರೆ ಅದರ ಇನ್ನೊಂದು ಭಾಗ ಅಥವಾ ಇನ್ನೊಂದು ವೃತ್ತಿ ಜನರ ಬದುಕನ್ನು ಸಂಬಾಳಿಸಬಲ್ಲದು.
ಜಿಲ್ಲೆಯಲ್ಲಿ ಬಡವರ ಪ್ರಮಾಣ ಎಷ್ಟು?
ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿ ಅಧ್ಯಯನದ ಸಂದರ್ಭದಲ್ಲಿ ಆ ಜಿಲ್ಲೆಯ ಬಡತನದ ಗಾತ್ರ, ಸ್ವರೂಪ ಯಾವ ಬಗೆಯದು ಎಂಬ ಪ್ರಶ್ನೆ ಸಹಜವಾಗಿ ಉದ್ಭವಿಸುತ್ತದೆ, ಬಡತನದ – ಬಡವರ ಗಾತ್ರವನ್ನು ಮಾಪವ ಮಾಡುವ ಅನೇಕ ವಿಧಾನಗಳು ಬಳಕೆಗೆ ಬಂದಿವೆ. ಕೊಪ್ಪಳ ಜಿಲ್ಲೆಯ ಬಡವರ ಪ್ರಮಾಣದ ವಿವರ ಲಭ್ಯವಿಲ್ಲ. ಅವಿಭಜಿತ ರಾಯಚೂರು ಜಿಲ್ಲೆಯ ಬಡವರ ಪ್ರಮಾಣ ವಿವರ ದೊರೆಯುತ್ತದೆ. ೧೯೯೩ – ೯೪ರಲ್ಲಿ ರಾಯಚೂರು ಜಲ್ಲೆಯಲ್ಲಿನ ಬಡವರ ಪ್ರಮಾಣ ಶೇ.೨೪.೫೭ ಎನ್ನಲಾಗಿದೆ. ಇದನ್ನೇ ಕೊಪ್ಪಳ ಜಿಲ್ಲೆಗೂ ಅನ್ವಯಿಸಬಹುದು. ಅಂದ ಮೇಲೆ ಕೊಪ್ಪಳ ಜಿಲ್ಲೆಯಲ್ಲಿನ ಬಡವರ ಪ್ರಮಾಣ ೨.೩೫ ಲಕ್ಷವಾಗಿದೆ
ಇದಲ್ಲದೆ ಅಪ್ರತ್ಯಕ್ಷ ವಿಧಾನದಿಂದ ಒಂದು ದೇಶ/ಪ್ರದೇಶದ ಬಡತನ ಪ್ರಮಾಣ ಕೃಷಿಕಾರ್ಮಿಕರ ಪ್ರಮಾಣವನ್ನು ಬಡವರ ಸಂಖ್ಯೆಯನ್ನು ಲೆಕ್ಕ ಹಾಕಬಹುದಾಗಿದೆ. ಕೊಪ್ಪಳ ಜಿಲ್ಲೆಯಲ್ಲಿರುವ ಕೃಷಿ ಕಾರ್ಮಿಕರ ಪ್ರಮಾಣ ೧.೯೨ ಲಕ್ಷ. ಈ ವರ್ಗವನ್ನು “ಬಡವರು” ಎಂದು ವರ್ಗಿಕರಿಸಬಹುದು. ಜಿಲ್ಲೆಯಲ್ಲಿರುವ ಪರಿಶಿಷ್ಟರ ಸಂಖ್ಯೆ ೨.೦೮ ಲಕ್ಷ. ಇವರನ್ನು ಕಡುಬಡವರರೆಂದು ವರ್ಗಿಕರಿಸಬಹುದು. ಕೊಪ್ಪಳ ಜಿಲ್ಲೆಯಲ್ಲಿರುವ ನಿರಕ್ಷರಸ್ಥರ ಸಂಖ್ಯೆ ೪.೬೯ ಲಕ್ಷ. ಇವೆಲ್ಲವನ್ನು ಗಮನದಲ್ಲಿಟ್ಟುಕೊಂಡರೆ ಕೊಪ್ಪಳ ಜಿಲ್ಲೆಯ ಅರ್ಧದಷ್ಟು ಜನರು ಬಡವರು ಎಂದು ತೀರ್ಮಾನಿಸಬಹುದು.
ಕೊಪ್ಪಳ ಜಿಲ್ಲೆಯ ಬಡತನಕ್ಕೆ ಹೆಣ್ಣಿನ ಮುಖವಿದೆ.ಈ ಜಿಲ್ಲೆಯಲ್ಲಿ ಬಡತನವು ಲಿಂಗೀಕರಣಕ್ಕೆ ಒಳಗಾಗಿದೆ. ಈ ಜಿಲ್ಲೆಯ ಬಡವರಲ್ಲಿ ಅರ್ಧಕ್ಕಿಂತ ಅಧಿಕ ಮಹಿಳೆಯರಿದ್ದಾರೆ. ಕೃಷಿಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣ ಶೇ. ೫೮. ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ಶೇ. ೩೭. ಜಿಲ್ಲೆಯ ಒಟ್ಟು ಅನಕ್ಷರಸ್ಥರಲ್ಲಿ ಮಹಿಳೆಯರ ಸಂಖ್ಯೆ ೨.೯೧,೫೬೫ (ಶೇ.೬೨.೦೬) ಲಕ್ಷ. ಈ ಎಲ್ಲ ಸಂಗತಿಗಳ ಆಧಾರದ ಮೇಲೆ ಜಿಲ್ಲೆಯಲ್ಲಿ ಬಡತನದ ತೀವ್ರ ಒತ್ತಡ ಮಹಿಳೆಯರ ಮೇಲೆ ಅಧಿಕವಾಗಿದೆ ಎಂದು ಹೇಳಬಹುದು. ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯಲ್ಲಿ ಆಸಕ್ತಿ ಇರುವವರು. ಈ ಬಗ್ಗೆ ಚಿಂತಿಸಬೇಕಾಗಿದೆ. ಅಭಿವೃದ್ದಿಯನ್ನು ಲಿಂಗೀಕರಣಕ್ಕೆ ಒಳಪಡಿಸುವ ಬಗ್ಗೆ ಯೋಚಿಸಬೆಕಾಗಿದೆ.
ನೆಲಮಟ್ಟದ ಯೋಜನೆ
ಭಾರತದ ಸಂವಿಧಾನದ ೭೩ ಮತ್ತು ೭೪ನೆಯ ತಿದ್ದುಪಡಿಯ ನಂತರ ವಿಕೇಂದ್ರೀಕೃತ ಪಂಚಾಯತ್ ರಾಜ ವ್ಯವಸ್ಥೆಯು ಶಾಸನಬದ್ದ ಮನ್ನಣೆಯನ್ನು ಪಡೆದುಕೊಂಡಿದೆ. ನೆಲ ಮಟ್ಟದಿಂದ ಅಭಿವೃದ್ಧಿಯನ್ನು ಕಟ್ಟಬೇಕೆಂಬ ಉದ್ದೇಶಕ್ಕೆ ಒಂದು ಸ್ಪಷ್ಟ ರೂಪ ಈಗ ಸಿಕ್ಕದಂತಾಗಿದೆ. ‘ನೆಲಮಟ್ಟದ ಅಭಿವೃದ್ಧಿ ಯೋಜನೆ’ ಎಂಬುದು ಕೇವಲ ಒಂದು ಆದರ್ಶವಲ್ಲ. ಅದಕ್ಕೆ ಈಗ ಕಾರ್ಯರೂಪಿ ನಲೆ ದೊರಕಿದೆ. ಜಿಲ್ಲಾ ಪಂಚಾಯತಿಗಳು ಇಂದು ಜಿಲ್ಲಾ ಮಟ್ಟದಲ್ಲಿ ಅಭಿವೃದ್ಧಿಯ ಮೂಲ ಘಟಕವಾಗಿದೆ. ಜಿಲ್ಲೆಯನ್ನು, ತಾಲ್ಲೂಕನ್ನು, ಗ್ರಾಮ ಪಂಚಾಯತಿಯನ್ನು ಮೂಲವನ್ನಾಗಿ ಮಾಡಿಕೊಂಡು ಅಭಿವೃದ್ಧಿ ಯೋಜನೆಯನ್ನು ರೂಪಿಸುವ ಕೆಲಸ ನಡೆಸಬೇಕಾಗಿದೆ.
ಕೊಪ್ಪಳ ಜಿಲ್ಲೆಯಲ್ಲಿ ೧೩೫ ಗ್ರಾಮ ಪಂಚಾಯತಿಗಳಿವೆ. ಈ ಗ್ರಾಮ ಪಂಚಾಯತಿಗಳಿಗೆ ಸಂಬಂದಿಸಿಧಂತೆ ಅಭಿವೃದ್ಧಿ ಯೋಜನೆಗಳು ರೂಪುಗೊಳ್ಳಬೇಕು. ಗ್ರಾಮ ಪಂಚಾಯತಿ ವ್ಯಾಪ್ತಿಯಲ್ಲಿ ದುಡಿಮೆಗಾರರ ವರ್ಗವೆಷ್ಟು? ನಿರಕ್ಷರಸ್ಥರೆಷ್ಟು? ೦.೬ ವಯೋಮಾನದ ಮಕ್ಕಳ ಸಂಖ್ಯೆ ಎಷ್ಟು? ಜಿಲ್ಲೆಗೆ ಅಗತ್ಯಾವಾದ ಪ್ರಾಥಮಿಕ ಅರೋಗ್ಯ ಕೇಂದ್ರಗಳು ಎಷ್ಟು? ಮುಂತಾದವುಗಳ ಬಗ್ಗೆ ತಳಮಟ್ಟ ಯೋಚಿಸಬೇಕಾಗಿದೆ. ಈ ವಿಷಯಗಳ ಬಗ್ಗೆ ಪ್ರತಿಯೊಂದು ಗ್ರಾಮಮಟ್ಟದಲ್ಲಿ ಅಭಿವೃದ್ಧಿ ಯೋಜನೆ ತಯಾರಾಗಬೇಕು. ಗ್ರಾಮ ಮಟ್ಟದಲ್ಲಿ ರೂಪುಗೊಂಡ ಯೋಜನೆಗಳನ್ನು ಸಂಯೋಜಿಸಿ ಜಿಲ್ಲಾ ಪಂಚಾಯತಿಯು ಜಿಲ್ಲಾ ಅಭಿವೃದ್ಧಿ ಯೋಜನೆ ತಯಾರಿಸಬೇಕು. ಇದಕ್ಕೆ ಸಂಘಟಿತ ಪ್ರಯತ್ನ ಬೇಕು. ನೌಕರಶಾಹಿಯಿಂದ ಇಂತಹ ಕೆಲಸ ಸಾಧ್ಯವಿಲ್ಲ.
ಜಿಲ್ಲೆಯೊಳಗೆ ಪ್ರಾದೇಶಿಕ ಅಸಮಾನತೆ
ಕೊಪ್ಪಳ ಜಿಲ್ಲೆಯಲ್ಲಿ ನಾಲ್ಕು ತಾಲ್ಲೂಕುಗಳಿಗೆ. ಈ ನಾಲ್ಕು ತಾಲ್ಲೂಕುಗಳ ಅಭಿವೃದ್ಧಿಯ ಸ್ವರೂಪ ಹಾಗೂ ಮಟ್ಟವು ಎಕತೆರನಾಗಿಲ್ಲ. ತಾಲ್ಲೂಕುಗಳ ನಡುವೆ ತೀವ್ರ ರೀತಿಯ ಅಂತರ ಅಸಮಾನತೆಗಳಿವೆ. ತಾಲ್ಲೂಕುಗಳ ನಡುವಿನ ಅಭಿವೃದ್ಧಿ ಅಂತರವನ್ನು ಸರಿಪಡಿಸುವ ಕಡೆ ಜಿಲ್ಲಾ ಪಂಚಾಯತಿ ಗಮನಹರಿಸಬೆಕಾಗಿದೆ. ಏಕೆಂದರೆ ಕೊಪ್ಪಳ ಜಿಲ್ಲೆಗೆ ಒದಗುವ ಎಲ್ಲ ಸೌಲಭ್ಯ – ಸವಲತ್ತುಗಳನ್ನು ಜಿಲ್ಲೆಯೊಳಗಿನ ಮುಂದುವರಿದ ತಾಲ್ಲೂಕುಗಳೇ ಕಬಳಿಸಿಕೊಂಡು ಬಿಡಬಹುದು.
ಕೊಪ್ಪಳ ಜಿಲ್ಲೆಯಲ್ಲಿರುವ ನಾಲ್ಕು ತಾಲ್ಲೂಕುಗಳಲ್ಲಿ ಗಂಗಾವತಿಯು ತುಂಬಾ ಮುಂದುವರಿದ ತಾಲ್ಲೂಕಾಗಿದೆ. ಈ ತಾಲ್ಲೂಕಿನಲ್ಲಿನ ಬಿತ್ತನೆ ಪ್ರದೇಶದಲ್ಲಿ ಸುಮಾರು ಶೇ. ೫೫.೫೬ ರಷ್ಟು ನೀರಾವರಿಗೊಳಪಟ್ಟಿದ್ದರೆ ಉಳಿದ ತಾಲ್ಲೂಕುಗಳಲ್ಲಿ ನೀರಾವರಿ ಪ್ರಮಾಣ ಶೇ. ೧೦ ಮೀರಿಲ್ಲ. ಜಿಲ್ಲೆಯಲ್ಲಿ ರುವ ಒಟ್ಟು ಬ್ಯಾಂಕ್ ಶಾಖೆಗಳಲ್ಲಿ ಶೇ. ೩೫.೭೧ ರಷ್ಟು ಈ ತಾಲ್ಲೂಕಿನಲ್ಲಿವೆ. ಕೊಪ್ಪಳ ಜಿಲ್ಲೆಯಲ್ಲಿರುವ ಒಟ್ಟು ಆಸ್ಪತ್ರೆ ಹಾಸಿಗೆಗಳಲ್ಲಿ ಸಿಂಹಪಾಲು ಗಂಗಾವತಿ ತಾಲ್ಲೂಕು ಪಡೆದಿದೆ.
ಈ ಬಗೆಯ ಜಿಲ್ಲೆಯೊಳಗೆ ಇರುವ ಪ್ರಾದೇಶಿಕ ಅಂತರ – ಅಸಮಾನತೆಗಳನ್ನು ನಿವಾರಿಸುವುದರ ಕಡೆ ಜಿಲ್ಲಾ ಪಂಚಯತಿ ಗಮನ ನೀಡಬೇಕಾಗಿದೆ. ಕುಷ್ಟಗಿ ಮತ್ತು ಯಲಬುರ್ಗಾ ತಾಲ್ಲೂಕುಗಳು ತೀವ್ರ ಹಿಂದುಳಿದ ತಾಲ್ಲೂಕುಗಳಾಗಿವೆ. ಈ ತಾಲ್ಲೂಕುಗಳ ಅಭಿವೃದ್ಧಿಗೆ ವಿಶೇಷ ಗಮನ ನೀಡುವ ಅವಶ್ಯಕತೆ ಇದೆ.
ಕೊಪ್ಪಳ ಜಿಲ್ಲೆಯಲ್ಲಿನ ಗ್ರಾಮ ಪಂಚಾಯತ್‌ಗಳ ವಿವರ (ತಾಲೂಕುವಾರು)

ಚಂದ್ರಶೇಖರ.ಟಿ.ಆರ್. (೧೯೯೮) “ಜನಸಂಖ್ಯೆ ಮಾಲ್ಥಸ್ ನ ಭೂತ” ಕನ್ನಡ ಪ್ರಭ (೧೨ – ೧೦ – ೯೮)
(೧೯೯೯) ‘ಅಭಿವೃದ್ಧಿ ಪ್ರಕ್ರಿಯೆಯ ಲಿಂಗ ಸಂಬಂಧಿ ನೆಲೆಗಳು’ ಮಹಿಳಾ ಅಧ್ಯಯನ ಸಂ.೧. ಸಂ.೧. ಉತ್ತರಾಯಣ ಸಂಚಿಕೆ.
(೧೯೯೯) ಅಮರ್ತ್ಯಸೇನ್ ರ ಅಭಿವೃದ್ಧಿ ಅಧ್ಯಯನಗಳು ಕನ್ನಡ ಸಂಘ, ಕ್ರೈಸ್ಟ್ ಕಾಲೇಜು, ಬೆಂಗಳೂರು.
ನಂಜುಂಡಪ್ಪ ಡಿ.ಎಂ. (೧೯೯೬) “ರಾಜ್ಯ ಮಟ್ಟದ ಮತ್ತು ರಾಜ್ಯ ಕೆಳಹಂತಗಳ ಯೋಜನೆ“ ರಾಜ್ಯ ಯೋಜನಾ ಮಂಡಳಿ, ಬೆಂಗಳೂರು.
ಯೋಜನಾ ಇಲಾಖೆ (೧೯೯೯) ಕರ್ನಾಟಕದಲ್ಲಿ ಮಾನವ ಅಭಿವೃದ್ಧಿ ೧೯೯೯, ಕರ್ನಾಟಕ ಸರ್ಕಾರ ಬೆಂಗಳೂರು.
ಕರ್ನಾಟಕ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ಕೊಪ್ಪಳ: ಮುಕ್ತಾಯ
ಕೊಪ್ಪಳ ಜಿಲ್ಲೆಯು ರಚನೆಯಾದ ಮೇಲೆ ತುಂಗಭದ್ರಾ ನದಿಯಲ್ಲಿ ಬಹಳಷ್ಟು ನೀರು ಹರಿದು ಹೋಗಿದೆ. ಆದರೆ ಕೊಪ್ಪಳ ಜಿಲ್ಲೆಯ ಜನರ ಬದುಕು ತೀವ್ರವಾಗಿ ಬದಲಾಗಿದೆಯೆಂದು ಹೇಳಲು ಸಾಧ್ಯವಿಲ್ಲ. ನಿಜವಾಗಿ ಹೇಳಬೇಕೆಂದರೆ ಕೊಪ್ಪಳ ಜಿಲ್ಲೆಯ ಜನರ ಬದುಕು ಕಳೆದ ೪೦ – ೫೦ ವರ್ಷಗಳಲ್ಲಿ ತೀವ್ರ ಬದಲಾಗಿಲ್ಲ. ಈ ಕಾರಣಕ್ಕೆ ಈ ಜಿಲ್ಲೆಯ ಆರ್ಥಿಕತೆಯನ್ನು “ಏಕರೂಪಿ” ಆರ್ಥಿಕತೆ ಎಂದು ಕರೆದಿದ್ದೇವೆ. ಇಂದಿಗೂ ಸಹ ಈ ಜಿಲ್ಲೆಯ ಶೇ.೮೦ ಜನರ ಬದುಕಿನ ಮೂಲ ಕೃಷಿ. ಇಡೀ ರಾಜ್ಯದಲ್ಲಿ ೨೭ ಜಿಲ್ಲೆಗಳ ಪೈಕಿ ಕೃಷಿಯನ್ನು ಅತಿ ಹೆಚ್ಚಾಗಿ ಅವಲಂಬಿಸಿಕೊಂಡಿರುವ ಜನರಿರುವ ಜಿಲ್ಲೆ ಕೊಪ್ಪಳ. ಈ ಜಿಲ್ಲೆಯಲ್ಲಿನ ಎಲ್ಲ ಹಳ್ಳಿಗಳಿಗೂ ಒಂದೇ ತೆರನಾಗಿ ಕಾಣುತ್ತದೆ. ಏಕೆಂದರೆ ಇವೆಲ್ಲ ಕೃಷಿಪ್ರಧಾನ ಹಳ್ಳಿಗಳು ಜಿಲ್ಲೆಯ ಗಂಗಾವತಿ ತಾಲೂಕು ಹಾಗೂ ಕೊಪ್ಪಳ ತಾಲೂಕಿನ ಕೆಲವು ಭಾಗ ಬಿಟ್ಟರೆ ಉಳಿದಂತೆ ಇಲ್ಲಿರುವು ಮಳೆ ಆಧರಿತ ಕೃಷಿ. ಈ ಜಿಲ್ಲೆಯ ರೈತಾಪಿ ವರ್ಗದ ಬದುಕು ಮಳೆ ಸಮೃದ್ಧವಾದರೆ ಹಸನಾಗಿರುತ್ತದೆ. ಇಲ್ಲದಿದ್ದರೆ ಬದುಕು ಬರಡಾಗುರತ್ತದೆ. ಕೃಷಿಯೇತರ ಚಟುವಟಿಕೆಗಳು ಇಲ್ಲವೆ ಇಲ್ಲ ಎನ್ನವಷ್ಟು ಕಡಿಮೆ ಇವೆ.
೨೦ನೆಯ ಶತಮಾನದ ಮುಗಿಯುವ ಕಾಲ ಸನ್ನಿಹಿತವಾಗಿರುವ ಇಂದು ಕೂಡ ಕೊಪ್ಪಳ ಜಿಲ್ಲೆಯಲ್ಲಿ ಸಾಕ್ಷರತಾ ಪ್ರಮಾಣ ಕೇವಲ ಶೇ. ೩೮.೨೩. ಮಹಿಳೆಯರ ಸಾಕ್ಷರತೆ ಶೇ. ೨೨.೭೮. ಪರಿಷಿಷ್ಟ ಮಹಿಳೆಯರ ಸಾಕ್ಷರತೆ ಕೇವಲ ಶೇ. ೯.೬೪. ಈ ಅಂಕಿ – ಅಂಶಗಳಿಂದ ಅಭಿವೃದ್ಧಿಯ ಸ್ವರೂಪವನ್ನು ನಾವು ಅರ್ಥ ಮಾಡಿಕೊಳ್ಳುಬಹುದು.
ಕೊಪ್ಪಳ ಜಿಲ್ಲೆಯ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ. ೪೬.೩೬. ಸರಿ ಸುಮಾರು ಅರ್ಧದಷ್ಟು ದುಡಿಮೆಗಾರರು ಜಿಲ್ಲೆಯಲ್ಲಿ ಭೂರಹಿತ ದುಡಿಮೆಗಾರರಾಗಿದ್ದಾರೆ. ಈ ಜಿಲ್ಲೆಯ ಬಡತನದ ಮಟ್ಟವನ್ನು ಗುರುತಿಸಲು ಇದಕ್ಕಿಂತ ಉತ್ತಮವಾದ ಮಾನದಂಡ ಮತ್ತಾವುದೂ ಬೇಕಾಗಿಲ್ಲ.
ಈ ಜಿಲ್ಲೆಯ ದುಡಿಮೆಗಾರ ವರ್ಗದ ಲಿಂಗ ಸ್ವರೂಪವು ಅಭಿವೃದ್ಧಿಯಲ್ಲಿನ ಮಹಿಳೆಯರ ಪಾತ್ರದ ಬಗ್ಗೆ ಒಳನೋಟವನ್ನು ಒದಗಿಸುತ್ತದೆ. ರಾಜ್ಯ ಮಟ್ಟದಲ್ಲಿ ಮಹಿಳಾ ದುಡಿಮೆಗಾರ ವರ್ಗದ ದುಡಿಮೆ ಸಹಭಾಗಿತ್ವ ಪ್ರಮಾಣ ಶೇ.೨೮.೯೫ ರಷ್ಟಿದ್ದರೆ ಕೊಪ್ಪಳ ಜಿಲ್ಲೆಯಲ್ಲಿ ಅದು ಶೇ.೩೭.೩೧ ರಷ್ಟಿದೆ. ಇಡೀ ರಾಜ್ಯದಲ್ಲಿ ಇದು ಅತ್ಯಧಿಕ ಮಟ್ಟದ ದುಡಿಮೆ ಸಹಭಾಗಿತ್ವ ಪ್ರಮಾಣವಾಗಿದೆ. ನಮ್ಮ ಅಧ್ಯಯನದಿಂದ ಕಂಡುಬಂದ ಬಹುಮುಖ್ಯ ತಥ್ಯವೆಂದರೆ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯ ಬೆನ್ನೆಲುವು ಮಹಿಳಾ ದುಡಿಮೆಗಾರ ವರ್ಗ. ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಕಣ್ಣಿಗೆ ಕಾಣುಬಂತೆ ೧/೩ ಕ್ಕಿಂತ ಅಧಿಕ ಭಾಗ ಮಹಿಳೆಯರಾಗಿದ್ದಾರೆ. ಮಹಿಳೆಯ ಅವ್ಯಕ್ತ ದುಡಿಮೆಯನ್ನು ಪರಿಗಣಿಸಿದರೆ ಅವರ ದುಡಿಮೆ ಪ್ರಮಾಣವು ಜಿಲ್ಲೆಯ ಜನಸಂಖ್ಯೆಯಲ್ಲಿನ ಮಹಿಳೆಯರ ಪ್ರಮಾಣಕ್ಕೆ ಸರಿಸಮವಾಗಿದೆ.
ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿ ಬಗ್ಗೆ ಚಿಂತಿಸುವುವರೆಲ್ಲ ಸದರಿ ಜಿಲ್ಲೆಯ ಮಹಿಳಾ ದುಡಿಮೆಗಾರ ವರ್ಗವನ್ನು ಗಮನದಲ್ಲಿಟ್ಟುಕೊಳ್ಳಬೇಕಾಗುತ್ತದೆ. ಈ ವರ್ಗದ ಅಭಿವೃದ್ಧಿಗೆ ವಿಶೇಷ ಕ್ರಮಗಳನ್ನು ರೂಪಿಸಬೆಕಾಗುತ್ತದೆ. ಕೊಪ್ಪಳ ಜಿಲ್ಲೆಯಲ್ಲಿ ಮೊಟ್ಟ ಮೊದಲು ನಡೆಯಬೇಕಾದ ಕೆಲಸವೆಂದರೆ ಮಹಿಳೆಯರ ಸಾಕ್ಷತೆ ಪ್ರಮಾಣವನ್ನು ಉತ್ತು ಪಡಿಸುವುದು. ಇತ್ತಿಚೆಗೆ ಕರ್ನಾಟಕ ಸರ್ಕಾರವು ಸಿದ್ಧಪಡಿಸಿರುವ ಮಾನವ ಅಭಿವೃದ್ಧಿ ವರದಿಯಲ್ಲಿ ರಾಜ್ಯದ ಜಿಲ್ಲೆಗಳ ಮಾನವ ಅಭಿವೃದ್ಧಿ ಸೂಚ್ಯಂಕಗಳನ್ನು ಲೆಕ್ಕ ಹಾಕಲಾಗಿದೆ. ಅದರ ಪ್ರಕಾರ ರಾಯಚೂರು ಜಿಲ್ಲೆಯ ಮಾನವ ಅಭಿವೃದ್ಧಿ ಸೂಚ್ಯಂಕ ೧.೩೯೯ ಕೊಪ್ಪಳವು ಹೊಸ ಜಿಲ್ಲೆಯಾಗಿರುವುರಿಂದ ಅದರೆ ಮಾನವ ಅಭಿವೃದ್ಧಿ ಸೂಚ್ಯಂಕವನ್ನು ಲೆಕ್ಕ ಹಾಕಿಲ್ಲ. ರಾಯಚೂರು ಜಿಲ್ಲೆಯ ಮಾನವ ಅಭಿವೃದ್ಧಿ ಸೂಚ್ಯಂಕವನ್ನು ಕೊಪ್ಪಳ ಜಿಲ್ಲೆಗೂ ಅನ್ವಯ ಮಾಡಬಹುದಾಗಿದೆ. ಮಾನವ ಅಭಿವೃದ್ಧಿ ದೃಷ್ಟಿಯಿಂದ ರಾಜ್ಯದಲ್ಲಿ ರಾಯಚೂರು/ ಕೊಪ್ಪಳ ಜಿಲ್ಲೆಯ ಸ್ಥಾನ ೨೦. ಈ ಎಲ್ಲ ಸಂಗತಿಗಳ ಹಿನ್ನಲೆಯಲ್ಲಿ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಗೆ ವಿಶೇಷ ಕ್ರಮಗಳನ್ನು ಜರೂರಾಗಿ ಕೈಗೊಳ್ಳಬೇಕಾಗಿದೆ. ಮಾನವ ಅಭಿವೃದ್ಧಿ ದೃಷ್ಟಿಯಿಂದ ರಾಜ್ಯದಲ್ಲಿ ಕೊಪ್ಪಳ/ರಾಯಚೂರು ಜಿಲ್ಲೆಗೆ ಕಡೆಯ ಸ್ಥಾನವಿದೆ. ವರಮಾನದ ದೃಷ್ಟಿಯಿಂದಲೂ ಕೊಪ್ಪಳ ಜಿಲ್ಲೆಯ ಸ್ಥಾನ ಹೇಳಿಕೊಳ್ಳುವ ಮಟ್ಟದಲ್ಲೇನು ಇಲ್ಲ. ಜಿಲ್ಲಾ ವರಮಾನದ ದೃಷ್ಟಿಯಿಂದ ರಾಜ್ಯದಲ್ಲಿ ಕೊಪ್ಪಳ ಜಿಲ್ಲೆಗೆ ೨೬.ನೆಯ ಸ್ಥಾನವಿದೆ. ಹತ್ತೊಂಬತ್ತು ವರ್ಷ ತುಂಬುವುದರೊಳಗೆ ವಿವಾಹವಾಗಿರುವ ಮಹಿಳೆಯರ ಪ್ರಮಾಣ ರಾಯಚೂರು/ಕೊಪ್ಪಳ ಜಿಲ್ಲೆಯಲ್ಲಿ ಶೇ.೪೬.೭೦. ರಾಜ್ಯದಲ್ಲಿ ಈ ದೃಷ್ಟಯಿಂದ ಕೊಪ್ಪಳ ಜಿಲ್ಲೆಗೆ ಎರಡನೆಯ ಸ್ಥಾನವಿದೆ.
ಎಲ್ಲಿಯವರೆಗೆ ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಬೆಳೆಸುವುದಿಲ್ಲವೋ ಮತ್ತು ಎಲ್ಲಿಯವರೆಗೆ ಅಭಿವೃದ್ಧಿಯನ್ನು ಲಿಂಗೀಕರಣ ಗೊಳಿಸುವುದಿಲ್ಲವೋ ಅಲ್ಲಿಯವರೆಗೆ ಜಿಲ್ಲೆಯ ಅಭಿವೃದ್ಧಿ ಸಾಧ್ಯವಿಲ್ಲ. ಕೃಷಿ ಮೇಲಿನ ಅತಿಯಾದ ಅವಲಂಬನೆಯು ಇಲ್ಲಿ ಸಂಕೋಲೆಯಾಗಿ ಬಿಟ್ಟಿದೆ. ಅದರಿಂದ ಬಿಡುಗಡೆಯೇ ಅಭಿವೃದ್ಧಿಯ ಮಾರ್ಗವಾಗಿದೆ.
ಈಗಿರುವ ಮಾಹಿತಿ ಪ್ರಕಾರ ಕೊಪ್ಪಳ / ರಾಯಚೂರು ಜಿಲ್ಲೆಯಲ್ಲಿರುವ ಬಡತನದ ರೇಖೆ ಕೆಳಗೆ ಜೀವಿಸುತ್ತಿರುವ ಜನರ ಪ್ರಮಾಣ ಶೇ. ೨೪.೫೭. ಈ ದಿಶೆಯಲ್ಲಿ ರಾಜ್ಯದಲ್ಲಿ ರಾಯಚೂರು/ಕೊಪ್ಪಳ ಜಿಲ್ಲೆಯು ಉತ್ತಮ ಸ್ಥಿತಿಯಲ್ಲಿದೆ. ಈ ಲೆಕ್ಕಾಚಾರದ ಪ್ರಕಾರ ಕೊಪ್ಪಳ ಜಿಲ್ಲೆಯಲ್ಲಿರುವ ಬಡತನದ ರೇಖೆಯ ಕೆಳಗೆ ಜೀವಿಸುತ್ತಿರುವ ಜನರ ಸಂಖ್ಯೆ೨.೩೫ ಲಕ್ಷ. ಆದರೆ ಬಡತನ ರೇಖೆಯ ಕೆಳಗೆ ಬದುಕುತ್ತಿರುವ ಜನರ ಅಂದಾಜಿನ ಬಗ್ಗೆ ಅನುಮಾನಗಳು ಸಾದ್ಯ. ಬಡತನಕ್ಕೆ ಸಂಬಂದಪಟ್ಟ ಅನೇಕ ಸೂಚಿಗಳಲ್ಲಿ ಕೊಪ್ಪಳವು ಅತ್ಯಂತ ದಾರುಣತೆಯನ್ನು ತೋರಿಸಿದರೆ ಬಡತನದ ರೇಖೆಯ ಕೆಳಗೆ ಜೀವಿಸುತ್ತಿರುವ ಜನರ ಸಂಖ್ಯೆಗೆ ಸಂಬಂಧಿಸಿದಂತೆ ಮಾತ್ರ ಉತ್ತಮವಾದ ಸ್ಥಿತಿಯ ಚಿತ್ರಣವಿದೆ. ಇದನ್ನು ನಂಬಲು ಸಾಧ್ಯವಿಲ್ಲ. ಈ ಜಿಲ್ಲೆಯಲ್ಲಿದ್ದ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣವೇ ಶೇ. ೪೬.೩೬. ಅವರ ಸಂಖ್ಯೆ ೧.೯೨ ಲಕ್ಷ. ಈ ಬಗ್ಗೆ ನಾವು ಮರುಚಿಂತನೆ ನಡೆಸಬೇಕಾಗಿದೆ. ವರಮಾನದ ದೃಷ್ಟಿಯಿಂದ ರಾಜ್ಯದಲ್ಲಿ ಕೊಪ್ಪಳ ಜಿಲ್ಲೆಯ ಸ್ಥಾನವು ಉತ್ತಮವಾಗಿಲ್ಲ. ರಾಜ್ಯದ ವರಮಾನದಲ್ಲಿ ಕೊಪ್ಪಳದ ಪಾಲು ಕೇವಲ ಶೇ.೧.೭೩. ಆದರೆ ಜನಸಂಖ್ಯೆಯಲ್ಲಿ ಇದರ ಪಾಲು ಶೇ. ೨.೧೩. ಈ ಎಲ್ಲ ಸಂಗತಿಗಳನ್ನು ನೋಡಿದಾಗ ಜಿಲ್ಲೆಯಲ್ಲಿ ಬಡತನದ ರೇಖೆ ಕೆಳಗೆ ಜೀವಿಸುತ್ತಿರುವ ಜನರ ಪ್ರಮಾಣ ಸರ್ಕಾರದ ಅಂದಾಜಿಗಿಂತ ಅಧಿಕವಿರುವ ಸಾದ್ಯತೆ ಇದೆ. ಏಕೆಂದರೆ ರಾಜ್ಯಮಟ್ಟದಲ್ಲಿ ಬಡತನದ ರೇಖೆಯ ಕೆಳಗೆ ಜೀವಿಸುತ್ತಿರುವ ಜನರ ಪ್ರಮಾಣ ಶೇ.೩೩.೧೬. ಕೊಪ್ಪಳ ಜಿಲ್ಲೆಯಲ್ಲಿ ಇದರ ಪ್ರಮಾಣ ರಾಜ್ಯಮಟ್ಟಕ್ಕಿಂತ ಕಡಿಮೆ ಇರಲು ಸಾಧ್ಯವಿಲ್ಲ. ರಾಯಚೂರು ಜಿಲ್ಲೆಯಲ್ಲಿ ಬಡತನದ ರೇಖೆಯ ಕೆಳಗೆ ಜೀವಿಸುತ್ತಿರುವ ಜನರ ಪ್ರಮಾಣದ ಅಂದಾಜು ನಂಬಿಕೆಗೆ ಅರ್ಹವಾಗಿಲ್ಲ. ಅನೇಕ ವಿಷಯಗಳಲ್ಲಿ ಅತ್ಯಂತ ಕೆಳಮಟ್ಟದಲ್ಲಿರುವ ಹಾಗೂ ದಾರುಣತೆಯನ್ನು ಅನುಭವಿಸುತ್ತಿರುವ ಕೊಪ್ಪಳ ಜಿಲ್ಲೆಯಲ್ಲಿ ಬಡತನದ ಪ್ರಮಾಣವು ಶೇ.೨೫ಕ್ಕಿಂತ ಕಡಿಮೆ ಇರುವುದನ್ನು ನಂಬಲು ಸಾಧ್ಯವಿಲ್ಲ.
ಈಗ ನಮ್ಮ ಅಧ್ಯಯನದಿಂದ ಕಂಡುಕೊಂಡ ಮುಖ್ಯ ತಥ್ಯಗಳನ್ನು ಇಲ್ಲಿ ಸಂಕ್ಷಿಪ್ತವಾಗಿ ಮಂಡಿಸಬಹುದು.
೧. ಕೊಪ್ಪಳ ಜಿಲ್ಲೆಯು ಪ್ರಾಥಮಿಕ ವಲಯವನ್ನು ಪ್ರಧಾನವಾಗಿ ಹೊಂದಿರುವ ಜಿಲ್ಲೆಯಾಗಿದೆ. ದುಡಿಮೆಗಾರ ವರ್ಗದಲ್ಲಿ ಶೇ.೮೨.೨೮ ರಷ್ಟು ಮಂದಿ ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿದ್ದರೆ ಜಿಲ್ಲೆಯ ವರಮಾನದಲ್ಲಿ ಶೇ.೫೩ರಷ್ಟು ಪ್ರಾಥಮಿಕ ವಲಯದಿಂದ ಪ್ರಾಪ್ತವಾಗುತ್ತದೆ. ರಾಜ್ಯದಲ್ಲಿ ದುಡಿಮೆಗಾರ ವರ್ಗದ ದೃಷ್ಟಿಯಿಂದ ಅತಿ ಹೆಚ್ಚಾಗಿ ಪ್ರಾಥಮಿಕ ವಲಯವನ್ನು ಹೊಂದಿರುವ ಜಿಲ್ಲೆಗಳಲ್ಲಿ ಕೊಪ್ಪಳಕ್ಕೆ ಪ್ರಥಮ ಸ್ಥಾನವಿದೆ. ವರಮಾನದ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯ ಪ್ರಾಥಮಿಕ ವಲಯಕ್ಕೆ ರಾಜ್ಯದಲ್ಲಿ ಎರಡನೆಯ ಸ್ಥಾನವಿದೆ.
೨. ಭೂಮಾಲೀಕತ್ವಕ್ಕೆ ಹಾಗೂ ವರಮಾನದ ವಿರತಣೆಯಲ್ಲಿ ತೀವ್ರ ಅಸಮಾನತೆಗಳಿವೆ ಪ್ರಾಥಮಿಕ ವಲಯದಲ್ಲಿನ ದುಡಿಮೆಗಾರ ವರ್ಗದ ತಲಾ ಉತ್ಪನ್ನವು ರೂ.೧೨೩.೬೯ ರಷ್ಟಾದರೆ ಪ್ರಾಥಮಿಕೇತರ ವಲಯದಲ್ಲಿನ ದುಡಿಮೆಗಾರ ವರ್ಗದ ತಲಾ ಉತ್ಪನ್ನ ರೂ.೫೧೩.೯೦ರಷ್ಟಿದೆ. ಕಡಿಮೆ ಸಂಖ್ಯೆಯಲ್ಲಿರುವ ಜಮೀನ್ದಾರರ ವಶದಲ್ಲಿ ಜಿಲ್ಲೆಯ ಸಾಗುವಳಿ ಪ್ರದೇಶದ ಹೆಚ್ಚು ಭಾಗವಿದೆ.
೩. ಈ ಜಿಲ್ಲೆಯ ಅಭಿವೃದ್ಧಿಯ ಮೂಲ ದ್ರವ್ಯ ಮಹಿಳೆಯರಾಗಿದ್ದಾರೆ.ಆದರೆ ಮಹಿಳೆಯರ ಸ್ಥಿತಿಗತಿಗಳು ಹಾಗೂ ಸ್ಥಾನಮಾನಗಳು ಅತ್ಯಂತ ಕೆಳಮಟ್ಟದಲ್ಲಿವೆ. ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪಾಲು ಶೇ.೩೭.೩೧. ಜಿಲ್ಲೆಯ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣ ಶೇ. ೫೮.೩೩. ಈ ಜಿಲ್ಲೆಯ ಮಹಿಳಾ ವರ್ಗವು ಪುರುಷ ಸರಿಸಮನಾಗಿ ಅಭಿವೃದ್ಧಿಗೆ ಕಾಣಿಕೆ ನೀಡುತ್ತಿದ್ದಾರೆ.
೪. ಇಡೀ ರಾಜ್ಯದಲ್ಲಿ ಸಾಕ್ಷರತೆ ಅತಿ ಕಡಿಮೆ ಇರುವ ಜಿಲ್ಲೆಗಳೆಂದರೆ ಕ್ರಮವಾಗಿ ರಾಯಚೂರು ಮತ್ತು ಕೊಪ್ಪಳ. ಸಾಕ್ಷರತೆ ದೃಷ್ಟಿಯಿಂದ ರಾಜ್ಯದ ೨೭ ಜಿಲ್ಲೆಗಳ ಪೈಕಿ ರಾಯಚೂರು ಜಿಲ್ಲೆಗೆ ೨೭ನೆಯ ಸ್ಥಾನವಿದ್ದರೆ ಕೊಪ್ಪಳ ಜಿಲ್ಲೆಗೆ ೨೬ನೆಯ ಸ್ಥಾನವಿದೆ. ಕೊಪ್ಪಳ ಜಿಲ್ಲೆಯ ಮಹಿಳೆಯರ ಸಾಕ್ಷರತೆ ಪ್ರಮಾಣ ಕೇವಲ ಶೇ.೨೨.೯೮. ಗ್ರಾ,ಮೀಣ ಮಹಿಳೆಯರ ಸಾಕ್ಷರತೆ ಪ್ರಮಾಣ ಶೇ. ೧೯.೩೮. ಇಡೀ ರಾಜ್ಯದಲ್ಲಿ ಮಹಿಳೆಯರ ಮತ್ತು ಪುರುಷರ ನಡುವಿನ ಸಾಕ್ಷರತೆ ಅಂತರ ಅತ್ಯಧಿಕವಾಗಿರುವುದು ಕೊಪ್ಪಳ ಜಿಲ್ಲೆಯಲ್ಲಿ ಎಂಬುದು ಆತಂಕದ ಸಂಗತಿಯಾಗಿದೆ.
೫. ಜನಸಂಖ್ಯೆ ಹಾಗೂ ಆರೋಗ್ಯ ಮತ್ತು ವೈದ್ಯಕೀಯ ಸೌಲಭ್ಯಗಳಿಗೆ ಸಂಬಂಧಸಿದಂತೆ ಕೊಪ್ಪಳ ಜಿಲ್ಲೆಯ ಬಗ್ಗೆ ವಿವರಗಳು ದೊರೆಯುವುದಿಲ್ಲ. ರಾಯಚೂರು ಜಿಲ್ಲೆಯ ಬಗ್ಗೆ ವಿವರಗಳು ಲಭ್ಯವಿದೆ. ರಾಯಚೂರು ಜಿಲ್ಲೆಗೆ ಸಂಬಂಧಿಸಿದಂತೆ ವಿವರಗಳನ್ನು ಕೊಪ್ಪಳ ಜಿಲ್ಲೆಗೂ ಅನ್ವಯಿಸಬಹುದಾಗಿದೆ.
ಜನಸಂಖ್ಯೆಯು ತೀವ್ರವಾಗಿ ಬೆಳೆಯುತ್ತಿರುವ ಜಿಲ್ಲೆಗಳಲ್ಲಿ ಜನರ ಆರೋಗ್ಯ ಸೂಚಿಗಳು ಉತ್ತಮವಾಗಿರಲು ಸಾದ್ಯವಿಲ್ಲ. ಕರ್ನಾಟಕ ರಾಜ್ಯದಲ್ಲಿ ಮಹಿಳೆಯರ ವಿವಾಹದ ವಯಸ್ಸು ಅತ್ಯಂತ ಕಡಿಮೆ ಇರುವುದು ಕೊಪ್ಪಳ ಜಿಲ್ಲೆಯಲ್ಲಿ. ಈ ಜಿಲ್ಲೆಯಲ್ಲಿ ಮಹಿಳೆಯರಿಗೆ ೧೯ ವರ್ಷ ತುಂಬುವುದರೊಳಗೆ ಸರಿಸುಮಾರು ಅರ್ಧದಷ್ಟು ಹೆಣ್ಣು ಮಕ್ಕಳು ವಿವಾಹಿತರಾಗಿರುತ್ತಾರೆ. ಈ ಜಿಲ್ಲೆಯಲ್ಲಿ ಫಲವಂತಿಕೆ ಪ್ರಮಾಣ ೪ ಮೀರಿದೆ. ಜನನ ಪ್ರಮಾಣವು ಇಲ್ಲಿ ೩೦ ರಷ್ಟಿದೆ. ಈ ಜಿಲ್ಲೆಯ ಆರೋಗ್ಯ ಮತ್ತು ವೈದ್ಯಕೀಯ ಸೌಲಭ್ಯಗಳು ಉತ್ತಗೊಳ್ಳಬೇಕಾಗಿದೆ.
೬. ಕೊಪ್ಪಳ ಜಿಲ್ಲೆಯಲ್ಲಿ ನಾಲ್ಕು ತಾಲೂಕುಗಳಿವೆ. ಈ ತಾಲೂಕುಗಳ ನಡುವೆ ಅಭಿವೃದ್ಧಿ ಅಂತರಗಳಿವೆ. ನೀರಾವರಿ ಸೌಲಭ್ಯ ಹೊಂದಿರುವ ಗಂಗಾವತಿಯು ಜಿಲ್ಲೆಯಲ್ಲಿ ಅತ್ಯಂತ ಮುಂದುವರಿದ ತಾಲೂಕಾಗಿದೆ. ಜಿಲ್ಲಾ ಕೇಂದ್ರವಾದ ಕೊಪ್ಪಳ ತಾಲೂಕು ಜಿಲ್ಲೆಯಲ್ಲಿ ಎರಡನೆಯ ಸ್ಥಾನ ಪಡೆದಿದೆ. ಆದರೆ ಯಲಬುರ್ಗ ಮತ್ತು ಕುಷ್ಟಗಿ ತಾಲೂಕುಗಳು ಮಾತ್ರ ಅತ್ಯಂತ ಹಿಂದುಳಿದ ಸ್ಥಿತಿಯಲ್ಲಿದೆ. ಉದಾಹರಣೆಗೆ ಕುಷ್ಟಗಿ ತಾಲೂಕಿನಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಶೇ. ೩೮.೪೯. ಇದು ಅತ್ಯಧಿಕ ಪ್ರಮಾಣದ ಬೆಳವಣಿಗೆಯಾಗಿದೆ. ಈ ತಾಲೂಕಿನಲ್ಲಿ ಸಾಕ್ಷರತೆ ಪ್ರಮಾಣ ಶೇ. ೩೫.೩೪.ಯಲಬುರ್ಗ ತಾಲೂಕಿನಲ್ಲಿನ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ. ೮೨.೩೯. ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯ ಬಗ್ಗೆ ಚಿಂತಿಸುವಾಗ ನಾವು ಈ ಜಿಲ್ಲೆಯೊಳಗೆ ಇರುವ ತಾಲೂಕು – ತಾಲೂಕುಗಳ ನಡುವಿನ ಅಭಿವೃದ್ಧಿ ಅಂತರ ಅಸಮಾನತೆಗಳ ಬಗ್ಗೆ ಗಮನ ನೀಡಬೇಕಾಗಿದೆ.
೭. ಕೈಗಾರಿಕೆಗಳ ದೃಷ್ಟಿಯಿಂದ ಕೊಪ್ಪಳ ಜಿಲ್ಲೆಯು ತೀವ್ರ ಹಿಂದುಳಿದಿದೆ. ಈ ಜಿಲ್ಲೆಯಲ್ಲಿನ ದುಡಿಮೆಗಾರ ವರ್ಗದಲ್ಲಿ ಉದ್ದಿಮೆರಂಗವನ್ನು ಅವಲಂಬಿಸಿಕೊಂಡಿರುವವರ ಪ್ರಮಾಣ ಕೇವಲ ಶೇ.೫.೬೬. ಜಿಲ್ಲೆಯಲ್ಲಿ ದೊಡ್ಡ ಉದ್ದಿಮೆಗಳ ಸಂಖ್ಯೆ ಅತ್ಯಂತ ಕಡಿಮೆ. ಅನೇಕ ಸಾಂಪ್ರದಾಯಿಕ ಸಣ್ಣ ಉದ್ದಿಮೆಗಳು, ಕಸುಬುಗಳು, ಇರುವ ಒಂದೆರಡು ಉದ್ದಿಮೆಗಳು ಗಂಗಾವತಿ ಮತ್ತು ಕೊಪ್ಪಳ ಜಿಲ್ಲೆಯಲ್ಲಿ ನೆಲೆಗೊಂಡಿದೆ. ಯಲಬುರ್ಗ ಮತ್ತು ಕುಷ್ಟಗಿ ತಾಲೂಕುಗಳು ಉದ್ದಿಮೆಯ ಹೆಸರನ್ನೇ ಕೇಳಿಲ್ಲ. ಗಂಗಾವತಿ ನಗರದಲ್ಲಿ ಅನೇಕ ಅಕ್ಕಿ ಗಿರಣಿಗಳಿವೆ. ಈ ಜಿಲ್ಲೆಯ ಅಭಿವೃದ್ಧಿಯಲ್ಲಿ ಉದ್ದಮೆರಂಗದ ಪಾತ್ರ ತುಂಬಾ ನಿರ್ಣಾಯಕವಾದುದಾಗಿದೆ.
೮ ಅಭಿವೃದ್ಧಿ ಎನ್ನುವುದು ಒಂದು ಅಖಂಡವಾದ ಪ್ರಕ್ರಿಯೆಯೇನಲ್ಲ. ಅದು ಸಮಾಜದಲ್ಲಿರುವ ಏಣಿ – ಶ್ರೇಣಿ,ಮೇಲು – ಕೀಳುಗಳಿಗೆ ಅನುಗುಣವಾಗಿ ಪ್ರಸರಿಸುತ್ತಿರುತ್ತದೆ. ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ವಂಚಿತವಾದ ವರ್ಗವೆಂದರೆ ಪರಿಶಿಷ್ಟ ಜನಸಂಖ್ಯೆ.ಪರಿಶಿಷ್ಟ ಜನಸಂಖ್ಯೆಯು ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಪಂಗಡಗಳನ್ನು ಒಳಗೊಂಡಿದೆ. ಜನಸಂಖ್ಯೆಯಲ್ಲಿ ಶೇ.೨೦ಕ್ಕಿಂತ ಅಧಿಕ ಪರಿಶಿಷ್ಟರ ಜನಸಂಖ್ಯೆಯನ್ನು ಹೊಂದಿರುವ ರಾಜ್ಯದ ೧೪ ಜಿಲ್ಲೆಗಳ ಪೈಕಿ ಕೊಪ್ಪಳವು ಒಂದಾಗಿದೆ. ಆದರೆ ಜಿಲ್ಲೆಯಲ್ಲಿ ಅತ್ಯಂತ ದಾರುಣವಾದ ಬದುಕನ್ನು ಬದುಕುತ್ತಿರುವ ವರ್ಗವೆಂದರೆ ಪರಿಶಿಷ್ಟ ಜನರಾಗಿದ್ದಾರೆ.
ಜಿಲ್ಲೆಯ ಒಟ್ಟು ಸಾಕ್ಷರತೆ ಪ್ರಮಾಣ ಶೇ.೩೮.೨೩ ರಷ್ಟಿದ್ದರೆ ಪರಿಶಿಷ್ಟ ಜನರ ಸಾಕ್ಷಕತೆ ಪ್ರಮಾಣ ಕೇವಲ ಶೇ.೧೮.೧೦. ಈ ಜಿಲ್ಲೆಯ ಪರಿಶಿಷ್ಟ ಮಹಿಳೆಯರ ಸಾಕ್ಷರತೆ ಕೇವಲ ಶೇ.೯.೬೪. ಇಡೀ ರಾಜ್ಯದಲ್ಲಿ ಸಾಕ್ಷರತೆಯು ಕೇವಲ ಒಂದಂಕಿಯಷ್ಟಿರುವುದು ಕೊಪ್ಪಳ ಜಿಲ್ಲೆಯಲ್ಲಿ. ಕೊಪ್ಪಳ ಜಿಲ್ಲೆಯ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಶೆ.೨೧.೭೭. ಆದರೆ ಜಿಲ್ಲೆಯ ಅಕ್ಷರಸ್ಥರಲ್ಲಿ ಪರಿಶಿಷ್ಟರ ಪ್ರಮಾಣ ಕೇವಲ ಶೇ.೯.೨೯. ಜಿಲ್ಲೆಯ ಕೃಷಿ ಕಾರ್ಮಿಕರಲ್ಲಿ ಪರಿಶಿಷ್ಟರ ಪ್ರಮಾಣ ಶೇ.೨೯.೦೮.
ಅಭಿವೃದ್ಧಿ ಎನ್ನುವುದು ಕೊಪ್ಪಳ ಜಿಲ್ಲೆಯ ಸಂದರ್ಭದಲ್ಲಿ ಮಹಿಳೆಯರ ಹಾಗೂ ಪರಿಶಿಷ್ಟರ ಬದುಕನ್ನು ಉತ್ತಮ ಪಡಿಸುವಲ್ಲಿ ಕ್ರಿಯಾಶೀಲವಾಗಬೇಕಾಗಿದೆ. ಜಿಲ್ಲೆಯ ಒಟ್ಟು ಸಾಕ್ಷರತೆ ಪ್ರಮಾಣ ಕಡಿಮೆ ಇದೆ. ಆದರೆ ಪರಿಶಿಷ್ಟ ಮಹಿಳೆಯರ ಸಾಕ್ಷರತೆ ಪ್ರಮಾಣ ಕನಿಷ್ಟತಮವಾಗಿದೆ. ಈ ಎಲ್ಲ ಸಂಗತಿಗಳನ್ನು ಗಮನದಲ್ಲಿಟ್ಟುಕೊಂಡು ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯನ್ನು ರೂಪಿಸಬೇಕಾಗಿದೆ. ಏಕರೂಪತೆಯಿಂದ ಕೂಡಿರುವ ಅರ್ಥಿಕತೆಯನ್ನು ಬಹುರೂಪಿಯನ್ನಾಗಿಸಬೇಕಾಗಿದೆ. ಪ್ರಾಥಮಿಕೇತರ ವಲಯವನ್ನು ತೀವ್ರಗತಿಯಲ್ಲಿ ಬೆಳೆಸಬೇಕಾಗಿದೆ. ಅಭಿವೃದ್ಧಿಯು ಜಿಲ್ಲೆಯ ಮಹಿಳೆಯರಿಗೆ ಮತ್ತು ಪರಿಶಿಷ್ಟ ಜನಸಂಖ್ಯೆಗೆ ಅರ್ಥಪೂರ್ಣವಾಗುವಂತೆ ಮಾಡಬೇಕಾಗಿದೆ. ಈ ಜಿಲ್ಲೆಯ ಸಂಪನ್ಮೂಲಗಳನ್ನು ಬಳಸಿಕೊಂಡು ಉದ್ಯೋಗಾವಕಾಶಗಳನ್ನು ಬೆಳೆಸುವಂತಹ ಕಾರ್ಯ ಕ್ರಮಗಳನ್ನು ರೂಪಿಸಬೇಕಾಗಿದೆ. ಅರಣ್ಯ ಬೆಳೆಸುವ ಕಾರ್ಯಕ್ರಮವು ಜಿಲ್ಲೆಯಲ್ಲಿ ಉದ್ಯೋಗವನ್ನು ನೀಡಬಲ್ಲದು. ಕರ್ನಾಟಕ ರಾಜ್ಯದಲ್ಲಿ ಅರಣ್ಯ ಪ್ರದೇಶ ಅತ್ಯಂತ ಕಡಿಮೆ ಇರುವ ಜಿಲ್ಲೆ ಕೊಪ್ಪಳ. ಯಲಬುರ್ಗ ತಾಲ್ಲೂಕಿನಲ್ಲಿ ಅರಣ್ಯ ಪ್ರದೇಶ ಇಲ್ಲವೆ ಇಲ್ಲ(ಶೇ.೦.೦೫). ಈ ಜಿಲ್ಲೆಯಲ್ಲಿರುವ ಒಟ್ಟು ಬೀಳುಭೂಮಿಯ ಪ್ರಮಾಣ ಸುಮಾರು ಒಂದು ಲಕ್ಷ ಹೆಕ್ಟೇರುಗಳು. ಈ ಪ್ರಮಾಣದ ಪ್ರದೇಶದಲ್ಲಿ ಅರಣ್ಯ ಬೆಳೆಸಬಹುದು. ಈ ಕಾರ್ಯಕ್ರಮವು ನಾಲ್ಕಾರು ವರ್ಷ ಜಿಲ್ಲೆಯ ದುಡಿಮೆಗಾರರಿಗೆ ಉದ್ಯೋಗ ಒದಗಿಸಬಹುದು.
ಕೊಪ್ಪಳ ಜಿಲ್ಲಾ ಪಂಚಾಯತಿಯು ಜಿಲ್ಲೆಯ ಅಭಿವೃದ್ಧಿಯ ಬಗ್ಗೆ ಸೂಕ್ಷ್ಮವಾಗಿ ಯೋಚಿಸಬೇಕಾಗಿದೆ. ರಸ್ತೆ, ಸೇತುವೆ, ದೀಪದ ಕಂಬ, ಕಟ್ಟಡಗಳೇ ಅಭಿವೃದ್ಧಿಯಲ್ಲ ಎಂಬುದನ್ನು ಜಿಲ್ಲಾ ಪಂಚಾಯತಿ ಅರ್ಥಮಾಡಿಕೊಳ್ಳಬೇಕು. ಜಿಲ್ಲೆಗೆ ಅಭಿವೃದ್ಧಿಗೆ ಖಾಸಗಿ ಬಂಡವಾಳವನ್ನು, ವಿದೇಶಿ ಬಂಡವಾಳವನ್ನು ಅಕರ್ಷಿಸುವುದರ ಬಗ್ಗೆ ಯೋಚಿಸಬೇಕಾಗಿದೆ. ಮೊಟ್ಟ ಮೊದಲು ಜಿಲ್ಲೆಯಲ್ಲಿ ನಡೆಯಬೇಕಾಗಿರುವ ಕೆಲಸವೆಂದರೆ ಶಾಲೆಗೆ ಹೋಗುವ ವಯೋಮಾನದ ಮಕ್ಕಳೆಲ್ಲರು ಶಾಲೆಗೆ ಹೋಗುವಂತೆ ಮಾಡಬೇಕಾಗಿದೆ. ಸಾಕ್ಷರತೆ ಪ್ರಮಾಣವನ್ನು ಉತ್ತಮಪಡಿಸುವ ದಿಶೆಯಲ್ಲಿ ಸಮರೋಪಾದಿಯಲ್ಲಿ ಕಾರ್ಯಕ್ರಮ ನಡೆಯಬೇಕಾಗಿದೆ. ಅಭಿವೃದ್ಧಿಯನ್ನು ಲಿಂಗೀಕರಣಗೊಳಿಸುವ ಕೆಲಸವೂ ನಡೆಯಬೇಕು. ರಾಜ್ಯ ಸರ್ಕಾರವು ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಗೆ ಉಳಿದೆಲ್ಲ ಜಿಲ್ಲೆಗಳಿಗೆ ನೀಡುವ ನೆರವಿಗಿಂತ ಅಧಿಕವಾದ ನೆರವನ್ನು ನೀಡಬೇಕು. ಉಳಿದೆಲ್ಲ ಜಿಲ್ಲೆಗಳಿಗಿಂತ ಹೆಚ್ಚಿನ ವೇಗದಲ್ಲಿ ಕೊಪ್ಪಳ ಜಿಲ್ಲೆ ಬೆಳೆದರೆ ಮಾತ್ರ ಅದು ಉಳಿದೆಲ್ಲ ಜಿಲ್ಲೆಗಳ ಮಟ್ಟಕ್ಕೆ ಬರಲು ಸಾಧ್ಯ.

